
        
            
                
            
        

    
	3. САНДАГАА

	 

	ШАЛЬДАР БУЛДАР НАС

	(Роман)

	 

	“БНМАУ. Ардын Боловсролын Яамны хэвлэл” УЛААНБААТАР хотноо 1982 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	НЭГДҮГЭЭР БҮЛЭГ

	 

	БАНДИ

	 

	I

	 

	Багын явдал санаанд тод үлддэг авч хэт балчир үеийнх зүүд зэргэлээ шиг болчих юм. 1932 онд бил үү дээ. Осолдохгүй л зун юм даг. Модтой уулсын хоорондох нарийн голын хөвөөнд манайхан нутаглаж байсныг одоо бодоход Уртын ам л байж таарна. За тэр ч яах вэ. Нэг өдөр гадаа тоглож явтал ээж намайг дуудаж шар өнгийн эдээр баривч эсгэв. Хоёр хоногийн дараа лам захтай баривч, мухар захыг нь улаанаар эмжсэн цэнхэр өнгөтэй цамц, хөх даалимбан банзлыг надад өмсгөж үзэв. Би айлуудаар орж хувцсаа мялаалгая гэвэл «болоогүй, миний хүү» гэж ээж хэлээд эвхэж авдарт хийв.

	Түүнээс хойш хэд ч хоносон юм бүү мэд. Аав цагаан эсгий гадна дэвсэж хонь төхөөрөв. Айлын хүүхдүүд манай муу бор гэрийг өргөчих шахам чихцэлдэж гэдэс түгээж бөөр зүрх булаалдан үмхэж гүйнэ.

	— Маргааш миний хүү хөөрхөн лам болно. Гоё хувцсаа өмсөнө гэж аав толгойг минь илэв.

	— Эш хөөрхий минь, энэ сэгсгэр даахинаасаа салбал муу толгой нь сэрүүцэх шүү байгаа даа гэж ээж өгүүлнэ.

	 

	Саахалтын нэг хүнийг аав дагуулан ирлээ. Тэр хүн миний даахийг хяргаж гарав.

	— За миний хүү хөдөлдөггүй юм шүү. Сайн хүү. Аагуу мөнгөн толгойтой боллоо! гэж ээж миний өмнө зогсоно. Хамаатан садныхан:

	— Еэ бас сайн хүү юм! гэж намайг магтаад л байх юм. Би ер учрыг нь олсонгүй. Тэгэх нь ээ минь үсээ авхуулахдаа уйлсангүй гэж байгаа юмсанж.

	— Ёстой сайн хүү байна. Хөөрхөн ч толгой юм. За бос! гэлээ. Толгой руу салхи сэнгэнэн сэрүү татав.

	Ээжийн хийсэн нөгөө шинэ хувцсыг өмсгөж:

	— Миний хүү бурхнаасаа адис ав! гэв.

	Хүн амьтан чихэр, мөнгө өгч байсан шиг санагдана. Харин нагац ах лам: «Нэг даага аваарай!» гэж хэлэхэд би морьтой болох нь гэж баярлав. Гэр дүүрэн хүмүүс дуулж, хуурдаж наргив. Тэдний зарим нь намайг тал, тал тийш харуулж «хөөрхөн ч болоо юу, муухай ч болоо юу» гэж дооглоно.

	Парваан Дугарсүрэн гэгч дөрвөлжин хүрэн хүн «оосор бүч уяж өгье» гэж долоовор хуруугаараа толгойг минь зурчихад хуйх хорсож, би өвдөхийн эрхэнд часхийн уйлж түүний нүүрийг нь самардаад авлаа. Тэр хүн намайг түлхэн унагалаа. Ээж тэндээс босон харайж намайг шүүрэн авлаа. Аав тэндээс нэг юм хэлж сонстоно. Бодвол, хүүгээ өмөөрөө биз.

	— Больцгоо. Тарцгаа. Ямар явдал байх вэ! гэх үг сонстоно. Би айхын эрхэнд ээжийн чээжинд толгойгоо нааж хоргодох газраа олж ядлаа. Манай бэлдсэн юмны багынх ч юм уу. Хэрүүл маргаан гарсных ч юм уу ашгүй найр удалгүй өндөрлөлөө.

	Манайх хэдийдээ ч тэндээс нүүсэн юм, Туул голын «Хөх Дэрсний булан» гэдэг газар ганц гэрээрээ байлаа. Аав маань «Өвгөн хээр» хэмээх сайвар мориндоо намайг дүүрээд баруун тийш явлаа. Ээж араас цацал өргөж зогсоно. Юу хэлснийг ер санахгүй юм. Би их чилсэн юм байлгүй, аавынхаа мөрөн дээр гарах гэж оролдсон юм даг.

	— Томоотой яв, миний хүү! гээд аав духаа атируулан өрөөсөн дөрөөгөө мултлан залбирчээ. Тэр зүг харвал, ээжийн шанага шиг мөртөө өндөр гозгор юмнууд гялалзаж үзэгдэнэ. Ойртон очвол, нөгөө гялгар шар юмнууд байшингийн оройд тавиастай ажээ. Нохой л маш олон. Гэтлээ морьтой хүн хараад манай «хоньч» шиг ч боорлохгүй ажээ. Замын хажууд хэвтэж, үсгүй биеэ маажин, цусаа гоожуулан долоож гаслан хэвтээ нэг нохойг хараад би хиртхийн цочлоо.

	Бид нэг шургааган хашааны өмнөх уяан дээр морио уяад том улаан хаалгаар орохоор нээхэд хонх дүн, дан гэж дуугарав. Өндөр довжоотой модон байшинд арай л гэж ортол улаан хамартай халзан хүн сууж байв.

	— Миний хүү Вандгайтайгаа золго! Та амархан сайн байна уу гээ? гэж аав намайг хөтлөн ойртуулав. Би хэлснийг давтвал тэр хүн надтай суугаагаараа золгож:

	— Ном сурмаар бузгай сэргэлэн толгой юу даа чи хө! гэв.

	Тэд юу ярьсныг би мэдсэнгүй. Хажуу талын гэрт оруулж өвгөн ламд хадаг бариулан мөргүүлэв. Тэр ламын инээхэд нэг хоёр ногоон шүд харагдаад өөр юу ч үзэгдээгүйд «шүднийхээ хагасыг яагаад авчихсан юм бол» гэж гайхав. Тэндээс гарахад:

	— Миний хүү сахилын багштай боллоо. Үүнээс хойш энэ ламыг өвгөн багш гэж байгаарай! гэж аав захив.

	— Аав аа! өвгөн багш шүдээ яачихсан юм бэ? гэж асуувал

	— Дуугүй, миний хүү тэгдэггүй. Хөгшрөхөөр хүний шүд ойчдог юм.

	— Лам чинь хүн үү? гэтэл тэндээс нөгөө Вандгай хэмээх улаан хамартай лам намайг муухай харж:

	— Яасан олон үгтэй хүүхэд вэ? гэж зандрав.

	Тэгээд намайг хөтлөөд хашааны хаалгаар гаран, дээрээ шовгор шар гоёлтой байшинг зүглэв.

	— Вандгай, энэ байшингийн дээдэх шарыг юү гэдэг юм бэ? гэж тэсэж чадалгүй асуухад:

	— Юуны чинь байшин. Ёстой л нэг хар тарвагачны хүүхэд биш болоосой. Байшин биш дуган. Дээд талынх нь ганжир гэдэг юм. Дуугүй яваарай хө! гэж зандрав. Тэгээд намайг дунд талын том дуганд дагуулан оруулж мөргүүлэн ташуураасаа олон хадаг зүүсэн хүний өмнө аваачиж бас хадаг нэмж уялаа.

	Нарийн бүдүүн хоолойгоор ном уншиж буй хүмүүс цөм толгой нүцгэн, бүгд над шиг гэзэггүйд би их гайхлаа. Гэтэл гэнэт бүрээ бишгүүр хангинаж хэнгэрэг цан нижигнэхэд айхын эрхэнд гарч зугтаахыг завдтал нөгөө Вандгай бугуйнаас шүүрэн авч:

	— Заяа нь хая. Энэ бид хоёрын лам болох ч дээ гэв.

	Түрүүчийн хүн том ташуураараа шал тог тог хийлгэн хялайж харсаар миний өмнө ирж:

	— Наад хүүхэд чинь уйлах гээгүй биз? гэв.

	— Үгүй үгүй, ярвайж инээдэг юм гэж Вандгай хариулав.

	— Вандгай, би цаад ташууртай хүнээс чинь айгаад байна. Бушуухан аавдаа очъё гэж чихэнд нь шивнэв. Ашгүй тэр намайг загнасангүй, хөтлөн дуганаас гарч:

	— Ташуур биш, тэнэг минь. Бэрээ гэдэг юм. Хэлсэн үг тогтоохгүй бол «таван салаа боов» өгдөг хүн шүү. «Таван салаа боов» гэж мэдэх үү? хэмээн гараа сарвайлган зангаад, «алгадна» гэсэн үг дээ хөө. Би айхын эрхэнд «дуган, ганжир, бэрээ» гэж амандаа үглэсээр хашааны үүдэнд зогсоо аавыгаа хармагц ах ламын гараас мултран дэргэд нь гүйж очив. Аав намайг өндөр өргөж духан дээр минь үнслээ.

	— Наадах чинь бүрээ, бишгүүр, хэнгэрэг цан дуугарахаар айж зугтаад... санаа зовохдоо золтой л алгадчихсангүй гэж Вандгай хэлэв. Аав юу ч эс өгүүлэн толгой илбэнэ.

	— Эжий нь Аяа гэдэг хүн дээр чинь очъё гэв.

	Аав богцоо байшингийн сүүдрээс авч эмээгийн хойд бүүрэг дээр тохоход нэлээд дундуурхан болчихсон байв.

	— Аав аа, манай богц яагаад шалчийчхаа вэ? гэвэл

	— Чимээгүй. Миний хүү тэгдэггүй юм гэв. «Яасан хачин юм бэ! үг л хэлбэл тэгдэггүй» гэх юм хэмээн би гайхаж байлаа. Бид хоёр мөн сундалдан нэг хот айлын гадаа очлоо.

	— Нохой хорь оо! гэхэд нэг навсгар чавганц гарч ирэн:

	— Еэ бурхан! Та минь энэ том ламыг харж байна уу! гэж дуу алдан, намайг мориноос буулгангаа:

	— Амар сайн уу? гэж үнсээд:

	— Бид хоёрт хээ юү байх вэ. Малгайгаа ч өмсөхөө мартчихаж гэсээр намайг тэврэн гэрт орлоо. Тэр хотны улс амьтан гэрт цуван орж ирэн дор бүрдээ нэг үг хэлцгээн шуугилдаж намайг ээлжлэн үнсэх ажээ.

	— Ээжийгээ өвччихжээ!

	— Аавтайгаа л адилхан юм гэж ярилцана. Би ааваасаа:

	— Аяа чинь аль вэ? гэж асуув.

	— Яагаа вэ тэр гэж навсгар чавганцыг заахад нь

	— Аяа, Аяа гээд л байсан нь энэ үү? гэвэл гэр дүүрэн хүмүүс хөхрөлдөж:

	— Бас аминдаа тоохгүй байна. Юун их үгтэй,. хэвлүүн голог вэ гэв.

	— Голог гэж ямар амьтан байдаг юм бэ?

	— Хараач хөөе, ном хэлэлцэх нь. Яг чам шиг амьтан бий дээ. Гаднаас нэг хөөрхөн лам орж ирлээ.

	— Миний хүү Бандихайдаа золго гэв.

	— Вандгай, Бандихай ямар хачин нэртэй улс вэ?

	— Энэ чинь ер нь ямар алгадаж ханашгүй их үгтэй хүүхэд вэ! гэж тэндээс нэг хүн хэллээ. Тэр лам харин намайг өвөр дээрээ авч эрхлүүлэн:

	— Их зантай «шийр, толгой» мөн үү? гэж асуув.

	— Хөөрхийдөө энэ хоёрын байгаа царайг. Элдэв бусын үг битгий зааж өг! гэж чавганц зандрав. «Бандихай гэгч Вандгайг бодвол хамар нь улаан биш, бас тэгээд өвөр дээрээ суулгадаг ажээ. Ёстой сайн лам гэдэг нь энэ байх» гэж бодов. Аяа надад хярам хийж өгөхөд:

	— Залуу хүнд зохихгүй гэж байх биш. Гулхийлгээд бай хө гэж Бандихай өгүүлэв. Би түүний хэлснээр гулхийтэл залгилав.

	— Болно. Битгий онгироо. Гэдэс нь цэдийчихнэ гэх дуулдана.

	Аав маань хоёр том хувин бариад гарлаа. Ус авчирч, гал түлж өгснөө шээзгий үүрч аргалд явлаа. Дараа нь үнээний зэлийг нь сэлж шаав. «Яагаад аавыг минь ингэтэл зараад байдаг юм бэ» гэж гайхахдаа:

	— Хүн зүгээр байлгадаггүй яасан хэцүү чавганц вэ гэвэл Аяа ер тоосон шинжгүй.

	— «Хүргэн хүү хүчээ, хүзүүний мах хатуугаа» гэж мэдэх үү? Дахиад л шинэ үгтэй боллоо. Надаас нэлээд том охин морьтой давхиж ирлээ. Тэр манай эцгийг аав аа! гэж дуудав.

	— Миний хүүгийн эгч шүү дээ гэж аав хэлэв. «Манай гэр холоо байхад миний эгч яагаад энд байдаг билээ» гэж санав. Нар жаргалаа, ээжийгээ санаж эхлэв. Ааваасаа салахгүй дагалаа.

	— Үүнийг хүрээн дээр орхиод яв! Яасан эрх хүүхэд вэ гэж Аяаг хэлэхэд би айхын эрхэнд уйлав.

	— Миний хүү Вандгайндаа үлдэж чадах уу? Тэгвэл Бандихай шигээ хөөрхөн лам болно доо гэж аав хүрээ орох замдаа над хэлэв. Над тэр улаан хамартай лам зэвүүн харагдах тул:

	— Эжийдээ очъё гэв.

	— За миний хүү чимээгүй яв. Аав нь хүүгээ орхихгүй гэж хэлэв. Хүрээн дээр ирээд аав Вандгай хоёр хоорондоо нэлээд ярилцлаа. Юү яриад байгааг нь би ойлгосонгүй. Вандгайн өгсөн юмыг богцоо дүүртэл чихлээ.

	— За миний хүү сайн сууж байгаарай! Томоо лам болоорой! Аав нь явлаа гэж намайг үнсээд босохоор нь би эцгийнхээ хормойноос зүүгдэв.

	— Нялуураад л тэр. Дуугүй суу хө! гэж Вандгай зандран миний гар дундуур алгадаж, аавын хормойг тавиулав.

	— Аав та намайг орхихгүй гэсэн шүү дээ! гэж босон харайв. Хөөрхий муу эцэг минь богцоо барин, эхэр татан уйлж буй намайг харан хэсэг зогссоноо:

	— Намар тийшээ авчирч өгье дөө. Ванчиг минь энэ заяа муутыг аваад явъя хэмээн сөхрөн сууж нулимсыг минь арчин

	— Хоёулаа эжийдээ очъё. Одоо битгий уйл. Хүрээний хүүхэд шоолно шүү хэмээн намайг аргадав.

	— Өөрөө л мэд. Хүүхэд нэг муу зан сурахаараа хэцүү дээ гэж Ванчиг өгүүлэв. Би хүрээнээс гаран гартал уйлсаар явлаа. Гялалзах дуганы ганжир, гаслагч золбин нохой, зандрагч лам аль аль нь харагдахаа болив. Гэвч Вандгай хэмээх улаан хамартай ламыг гүйцэж ирээд бариад авах вий гэж айхын эрхэнд аавыгаа түргэн явахыг гуйв. Нэлээд явсны эцэст сэтгэл жаахан тавирав.

	— Миний хүү аавдаа гомдов уу? гэж асуув. Би толгой дохилоо.

	Бид, нар баруунаа ташсан хойно гэрийн бараа харлаа. Ээж маань гаднаа зогсон, наран сөрөг саравчилж харагдана.

	— Сайн явж ирэв үү?

	— Сайн явсан.

	— Миний хүү үлдэж чадсангүй юү?

	— Юун үлдэхтэй, мантай, уйлж дагаад элэг эмтэлчих дөхлөө. Төөрөг нь мэдэг, цаашаа...

	— Ванчиг дургүй байна уу?

	— Ямар яриа байх вэ?

	Тэр нэгэн удаа хүрээ орж ганжир, дуган, бэрээ гэдэг хэдэн үг тогтоож уйлаан майлаантай буцаж ирснээс хойш тийшээ зүглэлгүй удсан санагдана.

	Вандгай хэмээх улаан хамарт ламын нэрийг Ванчиг, Бандихай хэмээх хөөрхөн ламыг Бадам гэдэг бөгөөд тэр хоёр надтай эгч дүүсийн хүүхэд юм гэдгийг би хожим мэдэж билээ. Аяа хэмээх навсгар чавганц ээжийн минь эгч юмсанжээ.

	 


II

	 

	Би гэртээ хариад дээлээ тайлж, манайд ирээд байсан хамаатны нэг хүүхэдтэй тоглохоор гарлаа. Би түүнд ул боовны булан өгч

	— Вандгай намайг аваад үлдэх гэхээр нь би барьж аваад өндөөр өргөөд... хэмээн хоёр гараа дээш эгцлэв. Нөгөө жаалын маань нус нь гоожиж, намайг гөлрөн зогсжээ. Нэг сайхан үг хэлье гэж бодовч санаанд юм орсонгүй. Тэр хүүхэд надаас ах учир миний худал хэлж буйг хэдийн мэдчихээд:

	— Ей ичгий! Хар худалч! гэж арван хуруугаа арвагануулан шоолоход нь өгсөн боовоо буцааж авахаар нэхэж, сүүлдээ хоёулаа барьцалдаж дээр дороо ортол ээж гарч ирэн бид хоёрыг салгаж

	— Бүхнээ хуваах бүл улс чинь зодолдож ер болдоггүй хэрэг. Миний хүү жаал ахдаа өгчих. Хөөрхий муу жаал ах нь гомдоно гэж хошуу цорвойн гуйв. Би боовонд нэлээд хангалуун явсан тул ээжийнхээ үгэнд орлоо. Жаал ах бид хоёр дахиад тоглолоо.

	Би гэрийн гадаа хэвтээ савар авч шийрлэн, амандаа хуруугаа хийж, «пүн» гэж дуугаргав. Жаал ах маань «бууны нохой» болон дөрвөн хөллөж ойр хавийн чулууг цуглуулна, Ээж гэр дотроос:

	— «Ламбугай» минь юугаа л алж хядаад байна даа? гэв.

	— Бид хоёр тарвага агнаж байна аа, ээжээ

	— Өөр тоглоомоор тогло. Лам хүн амьтан алдаггүй шүү.

	— Яршиг. Би лам болохгүй.

	— Яаж байгаа нь тэр вэ?

	— Би тийм муухай улаан хамартай болох дургүй.

	— Юү гэнээ чи?

	— Вандгай чинь муухай улаан хамартай амьтан байх чинь билээ.

	— Аав, ээж хоёр хөхөрч сонстов, Гайхан гэрт ортол аав маань элгээ даран «ёо-ёх» гэж инээсээр байна. Жаал ах инээлээ. Тэгэхээр би дуурайгаад л инээлээ. Гэр дүүрэн инээд намжиж:

	— Үүнээс хойш тэгж хэлж ер болохгүй. Вандгай нь дуулбал сүйд хийнэ гэж эжий захив. Хүрээ лам хоёрын тухай яриа тэгсхийгээд дууслаа.

	Цаг хугацаа өнгөрч би айлын хүүхдүүдтэй гүйлдэж тарвагацах, уралдах, барилдах, цагаан тэмээцэх, алтан хаалга зэрэг тоглоомууд сурлаа. Дараа жилийн нь хавар бургасан шилбүүр унаж хурга буруулахаар гарлаа. Хурганы бэлчээрт мөнгөн чулуу дайралдсанд олзуурхан тоглоом өрж суугаад цаг өнгөрснийг анзаарсангүй.

	Нэг мэдэх нь ээ эжий маань шээзгий дээр гаран алчуураа даллаж байна. Би босоод шилбүүрээ унаж туяа алгадан гүйтэл:

	— Хургаа аваад ир! гэхээр судгийн ногоо амтархан идэж буй хурганы цаагуур орон цамцаа дэрвэн үргээвэл хурганууд майлан гүйлээ. Би ч хойноос нь дагаад дэгдлээ. Айлын авгай хүүхнүүд шуугилдан «Сэргэлэн эр ээ», «Буянтай хүү» гэлцэн магтаж, нагац бэргэн:

	— Яаж гээв, хөөрхий минь. Анх удаа малд явж үзэж байгаа амьтан. Муу эцэг, эх хоёрыгоо өргөх хүү байлгүй. Нааш ир, миний хүү! хэмээн гэртээ оруулж чихэр өгөн сүү аягалж:

	— Миний хүү сууж уугаарай! гэв. Түүнээс хойш би хурга буруулахдаа дуртай болов. Нэг удаа хурга маань тогтуун идээшлэвч том хар толгойтой хурга хотны зүг байн, байн харж майлахад нь би түүнтэй «хэрэлдэж»:

	— Чамайг! ингээд байвал чинь хөлийг чинь хуга цохино шүү. Тэгвэл чи муу эжийдээ очиж чадах уу? хэмээн чулуу авч шидэв. Хурга цааш эргэн, ногоо ганц нэг хазаад дахин толгойгоо өндийлгөн майлж, наашаа харан намайг дооглосон маягтай хөлөөрөө газар цавчлав.

	— Яана гэнээ хө чи! гэж би түүнийг айлгах санаатай цамцаа толгой дээгүүрээ нөмрөн навсгануулж, босож суухад хурга нэлэнхийдээ үргэн цааш хошууран эргээд, майлалдан хоорондоо мөргөлдөж, тонгочин цахилав. Би түүндээ эрэмшиж эргэн хурайлж, муухай орилон цамнав.

	— Яасан задарсан хижиг вэ! гэж бүдүүн хоолойгоор зандрахыг сонсоод цочин харвал нөгөө гайхал парваан хэмээх Дугарсүрэн ажээ. Зулран буй мориныхоо цулбуураас хүчлэн татаж:

	— Хай, хай! гэж арай ядан тогтоож буй түүний дал, мөр шороотой харагдана.

	Тэр зэрлэг эр намайг хялайн, хөмхийгөө зууж:

	— Хөсрийн хижиг! Үхсэнээ хийж салбаганан, морь үргээж байна. Ёо-ёо! гэж өвдгөө тулан ярвайв. Би айх, гайхах зэрэгцэн инээв.

	— Чамайг даа хө! гэж ухасхийхэд нь би чарлан зугтав. Аз болж түүний морь дахин үргэсэнгүй.

	За, за тоглосон юм! хэмээн зузаан уруулаа цорвойн явган сууж, өврөө тэмтрэхэд нь «чихэр өгөх гээ юм бол уу?» гэж очтол миний шилэн хүзүү дээрээс минь шүүрэн авахад хоёр нүд бүлтэрчих шахав.

	— Ингээд чи морь үргээж байгаарай! хэмээн «аргайн дүг» эргүүлж тавиад, тас тас хөхрөн мордов. Толгой дүйрэн мэнэрч би уйлсаар түүний араас заналтайгаар харан

	— Таныг би аавд хэлнэ дээ! хэмээн бархирвал:

	— Хэлээд хэлээд хэлэн чинээ мах олж идээрэй, хижиг минь! Дарваан та хоёр, хүнийг яадаг юм бэ? гээд цааш давхив. Чулуу авч араас нь нүүлгэхэд тэр мориндоо ташуур өгөв.

	Тэр өдөр би урьдын адил хургатайгаа уралдан дэгдэж харьсангүй, хоёр нүдээ булуу болтол уйлж, хургаа бэлчээрт нь орхиод, шилбүүрээ чирэн урвайсаар хотны захад ирэхэд:

	— Өнөө сүрхий хургачин чинь яачих нь энэ вэ, та минь! хэмээн айлын эмгэний хэлэхэд хонь сааж суугаа авгай хүүхнүүд «Хүүе яадаг билээ хурга руу боохой дайраагүй биз! Бараа алга» гэлцэн ам амандаа шуугилдав.

	— Хүүхдүүд намайг тойрон гүйлдэж зарим нь «Хурганд яваад уйлдаг. Еэ, еэ, бөө, бөө!» гэж ичгийлнэ. Зарим нь «Миний дүү яагаа вэ» гэж аргадангуй асууна. Хор шар буцалж, аавынхаа дэргэд очив. Хүний эх л хойно доо, хөөрхий ээж минь намайг харан:

	— Миний хүү юу болчихоо вэ? Эжийдээ ир! гэв.

	— Нээрэн хурга руу нь «хээрийн амьтан» дайраагүй байгаа даа. Мордож үзэхээс гэхэд нь бүх учрыг өгүүлбэл аав:

	— Чамтай амиа солино доо.

	— Юу боллоо гэж миний нялх хүүхдийг нүд үзүүрлэдэг юм бэ хэмээн хутгаа сугалахад ээж:

	— Эрхтэн бүтнээс хойш яах гээв чи! Давхар давхар хүний гарын шүүр идээд юү хийх нь вэ гэв.

	Уяан дээрээс мордохыг завдан буй Дугарсүрэн тийш аав харайлгав. Улсууд түүнийг барин авлаа. Цаадах нь бүүргэнээсээ ташуураа авч

	— Сунчин байвал хүрээд ир! Чам зэргийн юмыг нам цохичиход юугаа олж долоодог юм хэмээн ханхалзана. Нагац пэндгэнэн гүйж ташуураа барьсаар аавыг чиглэн яваа Дугарсүрэнгийн өмнүүр орж:

	— Түвэг удалгүй шиг морд, дүү минь. Жаажаагийнхаа үгэнд ор! гэж гуйлаа.

	«Аав эрээн иштэй хутгаараа хонь шиг гэдсийг нь хага яраад бөөрийг нь гаргачхаасай!» гэж би дотроо занаж нулимсаа арчин харав.

	Гэтэл нэг морьтой хүн давхин ирсэн нь Саасгай Рэнцэн хэмээх ажээ. Тэр мориноосоо буулгүй Дугарсүрэнгийн өмнүүр хөндөлдөж

	— Хутга сугалж, ташуур далайгаад юу гэгч болоов? гэснээ намайг харж:

	— Энэ чинь яагаа вэ? Сэргэлэн хүү сэн дээ. Ямар туулай зүрхтэй эр вэ. Аавыгаа зодуулна гэж бодоо юу гэхэд нь ээж:

	— Хурга буруулж яваад зодуулсан юм байх аа гэв.

	— Үүнд үү? хэмээн Дугарсүрэнг зангаж Рэнцэн эмээл дээрээ хондгой суун ташаагаа тулж,

	— Хүнээ олж эрэлхэж дээ! хэмээн мориноосоо бууж миний хацрыг хоёр гараараа зөөлхөн илж:

	— Гайгүй хө, эр өсөж эсгий сунадаг. Битгий уйл миний дүү. Жамба гуай! Боль, боль! гэхэд хүмүүс аавыг тавилаа. Аав хутгаа хуйлж:

	— Чамд нас бяр хоёр байхад над зориг хутга хоёр бий шүү дээ хүү минь гэж амьсгаадан өгүүлэв.

	— Рэнцэн чи наад муугаа юунд өмөөрөөв? гэж Дугарсүрэнг асуухад

	— Тэгэлгүй яах вэ дээ. Энэ газар эр ганц юм шүү дээ. Ингэхэд чи чинь чүү гэх унаагүй, чаа гэх ямаагүй хэвтэж, хүнд баярхаад яана даа.

	— Больцгоо, та минь! Нутаг орны улс миний хүүхдийн мөр дээрээс хоорондоо шөргөөцөлдөөд ямар юмаа хийх вэ гэж аавын хэлэхэд

	— Та л хойно, хавтгай манан хөөргөө гаргаж, эвлэе гэж сарвайх гэж байгаа биз гэж Рэнцэн инээв.

	— Тэгсэн ч яах вэ дээ. Нааш ир Дугарсүрэн! гэж хөөргөө гаргав. Амьтан инээлдэж, Дугарсүрэн ч муухан мушилзаж, аавын хөөргийг авав.

	— Саасгайн явсан газар зодоон нэг бол намжиж, үгүй бол дэвэрдэг сэн дээ гэж хэлээд босож манай хониноос барилцан холболцож өгөв.

	Дугарсүрэн ч тэрхэн дороо мордлоо. Рэнцэн манайд орж цай уух зуураа:

	— Парваан, Саасгай хоёр алга болбол энэ хавийнхан амрах сан байгаа даа. Жамба гуай та хүнд уурлаад эцсийг нь үзэх биш. Биеэ барьж яв. Цаадах чинь таны мэтийн хүнийг зодохоосоо ер сийхгүй. Чадалгүй амьтдад дээрэлхээд явдагт нь үнэхээр дургүй хүрмээр шүү. Үүний даахийг авахад яалаа даа. Тэгэхэд гараа гараараа барьж өнгөрөөсөн дөө. Хурга буруулж яваа хүүхэд зодож яах нь бол доо. Энэ муу «шар» чинь хэвлүүн болохоос нүдэнд хүйтэн хүүхэд биш шүү гэж миний толгойг илэв. «Бушуухан Саасгай ах шиг эр болоод парвааны толгой дээр аргайн дүг эргүүлж өшөөгөө авах юмсан» гэж саналаа.

	 


III

	 

	Тэр өдрөөс хойш асар удаагүй шиг санагдана. Нагац ах зүүн хүрээнээс нэг өдөр ламтай цуг ирлээ. Тэр лам морин тэрэгнээс буухдаа уртаа гэгчийн таяг тулжээ. Түдэлгүй түүнд намайг шавь оруулж үзэг (ном) заалгав. Богдын хүрээний (тэр үед сүсэгтэн олон Улаанбаатарыг ийн нэрлэсээр байв) эрдэмтэй гавж нарын нэг гэж ярилцана. Тэр лам ирснээс хойш тарваганы мах нууж идэх гэж нэг зовлон нэмэгдлээ.

	— Хумстын мах идвэл бурхны ном үзэх ухаан мууддаг гэж багш ламтан өгүүлнэ. Би тарваганы маханд ламын заадаг номоос илүү дуртай учир:

	— Энэ бурхны номыг үзэхээ больж тарваганы махаа идэж явъя гэж аавдаа хэлэв.

	— Еэ бүү үзэгд! Тэгдэггүй юм. Багш нь дуулбал сүйд болно.

	— Тэгвэл та эрээн иштэй хутгаараа бөөрийг нь гаргачихгүй юү.

	— Шарын хэлдэг үг яг мөн дөө. Уг нь ч ламын мах, тарваганы махнаас амттай л даа гэж нутаг татаж манай үүгээр тарвагачилж яваа Рэнцэнгийн хэлэхэд:

	— Нүгэл! бурхан минь, нүгэл гэм!. Энэ муу Саасгай дандаа хүүхдэд муу юм зааж өгдөг золиг шүү гэж ээжийг малтуураа барихад нь Рэнцэн хөхрөн зугтав. Саасгай ах, Дугарсүрэн гуайг айлгадаг мөртөө ээжээс яагаад айдаг билээ?» гэж би гайхлаа.

	Би үзэг хэмээх цагаан толгойг дуусгаж ном цээжлэх гэж үйлээ үзлээ. Багшийн хэлээд байгаа нь үл ойлгогдоно. Нэг өдөр миний цамцыг тайлж нарийн сураар ороолгов. Сур хүрсэн газар хорсож миний ёолоход тэр лам харин инээх ажээ.

	— Хүн зодохдоо инээдэг яасан айхавтар хүн бэ? хэмээн хэлсэн чинь гэрээр дүүрэн инээд болж лам ч зодохоо болив. Би ч номоо уншилгүй амьтны инээдийг дүйвүүлэн гарч одлоо.

	Түүнээс хойш ном үзэхээсээ зугтаадаг боллоо. Гэвч алдаг оног багшдаа бараалхахдаа ганц нэг шүлэг тогтоосоор «Итгэл» гэдэг номыг дүүргэлээ. Ламаас гадна надад бас нэгэн багш байсан нь саасгай Рэнцэн билээ. Тэр нэгэн өдөр цагаан мориндоо дааж ядтал тарвага ганзагалж ирээд, над «мөндлийн зум» гэдэг амттай хоол хийж өгөнгөө:

	— Сайхан байна уу? гэж асуув. Намайг толгой дохиход:

	— Мөдхөн шар Базарваань гэдэг лут анчин гарна даа гэж инээнэ. Тэгснээ:

	— Цавын будаа идэх үү? Цавуутай толгой тэврэх үү? гэж асуухад нь:

	— Будаа нь амттай юү? гэж би хариу асуув.

	— Гашуун л байдаг юм даа.

	— Тэгвэл толгойг нь авъя.

	— Тэр нь ч чи бид хоёрт шулуун биз дээ гэв.

	— Эд ингэж хүүхэд дөгөөсөөр байгаад ам хэл нь гүйцэгдэхээ болилоо. Энэ муу Саасгай юу! гэж ээж үглэнэ.

	Саасгайн надаас асуудаг үг лам болох уу, хар болох уу гэсэн утгатай юмсанж. Тэр жил нагацын хүү бид хоёр гэрийн сүүдэрт суун:

	— Олон түмэн ардууд аа! Хар, шар харгисууд болохдоо болбол ардын дайсан мөнөөсөө мөн! гэж хуралдуулахаар ирсэн хүмүүсийг дуурайн илтгэнэ. Тэгж байснаа төдхөн муудалцаж:

	— Чи яадаг харгис вэ? Чи яасан задарсан ард вэ? гэж барилцаж аван дээр дороо ортол ах нь гүйн ирж намайг элбэн шоглоход би жаал ахыгаа ихэд үгүйлнэ. Түүний ээж нас барж, баруун Туул руу өвөг эцэг нь манайхаас авч явсныг би муухан санана. Жаал ахын аав түр цэрэгт явсныг ч би бас мэднэ.

	— «Дайн дажин нь дуусчихвал муу хүү минь энэ жил гэрийнхээ барааг харахчаашуу болдог байгаа даа» гэж айлын хүнийг түр цэргээс ирэхэд эжий санаа алдан өгүүлэв. Миний ах Гомбожоо хязгаарт цэргийн албан хаадаг хэмээн бусдын ярихыг сонсохоос өөр гавьтай зүйл мэдэхгүй учир түүнийг төдийлөн их санадаггүй билээ.

	Харин хүмүүс цэргээс ирж дүү нар нь тосон гүйж очих, цэргээс ирсэн хүн хүүхдүүдэд дэвтэр харандаа, чихэр өгөх тул би ахыгаа ирэхээр ийм зүйлийг олж авах юмсан л гэж бодно.

	— Эжий, миний Гомбожоо ах, Саасгай ахаас хөөрхөн үү? гэвэл

	— Харин л дээ миний хүүд ямар санагдах бол доо. Саасгай гээд ах гэж хэлдэггүй юм. Рэнцэн ах гэж бай гэв. Тэр манай эхийн нэрийг цээрлэх тул би түүнийг ах аа гэж бодно.

	— Рэнцэн ах чинь таны хүү юм уу?

	— Үгүй

	— Тэгвэл би зүгээр л Саасгай гэж байя.

	— Чамд ахаас чинь өөрцгүй хайртай шүү дээ.

	— Гомбожоо ах цэргээс ирээд Рэнцэн ах шиг надад хайртай байж чадах уу?

	— Чадна аа, чадна. Одоо номоо үз. Ээжийгээ битгий шалгаа гэв. Рэнцэн ах нэг өдөр тарваганыхаа арьсыг цагаан мориндоо ганзагалаад явахад нь би түүнийг дагав. Гэтэл тэр:

	— Би чамд дэвтэр харандаа, чихэр авчирч өгнө гэв.

	— Та тарваганы мах дуусахаас өмнө ирээрэй!

	— Удахгүй ирнэ ээ гээд тэр морио давирав.

	Үдээс хойш хотноос зайдуу тоглож явтал:

	— Миний хүү нааш ир гэж ээж даллаж байна. Гэрийн гадаа морь уяатай харагдана. Нагацын хүүд «хоёулаа явъя» гэсэн чинь:

	— Яах юм бэ. Муу Саасгай л байна гээд хөдөлсөнгүй. Би гуягаа алгадан ухасхийж, эргэн харж;

	— Чамд дэвтэр, чихэр өгөхгүй дээ хүү минь гээд гүйлээ. Тэр миний үгийг сонсоод

	— Миний дүү! Цуг явъя хэмээн айлын хүүхдээс тасран араас гүйцэн ирэв

	Гэрт орвол, Саасгай бүс гутлаа тайлан гэрийн талыг эзлэн хэвтэж, нүдээ анин хурхирч байна. Би гэтсээр дэргэд нь очуут үсрэн дээр нь мордвол тэр инээж түрүүлгээ харан булгив.

	— Зөнөг, тэнэг хоёр гэр битгий нураачих гэж эжий тэндээс өгүүлнэ.

	— Энэ муу Базарваань аминдаа над их сайн юм шүү хэмээн намайг нуруунаасаа буулгаж үнсээд өвөр дээрээ суулгав.

	— Чихэр, дэвтэр гэж нэхвэл:

	— Баахан чихэр дэвтэр хоршооноос аваад цагаан мориндоо ачаад явж байсан чинь гэнэтхэн булгиад алдчихав аа. Барихаар хойноос нь хөөгөөд гүйцсэнгүй. Ашгүй аз дайрч хоёр чихэр унагаачхаж, нэгийг нь өөрөө идчихээд нэгийг нь чамд авчирлаа гэж ганц чихэр түрийвчнээсээ гаргаж өглөө. Би урамгүйхэн шиг түүнийг авбал:

	— Хагасыг нь бор ахдаа өгөөч! гэнэ.

	— Ганцхан юмыг чинь яаж өгөх вэ дээ.

	— Чи тэгвэл муу жаал байна даа гэж нүдээ ирмэнэ. Нагацын Борхүү хэмээх дэлдэн чихтэй жаал шүлсээ залгин үүдэнд зогсоно. Гэтэл Саасгай авдрын хөндийнөөс том цагаан ваадантай чихэр гаргаж өмнө тавьж, дэвтэр харандаа хэд хэдийг өгөв. Би баярлахдаа дороо дэвхцэж алгаа ташив.

	— Чи, муу Бор ахдаа өгөөч дээ! гэж ээж хэлэв.

	— Чи манай ахыг юу гэлээ? хэмээн хуруугаараа зангавал Рэнцэн:

	— За яав л гэж Саасгай л гээ биз. Тэр чинь над өлзий болсон нэрээ, хүү минь. Эр хүн хов хэлбэл гутамшиг гээд Борхүүд чихэр атган өгч, дэвтэр харандаа нэжгээдийг нэмэрлэв.

	Орой нь тэр ээжийг үнээ сааж байхад дэвтэр харандаа авч гэрийн сүүдэрт суун морь, үхэр, хонь зурав.

	Хүн зураад өгөөч!

	— Хүн чинь ямар байдаг билээ дээ гээд дээшээ харж жаахан бодсоноо инээж нэг хүний толгойг зураад

	— Хэн бэ? гэж надаас асуув. Танимаар юм шиг харагдавч нэрийг үл мэдэх тул:

	— Би мэдэхгүй гэж толгой сэгсрэв. Рэнцэн босож ээжийн дэргэд очин:

	— Доодой! Пунцаг гуайнд хөдөөлж байгаа ламтны эрүү нь иймэрхүү юм уу даа! гэж зургаа үзүүлэхэд нь ээж харснаа инээж:

	— Рэнцээн! Би чамайг яая даа. Цаадах чинь аваад амьтны хөлд хаяна даа. Ердөө нэг зүгээр байхгүй хүн ээ дээ чи гэж үглэв.

	— За тэгвэл одоохон галд хийчихье гээд эргэв.

	Багш ламтныг хүрээ орохоор буцах хүртэл би гурвын зэрэг ном цээжлэв. Түүний захиснаар тогтоосон номоо гэрт гадаагүй уншиж явахад «Хүн болох багаасаа. Явж, явж энэ хүү зэгсэн лам болно шүү» гэж хүмүүсийн ярилцахыг сонсоод онгирч улам өндөр дуугаар хоолойгоо шахаж уншина. Зарим нь намайг өхөөрдөн гэртээ зориуд аваачиж завилуулан суулгаад, эрих цагариглуулан бариулж, «Дэнид дагвий» хэмээх даллагын төгсгөлд уншдаг нэгэн номыг шахуулахад би хүчлэн шүлсэндээ цацна. Царайгаа минчийлгэн гүрээнийхээ судсыг гүрдийлгэн эрихтэй гараа нар зөв хурайлан суухдаа ламын загвар болж амьтны зугаа гаргаж буйгаа үл ойлгон «Эднийх юү өгдөг бол» гэж дотроо горьдон гэрийн эзэгтэйг нүдний булангаар ажна. Атга ааруул ээзгий хоёр гардан аваад гарахад бас нэг нь дайралдаж:

	— За хө, нэг илтгээд өгөөч! Сайн хүү. Та нар хараарай гэнэ. Тэгэхээр би «Олон түмэн ардуудаа! шар, хар харгисууд болбоос ардын дайсан мөнөөсөө мөн» гэж хөмсгөө зангидан жишүү харж нударгаа зангана.

	Нагацын өргөмөл хүү түүний ах хоёрт шоглуулах бүрдээ жаал ахыгаа санана. Парваан Дугарсүрэнг харах болгондоо «Бушуухан том болж аргайн дүг авч түүнийг уйлуулах юмсан» гэж бодож сүүдрээ харна. Рэнцэн ахын зорж өгсөн модон бууг үүрч хусан тэрэгний дугуй дээр мордон давирч үзнэ.

	Шилбүүр унах буюу хурууныхаа салаанд шагай хавчуулан гэрүүдийн хооронд дэгдэж «Атигар ч болсон аавын хүү, цэдгэр ч болсон цэргийн эр. Хурдан буу мөрөвчилж, хувьсгалын ажлаар явж байна» гэж хэлж явахад «Саасгай золиг энэ хүүхдийг цаашлуулж элдэв бусын юм заасаар хүний нь алдуулах нь» гэж зарим хүн ярих бөгөөд зарим нь; «Саасгай яах вэ дээ. Эцэг эх нь өөгшүүлэхээр тэгэлгүй яах вэ! Баян айлын даага, бяруу, хоосон айлын хүүхэд, нохой эрх гэдэг л болж байхгүй юү» гэлцэнэ.

	Би шөнө хонох тутам хүний хэлснийг тогтоож ухаан суусаар явлаа. Аав жинд одлоо. «Алийн болгон ч газар элэглэх вэ дээ. Морь биеэ амраая» гэж Рэнцэн ах харилаа. Үүрэх, дүүрэх хүн олдохоо болилоо. Би өөрийн нагац Хайдав хэмээх хулгар ахаа бараадна.

	Нэг хүйтэн бороотой орой Рэнцэн ах давхиж ирлээ. Түүний өгүүлэх нь:

	— Энэ тэнгэрийн царай нэг л биш. Жамба гуайн эзгүйд танд нэмэр болох санаатай наашаа зүтгэлээ. Хэдэн үхэр чинь уруудах маягтай урагшаа явж байхад нь туугаад хойд хад нөмөрдүүлээд залчихлаа.

	— Яамай л даа хүү минь гэж эжий тогоогоо гал дээр тавилаа.

	— Ашгүй шар тос самарсан ухаа цай чанах нь уу? Завжаа хүртэл завилж суугаад, хөлсөө гартал уудаг хэрэг ээ.

	— Бас л дэмий үг заагаад өгчихлөө. Наадах чинь гаруут л яриад хүний эгдүү хүргэнэ дээ.

	— Одоо яая гэх вэ. Цэцэн үг чээжинд, цэцэг навч ууланд, тиймээ шар аа! гэж Саасгай инээнэ. Түдэлгүй шиврээ хүйтэн бороо малгайлан орох цасаар солигдлоо.

	— Тээр хэлээгүй юү, зуны зуд эхэллээ. Та хүүгээ аваад дулаан сууж бай! Хонины халх босголцъё гээд Рэнцэн ах бослоо.

	Манай хотынхон цөм л хөдөллөө. Хүүхдүүдийг «гэртээ ор!» гэж хөөцгөөн тэрэгний арал гозойлгон ширээж, эсгийгээр халх барьж нөмөрт нь хонио хотлуулан үхрээ урдуур нь хураав. Түүнээс цааш хэрхсэнийг мэдсэнгүй. 

	Өглөө сэрээд босоход Рэнцэн ах алга. Гадаа өвөл болчихжээ. Нүүр нүдгүй салхи эсгий үүдийг дэрвүүлэхэд цас пургин гэрт орж ирнэ.

	Ойр хавийн мал нийлж, хүний өөрийн нь танигдахгүй, бод боггүй холилдон урууджээ. Тэдгээрийн заримыг нь эргүүлж чадалгүй алдсан ажээ. Би хотон дунд орлоо. Томчуул халхын ёроолын хунгарт дарагдсан хонь ямааг ухаж гаргана. Миний хувьд энэ сонин зүйл. Мэдээ орсноосоо хойш байгалийн аймшигт үзэгдэлтэй анх тохиолдох нь тэр билээ.

	— Энэ хар шуурганаар хүүхдүүдийн энд байдаг нь юу ч билээ. Садаа болоод... Явцгаа, харьцгаа! гэж хөөхөд нь нагац ах Пунцагийнд орлоо. Зуухны аман дээр гараа ээж суугаа парваан Дугарсүрэн намайг  хармагц:

	— Чамайг хэн дуудав? Шавхай чирээд хар новш! Улаан хошуулсан хижиг минь цаана чинь нөгөө муу Саасгай баруун урдах мухар ганганд осгочхоод хэдэн чононд ээрүүлээд сууж байна гэж хэлэв.

	Би тэр чигээрээ гүйн гарч «Чоно буутай хүнээс айдаг юм гэнэлээ» хэмээн бодон гэртээ орж Рэнцэн ахын зорж өгсөн модон бууг үүрээд, ээжийн гозгор малгайг хулгавчлан гарлаа. Араас хүчтэй юм түлхээд байх шиг санагдан унан тусан гүйсээр «Туу,хайг» хэмээн хашхирсаар урагшаа хурдан ахина.Мухар ганга дайралддаггүй. Эргээд харсан чинь гэр хот үл үзэгдэнэ. Буцаад явах гэтэл салхи өмнөөс үлээж гуйвуулна. Ам бээрэн дуу ч гарахаа байлаа. Гишгэхэд цас аарцгаар татна. Нэг хоёр алхаад өнхөрч ойчно. Би салхи руу харан элгээ эвхэн суулаа. Урин цаг тул шуурга ширүүн ч хүйтний нь эрч зөөлөвтөр байсан хэрэг биз. Өмнүүр зөндөө муухай амьтан ирнэ.

	Босон харайж уйлан нулимсаа арчихаар алга болчихно. Сормуусаа харжээ гэдгийг тэгэхэд яахан ойлгох билээ. Суугаад боссон газар шомбогор цас тогтсон үзэгдэх нь бас ч сонин. Надад их удсан мэт санагдавч төдийлөн удаагүй хэрэг биз.

	Ард нэг амьтан дуугарах шиг болоод мөрнөөс самардлаа. Ёстой үнхэлцгээ хагартал айлаа. Үсрэн зайлах гэтэл зөөлөн юм дайралдан нохой гаслах шиг.Гайхан ухартал «хоньч» хэмээх хар нохой минь шарваганан өмнө ирж хэвтэн хуцав. Би түүнийг барьж авах гэтэл шуурга сөрөн шиншилж хойш давхив. Хойноос нь хоёр алхаад л ойчив. Нохой маань намайг тойрон давхиж ойрхон ирж хэвтэнэ. Очоод л бариад авах гэхээр босон зугтаж хуцна. Явж болдоггүй. Би салхины руу харан тугдайн хэвтлээ. Нохой миний үгийг яахин ойлгох билээ! Эрчээрээ алга боллоо.

	—  Хоньч оо! Чи намайг орхиод явах нь уу! гэж би уйлав. Би эрүү амаа хавжигнуулан чичирнэ. Гэтэл бүсэн дээрээс хүчтэй угзран

	—  Хүүе Базарваань гэж дээш өргөв. Харвал Рэнцэн ах. Тэр намайг тэврээд гүйлээ. Гэр холгүй байсан бололтой оруулж ирээд:

	Хамаг хувцас нь шал нойтон, үхэхээ дөхөж шүү гэж үглэн тайчиж, үстэй дээлээр хучиж голомтын захад суулгаад, гал өрдөв. Тэр гар хөлийг барилан үзэж:

	— Цэл мөс! Арай л хөлдчихөөгүй шиг байна.

	Юугаа хийж яваа юм бол оо хөөе! гээд тогоо тавьж цай чаналаа. Би ил галын дэргэд сууж, халуун цай уухад хөл маань пэнцийж ягааран загатнаж эхлэв. Ээж орж ирж:

	— Тэнгэр хангай минь! Яахаараа ингэж хилэгнэдэг байна хэмээн галд гараа ээв.

	— Ашгүй одоо онгойх нь шиг байна гэж Рэнцэн ах өгүүлээд:

	— Цаад муу шар золигийгоо харж байна уу, Доодой? гэж намайг заав.

	— Яасан бэ? гэснээ өлгөөтэй нойтон хувцсыг ажиглаж

	— Энэ хаашаа ингэтлээ явчихаа вэ? Би хотон дотор үзэгдэхгүй болохоор нь ахынд байгаа юм гэж бодсон шүү.

	— Мухар ганганд хэдэн мал оруулаад ээрч зогссон чинь хоньч гэнэт хуцаад давхилаа. Тэгээд байн байн боргоод болдоггүй. Дууг нь сонсвол холгүй ч юм шиг удсан ч үгүй гүйж ирээд гасалж гангинаад болдоггүй. Тэгэхээр нь Хайдав гуай:

	— Чи ирсэн зүг рүү нь яв. Тэнгэр онгойх нь шиг байна. Ер нь яваад Доодойд хэлээд аяга халуун цай аваад ир гэлээ. Жалганаас гартал нохой түрүүлээд ухаан зулаггүй харайлаа. Би ч хойноос нь гүйлээ. Тэгсэн чинь наад муу шар чинь түгдийгээд хэвтэж байна. Дэмий л бүсэн дээрээс нь шүүрэн авлаа. Нус нулимсандаа холилдчихоод байгаа хэр нь муухан инээх шиг боллоо. Одоо хацарт нь цус хураад, бүр бузгай.

	— Муу хүү минь сүйдэх шахаж, бурхан минь! гэж ээж дуу алдлаа.

	— Сайн нохой хэрэгтэй еэ дээ.

	— Чухмаа, чухам. Би халх хороо, энээ тэрээ гэсээр яваад нэг хэсэгтээ үүнийг чинь мартчихлаа л даа.

	— Би таныг гэртээ хүүтэйгээ дулаан суу гэж хэлээгүй юү.

	— Амьтан хөдлөөд байхад яаж гэртээ бүгэх вэ гээд л гарахчаа шуу аядсан юм л даа. За одоо амьд мэндээс л хойш яах вэ, цаашаа. Муу хулгар дүүдээ аяга цай хүргэж өгье дөө. Манай ах бэргэн ч зарахаас өөрийг мэдэх биш дээ гэхэд нь

	— Би очиж малыг нь тогтоож байя.

	— Алийн болгон тэнд байх вэ, хүү минь. Наад норсон хувцсаа тайлж, нүднийхээ хорыг гарга л даа.

	— Зүгээр, зүгээр. Тэнгэр цэлмэж байна. Хайдав ирж, галын дэргэд аяга цай ууг гээд гарлаа.

	Эжий миний нойтон хувцсыг галд ээн хатаах зуураа:

	— Миний хүү хэзээ нэг хүн болно доо. Харанхуй шуурганаар юугаа хийх гэж тийшээ явав даа. Рэнцэн ах нь байгаагүй бол осгож үхлээ шүү дээ гэхэд нь.

	— Рэнцэн ахыг идэх гэж байсан чононууд нь хаа очсон бол? гэж асуувал ээжийн нүд том болж:

	—  Дуу, нүгэл! Муу амьтны чинь амнаас хүртэл олигтой үг гарахгүй юм. Ямар элэнцгийн чинь чоно. Ахын чинь үгүйд ах болоод л явж байна даг. Чи түүнийг чононд идүүлж яах гээв? хэмээн зандрав.

	— Дугарсүрэн гуайгаас Рэнцэн ахыг чононд ээрэгдэж буйг нь сонсоод аврахаар модон буугаа авч гарснаа эжийдээ хэлбэл

	— Рэнцэн ахдаа тэгж хэлэхийн хэрэггүй шүү! гэж надад захив. Гадна шуугин исгэрэх шуурганы чимээ намдаж хагас татсан өрхний аяар жаахан нар орон дээр туслаа. Миний «Дундаа» хэмээн авгайлдаг хулгар нагац маань орж ирлээ. Тэр гараа үрчин галд ээж:

	— Одоо л нэг арилах нь шиг бололтой. Баруун хойноосоо бузгай хаяа гарлаа.

	— Яамай даа хэмээн ээж халаглан залбирна.

	— Рэнцэн мухар ганганд мал гаргалцаж байна.

	— Мөн ч сайн хүү юм даа.

	— Хэлээд яах вэ. Муу дүүгийн минь эзгүйд хэнээс ч илүү тус хүргэж байна шүү дээ.

	— Тийм, хөөрхий минь

	— Нөгөө парваан өчигдөр орой л манайд ирсэн. Хүний урамд уруудсан малын хошуу эргүүлсэнгүй.

	— Тэр тэгнээ. Бид хэд хот хороо янзлах санаатай хэчнээн ч ноцолдов доо. Үүдээр ч толгойгоо цухуйлгасангүй дээ. Ээж, Дундаад аяга дүүрэн идэх юм хийж халуун цай аягалж өгөнгөө:

	— Дүү минь наад норсон хувцсаа сольж үз. Тэнгэр дахиад аягүйтэх ч юм уу, яаж мэдэх вэ. Ядаж нүднийхээ хорыг гаргахыг бод!

	— Тэгмээр л байна. Цаадуул чинь юу гэх болдоо?

	— Юу гэдэг юм. Чи тэр айлын ажилд буулгагүй үхэр шиг зүтгээд ганц ишигний толгой мэдэх биш.

	— Ахыг л бодох юм.

	Ах ч бид хоёрыг ер нь боддог ч юм уу даа, бодоод ч толгойн мэдэлгүй дээ, зайлуул.

	— Эгч дүү хоёрын аминчлан хүүрнэж буй тэр ярианы учрыг би яахин олох билээ. Орой тийшээ салхи ч тогтлоо. Миний норсон хувцас ч хатлаа. Саасгай ч ирлээ. Тэр надтай ноцолдож, тоглосонгүй. Хувцсаа сольж, буруу харан толгой дэрэн дээр тавингуут хурхирлаа.

	Маргааш нь манайхан саахалтынхантай нийлсэн хонио ялгав. Манай хотын хүүхдүүд шилбүүр барьж хонь хураалаа. Энд тэндгүй ус урсаж, цав цагаан уулын энгэр бие бараантан, малын хөлөөр шавхай балбалзана. Бяруу шүдлэн голдуу үхэр ор сураггүй алга болсноос гадна, айл айлаас хонь ямаа нэлээд дутжээ.

	— Туулын эргээр эзгүй мал их байна гэдэг сураг гарна. Рэнцэн ах ээжид морио өгч, өөрөө айлаас ардаг үрээ гуйж унаад айлын хүмүүстэй цуг мал шүүхээр мордлоо. Намайг харж байхыг нагац бэргэнд захилаа. Хотон дотор хүүхдүүдтэй тоглож байтал нэг хүүхэн:

	— Эрэг духалчихаад, үүний адтай гэдэг нь. Нааш ир Борхүү, миний дүү гэж нагацын хүүг дуудан чихэнд нь шивнэв. Тэр урт хүзүүтэй бор жаал, хүүхний аман дээр дэрчгэр чихээ тавьж инээнгээ

	— Тэр уулын оройд юу байна? гэж хуруугаараа заахад нь би гайхан;

	— Аль? гэж тийш өлийвөл:

	— Тэнгэрийн хаяа гээд малгайг минь аваад шавхайд шидчихлээ. Би малгайгаа шүүрч авангаа улаан нүүрэн дундуур нь нойтон малгайгаараа саваадахлаа. Гэтэл түүний ах Шархүү үсрэн ирж намайг түлхэн унагаалаа. Өвдөхийн эрхэнд уйлж ийш, тийш хартал ойролцоохон үхрийн аглиун баас хэвтэнэ. Түүнийг базаж бостол, Шархүү надаас ах учир намайг сүрдүүлэн

	— А чи чулуудаалай! Гайгүй гэж өрөөсөн талаараа түрэн над руу дөхнө. Би түүнийг элгийлэн ам, хамраа элдэв янз болгон;

	— Муу вантан хэлт. Чулуудаарай гэдэг болохоос чулуудаалай гэдэг юм уу? гэж ухрахад:

	— Яана гэнээ хөө! гэж ухасхийв. Үхрийн баасаа явуулж орхисон чинь аз дайрч нүүрийг нь онолоо. Нөгөөдөх маань уйллаа. Би ч гэр лүүгээ хурдаллаа.

	Шархүү, Борхүү хоёр миний араас элдэж явна. Хариугүй гүйцэгдэхийн даваан дээр «хоньч» маань тэргэн дороос хуцан дайрч Шархүү буцан зугтав. Би гэртээ орж хаалгаа оньслов. Хавтсаар шагайвал Борхүү манай нохойг дуудан ойртуулж, овоодон барьж ах нь ирж яваа харагдана. «Хоньч» нүдээ улаан болгон, том цагаан шүдээ ярзайлган архирав. Айхын эрхэнд миний зүрх оволзон:

	— Хоньч оо! гэж би бархирав. Гэтэл:

	— Больцгоо! Яасан задарсан дамшгууд вэ? Борхүү чи наад нохой тавь. Шархүү чи харь! гэж Пунцаг нагацын зандрах сонстов. Тэгснээ:

	— Нааш ир. Пунцаадаа ир! гэхээр... улам чанга уйлав.

	Тэр манай хаалгыг тайлан орж ирээд намайг өргөн авч орон дээр сандайлан сууж нулимсыг минь алгаараа арчиж, духайн суугаа миний хацрыг үнсэн:

	— Эр хүн зоригтой. Гайгүй, тэгж л байг. Миний дүү ч насандаа хүрэхэд тийм хүний доор орохоор эр болохгүйдээ гэж намайг займруулав. Айлын чавганц маажигнасаар орж ирэн:

	— Та хоёр чинь аюулын зээ, нагац хоёр шиг суух чинь дээ. Амьтанд ад үзэгдэхээр хүү биш л юмсан даа. Хэн мэдэх вэ, бүү үзэгд! хэмээн үглэн тогооны өрөм ярж надад сүү аягалан өгөв.

	Би тэрхэн дороо шоглуулснаа мартаж, нүд анилдсаар унтсан ажээ. Нэг мэдэх нь ээ гэртээ ганцаар, гэрээс гарвал хоньч минь сүүлээ шарвагануулан гангинав. «Гэдэс нь өлсөж» гэж бодоод идүүрийг нь авчирч, цийдэм өгөх санаатай тогоотой сүүнээсээ хутган идүүрт хийгээд харвал хоньч маань урт улаан хэлээ гарган шуналтайяа долоов.

	Би өөрөө ч сүүнээс аягалж уулаа. Хоньч идүүртэй сүүгээ орхин гарсныг бодоход хүн, нохой хоёрын хэн хэн нь цадсан даг. «Эр хүн зоригтой байдаг юм» гэсэн нагац ахын үгийг санах бүр зоригтойгоо харуулах сан гэж бодно.

	Оройвтор нагацынхаар орвол хоолоо идэж байв. Үүдэн тушаа шүлсээ залгин зогсож буй надад үндсэн тагшинд хоол аягалж өгөөд

	— Миний хүү Бор ахтайгаа зэрэгцээд унтаарай! Ээж нь өнөөдөр ирэхгүй нь шиг байна гэж нагац ахын авгайг өгүүлэхэд

	— Би гэртээ хононо гэж хариулав.

	— Галзуурав уу? Айж үнгэлцэг чинь хагарчихна гэж хэлэхэд ёстой зоригтой хүн болохыг хичээж:

	— Юунаас айх вэ дээ гэв.

	—  Онгироо ч үхээр бол доо.

	— Дажгүй ганцаараа унтана.

	— Чи яаж чадах вэ?

	— Чадна. Хоньчийгоо үүдэндээ хэвтүүлээд хаалгаа оньсолно.

	— Тэг тэг. Унт. Энэ бид хоёрыг юу тоогоо аж гэж Пунцаа өгүүлэв.

	— Нялх амьтны зүрх дэлбэрчихвэл яах юм бэ?

	— Шөнө уйлбал би л очиж авна биз.

	Том эжий, Пунцаа нарын яриа ингээд шувтарлаа.

	Би гарч гэртээ ирвэл хөөрхий «хоньч» минь оцойн сууж байснаа над руу давхин ирж эзэн, нохой хоёр дээр дороо орон ноцолдов. Хоньч залхуурсан бололтой цагираглан ойчиж ярдаглав. Би түүнийг орхиж, ээжийн явсан зүг гөлрөн ширтэв. Тэгснээ зоригтой хүн болохоор гэртээ орж айлын эмээгээр зулаа асаалган дээш харан хэвтэв. Аймшигтай зүйл огт үгүй. Хоймор өргөсөн жижиг цөгцтэй зулын гэрлийг харсаар нүд хорсон анилдаж нэг мэдэх нь ээ унтжээ. Өглөө амьтан шуугилдахад сэрэн бослоо. «Адтай амьтан», «Хөөрхий дөө хүн болох гэж ядаж яваа амьтан», «Энэ ч ёстой л нохой шуугиулдаг эр болно» гэж хүмүүс ярилцана. Би улам оодорч «Тогоогоо даадаг болоосой цай чанаж уух сан» гэж бодов. Өдөр хэрд ээж ирлээ.

	Хэд хоногийн дараа аав ч аянаас ирлээ. Нэг хэсэгтээ арвайн гурил. чихэр, жимсээр туйлж бөөн баяртай явлаа. Намайг хангалуун цагаар Шархүү, Борхүү хэмээх ах дүү хоёр ч нүд үзүүрлэн шоглохгүй, харин намайг элдвээр хуурч идсээр байв.

	Рэнцэн ах аавыг ирсний дараа худалдаж авсан борлог мориныхоо дэлийг содолж тал, талд нь гарч зогсон ажиглаж ажиглаж, эмээллэж мордоод, ташуур өгөн давхив. Зурайсан тоос татуулан давхисаар бараа нь тасрав. Ээж гэрээсээ:

	— Миний хүү нааш ир! гэж дуудахад нь орвол арвайн гурил өрөмтэй нухаж тавьсан байв.

	 


IV

	 

	Баахан морьтой улс манайхыг зүглэн давхиж явна. Тэдний дунд ер бусын сонин гозгор оройтой цагаан хурган малгайтай хүн явна. Тэр манай гадаа буулаа. Хараад байхад нэг л таньдаг хүн шиг санагдана. Ээж гэрээсээ гарч ирж түүнтэй золгон үнсэж байна.

	— Миний дүү ахдаа ир гэхийн сацуу би эрчээрээ гүйж очлоо. Ах цэргээс ирж буй нь энэ ажээ. Хамаатан садныхан маань цөм доголон нулимстай. Ээж инээн, цай нүдэвч нулимс мэлмэлзүүлж байна. Хулгар нагац орж ирээд ахыг үнсэн бас л уйлав.

	Маргааш нь Рэнцэн ах морь хөтлөн давхиж ирэв. Ах тэр хоёр бие биеэ хармагц барилдаж аваад ноцолдов. Тэгснээ хөлсөө арчин сууж тамхилцгаав.

	— Чамд ч ердөө хууз л нэмэгдээ шив дээ. За тэгээд ном эрдэм их сурав уу? гэж Рэнцэн ахын асуухад

	— Цэргийн талын юмыг бол жаал зугаа сурлаа. Бичиг үсэгт гавьсангүй хө.

	— Одоо мордъё. Хоёул хэдэн айлаар бууя. Би чамд морь хөтлөөд ирлээ гэж Рэнцэн ах өгүүлэв.

	Ах цэргээс ирснээс хойш хот орж баахан архи авчирч худалдав. Нэг өглөө боссон чинь манай аяга шаазан хагарч ахын дух зүсэгджээ. Аавын өрөөсөн нүд хөхрөн хавдсан байна.

	Түүнээс хойш аав яваад эргэж ирэхээ болилоо. Нэг удаа ирээд юмаа аваад явах болов. Би уйллаа.

	— Энэ муу явж байг. Чи юундаа уйлсан юм бэ? гэж ээж намайг зандрав.

	— Миний хүү битгий уйл даа. Хүүдээ ирж байна гэж аав намайг аргадав. Тэгээд л мордоод явахдаа гэрийн гадаа зогсон буй намайг эргэн эргэн харсаар хамар даваад одлоо.

	Аавыгаа хэчнээн их санасан гэж бодно! Хожим сонсвол аав ах хоёр зодолдож таарахгүй болсон тул хөөрхий эцэг минь арга буюу намайг орхисон хэрэг ажээ. Аав минь ахын хойд эцэг бөгөөд түүнийг багад нь хэтэрхий их жанчдаг байсан учир ах ч тэсэхээ больжээ.

	Бас нэг сонин явдал болов. Чинээлэг айлд үрчлүүлсэн ах маань өргөмөл ээжтэйгээ тохирохгүй гэртээ буцаж ирэв. Ээж хоёр шараа зарж ах нарт хоёр морь авч өгөв. Хавар нь баахан төлөг холбож тус бүрд бүсний дурдан худалдан авав. Ах маань нэг морийг гурваар аваад хэд хоног унаад л дахин морины талд өгнө. Бага ах маань нэг их ч удсангүй зун нь цэрэгт явлаа. Өрх гэрийг толгойлогч ах олохоосоо үрэх нь их учир манайх гэдэг айл уруудсаар явлаа,

	Би ааваа ирэх болов уу? гэж шээзгий дээр гарч хардаг байлаа. Нэг өдөр зүүнээсээ баруун тийш олон үхэр тэрэг цувна. Тэнд аавыг явна гэж хүн хэлэв. Би дэрсэн дундуур гүйсээр нүүж яваа айлд дөхөж очвол цагаан халтар нохой урдаас дайрч би эргэн зугтав. Энэ үеэр аав маань давхин ирж мориноосоо буун харайж намайг тэврэн авч өвөр дээрээ суулган үнсээд «Хөөрхий минь!» гэж нулимс дуслуулж байна. Тэгээд дүүрээд мордлоо.

	— Аав аа! харъя гэвэл аав толгой сэгсэрч

	— Би танайд очихгүй. Харин чи аав. дээрээ ирвэл ир гэв.

	Эцэгтээ дүүрүүлж явах хэчнээн сайхан байвч ээжийгээ санах шиг боллоо. Аавыг тэргээ буулгаж ханаа дугуйлахтай зэрэг гэрийн зүг буцан гүйлээ. Ингээд л аав өөр хүүхдийн аав болсон хэвээр үлдлээ. Түүнээс хойш миний сэтгэл уужран ааваа санах минь багасаж билээ.

	Намайг лам болгох тухай ярихгүй болжээ. Өдөр хоног өнгөрөх тусам бие чийрэгжин хурга тугал буцаан гүйж, бургасан уурга барин «хонь мал үргээлээ» гэж айлын авгай нарт загнуулан явахдаа юү ч бодохоо болилоо. Аав маань үе үе ирж очиж явах болов.

	Намайг долоотой байхад Вандгай манайд ирлээ. Би түүнийг мориноосоо буухад цэргийн хээрийн сургууль «Нам булан» хэмээх газар хийхэд очиж үзээд сурсан зүйлээ гайхуулах санаатай «Сэлмээ сугал! Хатируулаад» гэж хашхиран гүйвэл:

	— Задарсан тархи вэ! Дуугаа тат гэж зандрав. Тэр лам манайд байн байн ирдэг болж билээ. Туулын дэнж дээр орших хүрээний зүүн талыг дээд булан, хүрээнээс баруунаа орших хэсгийг доод булан гэж нэрлэнэ. Манайх дээд буланд нутаглах тул онцын хэрэггүй хүн доод булангаас манай түүгээр үзэгдэх нь ховор. Гэтэл Ванчиг гэлэн манайд ирж хонон өнжин явна. Тэр ээжийг бусад дүү нарын нь адил Доодой хэмээн авгайлна. Түүний өгүүлэх нь:

	Доодой минь та отгон хүүгээ лам болговол толгой дээрээ хонхон дуутай үхэх сэн дээ. Түрүүчийн хоёр нь танд нэмэр болохоосоо өнгөрчээ. Ингэхээр хэдэн мал чинь ч барагдах нь дээ. Алсдаа үүнийхээ олсон арав таван шар цайгаар амь зуух болно шүү дээ. Тэгээд ч ээж, тантай уулзах юмсан. Айл бууж аяга цайгаа хувааж ууж суух сан гэж үглээд амар заяа үзүүлэхээ болилоо.

	— Харин л дээ. Би гэдэг аль ч үгүй эргэсэн хүн байх юм. Муу эгчтэйгээ уулзах сан гэж бодох л юм. Түрүүч нь лам болоогүй болохоор горьдлого тасраад байна шүү. Тэгээд доод булан оръё гэхэд ачлага уналгаас эхлээд хэцүү зүйл их байна. Юу ч гэсэн хүү ирэг дээ. Ярилцаж байж болдог юм билүү дээ гэж эжий өгүүлэв.

	— Тэр бид хоёр өөдтэй үг ер хэлэхгүй. Дүүгээ танхимын хүүхэд болгодог ч юм билүү гэж Гомбожоо ярьж явна гэж амьтан хэлэлцэх нь билээ гэж суудал дээрээ хайвалзан хөөргөө нясчин тамхиа нэрэв.

	—  Өөрөө л Гомбожоотой сайн ярь л даа!

	—  Танай хүүтэй би санаа нийлэх хүн бишээ. Тэр надтай таарахгүй хүрээнээс оргож гараад одоо явж байгаа нь энэ шүү дээ. Аминдаа бас «ард» зантай даг шүү. Ер нь танай энэ буланд чинь мухар толгойтой хүн (лам) ховорджээ. Байгаа нэг нь архи ууж, тамхи татаж, бурхны ном гэхээсээ илүү балайрч явдаг болжээ.

	— Энэ бид хоёрыг эндээс холдуулаад орон хүрээ бараадуулаад өгөх хүн алга. Танай тэнд очлоо гэхэд та нар цөм номын мөр хөөгөөд хөдөө ховор гарна. Эндээ байвал сайн муу ч гэсэн ах дүү нар маань арай ч хар нутаг дээр хаяхгүй шүү биз.

	— За, за. Та арга саам заагаад байх шив дээ. Би мордлоо гээд яваад өглөө.

	Үнэхээр ээжийн олон хамаатнаас лам нар нь доод буланд нутаглаж, хүрээ хийд бараадан гэр малын ажлаас хөндий сууна. Харчуул нь гол төлөв дээд буланд нутаглаж, ан гөрөө хийж, аян жин тээж амьдардаг байв. Вандгайг мордон одох хударгаар ах, Рэнцэнгийн хамтаар давхин ирэв.

	Тэр хоёрын дуулах нь:

	 

	Бууран тэмээ байтлаа

	Бурантаг юундаа сунгаав

	Бурхны ламбугай байтлаа

	Барьцад юундаа шунаа вэ.

	Атан тэмээ байтлаа

	Ачаа яагаад даадаггүй юм

	Авралын ламбугай байтлаа

	Амьтан яагаад шулаав.

	 

	— Хоёр гөлөг минь ямар муу ёрын дуу хаанаас сураад ирээв? гэж эжий асуув. Гомбожоо:

	— Ээж ээ! Сумын төв дээр ший гарч байна. Тэндээс сураад авлаа шүү. Базарваанийг үзүүлбэл дор нь сурна даа.

	— Цагийн эрх юм байх даа. Хүүхдүүд ийм ч болох гэж дээ хэмээн ээж үглэн босож, тэр хоёрт өрөм боов таваглаж өгөв.

	— Энэ чинь юун сайхан зөөлөн боов вэ?

	— Вандгай чинь ирээд өгсөн юм.

	— Хүүгээ хүрээнд суулга! Энээ тэрээ гээд улаан хамартаа тамхи чихэж байна уу?

	— Дэмий донгос! Хаанахын ямар амьтан ах гэлэнгээ элдвээр хэлж байсан юм.

	— Багад минь даанч өрөвдөлгүй зарж, жанчиж байсан болохоор ер гомдол тасрахгүй юм.

	— Чи өөдтэй явсан бол хаанаас тэгэх вэ.

	— Дүүгээ хүрээнд суулгахгүй. Харин Лүнгийн сургуульд оруулмаар байна. Цэрэгт явахдаа ядаж захидлаа хүн гуйж бичүүлэхгүй байх шүү дээ. Рэнцэн ах хажуугаас нь:

	— Ёстой тэр нь дээр. Манай эгчийн нөгөө жаал охин чинь одоо түгдрэлгүй уншдаг болжээ. Бас хөөрхөн нь аргагүй дуулна. «Хурц улаан тугаа өндөр өндөр өргөе» гэж гараа гозгонуулан бүжиглэнэ. Их эд ээ!

	— Миний дүү ч сургуульд орвол гялалзуулаад өгнө. Энэ жил нас болоогүй. Ээж:

	— Миний хэлж суугаа, та хоёрын ярьж байгаа мөн ч оноосой доо! Та нар шиг нь бурхны номыг буруу тийш мушгиад яана даа. Амьтанд л ад үзэгдэхийн нэмэр.

	— Доодой минь, олноороо учир ойлгох болсон цагт хүүгээ хүрээнд суулгаж юу хийнэ. Тарвага алж сурсан нь хол дээр. Гомбожоо бид хоёр хүрээнд суугаад юу сурав. Нус нулимстайгаа л баахан холилдсон. Тэгэхийн оронд сургуульд л өг ! гэж ээжийн үгийг угтуулж Рэнцэн ах өгүүлэв. Гомбожоо ах тэндээс инээн:

	— За миний дүү цэргийн дарга болоод Рэнцэн ахдаа үзүүл гэв. Тэгэхэд нь би:

	— Битгий хөдөл! хэмээн хөмсгөө зангидан ахыгаа босгож «Номхон! Зэрэгц дундаа! Нөхөр дарга нар!...» хэмээн хашхирав.

	— Ийм гулжганасан дарга байвал хэцүү еэ гэж тэд хөхрөлдөв.

	Тэр жил манайх урьдын адил нагацынтай айл намаржиж, өвөл нь «Билүүт» хэмээх газар бууж, айл хунарын хүмүүсийн ярих ардын үлгэрийг сонсон тогтоож «Цагаан сар» гаргав. Би хар дээл өмсөж, хавь ойрын харагдсан оготно зурмыг хавчаахайгаар харваж, жаал ахтай хоёулаа хоёр тал болж байлдан тоглоно...

	Гэлэн ахынхтай зусланд айл бууснаас хэдэн өдрийн дараа тэднийд айраг ууж суутал нохой хуцав.

	— Яадаг билээ. Нөгөө парваан чинь согтуу ирж явна гэж хүн амьтан халаг алдав.

	— Хүрээнд манай ах лам гавжийн дамжаа барих тул бадар барьж явна гэж манай хотын айл бүрд орж юу өгснийг нь авч явсан туранхай хөх лам хаяа нь шуулттай ханын нүдээр шагайж харснаа:

	— Сүрхий хүн, дуулдаад байдаг чинь энэ юм бий. Эр нь ч аюулын бололтой юмсанж. Яахыг нь харж байя. Айхын хэрэг огт байхгүй гэж өгүүлэв. Парваан морио хантайран хаяж гуйвсаар гэрийг зүглэхдээ:

	— Хөөе, муу шар гэлэн чи хаана байна? Наашаа гараад ир! гэж хашхирав. Орж ирүүтээ тэр:

	— Танайд амны цангаа гаргах юм байвал хийгээд аль! Хүрээ орохоороо лам болдог, хөдөө гарахаараа хар болдог чам зэргийн муу шар харгис, надаас юү олж иддэг юм гэж есөн тамгатай тогоотой сүүг нь өшиглөн цалгиулж, хутга гарган:

	— Хөхүүрийг чинь хага татна! хэмээн агсрав. Тэр гэрт бүлтэй, зоригтой эр байсангүй цөм л гэрийн өрөөсөн талд бөөгнөрөв. Харин нөгөө хөх лам суусан газраасаа үл хөдлөн, тачигнатал инээж:

	— Зэвсэггүй лам, чадалгүй авгай хүүхнүүдэд бяр заадаг яасан ичгэвтэр эр вэ чи. Төрийн хар хүн санаатай юм бол цагаан идээнд мэс гаргаж юугаа хийнэ гэв.

	— Яана гэнээ, муу бадарчин чи? Чамд ямар хамаатай юм бэ?

	— Чи бадарчинд юу хайрладаг баян бэ? гээд лам босон харайж тохой руу нь алгадан хутгыг нь алдуулаад, том гэрийн үүдээр гартал өшиглөв. Парваан гэрийн гадаа гулдайн ойчиж хэсэг хэвтсэнээ босож уяан дээр очин бүүргэнээсээ ташуураа авч:

	— Муу бадарчин минь хүрээд ир! гэж дуудахад нь лам ханцуйгаа шамлан гарч:

	— Дутуу байвал гүйцээчихье! Хэрэв намайг энэ хар хүүгийн гарын угаадас болбол олон минь харж үзээрэй! гээд парвааны хажууд очиж цохиж унагаагаад эрээн булчин дээр нь өвдөглөн дарж ханцуй руу нь унь шургуулж гарыг нь тэлэн боогоод гэдрэг нь харуулан хаяж:

	— «Бадарчин явбал балагтай, батгана явбал өттэй» гэж энэ дээ, дүү минь! Ахдаа хонзон санаж байгаа бол архиа гарсан хойно ахиж үзээрэй! гэж хэлээд гэрт орж айраг залгилах зуураа:

	— Эр харьж болилоо гэхэд энэ зэргийн хүүдээ элбэгдэнэ дээ. Та нар зүгээр сууцгаа. Тэнэмэл лам, танхай эр хоёр учраа ололцоно гэнэ. Би хөл, толгой хоёроороо ээлжлэн газар балбаж тэлчлэн буй парваан Дугарсүрэнг хараад ихэд баярлаж билээ. Тэгээд гэртээ гүйн орж, «Хүрээний лам хүчтэй байдаг юм даа» гэж бодоод

	— Намайг хүрээнд суулгаж өгөөч гэж ээжээсээ гуйвал

	— Ахаасаа л асуу, хүүгээ сайн лам болбол ээж нь толгой дээрээ ерөөлтэй үхэхгүй юү гэж хэлээд

	— Миний хүү яагаад лам болъё гэж санав.

	— Лам болоод парваан Дугарсүрэнг цохиж унагая гэхэд:

	— Өө зайлуул, миний хүү иймэрхүү л бодолтой яваа вий дээ гэв. Би хавчаахайгаа шүүрэн авч:

	— Парвааныг хүлээтэй дээр нь өрөөсөн нүдийг нь сох харвачихаад ирье! хэмээн гүйн гарах гэтэл ээж намайг хормойдон барьж:

	— Ээжийн хүү тэгдэггүй юм. Цаадах чинь сүүлд миний хүүг алчихна. Тэгээд ч ах чинь алс хол явахад миний хүүг хэн өмөөрөн өмгөөлөх вэ? гэж аргадах зуураа хавчаахайг минь гараас булаан унины углуургын харалдаа хавчуулав. Ууртаа багтран, түрүүлгээ харан газар самардаж уйлбал гэлэн ах манай гадаа ирж учрыг ээжээс сонсоод:

	— Тэр дэндэнэ ээ, дүү минь. Нас чинь бага, цус чинь шингэн байна. Ер нь тэгээд өдийдөө хүний нүд сохолно гэж тэмүүлж яваа хүн энэ дээшээ яах болж байна даа!.

	— Яадаг юм. Би тэгвэл лам болж байгаад зодоон сурч муу парвааныг ална.

	— Хүн ална гэнэ үү? Одоо л дургүй хүргэж байж тас алгадуулах нь л дээ. Чихэнд чинь хэлээд үг авахгүй бол маханд чинь хэлж өгнө шүү! гэв.

	Би санасан санаандаа хүрэхийг нэгэнт өнгөрсөнд гутран гөлөлзөж суув. Гэлэн ах намайг өрөвдсөн бололтой.

	— За нааш ор. Намайг өмөөрөхчөө шүү болж байгаа амьтан юм биз дээ хэмээн толгойг минь илэн тэвэрч гэртээ аваачиж айраг аягалж, «домбон чихэр» хагалж өгөв.

	Оройхон тийшээ парваан Дугарсүрэн:

	— Гэлэн гуай намайг тавиад өгөөч! Би юү болох нь энэ вэ? хэмээн дуудан өгүүлэв. Нөгөө лам маг маг инээж, нэрэлхэхдээ ухаангүй согтуу явсан дүр үзүүлж байна гэсээр дэргэд нь очиж:

	— Нутгийн ах дүү нартаа битгий муу санаарай! Би хөндлөнгөөс оролцсон юм. Санаа байвал хоёул амьтнаас хол очиж нэгийгээ үзэлцье. Чи нэг их согтуу биш байдаг шүү дээ! гээд хүлгийг нь тавихад:

	— Би үнэхээр согтуу явжээ. Ламбугай минь намайг өршөөгөөрэй! гээд үг дуугүй мордон явав.

	Түүнийг далд орсны дараа:

	— Чадал муутай хүн дарлаж явбал бах нь ханах эр юм даа гэж ээжийг хэлэхэд:

	— Манайханд угийн жаахан хонзонтой дог оо гэж гэлэн ах өгүүлэв.

	— Юуны яасны хонзон?

	— Багадаа манайхаас нэг даага унаж яваад нүдийг нь тэс цохичихсон байхаар нь би явгалаад хээр хаячихсан юм. Бас Гомбожоо цэрэгт явахынхаа жил морины нь цавь руу хатгаж булгиулаад сүйд хийх дөхөв дөө.

	— А-а бүү мэд дээ. Ер нь хүн хараажаар андашгүй дээ. Амьтныг сүрдүүлж эрхэндээ оруулахыг оролддог өөдгүй эр энд тэнд мэр сэр тааралддаг даа. Надад тэдний л нэг шиг санагдлаа гэж «долоон гүзээний зодоонт» хэмээгдэх туранхай хөх лам өгүүлэв.

	Тэр жилдээ би хүрээнд ч суусангүй, сургуульд ч орсонгүй, харин «Нэгэн арвын арав, арван арвын |нэг зуу, арван зуу нэг мянга, арван мянга нэг түм, арван түм нэг бум, арван бум нэг сая, арван сая нэг живаа, арван живаа нэг дүнчүүр...» хэмээн тогтоож тооны хүрд цээжлэн, гурван шагай хаях, дөрвөн шагай орхих, алаг мэлхий, таван хошуу мал зэрэг тоглоом тоглож, бас шагалцаж, бөгцөг нясалж, тэмээ цохино. Энэ бүхэнд тоо хэрэгтэй тул дөрвөн аргын тоо нэлээд мэддэг боллоо. Жаал ахын хойд эх бидэнд шинэ тоглоом ихэд зааж өгнө. Үүний зэрэгцээ ээжээ дагаж хонь малд явна. Аргал, харгана түүнэ.

	Өвөлдөө би нэлээд хэдэн үлгэр оньсого тогтоож, нэг айлд сонссон үлгэрээ нөгөө айлд ярьж өвөлжив. Ах маань баруун Туул руу явчхаад хааяа л нэг үзэгдэнэ. Ирэх тоолонд нь манай мал хорогдоно. Хавар нь манайх «Шанага» хэмээх газар хаваржлаа. Айлаас ачлага гуйдаг болов. Зун нь Туулын хойд эрэгт зусав.

	Манай, айлын хүүхэд хүрээнээс ирэхдээ амттай сайхан боов авч ирэв. Тэгээд тэр:

	— Цав гэж юу байдгийг мэдэх үү? Бэрээсээ идэж үзсэн үү? Гавжийн дугуй ямар байдаг юм бэ? Харанга гэж юу вэ? Бүрээний шатан дээр гарахад тэнгэрийн хаяа харагдана. Чи мэдэх үү? гэх мэтээр асууж ярих нь нэн сонин бөгөөд түүний мэддэг зүйлийг бүгдийг нь мэдээд авах юмсан гэж хор хөдөлнө.

	Ах маань хамаатан садныхаа үгэнд үл орох тул тэд манайхыг тээршээх болсон хэрэг юм уу, хар нутаг сахиж үлдлээ. Тоглох хүүхэд ч олдохоо болилоо. Ааваа санах зовлон ахаа үгүйлэх зовлонгоор солигдов. Далан дэрсний дундуур гүйж дэнжийн айлд очиж тоглоно. Хэд хоногийн дараа ганцаар дэрсэн дундуур тоглож явтал ард нэг юм сэрчигнэх шиг сонсогдоход цочин эргэж харвал ах маань морио хөтөлчихсөн гэтэж явна. Ахаа үзээд яаснаа ч мэдсэнгүй уйлав.

	— Миний дүү! хэмээн ах минь намайг үнсэн урдаа дүүрч гэрийн зүг давхиулав. Замд гайхал парваан дайралдаж мориныхоо амыг татан мэндэлснээ:

	— Яасан сайхан ташууртай юм бэ үзье! гэж ахын ташуураас угзрав. Ах ташуураа шувт татан авлаа. Тэр бидэнтэй зөрөн одсоноо буцан давхиж ирээд:

	— Энэ муу чинь цаанаа л нэг ханхгар харагдаад байна шүү гээд ахыг нудрав.

	— Тийм байгаа биз гээд ах хариуд нь түлхэв.

	— За больё доо! Чи бид хоёр ярих юм их бий дээ, хүү минь.

	— Ярь л даа, чи. Тэд арай л зодолдолгүй салав.

	Ах гэртээ хариад баруун Туул руу очиж нутаглахаар ээжтэй тохирч хэд хоноод манайх нүүлээ. Зуур хоноод Туулын гүний хүрээ орлоо. Бандихай биднийг тосож ирлээ. Бид хамаатны нэг ламынд орж цай уулаа. Би тэдний гоё модон ор, эрээн хивсийг их сонирхов.

	— Чамайг сайн лам болбол эднийг бүгдийг нь өгнө гэж тэр лам хэлэв. Би бушуухан шиг сайн номтой болчхоод энэ гоё зүйлийг нь авах юмсан гэж яарч билээ.

	Хүүхдийн гэнэн бодлын эрхээр хүрээ рүү ийнхүү зугуухан татагдаж байсан хэрэг ажээ.

	Манайх цааш хөдөлж явсаар хот айлын гадаа очив. Нөгөө Аяа хэмээх навсгар чавганц тосон гарч:

	— Еэ лам аа! Бузгай том болж дээ. Энэ ч намайг тоодоггүй хүн дээ хэмээн үглэсээр намайг боорлон буй шар нохойг хол хөөж мориноос өргөн буулгаж үнсээд гэртээ оруулав.

	Тэр өдрөөс эхлэн бурхан номын тухай сонсох болов. «Дуу дуулбал нүгэл. Лам хүн дуулдаггүй юм» гэнэ. Нэг удаа ахын гансыг зууж үзвэл «Амьдын хар нүгэл. Лам хүн хэзээ ганс зууж явсан юм» гэнэ. Дэрсэн хавчаахай барьж явж болохгүй гэнэ. «Амьтан алахад нум, сум хэрэглэдэг юм. Ер нь чавх нүдэнд гэж хэзээний үг» гээд хавчаахайг минь аваад нөгөө чавганц галд хийчхэв.

	— Тарвагачдын дэргэд байгаад энэ хүүхэд нь алах, хядах гэхээс өөр тоглоом мэдэхгүй юм. Орон хүрээ бараадахаараа зүгшрэхчээ шүү болдог байгаа даа гэж өгүүлнэ.

	Манай хуучин нутгийг бодвол лам хүн маш олон. Айл болгоноос л лам хүн гарч харагдана. Нүглийг тэвчигч тэр ламбугай нар мөрийтэй даалуу тавина. Зарим нь архи ууж, тамхи татна. Нагац чавганцын өгүүлэх олон нүгэл, лам нарын үйлдэж буй нүгэл хоёрын учрыг ололгүй явтал, намар өнгөрч өвөл болов.

	Вандгай хэмээх улаан хамарт лам хөдөө гэртээ нэг удаа ирээд хойтон зун гавжийн дамжаа барих гээд зав багатай хэмээн яаран явахдаа:

	— Лам болоод яах юм бэ? Тан шиг улаан хамартай болох юм уу? гэж хэлсэн хүүхэд чи мөн билүү хө? гэж зэвүүн харав.

	— Айл хэсэж их үг хэлж, үлгэр ярьж явснаас хүрээнд бушуу суулгавал дээр хэмээн ээжид бас хэлэв.

	Тэр жил «цагаан бурхан» хэмээх өвчин дэлгэрч би хүрээнд суулгүй өвөлжиж хавар боллоо. Айл саахалтын хүмүүс намайг үлгэр амархан тогтоодог сэргэлэн хүү хэмээн магтавч их үгтэй, хэвлүүн, алгадаж ханашгүй хүүхэд гэж муучлах хүн ч бас гарна. Нэгэн орой хоол идэх үедээ хавирганы өөхийг ялгаж төмпөнд шидсэнд ээж маань:

	— Миний хүү битгий тэгж бай. Хүрээнд суувал чамайг ингэж дураар чинь загнуулах хүн ер олдохгүй. Зодуулахын л нэмэр болно гэж аргадан өгүүлэв.

	— Эднийх энэ тэр шалтаг заасаар хүүхдээ хүний нь байлгаж эцэс сүүлд нь тарвагачин болгох гэж байгаа юм гэж нагац чавганц үглэнэ.

	Хавар ногооноор хүрээний ойролцоо ирж буув. Эжий улаан даавууны захыг эмхэрдэж орхимж оёв. Шинэ лам дээл хийв. Үсийг маань тонгоргоор хусав.

	Нэг өдөр гавжийн цавд очно гэж Аяа надтай хамт үхэр тэргээр хүрээ орж ирэхдээ:

	— Ээ хайрхан, дуган сүмийн ганжир гялалзаад хүрээ мөн ч сайхан шүү, олон түмэн хувраг минь! гэж явснаа тэрэгнээсээ буун намайг хөтлөв.

	Хаврын хавсаргатай тэр өдөр Ванчиг гэлэнгийн хашааны хавиар лам нар ихэд цуглажээ. Нэг бандийг олон .хүүхэд тойрон зогсож:

	— Өгөх үү, үгүй юү! гэж тал талаас нь давшлахад тэр банди өрөвдөлтэйгөөр орхимжоо тайлан хаяад зугтав. Тэд араас нь чулуугаар нүүлгэж байна. Гэтэл цаанаас нэг залуу лам гарч ирээд:

	— Яасан задарсан зулбасгууд вэ? Хүүхэд бүүрлээд гэхэд      

	— Ямар ч байсан муу «ходоод» чамд хаа хамаатай юм гэж нэг нь хариулав. Залуу лам ухасхийн томоохон хүүхдийг барьж аван алгадаж, булаасан орхимжийг нь зугтсан бандид эргүүлэн өгөв.

	Тэр жаал нулимс мэлтгэнүүлэн зогсоно. «Дийлсэн нь дэлдийснийгээ нанчдаг нь хүрээ хийдийн ёсон» болохыг би зах зухаас нь ийнхүү эхлэн харав. «Энэ олон хүүхэд миний орхимжийг булаагаад авчихвал яана. Бандихайдаа хэлбэл бас ингэж алгадах болов уу? Тэр том жаал ахгүй юм болов уу» Миний энэ бодлыг Аяа чавганц тасалж, малгайг минь аван намайг хашааны хаалгаар оруулан өвгөн багшид мөргүүлэв.

	Маргааш нь ч юм сан билүү, тэр олон ламаар дүүрэн гэрт гэлэн ах гэнэт орж ирэв.

	— За энэ чинь ямар сонин хүн бэ? гэж нэгэн зэрэг нирхийж «Дээшээ залар! тийшээ суу» хэмээн ар өврөөс нь угзчин татав. Арай гэж зай олтол «Хөдөөгийн хөх ламтны амгаланг эрье» гэж цөм хөөргөө өвөр дээр нь овоолов.

	— Хүрээ орж ирдэггүй ламыг хуврагууд ингэж үздэг юм гэж нагац чавганц над шивнэв.

	Нөгөөдөр нь гэрт цугласан лам нар даллага авах үеэр би мэддэг номоо тэднийг даган маш чангаар уншив. «Ямар нүүрэмгий хүүхэд вэ? Зөвөөрөө эргэвэл сайн лам болно» гэж хүмүүс магтав. Тэр нэгэн удаа хүрээнд сууж хоцроогүй ч, улаан хамарт ламын гарт орох цаг маань тун ойртсон байжээ. Би хүрээнд сууж «долоон гүзээний зодоон» сурч парвааныг зодохыг зорьсон хэвээр билээ.

	 


V

	 

	Намайг дөрвөлжтэй аргал ачаастай тэргэн дээр суулгаж нагац чавганц өгүүлрүүн:

	— Ээ дээ Базарваань минь хичээж үзээрэй. Олны газар амаа татаж яваарай! Би чамайг байтугай дацангийн унзадыг хүртэл хэлж сургаж хүн болгосон юм шүү! Вандгайнхаа үгэнд сайн ордог юм шүү. Номоо сайн тогтоогоорой. Ээ дээ хичээдэг юм шүү дээ.

	Ээж үүдэндээ шанагатай сүү бариад зогсож байснаа тэрэг хөдлөхөд:

	— Миний хүү эрдэм номтой сайн лам болоорой! Сахиус минь өршөө! хэмээн залбирч тахил өргөв. Эргэж харах гэсэн чинь

	— Чигээрээ яв. Юундаа хоргодоов. Чи ор хө гэж Аяа ээжийг зандрав.

	Бандихайн хөтөлсөн аргал ачаастай хэдэн үхэр тэрэг жигд хэмээр сажилна. Мөргөлчин цувдаг тэр замаар хэнтэй ч ярихгүй гэлдрэх юутай уйтгартай вэ? Бандихайн унасан хээр морь явуут дундаа өвсөн толгой шүүрнэ.

	Энэ тэрийг ажиглан явтал баруун Цагаан хөтөл хэмээх жижиг гүвээг давтал хүрээний сүм, дуганы ганжир гялалзан харагдана. Урьдын нэгэн адил хамуунд таталдсан ноход хог дээр овооролдон гасалж, тэнхлүүн зарим нь үхэр тэрэг тосон ирж боорлоно. Шоголтой ном тэврээд гүйж яваа бяцхан банди намайг хараад хэлээ гаргаж байна.

	Туулын гүний хүрээний хойд хэсэгт орших шургааган хашааны ард Бандихай мориноосоо буун үхэр тэрэгний боодой мулталж, аргалаа асгах хооронд би хашаанд гүйн оров. Өвгөн багш хэмээх хүрээний хуучин хамбын өргөөнд орж залбиран тонгойвол лам инээмсэглэн эрихээрээ адисалж:

	— Чи хүрээнд суухаар ирэв үү? гэхэд

	— Тиймээ гэвэл

	— Үүнээс хойш чанга ярьж байгаарай хө, миний чих хатуу шүү хэмээн өгүүлэв.

	Догшин ширүүн Вандгай хааш явсныг бүү мэд, гэртээ алга. Надад хийх ажилгүй. Орой дээр нь зүсэн зүйлийн шувуу овооролдсон дуганыг ширтэн ажиглах буюу биеэ урж гаслан буй хамуутай нохой, хашаа байшингийн дээгүүр дамжин гүйх муур тэргүүтнийг харж гөлрөн зогсоно. Бандихайг даган гол руу усанд явахад нэгэн цоохор банди хашааны гадаа нүүр гараа угааж байна.

	— Жүдийн жасын таримал толгойт юү хийж байна? гэж Бандихай асуув.

	— Хамбын хашааны хялман гунатай мөргөлдөхөөр зэхэж байна гэж хариулав.

	— Юу гэнээ хө! гээд Бандихайн дайрахад цаадхи нь бултан зайлав.

	Уснаас ирээд борцтой хоол хийж идэв. Үүцний махаа нэгэнт дууссан тул борцтой хоол маш амттай санагдав. Ингээд л дураараа дургих юм бодож байлаа. Манай хамаатны нөгөө баян ламын гэр миний суугаа хашааны хажууд учир тэднийхээр бас гүйж орно. Тэр Аяагийн хэлээд байдаг цогчин унзад нь юмсанжээ. Түүнийг даган орхимж нөмрөн хуралд очиж суув. Хүүхдүүд намайг тойрон шавж:

	— Нэр чинь хэн гэдэг вэ?

	— Гэр хаана байдаг вэ?

	— Унзад гуай танай юү юм вэ? гэх зэргээр шалгааж байснаа:

	— Үүнд чинь ямар цол өгөх вэ?

	— Аа бүү мэд. Наадах чинь учир нь олдохгүй хачин амьтан байна гэлцэн байтал хурал эхлэв. Би хүүхдүүдийг дуурайн жавдан хэмээх эгнээ суудал дээр хөдөлгөөнгүй суув. Манз хэмээх цай өгөхөд хамаатны ламын өвөртлүүлсэн мөнгөн тагшийг гаргаж ирвэл:

	— За энэ жаалыг «Мөнгөн аяга» гэж нэрлэе! гэцгээв. Хурлын гадаалгаар хамаатны лам хүүхдүүдэд хандаж:

	— Дүүг минь шогловол торлогийн амт үзүүлнэ шүү! гэж хялайн өгүүлэхэд банди нар цөм доош харан чимээгүй болов.

	Хэсэг том лам нар манай хамаатан Дагдан унзадтай ярилцах зуураа:

	— Манай хүрээнд чинь шинэ лам нэмэгдээ юү?

	— Тийм ээ. Энэ бид хоёр эгч дүүсийн хүүхэд юм. Санаанд таарахаар хүн болбол дөрвөн ханат, дөрвөлжин байшин хоёрыг минь өвлөх учиртай хүн. Одоохондоо Вандгайтай хамт байж «А» үсгийн толгой мэддэг болог! Алсдаа над дээр ирэх учиртай юм гэж ярихыг сонсов. Гэтэл нэг том лам намайг дуудаж:

	— Чи Дагдангийн юу нь вэ?

	— Бүл дүү нь

	— Хараач хө. Ванчигсүрэнгийн...?

	— Бас бүл дүү нь

	— Их эд юм хө! Чи Ванчигийг хэн гэдэг вэ?

	— Вандгай.

	— Бадмыг

	— Бандихай.

	— Дагданг?

	— Дадиа.

	— Хүүхдүүд чамд ямар цол өгөв?

	— Мөнгөн аяга.

	—  Мөнгөн аяга ий? Яасан сайхан билэг дэмбэрэлтэй цол бэ.

	Хүүхдүүдийн цол бас их учиртай даг шүү. Харахгүй юү, энэ муу Цэрэндоржийг чинь мангуу гэж хочилсон. Уг нь тэнэг хүн биш дээ. Гэхдээ л ном суралгүй өнгөрлөө. Бас энэ Бэх гуайг «цоорхой уут» гэдэг байсан. Үнэндээ л өөдөлсөнгүй дээ гэлцэхийг чагнан зогсвол:

	— Холд, холд! Том хүний яриа бүү чагна! хэмээн Дадиа намайг хөөв.

	— Энэ ч Бадам та хоёрыг тоохгүй царайны хүү байна. Харин Ванчигийн гараас ч гарахгүй л дээ гэлцэнэ.

	Вандгай ч ирдэггүй, ном ч заалгадаггүй, Дадиа Бандихай хоёрыг дагаж хуралд очиж суучхаад, ирж хоёр гэр дамжин хоол идээд л урьд хөдөө тогтоосон номоо хоолой шахан уншина. Заримдаа тавагтай идээ барин завилан сууж байгаад ч уншина. Дадиа намайг дөгөөж:

	— Манай Базарваань зэгсэн сайхан хоолойтой унзад болно шүү гэж орсон, гарсан хүнд ярина. Тэдний хөдөө гэр чинээлэг тул идэж уух нь элбэг дэлбэг. Орж гарах хүн амьтан олон. Бас тэрбээр наймаа арилжаа багагүй хийх тул таних, танихгүй харчуул ч их цуглана. Тэрбээр ихэнхдээ хөдөө байна. Нэг өдөр унаа нь ирж тэр явав. Цөөхөн хоногт дураар тавьсан тэр хүнд би нэлээд дассан байжээ. Дагаад явмаар санагдавч явган би яах сан билээ.

	Оройхон тийшээ ном нийлэхээр зүүн хүрээ орсон Вандгай хүрч ирэв. Тэр намайг хараад загнасан ч үгүй, үнссэн ч үгүй. Би түүний юу хэлэхийг хүлээн зогсоно. Вандгай морио хөтөч хүнээр явуулаад, өвгөн багшийнд бараалхан гэртээ орж, шүүгээ, шургуулгаа нээж данх, саваа гарган үзэж, заримыг нь арчиж зүлгэнэ.

	— Чи юу хийж байна? Дүрсгүйтэж байна уу?

	— Үгүй, хуралд хураад л байна?

	— Бандихай чинь хаана очсон бэ?

	— Мэдэхгүй.

	— Алийн болгон зүгээр суух вэ? Номоо үзнэ дээ хө гэж байна.

	Тэр орой нь бэх найруулж тавиад маргааш нь үзэг (цагаан толгой) бичиж эхлэв. Мөн шогол бэлдэж энд тэндээс ном цуглуулан түүнд хийв. Төдийлөн их ургаагүй миний үсийг авч гар нүүрийг минь угааж дээл хувцасны минь шороог гүвж янзлав. Тэгэвч ном заасангүй. Нэг удаа усанд дагаж яваад таних хүүхэдтэй дайралдаж баахан барилдав,

	— Вандгай нэгэн таньдаг ламдаа ярих нь:

	— Энэ ер надад дийлдэхгүй хүн дэг ээ. Өчигдөр усанд дагаж яваад айлын хүүхэдтэй ноцолдоод хоцорч байна. Муу хогийг тэгж толгой дээрээ гаргана байхаа гайгүй гэхэд нь

	— Лам хүн хараадаг юм уу? гэвэл цаад лам нь хөхрөв. Вандгай ч бас инээж:

	— Ийм хог байгаа юм гэв.

	— Маргааш нь надад орхимж нөмрүүлэн ном тэврүүлж, өвгөн багшийнд дагуулан орж мөргүүлэв. Вандгай их л сайхан зантай.

	— Багшийгаа дагаад унш! гэв. Өвгөн лам үзгийн эхний гурван үсгийг хэлж өгөв. Сүүлийн гурван үсгийг гурвантаа давтан уншуулав.

	— Бие чилж, гэдэс өлсөж, гэрээ санана. Нэг удаа эзгүй хойгуур нь тавагтай махнаас нь хэрчээд идэж суусан чинь Вандгай орж ирээд:

	— Чи яаж байгаа юм бэ? гэж асуухад нь

	— Гэдэс өлсөөд хэмээн хээв нэг хариулбал

	— Яасан дураараа юм. Далд хий хө! гэж зандрав. «Тоглож байгаа юм болов уу» хэмээн харвал ухасхийн ирж тавагтай махыг булаан аваад:

	— Чихгүй толгой шиг суугааг нь... хэмээн намайг түлхэн унагаав.

	«Дэргэд чинь идэж болдоггүй юм бол хулгай хийгээд иднэ дээ» гэж би бодон шүдээ зуув.

	— Юманд явсан хойгуур нь хулгай хийгээд хоёр том хэрчиж аваад гудамжнаа гарч хахах шахан арай ядан идэж амжаад гэртээ ортол ч Вандгай ирэв.

	Тэр шүүгээгээ уудлан тавагтай махаа харж:

	— Чи хулгай хийж ээ? гэв.

	«Ямар мэргэн лам бэ? Хоёрхон хэрчим авахад мэдэж байна» хэмээн би тэр үед санаж билээ. Одоо бодоход үнэхээр инээдэмтэй. Байсан юмыг хороосны дээр, амаа арчаагүй учир илхэн байгаа биз.

	Ашгүй, намайг Вандгай зодсонгүй өнгөрлөө. Үзэг нүдэлж дуусахад ном заалаа. Тэр номыг бурхны ном хэмээнэ. Тэрхүү бурхны ном нь ээжийн зааж өгдөг «Малын хай», «маханд байдаг шувууны нэр» шиг ойлгогдохгүй. Гэтэл түүнийг заавал тогтоох албатай. Өдөрт бага багаар цээжилнэ. Тэр номыг бас зөв дуудах ёстой,

	Миний хэл зүгшрээгүй тул хазгай хэлнэ. Вандгайн зааснаар дуудаж үл чадаад нөгөө «таван салаа боов» гэдгийг анх удаагаа «хүртэв». Чих шунгинаж, нүд харанхуйлав. Гомдох, өвдөх хоёр зэрэгцэж, босон харайхдаа номоо асгаж, үсэрч унатлаа алгадуулав. Түүнд юм хийж суугаа Бандихай ер өмөөрөөгүй нь гайхалтай. Толгой эргэн босож үл чадна.

	— Наад ном хумьж ав! хэмээн зандарна.

	— Би босож чадсангүй. Вандгай өөрөө босож ном хумьж авахдаа гар нь салганаж харагдана.

	— Дэс нь алдагдаж орхижээ хэмээн тэр шогшрон үглэснээ:

	— Босно уу? Үгүй юү? гэж зандрав. Би босож эс чадав.

	Хүрээнд суухын өмнө Жүгдэр тайж хэмээх бүдүүн хөх хүнд «Молиго» гэж хэлчхээд элий балай болтлоо нүдүүлж, хоёр хоног бие өвдсөнөөс өөр ингэтлээ зодуулж яваагүй мэт санагдана. «Ямар гэм хийв дээ». Намайг хэн ч үл аргадах тул нулимс хатаж цөхрөнгөө барлаа. Аргадуулах нь хүрээ хийдэд ёсонд хазгайг мэдээд айхын эрхэнд номыг нь тогтоох болов. Хүрээний амьдралд дасахад нэн хэцүү ажээ. «Чангаар эвшээж болохгүй», «Суниавал сурсан үзсэн сугаар гарна» гэнэ. Ах зах хүн орж ирэх тоолонд босно. Бүрээ дуугармагц хуралд очно. Тармагц замдаа тоглохгүй гэртээ ирнэ.

	Вандгай, Дадиагийн өгсөн мөнгөн аягыг хурааж аваад ёроолдоо тугалган бөглөөтэй тагш өглөө. Тэр аягыг хараад шоолсон жаалыг жавдан дээрээс түлхэн унагаавал гэсгүй дуудаж хоёр алгадав. Би бас л нус нулимстайгаа холилдов. Хүрээний хүүхдүүд хоорондоо нанчилдсан ч, бусдад зодуулсан ч уйлахгүйг ихэд хичээх ажээ. Би түүнд дасах хэрэгтэй боллоо. Би ихэнхдээ Бандихайг дагаж явах тул хүүхэд намайг үл шоглоно. Гэтэл «Ванчиг үүнийг дураар нь байлгах юм. Гомбожоог зодохыг хараад бүх шавь нар нь уйлж байсан юм» гэж лам нарын хоорондоо ярихыг сонссон удаатай.

	Нэг удаа Вандгай намайг дагуулж хурал дээр очвол учиргүй урт цагаан сахалтай, лам нараас өөр маягийн хувцастай таяг тулсан өвгөн явна. Түүний хойноос том цагаан соёотой, хөв хөх нүүртэй, зузаан улаан уруултай, бүлтрэх гэж байгаа юм уу гэмээр алаг нүдтэй хоёр амьтан эрээн мод барин дагаж явна. Тэрхүү зэвүүн амьтнаас айж хүний араар орвол банди нар шуугилдаж:

	— Үүнийг хараач! Азраас айгаад сүйд! хэмээхэд нь «Нөгөө эрлэгийн элч нь хүрээд иржээ» гэж сүнсээ зайлтал айв. Тэр үзээрийн муухай амьтан намайг чиглэн айсуй. Би бархирлаа. Дахин дахин ирж намайг орилуулна. Орох газраа олж ядан суутал дахиад л хол, хол алхсаар миний дэргэд ирэв. Сандрахдаа дуганы цонхоор үсрэв. Лам нар нирхийтэл хөхрөлдөнө. Хөл алдан хатуу хайрган дээр ойчсон надад юуны инээдэм байх вэ.

	Гүйсээр гэртээ очиж тохиолдсон учрыг өгүүлбэл:

	— Түүнээс юуг нь айдаг билээ дээ. Тэр чинь баг өмссөн хүн шүү дээ. Цамгүй газарт баг өмсөж, хүүхэд, шуухад айлгаад ямар элэнцгээ хийх гээ бол доо гэж тэр нэгэн удаа Вандгай намайг өмөөрөх төлөвтэй байв. Тэгэхээр нь: — Дадиагийнд оръё хэмээн гарахаар завдвал:

	— Суу! гэж зандрав.

	— Дадиа намайг том болохоор дэргэдээ авна гэж ярьж байна гэвэл минь Вандгай:

	— Гийгүүлж дээ! Морь унаж дэмий тэнэж, наймаа хийхийг сургах нь уу? гэв. Дараа нь нэг удаа үймүүлсэн хүүхдийг торлогдсоныг хэлбэл:

	— Амьтан дуурайж, баячуулын хүүхэд зодож байж хэрэгт орох нь л дээ. Хоолой сайтай ч уншлага муутай мөн ч тааруухан ламбугай даа танай Дадиа чинь гэж дооглонгуй өгүүлэв.

	Гэтэл Майдар эргэх үеэр Дадиа том цан барьж ам хуурайгүй уншин явахыг хараад «Ийм мундаг ламыг Вандгай яагаад тоодоггүй юм бол» гэж гайхав. Чогор дэглэхийг сонирхоход «жүдийн жасын таримал толгой» хэмээх цоохор банди удирдаж байв. Чогор дэглэж буй лам нар тусгай өмсгөлтэй, цөм ном уншиж, хонх цохин бүжиглэх нь сонин ч юм шиг. Мөн «Майдарын ногоон морь» гэгч хилэнгээр хийсэн морины толгойг тэргэнд хийж түрж явна. «Уг нь энэ морины толгой зөвхөн хоёр чих байжээ. Ургасаар одоо бүр хүзүүтэй болчихсон хэрэг. Хэрвээ бүтэн болсон цагт Майдарын гэгээн залран ирэх учиртай» гэж Вандгай тайлбарлана.

	Шинэ сонин мэт үзэгдлийн нарийн утга учрыг үл ойлгон соргог нүдээрээ ажин зогсоход гол дуганы өмнө лам хар, эр эм олон хүн цуглажээ. Хүрээ тойрон өдөржингөө явж, хаврын хавсарганд нүдүүлсэн ч бүрээ, бишгүүр, гандан, хэнгэрэг, цан дуударам, хонх, дэншиг зэрэг олон төрлийн хөгжмийн дууг сонсож, мөргөлчин олны сүсэглэн залбирахыг харж, гэдэс өлсөн гэрээ санахыг түр мартжээ.

	— Базарваань! гэж араас хүн дуудахад цочин эргэвэл Бандихай зогсож байна.

	— Чи хөдөө гарах уу? гэж асуухад нь:

	— Гарна гээд гүйв.

	Тэр намайг хөтлөн инээж явна. Тэрбээр хэцүү хатуу ахын гар дээр бага насаа өнгөрүүлсэн учир миний зовлонгоос хуваалцаж явсан хэрэг биз.

	Гэрт ортол ээж минь сууж байна. Ээж намайг үнсэж:

	— Миний хүү Аяатайгаа тэргэнд суугаад яв даа. Ээж нь мориор түрүүллээ гээд явчхав. Аяа намайг харуутаа:

	— Еэ яасан хөөрхөн ягаан лам болоов? Бүр зүс царай орчхож. Цаад эх шүү юм нь уруу татаад, хөдөө гарах болчхов уу гэсээр хашааны гадна гарч түүчээ үхрээ хөтлөн баруун зүг хөдлөв.

	Гэрийн зүг яваа сурамгай шар, дардан зам даган шуудхан алхана. Нагац чавганц асууруун:

	— Вандгай чинь чамайг их зодов уу?

	— Хоёр удаа зодсон.

	— Өвдөв үү?

	Би уйлахыг шахан толгойгоо дохив.

	— Тэгвэл чамайг бага л зодож дээ харин. Вандгай нь ууртай ч ухаантай хүн. Чамд хумсын чинээ ч муу санахгүй. Чи хал үзэх хэрэгтэй эс тэгвэл Гомбожоо шиг хүрээ хийдээс хөндийрч, эцэс сүүлдээ энэ тэр амьтны улаатай ноцолдон, гартаа гаанс, хутга хоёр ээлжилж барьсан амьтан болно шүү дээ, хүү минь! гэж захив.

	Гэрийн бараа харагдлаа. Жаргаж буй нарыг таширлаад хөдөөгийн хот айл сүртэй сайхан. Мал сүргийн майлах, мөөрөх дуун чихэнд маш содон, таатай сонстоно. Манай гэрийн тооноор утаа, уур савсан үзэгдэнэ.

	«Ээж ямар хоол хийж байгаа бол» гэхээс сэтгэл яаран шүлс аяндаа савирна. Тэргээ айлын гадаа зогсмогц гэрийн зүг хурдлав.

	— Хөөе Базарваань! Сайн байна уу? Ямар том лам болоов? Энэ хувраг чинь гэрээ санасан юм биш биз дээ? гэлцэн хамаатан, садныхан ам булаалдан намайг цаашлуулна.

	Гэрт ороход сүү, таргийн үнэр хамар хатгав. Ээж:

	— Эвий үр минь! гэснээ чимээгүй болж над цай аягалж, өрөм ааруул таваглав.

	— Хүрээнд суух сайхан юм уу? гэж үдэш унтахын өмнө надаас асуув.

	Би нэрэлхэхийн эрхэнд:

	— Сайхаан сайхан гэж хариулав.

	— Сайхан санагдаж байгаа бол сайн л хэрэг байна даа хүү минь, гэхээс өөр үг ээж үл хэлэв.

	Маргааш өглөө нь гадаа гарахад нүдэнд дассан мал сүрэг налайж бууцны үнэр ханхлан сэтгэл сэргээнэ. Аргагүйн эрхэнд номоо авч, Вандгайн хэлснээр айлын ламд очиж ном заалгахаар алхав. Тэр лам ном зааж өгөөд, намайг явуулав. Тоглосоор номоо үзэхийг хойш тавьсан учир, маргааш өглөө нь хам хум хэд уншаад орвол, тэр миний номыг авч:

	— За хө унш гэв. Би уншиж байснаа нэг удаа түгдчив.

	— За, нэг цохих ёстой доо гэв.

	Айсандаа болоод дахиад түгдчив. Лам:

	— За, хоёр цохих ёстой боллоо гэв.

	Эцэст нь лам:

	— Чи ч толгой руугаа олон татуулж байж ном сурах хүүхэд шив дээ гэв. Тэгэхэд нь би «Лам болгон хүнийг зоддог ямар жигтэй юм бэ» хэмээн хорсон бодов.

	 


VI

	 

	Вандгайнх голын тэртээд түр нутаглаж номын талаар чихнээс хонх уях хүнгүй тул санаа амар явлаа. Басхүү суртлынхан ирж, эгшигт хайрцаг тоглуулсан нь миний хувьд нэн гайхамшигт шинэ сонин зүйл боллоо. Тухайн үедээ эгшигт хайрцаг нь хөдөө газарт онц чухал зүйл байлаа.

	— Ах аа үүнийг бурхан бүтээсэн юм уу? гэж суртлынхны нэгнээс асуувал:

	— Үгүй, жаал банди минь. Үүнийг чинь хүн хийдэг юм.

	— Тэгвэл, та надад нэг ийм хайрцаг хийж өгөхгүй юү?

	— Би чадахгүй. Хийдэг хүн тусгай.

	— Тэр хүн чинь энд бий юу?

	— Энд алга даа гэв. Ээж тэндээс намайг хялайж:

	— Уухай, тэгээд л хүний хэл сугалчих гээд байгаарай, чи! гэж зандрав.

	— Зүгээр, зүгээр яриг. Юмны учир олохыг хичээдэг сайн хүү байна. Сургуульд орвол их юм сурна даа. «Сахалтай өндөр орос, сургуулийн хүүхдийг төмрөөр балбаад, хоёр гарт нь банз бариулаад зогсоодог. Тэгэхээр тэр хүүхэд нүд нь хялайгаад уначдаг» гэж Вандгайн ярьсныг санаад хиртхийн цочиж гэдрэгээ ухрав. Ээж ч намайг дуудаж, гараас хөтлөн суртлын майхнаас холдон:

	— Миний хүү битгий амаа урчих гэж үзсэн, дайралдсан хүнээс элдэв бусын юм асууж эрүүдэж бай! Бушуу харья гэв. Урамгүйхэн эргэн харсаар би арга буюу ээжээ дагалаа.

	Суртлынхан манай түүгээр нэлээд хэд хонох сурагтайд «дахиад нэг удаа гүйгээд очно» хэмээн бодов.

	Гэвч маргааш нь зуны хурал эхлэх болсон хэмээн шалтаг зааж, ээж намайг хүрээ орох садны хүн гуйж сундлуулан явуулав. Би тэр эрийн эмээлийн хойгуур мордохдоо суртлынхны майхны орой дээр хатгасан улаан дарцгийг ажин сонирхож «дахиад нэг очвол нөгөө дуугаа дуулуулах болов уу. Сонсох юмсан. Бурхан байдаггүй гэдгийн учрыг асуух юмсан. Яасан хүүхдийг орос хүн төмрөөр зоддог юм бол? Сургуульд бас учир нь ойлгогдохгүй ном заадаг болов уу» гэх зэргээр бодож явлаа. Хүрээнд ч дорхноо хүрээд очлоо.

	— За дүү минь ингээд дэгдээд хашаандаа оч доо золбин нохойд уруулчхав, мэдээтэй яваарай! гээд нөгөө хүн маань буусан айлынхаа гадаанаас намайг явуулав.

	Вандгай намайг ирлээ гэж баярласан ч үгүй, уурласан ч үгүй, уншин буй номоосоо салж ядан ихээр харж:

	— Чамайг хэн хүргэж ирэв? гэж асуув.

	— Хүнтэй сундалдаад ирлээ.

	— За, за номоо зал. Нүүр царайны нь байгааг хараач дээ. Гарч наад хөлс, хирээ цэвэрлэ гэв.

	Маргааш нь хашааны хаалга дуугарах тоолонгоор ном тэвэрсэн банди, нэг хоёроороо цуван орж ирэн, Вандгайн гэрийг тойроод мэхэсхийн ёсолж, сөгдөн сууна. Тэд цээжилсэн зүйлээ ээлжлэн уншина. Зарим нь амжиж хэд унших санаатай амаа умар, умар хөдөлгөн нүд нь бүлтэлзэнэ. Гэтэл хамгийн сүүлд нь арван долоо, найм насны нэгэн банди үлдэв.

	— Унш! хэмээн Вандгайг өгүүлэхэд тэр гөлөлзөн ганц, нэг юм хэлээд чимээгүй болов.

	— Яав чи? Цааш нь унш! хэмээн Вандгай зандрав. Банди дуугүй суусаар л байна.

	— Чи яагаад номоо үзэхээ болив хө. Нүцгэл! гэж чангаар зандрав. Банди доош навтайн айн тэвдсэн нүдээр багш лам өөдөө харна. Вандгайн хамрын улаан улам ч ихсэх мэт надад санагдав. Ширдгээ сөхөн жирмийн сур гаргав. Урьд миний ах Гомбожоо тэднийд сууж байхдаа зодуулсандаа хорсож, торлогийг нь хугачин хаясанд тэрхүү жирмийн сурыг хэрэглэх болсон гэдгийг сонссон тул, хөөрхий бандийг зодох нь гарцаагүй гэж толгойд тог хэмээн буулаа. Ах лам явган орноосоо гулсан бууж, сөхрөн сууж:

	— Нааш яваад ир хө! хэмээн зандрав. Иймэрхүү тохиолдлыг олонтоо мэдэрсэн тэр хөөрхий банди арга буюу багш ламдаа ойртов. Бандийн цамцыг мулт татан хаяж, орхимжоор нь гарыг нь хүлж, жирмээр түүний нүцгэн нуруун дундуур шавхийтэл ороолгов. Банди «ёо» хэмээн гэдэлзэв.

	— Тийм гээ хө. Тэгж их өвдөв үү? хэмээн Ванчиг инээж, сугаа тэнийтэл гараа далайн ороолгох гэтэл Банди зайлан, ламын зодуур халтирч ширдэг дээр тасхийн буув.

	Лам улам омогшиж:

	— Чи хө бүр зодолдох нь уу! хэмээн давчдан бандийг сэхээ, сэвтээгүй шавхуурдав. Бандийн чилдэн хөх биеийн нь ар нуруу, мөр, дал нь жирмийн сурын аяар гувруутаж, хүрэн эрээн зам гарна. Түүнийг хэн ч үл өмөөрөх тул:

	— Багш аа, өршөөж хайрла. Би үүнээс хойш... номоо үзэж байя. Өршөө! өршөө! хэмээн орилно.

	Миний зүрх шимшрэн түүнийг өрөвдөвч айн сүрдэж, биеэ хураан огт хөдлөлгүй дув дуугүй сууж байв. Вандгайн гар нь чилсэн биз, бандийг түлхэн зайлуулж:

	— Өмс, наад хувцсаа! хэмээн зандрав. Нулимс мэлтгэнүүлэн, гарынхаа чивчирсэн хүлээсийг шүдээрээ тайлахаар оролдож буй хөөрхийлөлтэй залууг лам нүднийхээ булангаар хялайн харж, шүр шиг улаан хамартаа тамхи чихэн татахдаа гар нь салганаж үзэгдэнэ. Энэ мэт хүүхдийн зүрхийг чичрүүлсэн явдал! бараг өдөр тутам тохиолдоно.

	Би өөрөө алганы амт үзсэнээс гадна бусдын зодуулахыг бишгүй харсан тул номоо хичээнгүйлэн үзнэ. Өглөө хуралд хурна. Орой хашааны хавийн өмхий өвс зулгаана. Бүл ах ч төдийлөн хэрцгий загнахгүй. Хэмжээтэй хоолоо идэн, орой нь өвгөн багшийн зоогийг отно.

	Зуны дэлгэр цаг тул хөдөөгөөс сүү цагаан идээ бараг тасрахгүй. Гавжийн дамжаа ойртсон тул дээж амсуулна хэмээн нэг ган айраг ирэв. Ах лам намайг гүйлгэж танил дотно лам нарыг цуглуулан хуваан ууж, хууч хөөрч өдрийг өнгөрөөхөд:

	— Айраг овоо уухыг бодвол бөх болмоор ч юм шиг, номд бузгай нүдтэйг нь үзвэл гэвш ч болох болов уу гэж горилох юм. Хоёр ахыгаа дуурайвал ч архи, даалууны эзэн болно биз дээ. Ер нь уг хүн нь сэргэлэн юм шүү. Одоо цаг зэвүүн болж, хүүхдийн санаа хаашаа ч эргэж мэднэ. Би ч үүний ач тусыг үзтэл хаа юм бэ. «А» үсгийн толгой таниулаад орхивол зүгээр юмсан. Өөрийн нь л төөрөг мэднэ дээ гэхэд нөгөө нь:

	— Ванчиг чи арай л хэт эрхлүүлээд байна уу даа. Чиний буяныг даахгүй шүү гэнэ. Тэгэхэд Ванчиг:

	— Заасан ном тогтоочих юм даа. Хэлсэн үгнээс гарахгүй хүнийг яах гэх вэ дээ. Гэхдээ бас толгой дээрээ гаргахгүй. Одоохондоо дамжаа барих гээд зэв зай багатай суух юм гэв.

	— Танайхны чинь хамгийн бага нь энэ болж таарч байна уу даа хө.

	— Ойрын хамаатанд бүстэй талаасаа хамгийн бага нь байлгүй яах вэ. Ямар сайндаа Дагдан надтай булаацалдах гээд байх вэ.

	— Танайханд чинь харчуул олон. Хойд үе нь цэрэг цуухад яваад санаа бодол эргэсэн улс хүүхэд уруу татах хүн мундахгүй дээ гэнэ.

	Энэхүү яриаг би саравчны сүүдэрт сууж чагнаж билээ. Ванчиг:

	— Хөөе, Базарваань чи хаана байна? гэж дуудав. «Бас л нэг ламд хэл хүргэхээр явах нь» гэхээс яс хавталзана. Айраг залгилчхаад халуун наранд ийш тийш гүйнэ гэдэг бэлэнгүй. Миний таасан яг байжээ. Вандгай над хулны ёроолд жаахан айраг дусааж өгөөд нэг ламд хэл хүргүүлэхээр явуулахдаа урьдын адил

	— Золбин нохойноос мэдээтэй яваарай. Замдаа айлын хүүхэдтэй эрхлээд алга болчхов хө! гэж захив.

	Тэр өдөр цугласан лам нар нам дуугаар ярилцах бөгөөд харин үе үе чангаар хөхрөлдөнө. Тэдний яриаг чагнах санаатай гэрт ороход намайг хөөн гаргана. Гэтсээр гэрийн сүүдэрт суув.

	— Жамба гавж Богдын хүрээ ороод сураггүй. Тэнд ч байдал сайнгүй дэг. Ер нь цогчинд хурах хүүхэд олдохоо болих дог шүү.

	— Би ч тэгж л санах юм. Сургуулийн хүүхдүүд бүрээ, бөмбөр нижигнүүлэн гудамжаар дуулалдан явдаг гэнэ. Тэгээд л шавь хүүхдүүд гүйгээд очихоор дагуулаад аваад явчихдаг гэнэ.

	— Манай хүрээний ойролцоо сургууль байхгүй болохоор одоохондоо уруу татах юмгүй л байна.

	— Цэрэгт явсан залуучууд чинь үеийнхээ лам нарт нөлөөтэй болж гэм.

	— Тийм ээ, ядуу лам нар гэж их ярих болсон нь учиртай юм шүү.

	— Манай хүрээний залуучуудын зарим нь дугуй унаж, цаасан тамхи татах болжээ гэлцэхийг би мадаггүй сонсов. Том лам нар заримдаа бүр шивнэн ярилцах тул над бараг үл сонстоно.

	Хэд хоносны дараа манай хашаанд гэр нэмэн барилаа. Ажилд хөдлөх олон лам цуглаж, хуурай жингийн дугуй, нойтон жингийн дугуй гэж хоёр янзын маш олон боов хийлээ. Бидний хүүхдүүд гуулин цар барьж чанасан дугуйг зөөж хадгалах хүнд хүргэж өгнө. Хөдөө гадаанаас хүн хар тасралтгүй цуван айраг, сүү, цагаан идээ зөөнө. Хоол хош, учир тоймгүй элбэг байвч багачууд хүүхдэд цадахын хэрээр үл олдоно. Вандгай ганцаар хөндий шалтай гэрт сууж ном бясалгана.

	Тэрбээр өдөртөө хуралд очиж дуганы голд зассан тусгай жавдан дээр хоёр ламын хамт урагш харан сууна. Лам нар хажуу талаас нь босож түүний өмнө ээлж дараалан ирж ном хэлэлцэнэ. Зарим нь алгаа аяархан ташиж, ганц нэг юм хэлээд эргэж одно. Зарим нь учир тоймгүй хашхиран шашир хэмээх өндөр малгайгаа далайн, дээш өргөж цовхрон, гэдрэг ухран гүйж, малгайгаа мөрөн дээрээ тавьж, ойртон очиж, алгаа эргүүлэн ташна. Гэвч тэдний юу ярилцаж байгааг би ойлгосонгүй. Байсхийгээд л хөдөөгөөс баахан хүн ирнэ. Тэд чадах чинээгээрээ гоёсон харагдана. Тэгээд л хүрээ тойрч баахан залбираад нэг удаа хоол идээд буцна.

	Ажлын зав чөлөөгөөр лам нар айраг ууж, хуруу гаргана. Хэн ууж чадаагүйнхээ чихийг мушгин орилуулна. Зарим нь барьж аван гэдрэг нь харуулан дарж, «гэдэс дээр чинь өвдөглөнө» гэж сүрдүүлнэ. Иймэрхүү завтай цагт Дагдан унзад намайг дэргэдээ суулган миний мэдэх номыг хоолой шахан уншуулна. Түүнээс болоод ч тэр үү, намайг лам нар унзад хэмээн нэрлэх болов.

	Гавжийн дамжаа иймэрхүү маягаар шувтрах шахлаа. Аяа чавганц хашааны гадна талд нэг гэрт сууж байв. Бодвол тэр ажил төрөлд хошуу нэмж байсан хэрэг биз ээ. Түүний ярьдаг гавжийн дамжааны сайхныг би олж ер харсангүй. Айрагт халсан лам нар хоорондоо зодолдож, нэг нь нөгөөгийнхөө нүдийг хөх булуу болтол дэлсэх буюу дийлсэн нь дийлдсэнийхээ хамар амнаас нь цус садартал жанчина. Тэд бие биеэ «хаван», «улцан», «гүлдээн», «мангуу» гэж хочоор нь дуудна. Ядуу лам нарын цол хоч нь нэр болсон байдаг ажээ.

	Нэг өдөр «энэ очих үхэр тэргэнд суугаад хүрээд ир. Хэд хоног гэртээ бай» гэж ээж минь хүнээр хэлүүлжээ. Би үүнийг дуулаад бөөн баяр болж билээ. Аяа чавганц:

	— Танай муу навсгар эх үү. Ёстой нэг толгой нь малгай дотроо эргэсэн амьтан. Энэ, сайхан газраас чамайг аваачиж юугаа хийх гээ юм бол оо! Ингэж хүүхдээ уруу татаж бас л нэг мухар ханцуйтай оготор дээл өмссөн хар хүү болгох гэж байгаа нь тэр гэж элдвээр хэлэн загнахад нь би дотроо ээжээ өмөөрч, хорсохдоо өөрийн эрхгүй уйлан гадагшаа гарлаа.

	— Яв Яв! Эндээс бушуу зайл! гэж Аяа миний хойноос хашхирах сонстов. Ингэтэл ах ламын бяцхан шавь нар намайг шавав. Хүрээний хүүхдүүд өөрсдөө гэрээ санадаг мөртөө бусдыг шоолох дуртай амьтад билээ.

	— Чи яагаа вэ гэж тэднийг асуухаар:

	— Би хүрээнд хэд хонох гэсэн эжий хүрээд ир гэж хэлүүлсэн байна гэж айж ичихийн эрхэнд худал хэлэв. Хүүхдүүдийн зарим нь:

	— Яадаг юм. Харь, харь. Юундаа айдаг юм гэнэ. Зарим нь миний дух руу хуруугаараа чичлэн:

	— Чи ямар больчихсон лам бэ! Би явахгүй л гэж хэлбэл бараа биз гэнэ. Яг энэ үеэр хашааны завсраар Бандихай шагайж:

	— Та нар яах гэж хүүхэд гоочлоод байна. Базарваань за нааш ир! гэж дуудав. Бандихай намайг ах лам дээрээ орууллаа. Тэр цасан чихэр утган айрагт хийж уух зуураа:

	— Чи юунд уйлаав? гэж асуув.

	— Хөдөө гарахгүй гэж уйлсан юм.

	— За тэгвэл чи гэртээ оччихоод ир. Энд ном ч үзэхгүй, хий дэмий байгаад яах вэ. Ажилд нэмэртэй биш гэж хэлэв. Би түүний үгэнд орсон хүн болж гарав.

	Үхэр тэрэг хөллөж буй манай садны нэг хар хүн миний боосон гавжийн хэдэн дугуйг эвтэйхэн авч, тэргэн дээр тавиад намайг хөтлөн явган алхаж явахдаа:

	— Ванчиг гавжид зодуулж, хоолны шавхруу горьдож суухдаа юун их дурлаав дээ, хүү минь. Нэг хоёр хоног ч гэсэн муу ээж дээрээ очиж дураараа байвал аштай юу. Намайг ингэж хэллээ гэж цаадуулдаа битгий яриарай. Тэгвэл тангараг тасарна гэж аминчилж хэлээд намайг тэргэн дээр өргөн гаргаж өөрөө надтай зэрэгцэн сууж, дуу аялав.

	Манайхан хүрээнээс асар холгүй байсан ажээ. Тэнд маш олон айл байна. Оройн саам эхэлжээ. Эргэн тойронд сүрэг мал багширч, зэлэн дээр утаа баагин ялаа шумуулыг дайжуулна. Би хэдэн дугуйгаа (боов) тэвэрч бор гэрийнхээ үүдэнд очвол ээж минь үнээгээ сааж сууна. Намайг харуут:

	— Миний хүү гэртээ орж бай гэж өгүүлэв.

	Би юмаа оруулж тавиад эжий дээрээ гүйн очиж үнсүүлэв. Эх миний бүлцийсэн нүдийг хараад ихэд гайхан:

	— Миний хүү яагаа вэ? гэж асуув. Би тохиолдсон учрыг нэгд нэгэнгүй тоочив.

	— Аа тийм би, гэхээс өөр үг ер дуугарсангүй ургаар санаа алдан ээж үнээнийхээ хөхийг шувтрав.

	Гэртээ оруут над сүү аягалж өгөөд тогоогоо гал дээр тавьж хонины хаа эвдэн үйгээд:

	— Муу ах чинь ганц хонины хаа авчирч өхөөр нь, муудахаас нь өмнө чамайг ирүүлэх гэж хичээсэн юм даа гэж өгүүлэв.

	Шөнө унтахдаа ээж:

	— Миний хүү гэрээ санахгүй байна уу? гэж асуув.

	— Санахгүй байна.

	— Битгий худал хэл. Ээж нь чамайг мэдэлгүй яах вэ дээ гэхээр нь би золтой л уйлчихсангүй.

	— Чи юмны учир мэдэх болоогүй, томоогүй байна даа гэж толгойг минь илбэн:

	— Цаад ах нар чинь хоорондоо таарахаа байж дунд нь би л хэцүүдэх нь дээ гэв.

	— Ямар ах нар? хэмээн гайхан асуувал ээж:

	— Яагаа вэ Вандгай, Дадиа, өөрийн чинь ах гээд хэдэн тийшээ харсан улс гарах нь шиг байна. Ахыг чинь хүрээнээс оргож зайлсан гэж Вандгай чинь муу.. Тархи толгойг минь хага цохисон гэж ах чинь Вандгайдаа бас өшрөх юм. Вандгай нь Дадиаг чинь орон хүрээнд тогтож суудаггүй, арилжаа маймаа хийдэг гэж ад үзэх төлөвтэй. Аяа гэж нэг гайхуулсан хүн гарчээ. Ай хөөрхий яадаг билээ дээ. Хүнд энэ тухай дурсаж болдоггүй юм шүү дээ гэж над захив.

	Би хүрээ орох хэчнээн дургүй байсан ч хэлсэн үгэндээ шаагдаж арга буюу буцаж очлоо. Хашаанд орвол бариастай байсан гэрүүдийг буулгаж, хоёрхон гэр үлджээ.

	Үймэлдэн шуугих олон хүн, хөл хөдөлгөөн, бялхаж цалгисан идээ цагаа ор сураггүй болжээ. Эл хуль мэт цэлгэр чимээгүй хашааны хойдох байшингийн оройгоор хоёр муур дамжин гүйж, үүд сахидаг цагаан сүүлтэй хар гичий хамуутай хэнхдэгээ долоон хэвтэнэ.

	Гэрт ороход Вандгай тусгайлан зассан суудлаа хурааж, гэрийн хоймор дахь явган орны өмнө сууж байлаа.

	Маргааш өглөөнөөс нь улигт учир үл мэдэгдэх номыг цээжлэн, цогчинд хурах нэрийдлээр очиж, хоёр хөлөө хөштөл завилан суудаг уйтгарт өдөр маань эхлэв.

	Асар удалгүй зуны хурал номын ажил завсарлаж лам нар хөдөөлөх нэрийдлээр айл хэсэж, айраг найр эргүүлэх цаг болсон тул би ч гэртээ харилаа. Манайх Дадиа хэмээх хамаатан ламынтай айл байлаа. Тэр надад номхон морь унуулж хонинд явуулахад нөгөө Вандгай:

	— Хүүхэд уруу татаж мал адуунд дасгаж хүрээ хийдээс хөндийрүүлэх нь хэмээн түүнийг зэмлэв. Тэр үгийг нь үл эсэргүүцэвч:

	— Морь унаж, мод тохдоггүй эр гэж хаана байлаа даа. Вандгай хэт чангалах гэж ядах юм гэж ээжтэй шивэр авир ярилцаж:

	— Битгий очоод «алтан хошуу өргөчхөөрэй» гэж над захилаа.

	Хүн болгон хэлсэн үгээ бусдаас нуух нь надад нэн сонин санагдана.

	Нэг өдөр адуугаа хураахдаа: «унаа хийж яваарай» гэж Дадиа нэг даага зүсэлж өглөө.

	— Танай Дадиа мөн их гайхуулж байна даа хөөрхий гэж Вандгай өгүүлэх боловч айрагдахаар алга болж сэтгэл амар хэд хонолоо.

	 


VII

	 

	Намартаа Дадиагийнх манайхаас салан нүүж, Вандгайгийнтай айл үлджээ. Өвөлжөөнд буусан хойно Вандгай намайг явган дагуулж хүрээ орж ирлээ.

	— Лам өвөл цагт гэрээ дулаалж, хөдөөгөөс ирэх идшийг зоорилж аваад тухтай сууна. Ид хүйтэн цагаар намайг хуралд явуулна. Цогчинд хурна гэдэг нь хүрээний багачуул цуглаж гал хөсгүй дуганд завилан суух агаад, голын жавданд суугаа унзад лам аргил хоолойгоор ном уншина. Гэсгүй лам үүдний түшлэгт сандал дээр сууж байснаа босож, бэрээ хэмээх зэс бүрээстэй хулсан «ташуураа» барьж банди нарын өмнүүр муухай харан явна. Хөдөлж боссон хүүхдийг түүгээрээ хашраана. Манз хэмээх модон домботой цайг оруулж ирэхэд арай томруун нь босож аягалан амаа бүлээцүүлнэ. Хурлаас эгж ирэхэд өрхийг нь дөнгөж гэгээ орох төдий татсан гэрийн хоймор суугаа улаан хамарт лам хялав цайлавхийн байж будаг нь халцарсан бор тагшаар хоёр хоол хийж өгөх буюу бүхэл хоолтой өдөр бол сайндаа л богтос, шаантхан л олдоно. Хэрэв айлтгал авралын хурал болж бүрээ эс дуугарвал шөнө дөл болтол залхуу хүргэгч номыг цээжлэн сууна.

	Айлтгал, авралын хуралд мөн л нөгөө хэдэн банди гэсгүй унзад нар ирнэ. Гэсгүй босож бэрээгээрээ багана цохиж. «Сүжигтэн... бие муу учир... ном айлтгаж... зүйл өргөв» гэх мэтээр зарлана. Ийм нэгэн хуралд очих далимд хүүхдүүдтэй хэд барилдаад буцаж ирвэл:

	— Чи яасан задарсан хог вэ, мөрөөрөө хуралд суугаад явж чадахгүй бас ноцолдож дэггүйтнэ гэнээ! гээд ах лам намайг барьж авч алгадлаа. Би тогооны шургуулга мөргөж ойчлоо. Тэр дороо хэвтээд үхмээр санагдан тэлчлэн орилов. Лам:

	— Түрүүчийнх нь багадаад байна уу. Дуугаа тат! гэж зандрав.

	Би дахин зодуулахгүйн эрхэнд чимээгүй болж, арай ядан босов. «Ах минь давхиж ирээд аваад явчихдаггүй юм байх даа! Хэрэв хүрээнээс гарвал дахиж яасан ч ирэхгүй дээ» гэж бодов.

	— Наашаа хар! Заяа нь орхисон амьтан. Ганц алгадахаар ууртаа юм мөргөж нүдээ гэмтээсний нь! гэж загнав.

	Хэд хоног хөх нүдтэй явлаа. Хүн амьтан нүд чинь яагаа вэ? гэж асуухаар Ванчигийн зааж өгснөөр «шөнө гарах гэж яваад пингийн хаалга мөргөсөн юм» гэж худал хэлж явав.

	Нэг өдөр хаалга сэмээрхэн нээгдэн аав орж ирлээ. Би өндөсхийтэл Ванчиг гавж муухай харлаа. Би дахин суудалдаа суулаа. Аав түүнтэй мэнд усаа мэдэлцээд намайг үнсэв. Тэр богцоо уудалж хоёр хайрцаг жигнэмэг, хэдэн ширхэг домбон чихэр, бас бус зүйлийг авч иржээ. Ном заалгахаар цугласан хүүхдүүд түүнийг харан, шүлсээ залгиж байв.

	— Миний хүү наадахаасаа энэ шавь нарт өг гэж аав хэлэв. Би үгэнд нь орж задлах гэтэл гайхал улаан хамарт хялайв.

	— Цааш нь шургуулгадаа хийхгүй юу. Номоо үзэж байгаад дараа ид! гэв.

	Хурлын бүрээ татав. Бид ч уухайн тас орхимжоо шүүрэн гарч гүйв. Эргэж ирвэл аав хэдийн яваад өгчээ. Шургуулга нээх гэтэл

	— Чи ямар юм аа хийх нь вэ? Чиний чихэр боовыг далд хийчихсэн гэв. Би түүний хэлснийг үл итгэн түгжээг тайлбал үнэхээр юу ч алга. «Намайг цаашлуулж байгаа юм болов уу? Номоо үзсэний дараа ид гэсэн биш бил үү» гэж бодов.

	Өлсөж, даарахдаа өдөр бүр гэрээ санана. Хөөрхий банди нарыг хараад, зүрх шимшрэн айна. Өвлийн шөнийн уртад ээжийн ярьдаг сонин сайхан үлгэр, түүний хийж өгдөг амттай хоолыг бодон орондоо уйлна.

	Ай, миний уншигч балчир насандаа над шиг хүрээнд сууж алхах гишгэх бүрээ цагдуулж, дэн догос гэвэл зодуулж, хэмжээтэй хоол идэж, хир буртагт баригдаж үзсэн бол намайг дагаад уйлах сан биз ээ. Ядахдаа ямар ч тоглоом байхгүйг яана. Гадагш үл гаргана.

	Бадам хэмээх дүүгээ дагуулж хааяа мөсөнд явуулна. Энэ үед л би салхинд чөлөөтэй алхана. Тэр миний зовлонг өөрөө үзэж өнгөрүүлсэн болохоор намайг загнах ч үгүй зодох ч үгүй, дураар минь тавина.

	Нэг өдөр Ванчигийн надад захисан нь:

	Дадиа чинь хуушуур хийж байх шиг бололтой билээ. Хөдөөгөөс ирсэн айргаа ч халаасан байх. Чи нэг хуушуур идчихээд, үлдсэнийг нь «Вандгайдаа аваачиж өгье» гэдэг юм шүү гэв. Би Дагдангийнд ороод яг гавжийн заасныг давтан бостол тэр тохойноос минь угзран суулгаж:

	— Дуугүй л наадахаа ид! Вандгайдаа хоёр хуушуур идлээ гэж хэлээрэй. Би чамайг ховлохгүй. Вандгайд чинь би тусад нь өгнө гэв. Би хоёр биш хэд хэдийг идэж гэдэс гараад багвар дотор хийсэн халуун хуушуур барьж буцав.

	Маргаашаас нь эхлээд дахин гэдэс өлслөө. Гавж үдэш гарахдаа:

	— Намайг хүн асуувал мэдэхгүй гэдэг юм шүү гэж захилаа. Бандихай ч түүнийг гарав уу үгүй юу алга боллоо. Шүүгээг нь татвал таваг дүүрэн ааруул байна. Нэгийг аваад үмхлээ. Амттай гэж жигтэйхэн, дахин нэгийг идлээ. Маш сайхан. Дүүрсэн хэрэг гээд атгаж аваад хулгана мэт торжигнуулсаар дуусгаад «Яадаг юм бэ!» гэж өөрийгөө зоригжуулан данхтай цайнаас нэг тагш хийж залгилав. Цай ч бас хэмжээтэй шүү дээ.

	Нэг мэдсэн хучлага хуулав. Дашрамд өгүүлэхэд харин би өглөө босдоггүй байсан билээ. Яагаад гэвэл нэг удаа гал ноцоох гэж бараг тал хайрцаг чүдэнз үрж «таван салаа боовны амт хүртээд» больсон юм.

	— Ванчиг гавж халуун хэвтрээс минь суга татан гаргаж турж эцсэн чөргөр намайг үл хайрлан нүцгэн биеийн минь аль хавьтсан газар жирмийн сураар ороолгож:

	— Үүнээс хойш хулгай хийх үү? гэж асуув.

	— Би хулгай хийгээгүй. Өлсөөд л тавагтай ааруулаас идсэн юм гэв. Жирмэн сур дахин тас бууж:

	— Хэн чамайг ид гэсэн бэ?

	— Ёо-ёо! Хэн ч ид гээгүй.

	— Тэгвэл тэр чинь хулгай. Жирмийн сур тас, няс хийнэ. Хүрсэн газар нь өмрөөд явчих шиг халуу оргин хорсоно. Ёоловч өмөөрөх хүнгүйг мэдээд шүдээ зуулаа.

	— Чи яс заана гэнэ ээ хө! гээд гавж дахин ороолгов.

	— Үхлээ би, амь авраач! Дадиа гэж бархирав. 

	Хашааны нь хаалга түгжээтэй. Тэр бас миний адил хамаатны ламаасаа айдгийг би яахин мэдэх билээ. Ядахдаа Бадам байхгүй. Тэр байлаа ч ямар нэмэр болох билээ дээ, бас Дагдангийн өрөөсөн, ахаасаа айна. Одоо бодоход идсэн ааруулаасаа олон ороолгуулсан шиг санагдана. Арай гэж гараа алдуулан үүд рүү зүтгэтэл ямар нэгэн хүн хашааны хаалга нүдэж сонстов. Гавж:

	— Хувцсаа өмс хө гээд гарч одов.

	Би айхын эрхэнд хувцсаа түргэн өмслөө. Миний орны өмнөх адасга дээр энд тэнд цус дусжээ. Цамц өмд биед наалдан хорсгоно. Вандгайтай нэг хүн орж ирсэн нь ах минь байлаа. Би түүнийг хараад учир зүггүй уйллаа. Тэр хулгавчилсан малгайныхаа бүчийг тайлж хөмсөг сормуусныхаа цанг арчин гавж лам бид хоёрыг ээлжлэн харна. Гавж:

	— Гомбожоо! Хүү минь чи хаанаас ирэв? Халуун цай ууж үз. Хүйтэн байна уу? гэж их л ялдамхан байна.

	— Холдохгүй. Энэ зуур. Саяын их уйлаан майлаан болоод байдаг чинь та хоёр арай биш биз дээ? гэж асуув.

	— Тийм ээ бид хоёр. Наадахыг чинь би та нарын багатай адил өглөө босгож, хог арилгуулж, хоол хийлгэж зардаггүй дээ. Тэгэх тусам давраад хулгай хийж байхгүй юү.

	— Юу? Хэний ямар юмыг тэр вэ? гэж гайхан асуув. Гавж:

	— Уг хулгай нь ч их юм бишээ. Ер нь «хуурсаар хуурсаар худалч, хумсалсаар хумсалсаар хулгайч» гэдэг шүү дээ гэв.

	Ах дэнгийн гэрэлд адасга дээр дуссан цусыг хараад нүд нь ширүүсэн:

	— Чи юу гэгч хулгайлаад хар үүрээр цус нөжтэйгөө холилддог хүн бэ? гэв, Би цочиж:

	— Аа... руул... хэмээн хариулахдаа «Намайг өмөөрөхийн оронд бас зодох нь уу» гэж ахаасаа айж, түүнд гомдож билээ. Ухаан суусан хойноо бодоход тэр намайг харамсан өмөөрч суужээ.

	— Хүүдийгээр юм уу? Шуудайгаар юм уу?

	— Тавга дээрээс атгаар авсан юм.

	Ванчиг гавж суудал дээрээ займчин зулгуйдан инээмсэглэж:

	— Одоо түүнийг байцаагаад яах вэ. Би шанг нь өгчихсөн гэв.

	— Хэдхэн ширхэг ааруулын төлөө ингэх гэж дээ. Вандгай минь даан ч яав даа гэж чичирч салганан уйлж буй намайг зөөлөн харж ах гаслав. Гэтэл гавж:

	— Чи өөрөө хүрээнээс оргож явчхаад эцэс сүүлд нь хүүхэд уруу татах нь уу? Өмөөрөхөө битгий урдаа барь! гэж зандрав.

	— Таны өөд нь татсан чинь аль вэ? Би танд тархиа хага цохиулсан. Дараа нь уруулаа сэтлүүлсэн. Ах дүү улс тангараг тасраад юү хийх вэ гэж бодовч би энэ хүүхдийн төрсөн ах нь шүү дээ. Эцэг нь орхиод явчихсан. Надаас өөр хэн өмөөрөх болж байна. «Ам нээвэл уушги нээ» гэдэг. Үүнийг авч яваад сургуульд өгчихөд хэн надаас юу олж долоох юм бэ!

	— За ямар ч л гэсэн чамд өгч явуулахгүй. Ээжтэй чинь ярьж байж болно,

	Ах гансаа гарган тамхи нэрж,

	«Энэ одоо намайг яах вэ дээ» гэсэн шинжтэй утааг нь хамраараа гарган, зуухны хүхээ дээр үнсээ цохив. Би тэдний ийнхүү иг маг гэлцэхийг чих тавин чагнах зуураа чичрэн салганаж суухдаа «Ах одоо л намайг аваад явах нь. Ээждээ бушуу очих юмсан» хэмээн дотроо баярлан сэтгэл яарч байлаа.

	Хашааны хонх дахин дуугарч Дагдан орж ирэв. Тэр үүдэнд тонгойн зогсож мэнд усаа мэдэлцэв. Ах доошилж түүнд суудал тавьж өгөв.

	— Та хоёр чинь хашаа хүрээгээр нэг орь дуу тавиад юу болов? гэж Дагдан асуугаад ахын дээд талд суув. Гавж учирлах янзтай:

	— Би өдий хүртэл та нарын хэнд нь ч хар буруу санаагүй л юмсан. Үүнийг хүн болгох санаатай.. гар хүрсэн чинь ах нь өмөөрч сургуульд өгнө гэж давшилж байна. Ямар вэ дээ, Дагдан минь?

	— Та нарын явдал над юуны хамаа байх вэ. Хэн хэн нь сайн бодож хэл үгээ ололц л доо гэв.

	— Чи гадаа салхинд гарвал гар! гэж Ванчиг гавжийг хэлэхээр би хашааны үүдэнд гарлаа.

	Үүр хэдийн цайж нар манджээ. Ахын тарган халтар морийг битүү цан бүрхжээ. Тэр омголон хөлгийн хамар нь сарталзана. «Ахтайгаа энэ моринд сундалдаад ээждээ бушуухан очих юмсан» гэдэг бодол намайг эзэмдэвч эргэж оров. Гэтэл:

	— Ураг төрөл улс уруул дордойвч, элэг дордойдоггүй гэдэг юм даа. Чи бид хоёр муудалцлаа гэхэд цаад муу хоёр хөгшний чинь сэтгэл зовохын нэмэр гэж Ванчиг Гомбожоод хөөргөө барихад ах түүнийг хоёр гардан авч үнэрлэн буцаав.

	— Энэ өвлийн хүйтэнд хүүхэд дүүрч давхиад яах вэ. Цаадахын чинь царай ч бүрзийгээд бие нь тааруу даг гэж Дагдан өгүүлэв. Тэгтэл Вандгайн шавь нар цуглаж Дадиа, ах хоёр гарав. Намайг тэдэнтэй цуг явбал яв гэж толгой дохив. Бид Дагдангийнд орлоо.

	— Миний дүү хувцсаа тайл гэж ах хэлэв. Тэр миний энд тэндгүй шалбарч, жирмийн сурын аяар хүрэн улаан болсон биеийг үзээд

	— Отгон дүүгээ ингэж явуулдаг ч миний л урагшгүйнх дээ. Ээж лам болгох гээд даан ч үгэнд орохгүй юм хэмээн санаа алдсанаа

	— Ер нь улаан хамарт гавжтай тангараг тасрахад яадаг юм хэмээн хорсон хэлээд нүд нь гялалзав. Дагдан ах

	— Хэрэггүй, Гомбожоо минь, «Дэлдэхээр сүүлд» гэсэн юм. Биеэ барь. Манай гавж хэтэрч байгаа хүн. Энэ хүрээний хэд намайг хүрээ хөдөө хоёрын хооронд явж шашин номоос хөндийрлөө. Биеэ өвдөхөөр Лүнгийн докторт очлоо ч гэх шиг... их л гадуурхаж байгаа юм. Гайгүй тэгж л байг. Чамд л гэж ярихад би энэ хавраас бүрмөсөн хөдөө гарч хөгшин эцэг эхийгээ өргөж хэдэн малаа маллахаас биш гэж санаж сууна даа. Гэлэн ахыг чинь хөдөө гарч хар болдог, хүрээнд ирж гавж болдог гээд л их ад үзэхийг яана. Би сайн мэдэж байна. Өөрсөдтэйгөө нийлсэнгүй гэж хорсоод байгаа хэрэг. Гэлэн ах бид хоёрт тийм ажил зохихгүй. Арав таван малаа л аялуулж явсан нь хол дээр. Ер нь нэгэнт ялан мандсан хувьсгалыг хэдэн хөгшин лам заналхийлээд яах ч билээ дээ гэв. Гомбожоо ах:

	— Хүрээнээс гарснаараа би л хувьдаа санаа амар явна даг. Та бушуухан л эндээс хөндийрч үз! Дүүгээ аваад л явмаар санагдана. Нэгд, морь долгиндоод, хоёрт, гэлэн ахын биеийг очиж асуугаад Лүнгийн докторт түргэн очих хэрэг гарах болов уу гэж санаад байна.

	— Еэ харла. Гэлэн ах яагаа вэ?

	— Их муу сурагтай.

	— За юу ч гэсэн чи нэг байдлыг нь мэдээд ир дээ.

	Гомбожоо ах намайг үнсэн гарч одлоо. Би босон харайж түүнийг дагамаар санагдавч тэнхэл хүрсэнгүй, «Хэзээ би ах шиг эр болоод Вандгайтай үзэлцэнэ дээ» гэж бодож хэвтлээ.

	Морин төвөргөөн сонстов. Хаалга нээгдэн Ванчиг гавж орж ирлээ.

	Айх өших зэрэгцэн нүдээ анив. Тэр босго алхуутаа:

	— Цаадах чинь хэвтээд өгөө юү? гэж асуув.

	— Тиймээ халуурах төлөвтэй гэж Дагдан ах товчхон хариулав.

	— Айснаас болоо юм уу?

	— Та үнэндээ хэтрүүлжээ.

	— За байз яадаг билээ? Над унаа хүрээд ирж дээ.

	— Ярьснаараа та яв л даа. Би эмийг аргыг нь олъё.

	Вандгай миний дэргэд ирж толгой дарж үзээд:

	— Нээрээ бүлээрч шүү. Яасан их хөлрөө вэ! Хулгай хийж уур хүргээд! Уг хүн нь ч сэргэлэн юм шүү гэв.

	Би хуралд ч очилгүй, ном ч үзэлгүй гурав хоног хэвтэж, эм асрамжийн хүчээр тэнхрэв. Хүүхдийн гэнэн сэтгэлээр хэдэн өдрийн өмнөх явдлыг мартаж Дагдан гэлэнгийн тавагтай идээг барин, мэдэх номоо хоолой шахан уншиж, уйдсан лам нарын зугааг гаргаж байгаагаа үл анхааран цагийг нөхцөөнө.

	Гомбожоо ах эргэж намайг үзээд:

	— Эвий дээ, бүр царай зүс орчиж. За яамай даа Муу Дадиа нь сэхээгээд авч дээ гэж хэлэв.

	Түүний Дадиатай ярилцахыг сонсвол:

	— Гэлэн ахыг Лүнгийн докторт үзүүлсэн. Бие нь эрс сайжирлаа. Та санаа зоволтгүй. Саасгай баян айлын найр дээр очоод, дугараа өгөхгүй тойрохоор нь үнсний нь малтуур дээр бурхны нь зурчихжээ. Түүнээс болж парваан Дугарсүрэн, Рэнцэнд агсан тавьжээ. Тэгэхээр нь өрөөсөн мөрий нь мулталж захиргаанд хүргэж өгөхөд Дугарсүрэнгийн удаа дараагийн хүн зодсон хэрэг сөхөгдөж Саасгай нь зөвдөж парваан нь шүүхэд шилжжээ. Рэнцэн хотод суухаар явахдаа танд өрөнд өгөөрэй гэж хоёр морь гэлэн ахын адуунд орхисныг хөтлөөд ирлээ гэхэд

	— Саасгай мөн ч сайхан золиг гэм гэж Дадиа маг маг инээгээд:

	— Хүн сайтай юм болоод өглөгтэйгөө мартсангүй дээ гэж ярив. Би «парваан Дугарсүрэн шүүхэд шилжив» гэдэг ямар учиртайг мэдэхээр асуувал:

	— Яах юү байх вэ. Шоронд л орохгүй юү гэж ах хариулав.

	— Еэ гялай, тэгвэл би одоо хөдөө гарлаа.

	— Яагаад?

	Парваан одоо алгаас хойш «Долоон гүзээний зодоонтой» лам болох хэрэггүй гэвэл:

	— Бие чинь зүгээр болсон хойно энэ өвөлдөө хүлээж бай. Хойтон жил ах чинь цэргээс ирнэ. Тэр юү хэлэх нь вэ. Чиний толгойг ганц би ч бас мэдэхгүй гэж ах хэлэв.

	Тэр над Дээд буланд нутаглах ах дүү нараас явуулсан цагаан идээ чихэр зэрэг богц дүүрэн бэлгийг өгөв.

	— За өөрийнхөө авахыг одоохон ав! Пологтов доо! Цаад гавжийгаа ирэхээс нь өмнө жаахан идэж ав хэмээн Дагдан өгүүлэв. Болдог сон бол би бүгдийг ганцаараа идмээр. Гэвч тэр их юмыг яахин барах билээ.

	Вандгай ирж намайг:

	— Ороод ир! гэж дуудав.

	Дахиад л бахь байдаг хэмжээтэй хоолонд орж, хэрцгий ламын царай харж суув. Тэр орж гарахдаа хамаг саваа түгжинэ.

	Цагаан сарын өмнөхөн шөнийн хуралд очиход хүүхэд бүгд нэг ширхэг маажуур (боов) түгээв. Түүнийг том хүүхэд булаадаг юм. Буруу энгэртээ өвөртлөөрэй гэж над Вандгай захисан билээ. Тэр нь ч үнэн байжээ. Надаас арай ах нэг жаал хоёр дахин довтолж нухлаа. Би Бандихайг дуудаж орилохын хүчинд маажууртайгаа гарлаа. Тос үнэртээд нэг л сайхан санагдаж хорхой хүрэхийн эрхэнд явдал дундаа идэж орхилоо. Дахиад маажуур яасан бэ гэдэг байцаалтад орлоо.

	— Хүүхэд булаагаад авчихсан гэж худал хэллээ.

	— Тэгвэл чи «гэсгүйдэж» олж ир гэж тулгав. Би маргааш нь гэсгүйд очиж амьдралдаа анх удаагаа хүнийг гүтгэлээ. Миний маажуурыг булаахаар хоёр дахин довтолсон нөгөө бандийг гэсгүй дуудав. Гэсгүйн суудлын өмнө тэр сөхрөн сууж:

	— Би аваагүй. Гүтгэж байна хэмээн бархирахад нь гэсгүй лам бэрээгээ дээш өргөн:

	— Яасан задарсан тархи вэ хө! хэмээн ууцан дундуур нь нэгэнтээ буулгахад:

	— Өршөө! Би төлж өгье хэмээн хөөрхий тэр жаал уйлан өгүүлэв.

	Хурлаас ирэхэд Вандгай хөдөө айлд залагдсан бололтой мордохоор завдан мориныхоо олмыг нэг хүнээр чангалуулж байна. «Хэд хоног санаа амар байх нь дээ. Нөгөө муу жаалыг ирэхэд үнэнээ хэлье» гэж бодсоор хажуугаар нь өнгөрвөл:

	— Номоо сайн үзээрэй! Бандихайгаа элэг бариад, дэмий тэнээрэй гайгүй! нөгөө маажуур яасан бэ? гэхэд нь би:

	— Төлж өгнө гэв.

	Гүтгүүлсэн жаал гүйн ирж маажуур гар дээр тавиад эргэхэд нь би ханцуйнаас нь татахад

	— Үгүй бушуухан явъя. Танай гавж харвал сүйд хийнэ. Би айж байна гэв.

	— Чи айлтгүй. Тэр чинь хөдөө явчихсан.

	— Тэгээд юү гээв?

	— Чи миний маажуурыг булаагаагүй. Би өөрөө идчихээд Вандгайг загнахаар чамайг гүжирдсэн юм. Май энэ маажуураа ав гэвэл түүний царай нь улайж:

	— Хачин юм даа гэж толгой сэгсрэв.

	— Яагаад?

	— Чамайг хоёр дахин дайраад гурав дахь удаагаа суваргын ард гүйцэж очоод авчихсан шүү дээ.

	— Үгүй, тэр чинь би биш.

	— Тэгвэл хэн байх нь вэ?

	— Мэдэхгүй.

	— Тэгсэн ч чи наадахаа ав.

	— Үгүй, би авахгүй.

	— Хоёулаа хуваагаад идчихье.

	— Үгүй.

	— Чи яасан муу эр вэ. Хүнд битгий хэлээрэй. Би эртээд шөнө нэлээн хэдэн маажуур булаасан юм чинь. Улаан хамарт гавжаасаа хулчийгаад байвал үүнийг ирэхээр нь өгөөрэй! гэж над бүтэн хагас маажуур өгөв.

	Тэр намайг өөртөө ойртуулж:

	— Хүрээнд суухгүй. Золбин нохой, шалдан банди хоёр ялгаа юу байна. Тангад ном цээжилж уйлж сууснаас, тарган морь унаад дуулж явсан нь дээр гэв.

	— Чи ямар их үгтэй юм. Хэн чамд зааж өгөөв?

	— Манай цэрэгт явсан ах таван хошуутай малгайтай, гар буутай дарга болоод нутгийн чөлөөгөөр гэртээ ирээд өнөөдөр надтай уулзаад хэлсэн юм.

	— Чи тэгээд ахыгаа дагаад харих нь уу?

	— Үгүй, хүү минь. Тактиктай байх хэрэгтэй.

	— Тактик гэж юү юм бэ?

	— Чи мэдэхгүй юу. За тэр ч яах вэ.

	Бид хоёрын яриа ингэсхийгээд дууслаа. Нөгөөдөр нь бил үү дээ. Вандгайтай ярилцахаар ирсэн нэгэн ламын өгүүлэх нь:

	— Урд дэнжээс нэг хүүхэд орголоо гэсэн чинь ах нь дүүрээд явж байна гэх шив дээ. Бас Довдон, Гончиг хоёр оргоод явчхаж гэв. Вандгай:

	— Хүрээн дээр суух заяагүй хүүхэд ч тэгээд л алга болдог юм. Үүний ахыг оргоход нь хойноос нь хөөгөөд өглөө нараар арай гэж гүйцэж олж ирээд нэлээд сайн зодоод орхисон. Нөгөөдөр нь борцны минь том хутгыг бариад алга болчхож. Хойноос нь яваад гүйцсэнгүй мөрийг нь алдчихлаа. Тэгсэн чинь манайхны нагац шар Пунцаг гэж нүгэлт хар гөрөөчин одоо ч вий дээ. Тэднийдээ яваад оччихсон сураг гарлаа. Тэгээд л дургүй хүрээд тэр чигт нь орхисон доо. Нөгөө лам:

	Өндөр Аюурзана гуайн хүү чинь хотод том дарга болоод дүү нь мал дээрээ гарна гээд гэрээ нүүлгээд хүрээнээс явчихлаа гэв. Вандгай:

	— Манай Дагдан ч бас хүрээн дээр тогтохоо больж дээ.

	— Танай Бадам ч гэсэн өөрөөс чинь эмээгээд байгаагаас шашин бурханд сүжигтэй хүн биш дэг ээ.

	Тэдний үгийг хагас дутуу чагнан үүрэглэж суугаа намайг хараад гавж лам «унт!» хэмээн дохив. Хоёр лам дуугаа намтгаж хөөргөө алган дотроо эргэлдүүлэн дүнгэр, дүнгэр ярина. «Зүүн хүрээ», «Ардын засаг», «Татвар», «Сургууль» гэх зэрэг үг чихэнд хальт сонсогдовч би нойртоо дийлдэн унтав. Вандгай ч заримдаа алга болохдоо мөн л ийм зүйл ярьж явдаг биз ээ...

	Үүнийг эс өгүүлэн өгүүлбээс:

	Цагаан сар боллоо. Хүрээний үүдэнд эгнэн зогссон лам нарын өмнүүр бяцхан банди нар «Амар айлдаж байна уу!» гэж гүйлдэнэ. Би ч тэднийг дагаад гүйлээ. Арван таван хоног ерөөл хураахдаа цээжилсэн номынхоо хэрээр уншиж яваад шувтаргын өдөр хүрээн дээр ирсэн машин дагаж гүйж явтал хоёр дуганч хэнгэргийн дохиур барин айсуй. Хуучин лам хүүхдүүд хармагцаа бутран зугтав. Би гайхан зогстол:

	— Хурал номын цагаар машин даган тэнэдэг задарсан хүүхэд вэ! хэмээн хэнгэргийн дохиураар дэлсэв. Нулимсаа арчин хурдалсаар дуганд орж ирвэл:

	— Наашаа суу! гэж гэсгүй зандрав. Явж очвол нэг сайн бэрээдэж голд аваачин зогсоов, Голд зогсоосон хүүхдийг хөдөлбөл дуртай лам нь дуудан дэргэдээ очуулж алгадна. Би гадаалга болтол хөдөлгөөнгүй зогсож өнгөрөөв. 

	Цагаан сарын ээлжит хурал тарлаа. Би Бандгайн хойгуур сундлан гэрийн зүг одлоо. Бандихай оройхон мордохоор хоцорлоо. Бидний араас Дадиа сайхан халиун мориныхоо жолоотой ноцолдон гүйцэж ирээд

	— Вандгай! Би Базарваанийг дүүрээд явах уу даа. Наадах чинь даарчих байх гэхэд нь:

	— Ямар хол юм биш гайгүй биз гэж хариулав. Дагдан биднийг орхиж, давхин одлоо.

	Ванчиг нэлээд яваад намайг дулаацуулахаар мориноосоо бууж хөтөл өгсөхдөө:

	— Танай Дадиа чамд сайн хүн болох гэж их ядах юм даа. «Баян хүн бачтай» гэдэг. Хүрээ хийдээс хөндийрүүлж, эмнэг догшинтойгоо ноцолдуулдаг зарцаа хийж авах гээд байгаа царай нь тэр гэв. Хөтлийн адагт олмоо чангалж мордон гэлдэрсээр явтал нохой хуцах дуу сонстон, утаа үнэртэж, нүүр бүлээцэх шиг боллоо.

	Бууцны бэлд мориноосоо буун гэрийн зүг гүйв. Ээж минь тосоод айсуй. Төрж, өссөн бор гэртээ ороход тэгш татсан өрхний аяар тусах хаврын эхэн сарын наран урин цагийн дохио өгч хоймрын авдар дээр тогтоно. Ган тулганд зэрэглэсэн хуурай аргалын галын дөл дээрээ тавьсан хумбан тогоог тал бүрээс нь долоож байх шиг харагдана.

	Даргин буцлах цайг ээж сүлж самран зэс домбонд уудалж, идээ цагаа, боов боорцог, мах тэргүүтнийг таваг тавгаар тавилаа. Би алинаас нь эхлэхээ мэдэхгүй тулгамдав. 

	— Миний хүү урдаар цай идээнээс амс! Тэгээд сайн идээрэй.

	Би ойртсоор, ойртсоор эжийхээ өвөр дээр суулаа. Эсгий үүд сөхөгдөн Аяа чавганц орж ирээд:

	— Өө хөөрхий, та хоёр ингээд нялуураад авсан уу? Аль вэ нааш ир, золгоё хэмээн намайг үнсээд:

	— Цаад дүү гавж чинь орж ирэх дэг шүү, Доодой минь. Ийм шүү янзтай байвал таашаахгүй дээ гэв. Би Аяагийн үгийг сонсоод ээжийн өвөр дээрээс босож айлуудаар орох гэж гадагш гарлаа.

	 


VIII

	 

	Хаваржаанд буухад манайх Вандгайгийнхаас саллаа. Ахыг эзгүй хойгуур тэдний хадмууд ээж бид хоёрыг хар нутаг дээр орхилоо.

	Би хүрээний тухай бараг мартаж ээждээ хань бараа болон хаврыг өнгөрөөв. Гэвч ах ирж, нутаг даган нүүсээр бүр хүрээний дэргэд ирж буулаа. Тэр зун гэрээрээ ном үзэж, бүл ах Ванчигийн хайлангийн манзын сүүд зориулж ээжээр саалгасан үнээний тугалыг хариулж өлсөлгүй өнгөрөв. Харин хүрээний дэргэд ардын хоршоо хэмээх хоёр гэр ирж бууснаас хойш, дугуй унаж давхих залуу лам олшров. Тэд тамхи зуун, дугуй унан давхиж, хүрээний хавийн жалганд цуглаж шагай харвана.

	Тэд өөр хоорондоо элдэв бусыг ярилцахдаа:

	— Өчигдөр гэсгүй дуудахаар «хүрээн дотор дугуйтай давхилаа» гэж загнах гэж байгааг нь мэдээд тэр чигээрээ жийчихсэн. Одоо ч өнгөрөө биз дээ. Тэгтэл нэг лам угтан аваад:

	— Чи бид хоёр л таарч дээ. Уржигдар дуганы үүдэнд яс мөлжиж суусан чинь хавийн нохой шаваад болдоггүй. Ихийн унзад дэргэд ирсний нь харсангүй, хэрэлдсэн хоёр гөлөгний нэгийг аваад шидчихсэн чинь «чи яаж байгаа чинь энэ вэ?» гэж байхгүй юү. Зэвүү хүрээд «Бүрээг нь үлээдэг дуганчаас үүдийг нь сахидаг нохой илүү болоо юу? Би чинь лам хүн шүү!» гээд тавьчихсан чинь шатаад гарлаа. Босоод явсан чинь «нааш ир!» гэж байна. Би ч чихгүй толгой шиг алхаад байлаа. Хойноос хүрээд ирвэл «гурвын нь дунд тавьчхаад» төөргөө харъя гэж саналаа.

	Жүдийн жасын таримал толгойт хэмээгдэгчийн өгүүлэх нь?

	— Засагт хорссон том лам нар уураа бидэнд гаргаад яана. Эртээд намайг цусаа цувуулаад хэвтэж байхыг хараа биз дээ?

	— Юунаас болоод тийм дээрээ тулсан юм бэ, тэр чинь?

	— «Хэн хүн хар ч болно уу, лам ч байна уу? чи бид хоёр шигт нь ёстой падгүй» гэтэл чинь хацар дундуур наачихдаг юм байна. Би түүнийг өшиглөөд орхилоо. Над шиг нь яах вэ дээ тэгээд л нүдүүлэх нь тэр. Би одоо хүрээ орохгүй. Муу эгчдээ очиж дуулгачхаад аймаг орж хар болж ажил хийж амьдрах минь! гээд мордоод явчихлаа.

	Манай Бандихай хүрэн зандан хашлагыг хадгаар зүлгэж ээрүүлэн сумаа няслан босоод өврөөсөө янжуур гарган асааж зуугаад хүний дугуй гуйж сургууль хийж явснаа намайг харж

	— Миний дүү одоо харь! Том улсын үг чагнаж зогсоод хэрэггүй. Цаад ах гавждаа энд намайг байна гэж хэлбэл хоёулаа турсагаа хуулуулна шүү дээ гэв.

	Тэр зун суртлынхан хүрээний хажууд бууж эгшигт хайрцаг тоглуулан дуулж хуурдан лам хар ялгалгүй барилдуулж, банди нарыг уралдуулан нэг ёсны наадам хийлээ. Вандгай болон түүний дүнгэр, дүнгэр ярилцдаг лам нараас нэг нь ч үзэгдсэнгүй. Орой нь гавж манайд ирж гол дээр юу болсныг надаас асуухад нь

	— Одоо ингээд хүүхдүүд та нарт монгол бичиг заана гэж үүнийг өглөө хэмээн цагаан толгой, дэвтэр, харандаа зэргийг үзүүлэв. Тэр миний олж ирсэн зүйлийг юу ч хэлэлгүй цааш нь тавив.

	— Мөн арваас доош насны хүүхдийг сургуульд оруулах гэнэ, Сайн дураараа хар болсон ядуу лам нарын хувийг сүм хийдээс олгуулна гэж байна. Вандгай хөмсгөө зангидан чимээгүй гарч одов.

	Суртлынхны дарга маргааш нь хүрээний том лам нарыг цуглуулахад байлцсан ах лам уруу царайлан манайд орж ирээд:

	— Шавь хүүхдүүдийг бичиг үсэгт сургах нь зүйтэй гэж үзэж байна. Энэ талаар та бүхэн ямар саналтай вэ? гэж асууж байна. Бидний юу хэлэхийг сонсох гэсэн санаа. Ам амандаа л зүйтэй гэлээ. Би өөрөө үүнд цагаан толгой заах боллоо. Суртлынхныг явтал үүнийг тогтоо хэмээн А-гийн долоон үсэг зааж өгөөд явахдаа:

	— Та наад хүүхдээ тийш битгий гүйлгээрэй! гэж захив. Суртлынхны явсны дараа монгол бичиг заахаа бүрмөсөн болилоо.

	Өвөл хүрээнд орж ирэхэд:

	— Монгол ном сурч байна уу? гэвэл ердөө сурах шинжгүй гэж хэлдэг юм шүү хэмээн Ванчиг гавж захилаа. Хүн энэ тухай асуувал би түүний хэлснийг яг л тоть мэт дуурайн хариулдаг сан.

	Нэг орой эрихээ барин чимээгүй сууснаа Ванчиг:

	— Чи бузгай үгэнд ордог болж гэм. Хэд хэдэн хүн чамайг монгол ном оролдоод огт сурахгүй юм гэж ярьж явна гэлээ. Одоо халимаг толгойтой хүн ирээд «Хар болох уу? Лам болох уу?» гэж асуувал «Лам болно» гэдэг юм шүү. Чамайг «юу гэнээ!» гээд шалгааж мэднэ. «Яана гэнээ хө!» гээд буу тулгаж мэднэ. Чамайг алах ч үгүй, зодох ч үгүй. Үнэн худал хоёрыг чинь мэдэх гэж сүрдүүлж байгаа нь тэр. «Лам болно» гэхээс өөр үг бүү хэл! Чамд нулимс мундах биш. Тэр цагт ёстой урсгадаг юм шүү гэв.

	Урьд өмнө чих тавин сонсовч бүрэн эс ойлгогдох лам нарын яриа багачууд хүүхдийг хүрээ хийдээс гаргалгүй тэднийг ардын засгийн эсрэг үзэлтэн болгох тухай байсныг хожим л ухаарч билээ. Түүний хэлснээр намайг хар болгох гэж албаны хүн тулгаагүй билээ. Цэрэгт явсан ахаас сураггүй байтал цэргийн албанаа улиран суусан тухай захидал ирэв. Түүнд ах лам ихэд уурлаж:

	— Танай эхийн чинь томоотой төвшинг нь гайхдаг ах чинь аль вэ. Нутаг ус, гэр орноо гэх хумсын чинээ ч сэтгэл түүнд алга шив дээ. «Ардын засагт л хүчин зүтгэвэл барав» гэдэг дон шүглэсэн амьтан байна гэж чигчий хурууныхаа доёгор хумсаар хамраа ухаж сууна.

	Түүнтэй ярихаар үдэш орой ирэх лам нар ухаан сууж яваа надаас цэрвэдэг бололтой. Хүн ирвэл намайг гаргана. Нэг үеийг бодвол би хүрээний амьдралыг бузгай мэддэг болсон тул энэ завшаанаар таних мэдэх ойрын айлаар сэмхэн орж бор ходоодоо борлуулна. Вандгайн залагдах нь ихэссэн тул Бандихайтай цуг үлдэж дураар жаргана. Түүний дэмий тэнэж даалуу тавих, тамхи татах, бусадтай нийлэн гавж аграмба нарыг шоолох муучлах зэргээр авирлахыг нь хэнд ч үл хэлнэ. Тэр намайг хоол ундаар үл хавчина.

	Ингээд би хуралд очихдоо барилдаж, хааяа бас үе тэнгийн банди нартай зодолдож, өгөө аваатай явна. Ном сайн тогтоож цанидын дацанд цагаан сараар орсон нь бас нэг ном давхар үзэх боллоо.

	Намайг хүрээний хамгийн сайн гэвш гэгдэх нэгэн аграмбад шавь оруулж өгөв. Түүний заах ном ямар ч сударгүй. Хоёр алгаа хавсран сөхрөн сууж хэлснийг нь чээжилнэ. Гэхдээ түрүүчийн номоос арай сонирхолтой. Учир нь хэмжээ, өнгө зэргийн зүйлийг хоёр хэл дээр тогтооно. Нэрийн номд сайн гэгдэх тэр лам, хүүхэд үл зодно. Хавар түүнд арваад хүүхэд шавь орсон билээ.

	— Маргааш битгий ирээрэй хүү минь! гэж ганц, нэгээр нь буцаасаар бид хоёулхнаа үлдэв.

	Гэтэл нэг маань гурав хоног багшдаа бараалхсангүй. Багш ламын өгүүлэх нь:

	— Чи түүнийг дуурайх хэрэггүй. Баян хүний хүүхэд ном олигтой сурдаггүй юм. Би чамд өөрийн сурснаас жаахан ч болов мэдүүлж өгвөл зүгээр юм сан гэв.

	Бас тэр лам намайг бараалхах тоолонд гангар шаазангаар хоол өгөх тул миний тийш яарахын нэг шалтаг болдог байлаа. Би нэрийн номд татагдаж уншлагын номдоо муудаж бас зодуулж үзлээ. Гэтэл хавар оройхон шиг хоёр хөнгөн тэрэг давхиж ирж, хүрээний хүүхдүүдийг цуглуулж шавь нарын бичиг үсгийн бүлгэмийг сэргээн байгуулж хөдөөгийн бичигтэй ардаар өдөр бүр хичээл заалгахаар болжээ. Тэдний өгүүлэх нь:

	— Хүүхдүүд та нар энэ номыг маш идэвхтэй сурах хэрэгтэй. Та нарыг ингээд харахад ном сурахааргүй муу хүүхэд алга байна гэж ярьцгааж билээ.

	Түүнээс хойш нэгэн жасын агуулахын модон гэрт биднийг цуглуулж Зоригт хэмээх сөөсгөр хар хүн цагаан толгой зааж эхлэв. Бараг бүх хүүхэд үсгийг уншин нүдэлсэн тул бичиж гарав. Гар ердөө үл эвлэнэ. Багш аргыг сайн хэлэхгүй учир яаж бичих учраа олдоггүй, үдээс хойш гэртээ ирвэл:

	— За тэнхимийн хүүхэд хоолоо ид дээ. Танайхан ч цөм ардын засгийнхан болж гүйцжээ. Гомбожоо албаны агт маллахаар явсан гэнэ. Чи одоо монгол бичиг заалгах боллоо гэж Вандгай өгүүлэв. Гэвч намайг монгол бичиг битгий сур гэж ятгасаар байлаа. Тэр зүг намайг шахаж шаардах хүнгүйгээр барахгүй, сурахыг хориглох тул би бусдаасаа хоцорч явлаа.

	Нэгэн өдөр монгол бичгийн багш:

	— Идэвх хичээл чинь муу байна хэмээн намайг үлдээлээ. Миний хор хөдлөн нулимсаа дэвтэр дээрээ дусаалаа.

	— Чамайг чинь энэ хүрээний хамгийн сэргэлэн хүүхэд гэсэн. Юу ч үгүй эр шив дээ. Хэн чамд үүнийг битгий сур гээд байна даа гэдэг байна.

	Тэр хавар бичиг үсгийн бүлгэмд явдаг хүүхдээс нэгийг ч хөдөө гаргасангүй. Зоригт гуайгаас чөлөө гуйвал: 

	— Намайг ном заа гэсэн. Хэрэв хүн амьтан ирээд шалгавал би хариуцахгүй гэж хариулав. Үүнээс болоод зарим эцэг, эхийн санал алдагдаж:

	— Энэ тэнхимийн хүүхэд чинь эцэг эхтэйгээ ч уулзаж болдоггүй хэцүү юмны нэг байна ож ярилцах боллоо.

	Би өглөө уншлагын номоо заалгаж өдөрт хоёр цаг монгол бичиг үзэж үдээс хойш дагслын (нэрийн номын) багшид бараалхана. Орой тийшээ жижигхэн үүргийн хавчгаар усанд явдаг нэг ажил надад нэмэгдлээ.

	Нэг удаа ус авахаар очоод залуу лам нарын барилдахыг харж суутал хүрээний урд хөмөг рүү хоёр морьтой хүн давхиулан бууж ирэв. Лам нарын нэг нь:

	— Танай хууз хар уу даа? гэж над хэлэв. Би босон харайж горьдсоор ахиулан харвал ах маань мөн байна. Тэр инээж харагдана. Цуг яваа цэрэг хувцастай хүн бага ахтай адилхан ажээ. Би тосоод очлоо.

	— Таньж байна, таньж байна гэж хоёр ах хоорондоо ярилцана. Бага ах мориноосоо буун харайж намайг дээр өргөж үзсэнээ:

	— Муу дүү минь давжаа болчих вий дээ, яасан хөнгөн юм гэв.

	— Би хүүхдүүдээс нулимсаа нуун арчиж хоёр ахыгаа даган хавчгаа үүрэв. Том ах миний хавчигтай усыг шүүрэн авч мөрөн дээрээ тавиад нэлээд явтал нэг хүүхэд хавчигтай усаа дөхүүлж өгөөч гэж бага ахыг гуйв. Тэр мөнхүү бандийн усыг үүрч дэнж дээр гаргаж өгөв.

	Ах дүү гурав зэрэгцэн явсаар хавчигтай усыг хашаанд буулгав. Гурвуул хоршоонд оров. Бид гурав дэрсэн дотор өөд өөдөөсөө харж тулганы чулуу мэт чандманилан суулаа.

	— Дадиагийн өгсөн даага ийм морь болж дээ. Ах нь хатирт сургана. Миний дүү хойтон унаад л жирийлгээрэй! Гэр нь маргааш Дээд булан руу нүүнэ. Дундаа ирчихсэн байгаа. Бага ах нь одоо ингээд гол өгсөөд эртхэн дөхье! Явахаасаа өмнө дүүтэйгээ олон уулзана. Миний дүү ахтайгаа хамт гэртээ харина.

	— Чөлөө өгөхгүй шүү дээ.

	— Тэр яадаг юм. Хичээлийг нь таслахгүй бол хоригдож байдаг ёс алга гээд намайг дүүрээд давхилаа. «Би чамайг монгол номд муу гэж дуулсан. Тэгж болохгүй шүү» гэж ах замдаа хэлэв.

	Манайх дэрсэн дотор ганц гэр байв. Гадаа нь хөллөгөөний олон тэрэг ярайж харагдана. Ээж маань зүс царай орчихсон инээд алдан юмаа төхөөрөх зуураа ирсэн улсуудад цай, идээ барина.

	Маргааш нь манай нүүдэл Вандгайн хөдөө гэрээр дайран гарахад тэр хотынхон:

	— Сайн ах дүүтэй хүн ч сайхан юмаа. Энд ингэж хар нутаг дээр хаягдаж явснаас тэднийгээ бараадсан нь хаа зүйртэй юм гэлцэнэ. Аяа манай ачааны хажууд ээжтэй зэрэгцэн явах агаад дүүгээ үнсэж:

	— Бие биеэ өргөөд даахгүй үлээгээд хийсгэхгүй хоёр амьтан чинь одоо яая гэхэв. Багана шиг дүү чинь ирээд аваад явж байхад чи юундаа алзах вэ гэх зэргээр ярилцавч хоёул уйлж үзэгдэнэ. Ээж ах хоёр морь унаж, би Дундаа хэмээх хулгар нагацтайгаа зэрэгцэн түүчээ тэргэнд сууж зүүн зүг явсаар түдэлгүй хүрээ орж ирэхэд банди нар нагацын өрөөсөн чихийг харж шоолон инээлдэнэ. Тэр залагдаж ирсэн ламын морь чөдөрлөж суугаад айлын зуудаг нохойд чихээ тас татуулсан юм гэнэ билээ. Багачууд түүнийг мэдвэл тэгтлээ их шоолохгүй биз.

	Үхэр оодгонохоос болгоомжилж, манайх тэнд удаан сааталгүй цааш хөдлөв. Би тэдний хойноос хөтөл давтал харуулдаад, цагаан толгойгоо барьж, монгол бичгийн хичээлд суухаар дурамжхан алхав. Хичээлээс буцаж харивал Вандгай хэдийн иржээ. Тэр намайг босго алхуут:

	— Пунцаг л шаралхаж, хар нутаг дээр хаялаа гэж танайхыг нүүлгээд яваа юм биз дээ. Хоёрын хоёр хүү нь орхиод явчихсан айлыг чинь Бадам бид хоёр хурал номоо таслаад нүүлгэж явалтай биш. Энэ дээшээ зөөж, чавганц нарын дэнжид буулгая гэж бодсон л юм сан даа гэж хэлснээ:

	— Чамайг хүрээнээс гаргаж, бас нэг тарвагачин нэмэх гэж байгаа юм. Тэр хол хөдөөлсөн чамайг хэн хүргэж энд ирэх вэ? Хүрээнээс хэн нь ч аваад гарчихна. Оруулж ирнэ ээ ёсонд хазгай! Пунцаг, түрүүч түрүүчийг нь тэгж уруу татсан хүн гэж нухацтай өгүүлэв.

	Дагслын багшид бараалхах цаг нэгэнт тулсан учир би гарч одлоо. Тэр ламаар номоо заалган урьдын адил өгсөн хоолыг идээд, амаа арчин гэрийг нь эргэж явтал, суудлын гурван машин хүрээний замаар орж яваа харагдана. Би тэднийг даган гүйлдэх хүүхдүүдтэй цуг нэлээд дэгдээд «Ямар хурдан амьтан бэ!» гэсээр хоцров. Түдэлгүй бүрээ үлээхэд орхимжоо нөмрөн хүрч очвол:

	— Бүлгэмийн хүүхдүүд гол дээр оч! Бусад нь тар! гэж гэсгүй лам өгүүлэв.

	Түүний хэлсэн ёсоор бид гол руу гүйлдлээ. Нөгөө гурван машин голын эрэг дээр зогсжээ. Ойролцоо нь хоёр майхан шаасан харагдана. Хэдэн хүн газар зуух ухаж үзэгдэв. Нэг хүн олон оёдолтой хар булгаар гарган шахуургаар хийлэхэд томрон томорсоор бөөрөнхий болоход амыг нь үдэн «Хүүхдүүд тоглоцгоо!» хэмээн бидэн дунд шидэв. Тэрхүү хачирхалтай тоглоомоор хэрхэн наадахыг үл мэдэх банди нар дэмий л бие биеэ харцгаав.

	— Та нар ингээд тоглооч! гэж нэг нь түүнийг аван гараараа цохив. Бөөрөнхий хар юм хол ойлоо. Би эхлээд л хойноос нь гүйв.

	— Энэ зоригтой эр байна. Сайн дэлс! гэв. Түүнээс уламжлаад хүүхдүүд бөмбөгийг булаацалдан өнхрүүлж, элдэнгээ ханатал эрхлэв. Өөр нэг машинаас цаасан хайрцагтай юм гаргаж задлан хүүхэд нэг бүрийд жижигхэн еэвэн өгөөд:

	— Эндээ л идээрэй гэв.

	Чавганц нарын дэнжээс сүү авч ирж цай сүлэн энд тэндгүй уудлан тавьж, ам цангасан хүүхэд түүнээс залгилна. Хонь төхөөрч тогоо тогоогоор мах чанав. Мах идэж, айраг ууж, уралдаж, барилдаж гарав.

	Хотоос ирсэн хүмүүс довын оройд харандаа хатгаж хуга буудна. Тэднээс зайдуу зогсож буй хөх дээлтэй, шар бүстэй гозгор шар залуу «Би нэг буудъя» гэж гуйв.

	— Тэг, тэг. Харин сайн буудаарай гэж захив. Түүний буудахад харандаа үсрэн алга болов. Очиж үзвэл Дундуур нь тас буудсан байв. Нэг хүн:

	— Гомбо оо! Бидний явах цаг боллоо. Замдаа сайтар ярилцсан учир чамд хэлэх үг алга шиг вэ дээ гэнэ. Тэр хүн гараа өргөж:

	— Энэ бол манай залуу сургагч (Тэр үед багшийг сургагч гэдэг байжээ) Гомбо гэгч хүү. Та нар үүний үгэнд сайн ордог юм шүү гэв.

	Машин хөдлөхөд тэр гараа өргөн жаахан гүйснээ зогсож, малгайгаа аван далласаар хоцров. Эргэн бидний зүг хандан:

	— Олсон чихэр боовоо аваад харьцгаа даа. Маргааш өглөө бэлэн байгаарай! гэв.

	Ванчиг гавж намайг хашааныхаа хаалган дээр угтав. Тэр бузгай сайхан ааштай байгаа бололтой.

	— Ардын тэнхимийн хүү юү хийж яваад ирэв дээ? хэмээн инээмсэглэн асуув. Би хариуд нь юу ч үл өчин, чихэр, еэвэн барив.

	Бүл дүүтэй хүн гэж алга өөд нь харуулдаг болох нь дээ хэмээн миний өгсөн зүйлийг гардан авлаа.

	Тэр намайг гэрт оруут хэмжээт хоолоо гаргаж ирэхэд нь би «Идэхгүй» хэмээн толгой сэгсрэв, Вандгай тас тас инээж

	— Үүний идэж уухаас цааргалахыг нь өнөөдөр л үзлээ. «Ардын засгийн буян» биз хэмээн нүдээ нэг л хачин ирмэв.

	Маргааш нь хичээлд очиход цогчин гэсгүй иржээ. Гомбо багш бидний хичээллэдэг модон гэрт нуруу үүрэн зогсож,

	— Ширээ сандал хэрэгтэй. Хоёр талд нь цонх гаргахгүй бол хэтэрхий гэрэлгүй байна. Өнөөдөр бид гадаа хичээллэе. Маргаашаас бэлэн болгож өгвөл их сайн байна гэхэд нь хүрээний банди нарыг сүрдүүлдэг бүдүүн гэсгүй:

	— Хичээж үзье хэмээн мэхэсхийв.

	Шинэ багш хүүхэд нэг бүрд дэвтэр харандаа, хавтас дээрээ зураг бүхий ягаан ном тавьж өгөв.

	— Бид энэ номоор уншиж бичиж сурна гээд бичгийн сав яаж хийх тухай заагаад

	— Ойлгов уу? гэж асууна. Үгээ таслан нам дуугаар өгүүлэх түүний яриа маш ойлгомжтой.

	Вандгай хоршооноос фанер худалдан авч хөрөөдөн нэгэн талд нь нугас мэт зүйл нөгөө талд нь бариул гарган, бичгийн хөөрхөн сав хийж өгөөд:

	— Багшийнхаа юу хэлсэн бүгдийг надад хэлж байгаарай гэж захилаа.

	Маргааш нь хичээлд очиход модон гэр маш саруулхан болж, дотор нь вандан ширээ эгнүүлэн тавилжээ. Гомбо багш өврөөсөө цагаа гаргаж тавиад хичээлээ заав. Бид түүнийг дагаад «Морь, морь том, том морь» хэмээн уншив. Дараа нь түүний самбар дээр бичсэн «М» үсгийг дуурайлган бичив. Тэр самбарыг цэрдээр шугамдан яаж бичих аргыг зааж өгсөн тул бичиг бичиж болмоор ч юм шиг санагдав. Удсан ч үгүй хичээл завсарлав. Хашаа дотор биднийг жагсааж биеийн тамирын дасгалын хөдөлгөөн зааж өгөв. Хичээл энэ мэтээр явж, би тэнд очихыг яардаг боллоо. Хэд хоног өнгөрөхөд «морь» гэж бичиж сурав. Тэр нэгэн өдөр хэсэгхэн бороо орж арилаад солонго татаж байв. Дагслын багшид бараалхахаар яаран гүйсээр очиход тэр лам өрхөө татаж явснаа:

	— За чи юун их яарах юм бэ? хэмээн асуухад нь:

	— Манай хүүхдүүд тэнд цуглаж байна. Би номоо түргэн заалгачхаад очно гэвэл тэр лам над өөд эвгүй харснаа:

	— Чи ерөөсөө яв. Үүнээс хойш наашаа ирээд яах вэ гэхэд нь би баярлан «за» гээд голын зүг дэгдлээ. Очвол цөөн хүүхэд цуглажээ. Би баахан тоглож яваад буцаж ирэн хашааны гадаа газар дээр «морь», «морь том» хэмээн бургасны хугархайгаар бичиж суутал Вандгай ирж:

	— Чи өнөөдөр яагаад дагсал заалгаагүй вэ? Бусад хүүхэд очоогүй байхад гол руу юунд гүйв? хэмээн алгадаж:

	— Ардын засагтаа оч! гэж түлхэн өшиглөв. «Ардын засаг гэдэг нь хаана байдаг юм бол? Яваад очих юмсан» гэж бодлоо.

	Гомбо багш хөдөө гаръя гэсэн хүүхдийг дуртай явуулах тул Дадиа нэг өдөр ирж намайг гэртээ аваачив.

	— Өөрөө хөдөө тэнэх мөрөөрөө тэнэхгүй, хүүхэд дагуулж давхиад гэж Вандгай их л дургүй янзтай байв.

	Тэднийд номоо авч очсон чинь амьтан түүний зураг хөргийг үзэж сонирхоно. Бичгийг минь хараад одоо л гар нь зүгшрэх нь гэж ярилцана. Тэднийхээс ирээд хэд хонотол намайг авахаар бага ах морь хөтлөн ирэв.

	— Та нар яасан хачин улс вэ? Дээд, доод булангаас ээлжлэн давхиж ирээд л энэ хүүхдийг авч яваад байх юм. Хурал номын үеэр хүрээнд суулгахгүй юм бол бүрмөсөн аваад явбал таарна гэж Вандгай шаралхав. Бага ах юу ч хэлсэнгүй мушилзан инээв.

	Хүрээнээс гаран ахыгаа даган ээжийн зүг давхихад салхи сэнгэнэн үлээж, замын хажуугаар цэцэг алаглана. Энд тэндгүй мал сүрэг багшран, голын эрэг дагаад цагаан гэрүүд ярайна.

	— Гомбо багш чинь чамайг түргэн буцаагаарай гэсэн шүү. Миний дүү Улаанбаатар орж үзнэ байх гэж бага ах маани хэллээ.

	— Хэзээ?

	— Дуугүй л хүлээж бай, Номоо сайн сурах хэрэгтэй.

	— Вандгай битгий сур гэдэг шүү дээ.

	— Тэр муу шар хувалзын үгэнд ороод яана. Тэгвэл өөрөө яагаад монгол бичиг сурсан юм.

	— Дагслын багш «Наашаа бүү зүглэ» гээд хөөгөөд байдаг болсон.

	— Сайн л биз. Одоо дагсал магсал ямар ч хэрэггүй. Чи зүгээр монгол номоо сайн үз.

	— Тангад номоо яах вэ?

	— Тэгс ингэс гэж байтал арга нь олдоно. Ийн ярилцан өдөржин давхисаар Уртын голын хөвөөнөө орших Эрдэнэ уулын өвөрт нутаглан буй гэрийнхээ гадаа буулаа.

	Хамаатан садныхан шуугилдан манайд шавна. Шархүү, Борхүү хоёр намайг ажиглан үүдэнд зогсоно. Тэнд айл бүр танил, хүн болгон дотно санагдана. Гурван жил ирээгүй нутаг.

	Би өөрийн дуртай тарваганы махаа идэж, хэдий шоглодог боловч тоглож өссөн Шархүү, Борхүү нартай цуг гүйж, хурга, тугал, буцаан, нагац ах Пунцагаар монгол номоо заалган хэд хоноод хүрээ орж ирлээ.

	Дундаагийн өгсөн шүрэн толгойтой жижиг манан хөөрөг, Маамуугийн оёж өгсөн торгон дайлан, бас нэг хамаатны зорж өгсөн мөнгөн чимэгтэй хулсан савх тэргүүтнийг Ванчиг гавж үзэнгүүт авч далд хийлээ.

	— Миний дүү номоо сайн сурч байгаарай! Ах нь одоо буцаад цэрэгтээ явна. Явуулсан захиа уншдаг болчихвол аштай юу. Удахгүй бүрмөсөн халагдаад ирнэ. Үүнийг цаад гавждаа битгий үзүүлээрэй хэмээн таван төгрөг авч өгөөд, намайг үнсээд ах маань эргэн харсаар давхин одов.

	«Дом» болно гээд лам нар завгүй, хүүхдүүд ажилд хөдлөн ном үл заалган, зөвхөн л хичээл хийдэг болов. Нэг удаа намайг хичээлд явахад Вандгай дуудаж:

	— Чи цаад багш шуу юмнаасаа «Бурхан бий юү?» гэж асуугаарай гэв. Би хичээлийн завсарлагаар гавжийн зааж өгсөн асуултыг асуувал, Гомбо багш инээмсэглэн:

	— Байлгүй яах вэ. Зөндөө бий гэж хариулав. Маргааш нь Вандгайн зааснаар:

	— Бурхан хаана байдаг юм? гэж асуувал

	— Айлын гэр, сүм дуган зэрэгт байна гэж хариулав.

	Нөгөөдөр нь:

	— Бурхан гэж юу юм бэ? гэж асуув.

	Гомбо багш толгойг минь илбэн:

	— Танай ах лам л чамд асуулт зааж өгөөд байна даа. Бурхан чинь цаас ч байж болно, шавар ч байж болно, гууль байж ч болно. Тэр байтугай алт, мөнгөөр бурхан хийдэг. Тэгэхээр бурхан гэдэг чухамдаа баримал, зураг цутгамал, оёмол, хатгамал юм гэж хэлэв. Вандгайд үүнийг хэлж очвол:

	— За тийм байж. Яггүй зулбасга юм. Хирдээ ухаан зарж ярьж байна. Чи түүний үгийг дагавал нохойн замаар орно шүү! гэв.

	Вандгай дахин түүнээс юм асуулгасангүй. Нэг өдөр «дом» мордож байгаа нь энэ гэж хэсэг залуу лам нар шар дээл, шанам хэмээх сагсгар малгай өмсөж, мөнгөн хазаар, хударгатай шарга морь унацгаан, хүрээ тойрон давхицгааж, сүүлд нь явган хөмөг уруудан гол уруу очиж явав. Яг л энэ үеэр ачааны машин давхин ирэв.

	Гомбо багш биднийг нэг нэгээр нь дуудан цуглуулж:

	— Одоо ингээд улсын наадам үзэхээр Улаанбаатар орно. Бүгдээрээ явна. Нэг ч хүүхэд үлдэж болохгүй. Хувцсаа аваад түргэн цугла! гэв.

	Би бушуухан гүйж эзгүй гэрээс тэрлэг, гутал хоёроо аваад «Вандгай бариад авах вий» хэмээн айсаар эргэн харайв. Гэтэл зарим хүүхэд ирдэггүй. Бүр сүүлдээ хотоос ирсэн албаны хүн их гэсгүйд очиж,

	— Та энэ хүүхдүүдийг олж өгөхгүй саатуулаад байвал эцэстээ хариуцлага хүлээнэ гэдгийг ойлгоорой! хэмээн тулгаж, өөрийг нь машиндаа суулган ирээгүй хүүхдийн суудаг айлуудаар орж цуглуулсаар орой болсон хойно арай гэж хөдлөв.

	Багш Гомбо хүүхэд болгоноос «Сайхан байна уу?» гэж асууж явлаа. Анх удаа машин дээр сууж яваагийн дээр «Машин донслохоороо хүнийг хол аваад шиднэ. Бас жалга судагт онхолдоно» гэх зэргээр лам нарын сүрдүүлэх яриаг олонтоо сонссон тул банди нар цөм айн эмээж, бие биеэсээ зууран явж билээ. Зуур хоноод өглөө эрт хот орж ирлээ.

	Морьтой машинтай хүмүүс үй зайгүй хөлхөнө. Туулын гүүрээр гарч, биднийг эгнүүлэн шаасан олон майхны дундах том хөх майханд буулгав. Нэг их сонин дуутай хүн яриад байв. Би гайхан ойролцоо яваа хүний амыг очиж харлаа. Бүр сүүлдээ самар зарж буй хятадын амыг хүртэл очиж харлаа. Тэдний хэн нь ч үл ярих тул би гайхшаа барж:

	— Энэ юун хүн яриад байна? гэж багшаасаа асуувал

	— Радио гэлээ.

	— Радио гэдэг хүн чинь аль вэ?

	— Хүн биш. Түүнийг хэлдэг юм гэж өндөр модны оройд зоолттой цар таваг шиг юмыг заав. Би түүний өмнө зогсож, хэл амыг нь олж харах гэж оролдож байтал «хоолонд явцгаая!» гэж хотоос ирсэн хүн биднийг дагуулан гуанзанд оруулаад:

	— Та минь түргэлээрэй! Энэ хүүхдүүд өлсөж ирсэн шүү! «Нэг, хоёр, гуравдугаар» өгөөрэй! гэв. «Нэгдүгээр зэргийн хоол нь бууз юм болов уу, хуушуур байдаг юм болов уу» гэж бодож суутал цагаан халаадтай хүүхэн тавагтай таташ авчирч өгөв. Түүнийг нь идэж дуустал бас нэг тавагт хоёр том хуушуур хийж ирэв. Сүүлд нь сэнжтэй аягатай чанамал жимс өгөв.

	Гуанзанд орсон хүн мөнгө төлдөг юм гэнэ билээ. Ахын өгсөн таван төгрөг хүрэх болов уу гэж өврөө тэмтрэн үзэж суув. Гэтэл Гомбо багш:

	— Маргааш наадам эхэлнэ. Оройн хоол болтол гадуур явж болно гэв. Би хааш явахаа мэдэхгүй зогсож байтал улаан бүчтэй, орос хувцастай жаал ирж:

	— Банди аа! Чи надтай улаан буланд очихгүй юү? гэж хэлэв.

	— Хаана байдаг юм бэ?

	— Энүүхэнд бий.

	— Тэгье!

	Тэр намайг хөтлөн нэгэн байшинд оруулав. Тэнд янз бүрийн тоглоом өрөөстэй харагдана. Хүмүүс эгшигт хайрцаг сонсон сууцгаана. Суртлынхны авч явдаг боловсролын сугалаа бас тэнд байна. Тэр өнцөгт нэг хүн суугаад төгөлдөр хуур тоглоно. Ширээн дээр ном, сонин тавиастай харагдана. Цааш явсаар улаан бүчтэй жаалаасаа төөрөв.

	Гар бөмбөг тоглож буй хэсэг залуусыг сонирхон зогсож байтал хажуугаас нэг хүн ёвров. Гайхан харвал миний дайтай хүүхэд зогсож байна. Тэр ногоон өмд цамц өмсөж, мөрөвчтэй бүс бүслэн цамцтайгаа ижил өнгийн саравчтай малгай духдуулан тавьжээ.

	— За чи айхавтар хүн зоддог бил үү?

	— Би чамайг зодоогүй шүү дээ.

	— Тийм гээ. Уржигдар зөндөө нүдсэн шүү дээ.

	— Яасан худалч эд вэ?

	— Юу гэнээ, муу өмхий лам? гээд тэр жаал хамрыг минь бариад авах гэснээ элэг рүү цохиход нь би суун тусав. Хорондоо л уйлсангүй. Гэтэл ашгүй улаан бүчтэй нэгэн хүү гүйн ирж, тэдний урдуур хөндөлдөн:

	— Дамбийням, та нар ямар санаатай хүүхэд шоглож байна. Яасан ичгүүртэй зэрлэг вэ. Энэ чинь дөнгөж өнөөдөр хөдөөгөөс ирсэн юм.

	Би танай сургуульд чинь очиж хэлж чадна шүү гэв. Тэр хүү манай майхны хажуугийн майханд суудаг ажээ. Түүний нэрийг Бадрах гэнэ. Орой нь багшдаа тохиолдсон явдлыг хэлбэл нөгөө хотын хүн инээж:

	— Эдэнд сургуулийн хувцас өмсүүлэхгүй бол зарим зүггүй хүүхэд даажигнаад явуулахгүй нь дээ гэв.

	Маргааш өглөө манай хажуугийн майхны хүүхдүүд өнгийн цэцэг барин жагсаж дуулалдан явлаа. Бидэнд биеийн тамирын цэнхэр өмд цамц, ногоон дээл, малгай хөх бүс, хар савхин гутал тавьж өгөөд наадамчин олны өмнө зогсоож баярын жагсаал үзүүлэв.

	Баярын жагсаалын дараа эргэж ирэхэд майхны үүдэнд хүрэн дээл дээгүүр ногоон бүс ороосон нэлээд биерхүү хүн зогсож байна. Тэр хүн намайг «нааш ир» хэмээн дуудаж үнсэв.

	— Танихгүй байгаа юм биш биз дээ? хэмээн явган сууж өөдөөс харна. Ажиглаад байвал Рэнцэн ах мөөн!

	— Танихгүй яадаг юм. Та Рэнцэн ах байна гэж би хашхирав.

	Рэнцэн ах багшаас чөлөө авч намайг Туулын эрэг дээр дагуулан очиж, биеийг минь угаагаад:

	— Сургуулийн хүүхэд цэвэр явдаг учиртай шүү гэж захив.

	Байрандаа очих замдаа саван, оо, сойз худалдан авч өгөв. Тэдний наадмын байранд очиж айраг залгилж байтал Гомбожоо ах давхин ирж намайг хараад ихэд гайхан:

	— Энэ чинь Базарваань уу даа! Хэдийдээ миний дүү ийм хөөрхөн хувцас өмсчихөө вэ? Рэнцэн чи үүнийг хаанаас олоод ирэв? гэхэд нь:

	— Ямар чи биш дээ. Хөдөөгөөс хүүхдүүд ирж гэж сонсоод сурагласаар яваад олоод авахгүй юү гэв.

	Ийнхүү би гоё хувцастай болж, жагсаал үзээд, төрсөн, тэлсэн хоёр ахтайгаа уулзаж давхар давхар баярлав. «Үзэх юмнаас нь бүү хоцроогоорой!» гэж багш нь захисан хэмээн тэр хоёр намайг хүргэж өгөөд буцахад нь:

	— Та нарт мөнгө хэрэгтэй бол надаас аваарай! гэж би хэлэв. Тэд учиргүй хөхрөлдөж:

	— Чи хэдэн төгрөгтэй вэ? гэж асуув.

	— Таван төгрөгтэй.

	— Мөн их мөнгөтэй хүн байна гэлцээд явцгаав. Тэр үед наадам олон хоног хийдэг байж билээ. Морь, бөх, биеийн тамирын тэмцээн, цэргийн хээрийн сургууль, шүхрээр буухыг хүртэл үзлээ.

	— Ах Рэнцэн, Гомбожоо нар ээлжлэн эргэж ирэхдээ чихэр, боов өгнө. Сургуулийн гуанзанд үнэ төлбөргүй хоол идэж, олон гайхамшгийг үзэн Бадрах хэмээх улаан бүчтэй найзтай үерхэн явдаг боллоо. Нэг өдөр борооны дараа гадагш гарч, ганцаараа явмаар санагдав. Газар нэлээд мэддэг болсон тул Рэнцэн ахынд очихоор явтал нөгөө гайхал Дамбийнямтай дайралдав. Тэр намайг хараад учир зүггүй хөхөрч:

	— Хуцын эвэр шиг гутлаа өмссөн царайг нь гэж миний хөл рүү заав.

	— Чи яах санаатай байна. Доромжлоод байвал чинь танай сургуульд очоод хэлчхэж чадна шүү! гэж хэлээд цааш явахад гутал нэг л хөлд тойвтой. Харвал майжгий ч болчихсон мэт. Явсаар Рэнцэн ахын байранд орвол, тэр намайг харуут

	— Хүүе гутал чинь юү болох нь энэ вэ? Буруу хөлдөө өмсчихсөн байна хэмээн засаж өгөөд

	— Баруун, зүүн хөлийн гутал гэж байдаг юм. Сайн харж ав. Ийм наадамчин гэж байх уу? та минь! гэв.

	Манай зэргэлдээ майхны хүүхдүүд наадмын дараа бидэнтэй уулзалт зохиож, биеийн тамирын тэмцээн, уран сайхны тоглолт үзүүлэв.

	Биднийг явах өдөр Эвлэлийн Төв Хорооны нарийн бичгийн дарга биерхүү бор хүн бидэн дээр ирлээ. Тэр олон дахин ирсээр бидний заримын нэрийг мэддэг болсон билээ. Тусгай бэлтгэсэн гуанзанд оруулж айраг чихэр, боов хоолоор дайлж:

	— Хүүхдүүд та нар одоо манай залгамж үеийг сурган боловсруулдаг сургуулийн сурагчид боллоо... Та нар нэгэнт сургуулийн сурагч болсон учир сахилга баттай байх хэрэгтэй. Намар Улаанбаатарт ирж сургуульд орно. Тэр болтол нутагтаа Гомбо багштайгаа явна... гэх зэргээр ярьж билээ. Дараа нь бидэнд тусгай боодолтой юм бэлэглэв.

	Маргааш нь замд гарч, дуулалдан явлаа. «Лам нар биднийг үзээд юү гэх бол? Тангад ном үз гэвэл яадаг билээ. Вандгай намайг хэлэлгүй алга болсон гэж зодохгүй байгаа даа?» гэх мэтээр элдвийг бодож, боодолтой чихрээсээ идэж явлаа.

	Урьдын адил машинаас айхаа бид больжээ. Хоёр тийш салахын өмнө «Баяртай» хэмээн гараа өргөн хашхирч байсан Бадрахын сургуулийн багачууд, наадмын үеэр үзсэн элдэв сонин зүйл сэтгэлд илхэн санагдана. «Бушуухан Улаанбаатар орж, пионер болох юмсан. Том болоод хувьсгалт залуучуудын эвлэлийн гишүүнд орно» гэдэг өрнүүн бодол миний сэтгэлийг догдлуулна.

	Машин хурдалсаар хүрээний ойролцоо түр зогсоход биеийн чилээг гарган хувцас хунараа засаж янзлав.

	— Одоо чихэр боов идэхээ боль! Сэргэлэн золбоотой яв! Цагаан хөтөл давахаар пионерын дуу эхлээрэй! Мэдэв үү! гэж Гомбо багшийн өгүүлэхэд:

	— Мэдлээ, мэдлээ гэж зэрэг зэрэг цовоо дуугаар хариулав.

	Машиндаа сууж хөдлөв. Хүрээ харагдлаа. Гомбо багш гараа өргөн:

	— Нээг, хоёр гурав аа! гэхэд нь:

	 

	«Бүхий олон багачууд аа

	Бүрхсэн улаан цэцэрлэгтээ

	Бүүр шинээр эгүүсгэж

	Бүжиг наадмаар наадацгаая

	Бэлхэн дээ»

	 

	хэмээн дуулалдсаар хүрээний захад биднийг тосон гүйж ирсэн лам нарт хандан «Туулын гүний хүрээний ядуу банди нарт баяр хүргэе! Ура!» хэмээн өндөр дуугаар зэрэг зэрэг хашхиралдав.

	Бандихай намайг машинаас буулгаж хөтлөн лам хувцсыг минь үүрэн алхав. Тэр үед «Еэ, хогийн өмсөж зүүсэн хувцсыг нь хар!.. Бүр шулуун замдаа орчихоо шиг вэ?» гэж хашааны үүдэнд зогсоо Вандгай хорсолтой нь аргагүй шивнэн өгүүлэв.

	 


ХОЁРДУГААР БҮЛЭГ

	СҮРГИЙН ДЭРГЭД

	 

	I

	 

	Манай Вандгай гэрийн хоймрыг эзлэн сууж эрихээ эргүүлэн амаа өмөлзүүлэх зуураа намайг хялайн ажиглах ажээ. Түүнд миний өмссөн сургуулийн хувцас эгдүүтэй харагдаж буй бололтой. Эрихээ эвхэж алгандаа үрчин үлээгээд ширээн дээр тавих нь оройн уншлага дууссаны тэмдэг билээ.

	— Суугаач! Чи чинь модон өмд өмсчихөөд ирээгүй биз дээ? гэж зүүн урд хатавчинд гайхширан зогсож байсан надад хэлүүтээ халтар манан хөөргийнхөө шүрэн толгойг нясалж, шар тамхи хэдэнтээ халбагадан эрхий долоовор хоёрынхоо өндгөн завсар хавчуулж улаан хамар руугаа чихлээ. Тэр нүдээ гялалзуулан суудал дээрээ ялимгүй дайвалзан:

	— Чи яах гэж горын зам руу банзал цамцтай гүйж орж, ардын сургуулийн дэглэмд орсон хүүхдийг хөтөлж хувцсыг нь барьж ирэв. Гэлэн хүний хийдэг ажил энэ биш дээ хөө! гэж хөмсгөө зангидахад нь бидний ирэх чимээгээр намайг тосон буруут болсон Бандихай доогуур харан чимээгүй суувч ваартай айрганаас надад аягалж өгөв. Би тэсгэлгүй цангасан учир бараг нэг амьсгаагаар залгилав. Хоёр дахь туушууны ёроолыг түдэлгүй гаргав.

	— Ёстой залуу хүн шиг гулхийлгэж байх чинь вэ? гэж Бандихай намайг дөгөөхөд, Вандгай тэндээс:

	— Наадахыгаа битгий ёргио!

	— Яадаг юм, ууг, хамар нь хавчийх шахаж гэж Бандихай хэлээд ширэв татав. Дүүгээ өөдөөсөө үг хэлбэл балбадаг гавжийн занг мэддэг би дотроо айж суув. Тэр нэгэн удаа хөөрхий Бандихай минь халуун жин тавиулалгүй өнгөрсөнд би баярлаж билээ.

	— Чи бид хоёр нэг гэрт багтаж орон хүрээ бараадаж, манз, цавын шавхруу хүртэж явж чадахаа болих нээ дээ!

	Ах ламынхаа энэ үгний хариуд Бандихай юу ч хэлэлгүй гарч одов. Би унт гэж хэлэхийг нь хүлээн нүдээ анилзуулан үе үе тонголзон суув.

	Вандгай арц уугиулан уруулаа шазвагануулан чимээгүй ном уншиж, бойпроос цэнхэр утаа эгц дээшээ суунаглан, ариухан үнэр гэрээр түгнэ. Гавж сангаа дуусав бололтой ам нь хөдлөхөө больж:

	— Чи наад үзээрийн хувцсаа ариул! Энэ чамд эс ч гэсэн надад хэрэг болно хэмээн цэвхэлзэж, бойпортой сангаа над руу дөхүүлэв. Намайг утаж дуусахад:

	— Сан тавьсан гэж хэнд ч битгий хэлээрэй, «ардын засгийн төлөөлөгч гуай минь» Цаг зэвүүн боллоо. Чи арай намайг барьж хүргүүлэхгүй биз дээ? Эгч дүүсийн хүүхэд байна элэг нь байх вий! хэмээн нүдээ ирмэв. Гэнэт царай нь хувиран:

	— Одоо цаг улам зэвүүн болж байна. Хамар доор хагархай байна гэж чалчиж болохгүй дээ хө! Одоо багш нартаа бараалхах хэрэггүй. Хоёр ахынхаа хойноос орж дээ. Муу Доодой минь (манай ээжийг тэгж авгайлдаг юм) гурвын гурван хүү төрүүлээд нэг нь ч лам болж чаддаггүй байна шүү. Толгой дээрээ хонхон дуутай үхэх тавилангүй юм байх даа хөөрхий! гээд хэсэг чимээгүй болов.

	Би түүний унт гэж хэлэхийг нь хүлээн үүрэглэсээр суув. Тэр миний тийнхүү унтахын түүс болж буйг мэдээд:

	— Ээ чааваас, миний ярих гэж байгаа чиний нойрмоглож суугаа хоёр мөн ч таарч дээ! За, за унт цаашаа! гэв. Энэ л үг миний ой тойд нийцэж хувцсаа тайчин дээлээ өрөөлдөн хөдөрч дэрэн дээр толгой тавимагц таг унтжээ. Өглөө нь Бандихай намайг сэрээн нүүр гарыг минь угаалган:

	— Миний дүү сургуулийнхаа хөөрхөн хувцсыг өмсчих яадаг юм! Хоёулаа домыхны гал зуухаар очиж юм олж идье гэж намайг дагуулан явав. Лам нар банди нар намайг ихэд сонирхон харах бөгөөд зарим нь бүр дэргэд ирж цамцыг минь барин үзнэ.

	— «Унзад» маань сурагч болчхож! Еэ еэ бө бө! хэмээн нэг банди хамрыг минь сөргөөж гарлаа. Би тэрхэн үедээ ганцаардавч ихэмсэг бардам дүр үзүүлэхийг хичээн айж буйгаа нуун ташаагаа тулж, тамшаалан дээгүүр харан зогсов. Ашгүй галын гэрээс Бандихай маань гарч ирэн,

	— Та нар яагаад хүүхэд гоочлоод байна! Хужир үзсэн мал шиг юундаа овооролдоо вэ? Тарцгаа! хэмээн зандрахад нь багачууд бут үсрэн холдов. Дийлсэн нь дэлдийснээ гүвшдэг хүрээний дэгийг сайтар мэдэх банди нар Бандихайгаас хулчийсан биз ээ. Харин Бандихайгаас ахмад нэгэн лам түүнийг муухай харж:

	— Олон хуврагуудыг мал гэнэ шүү! Энэ бузгай нь аргагүй дэгтэй хүүхэд юмсан, одоо бас л буруу тийшээ эргэж орхижээ. Ах ламынхаа өөдөөс хэрэлддэг гэнэ лээ шүү! хэмээн зэвүүцэн өгүүлэх ажээ.

	Бандихай түүний үгийг үл анзааран мах алаглуулан хэрчиж өгөв. Дахиад л буруутан болжээ.

	— Өдий болсон хүүхэд чинь өөрөө хоолоо идэж чадахгүй яах вэ дээ. Гэлэн хүнээр мах огтлуулаад буянд нь муу даа! гэж нөгөө лам үглэнэ.

	— Яадаг юм бэ! Миний муу дүү ядарч ирээд хоосон хоносон юм гэж хариулах нь чамд ямар хамаатай вэ гэсний тэмдэг ажээ.

	— Гавж харсан бол зүгээр өнгөрүүлэхгүй байх даа гээд босон цааш явахад нь араас нь:

	— Эд ер нь хүн загнаж, зодож ханахгүй улс юм даа?

	— Вандгайд чинь ховлоно доо! Эд чинь цөм амь нэгтэй.

	Биднийг дугуй уналаа, тамхи татлаа, зарим нь эхнэр авч хүрээ хийд орхиж хар болж байна. Хуврагуудын тоо шөнө хоногоор цөөрлөө гэж цухалдаж боож үхэх нь халаг яваа амьтад! Яагаа ч үгүй байхад гэлэн санваар хүртээж байгаа нь энэ гэж чойго өвөртлүүлчхээд л юм л болбол чи гэлэн гэж загнацгааж суух санаатай даг. Чи дүүгээ орос хувцастай дагуулж ирж, дайран дээр нь давс асгаж орхилоо доо. Ер нь үүнийг нааш нь сургуулийн хувцастай ирүүлэх хэрэггүй. Цаад хэдэн хүүхдүүд чинь «халзан толгойтны» үгээр ороод тасдаад хаячиж мэднэ шүү!

	Залуу лам нарын ийн ярилцахыг сонсож, мах идэж, айраг уун гэдэс гаргаад, хашаандаа буцаж харив. Хамба багш хэмээх өвгөн лам «бумын бяцхан «а»-тай судраа» уншиж дуусаад баринтаглаж, намайг харан инээж:

	— Сайн явж ирсэн үү! гэв. Би хариуд нь толгой дохив. Тэр ногоон соёогоо цухуйлган инээж, миний хувцсыг ажиглаж:

	— Зохисон байна. Цагийн эрх тиймээс хойш элдвийг бодолгүй ардын засагт хүчлэн зүтгэх хэрэгтэй! Аливаа төрд эрдэмтэй хүн чухал! Номоо сайн үзэх хэрэгтэй. Вандгайнхаа үгэнд орж эсэн бусын зан гаргавзай. Нэгэнт тогтносон төрийн эсрэг хар буруу санавал үйлс чинь бүтэхгүй дээ. Над шиг хөгшин хүнд бол хэзээнээс сурсан номоо уншиж шашин төр хоёрт хал балгүй өнгөрсөн минь өлзий болно. Номоо л сайн үздэг юм шүү. Базарваань минь! Чи миний хэлснийг бодож яваарай. Ухаарах цаг ирнэ. Намайг ингэж ярьсан гэж улс амьтанд хэлэх явдалгүй, дотроо л хадгалж яваарай! Надад үүнийг өгүүлсэн хүн бол нэлээд хэдэн жилийн өмнө хамба явсан бөгөөд ардын засаг мандаж, шашин төрийг тусгаарласны дараа хамбын ширээг орхиж, судар ном уншиж гэртээ суух болжээ. Тэр бага насандаа ядуу зүдүү амьдарч явсны дээр ном сайн сурч ахиж дэвшсээр багш болж ном зааж байхдаа нэг ч хүүхдийг зодоогүй, номын ухаан идэвхээр сурахаас зодуур нүдүүрээр сурдаггүй юм гэж ярьдаг ажээ. Ямар нэг хурал, дом тавих, дамжаа барихад огт үл оролцсоор удсан ажээ. Тиймээс түүний зарим шавь нар нь бараалхаж мөргөхөө больсон хэрэг билээ. Аливааг эргэцүүлэн бодож, ухаан зарж, ардын засгийн эсрэг хуйвалдаанаас эрс татгалзсан учир тэрүүхэн тэндээ ганцаардаж байсныг нь би хожим ойлгосон билээ.

	Маргааш нь хөх өмд цамц, ногоон тууран малгайтай багачууд, улаан таван хошуу бүхий цэнхэр цүнх барьж, зүг зүгээс гүйлдэхэд хуралдаа явж буй гавж аграмбууд хялайн хөрж ихэд эгдүүцэж буй бололтой өөр хоорондоо үг хэлэлцэнэ. Вандгай намайг зааж:

	— Манай тэр заяа муутны өмссөн зүүснийг хараач хөөе! Нохойн замаар орсон новшийн чөгөн чөгөн гээд яарч явааг нь! гэж нэгэн ламд өгүүлэх нь тод сонсдов. Би түүний тийн өгүүлэхийг дуулаад «алганы хавсай хүртэх вий!» гэж эмээвч гүйсээр жасын хашааны гадаа очлоо. Багш биднийг жагсааж дэс дараагаар тоолуулан «Баруунтаа ший» хэмээн удирдаж, хичээл хийдэг дуганд оруулан ширээний ард зогсоон: «Багачууд, сайн байна уу!» хэмээн өндөр дуугаар мэндлэхэд нь «сайн!» хэмээн зэргээр хариулав.

	Бид Улаанбаатарт байх хугацаандаа жагсах, мэндлэхийг сурсан билээ. Банди нар бидний хөдөлгөөн болгоныг урьдын адил ажиж цонхоор шагайх ажээ. Бид хичээлийн дараа жагсаалаараа явж голын эрэг дээр очиж, гимнастик хийж, усанд орон, багшаараа заалган, дотуур хувцсаа угааж, хатаав. Банди нарын зарим нь биднийг даган ирж, дөлөн ажиглаж зогсоно.

	Би хатсан хувцсаа өмсөж гэрийн зүг одлоо. Усанд орж биеийн тамир хийсэн учир сэтгэл сэргэж, бие хөнгөрөн, юм идмээр санагдах тул номоо шалавхан аваачиж тавиад, домынхны түүгээр очиж, хоол эргүүлье хэмээн санаж гүйхээрээ дэгдэж явтал миний замыг тосоод хэдэн банди зогсож байв. Тэдний нэг нь бусдаасаа онцгойрон урагш давшин:

	— Танхимын сурагч гуай та хаашаа морилж явна? гэж өгүүлэхэд нь зогтусан харвал тэр цамцныхаа ханцуйг шамласан үзэгдэв. Би үе тэнгийн хүүхдүүдтэй хэрэлдэх, дэн догос гэвэл нанчилдаж, намалдгаа нээхээс төдийлөн буцдаггүй боловч энэ удаа үнэндээ л хулчийж билээ. Тэр банди нарын дотор хэрүүл зодооны эхэнд явдаг, надаас насаар ах «таван онгорой» хэмээх хочтой тантгар хөх бандиас гадна хэд хэдэн хэрцгий жаалууд байх тул яах аргаа олж цөхөн сүрдэн мэгдэхэд өвдөг минь өөрийн эрхгүй чичирч билээ. Хэлэх үгээ олж ядан дэмий л:

	— Харьж явна гэж хоолой зангируулан өгүүлэв.

	— Үгүй ер өө! Танайх хаана байдаг юм бэ?

	— Та нар мэдэхээ байчихаа юу? гэж эгдүүцэн хариулаад цааш гүйв. Би хичнээхэн хол зугтаах сан билээ. Тэд хэдхэн харайгаад л замыг минь хэрэн зогсов.

	— Барилдах уу?

	— Үгүй.

	— Яагаад?

	— Хувцас урчихна.

	— Энэ муу хувцсандаа их хайртай эд байх нь хөөе!

	— Чи цэргийн наадамд очоод «Сургуулийн хувцас гуйж, манай хүрээний олон хүүхэд чиний балгаар хар болсон гэл үү?

	— Одоо наад муу өмд цамц ухаантай юмыг чинь ураад усанд хаячаад, чармай шалдангаар чинь халгай дотор аваачаад шидчихнэ дээ!»

	Би гэнэт айх эмээхийг умартан хажуу тийшээ булт үсрэн, гартаа дайралдсан чулууг шүүрэн авч тэдний зүг нүүлгэв.

	Хор шар буцлахын эрхээр хоёр нүдний нулимс асгарч хамаг бие минь дагжин чичрэх ажээ.

	Бутран зугтсан хүүхдүүд тал талаас дайрч намайг барьж аван «таван онгорой» Дэнзэнд хоёр гарыг минь атгуулав. Тэр миний бугуйнаас хүчлэн базаж, хөмсгөө зангидан хөмхийгөө зуун:

	— Чи яасан омогтой новш вэ! Аль вэ дахиад нэг чулуудаад орхи!

	— Дэнзээн! Наад муугийнхаа балин хамрыг нь цааш нь хийчих!

	— Намалдгийг нь нээчих!

	— Гурвын дунд нь тавьчих!

	— Хоёр гөлгөрийг нь таглачих!

	— Халгай авчраад цэврүү гүйтэл нь ороолгочих!

	Банди нар ийнхүү ам амандаа шуугилдах үеэр «таван онгоройн» гарыг хазаж, арай хэмээн мултарч чулуу шүүрэн ухарч:

	— Би та нарыг заавал Бандихайд хэлнэ дээ! Ядуу ардын хүүхдийг яалаа гэж дарлаж байгаа юм бэ? гэвэл:

	— Яасан их үгтэй новш вэ! Чи өөр бас хэнд ховлох вэ! хэмээн Дэнзэн, хазуулсан гараа харан өгүүлэв. Бандихайд хэлнэ гэж занасан маань түүнд ямар нэгэн зүйлийг сануулсан ажээ. Ер манай Бандихай бол тэрүүхэн хүрээний залуу лам нарын дунд бяр чадалтайд тооцогдохын дээр өөрийн төрсөн дүүгүй учир бүл намайг ихэд энхрийлэн, ямагт бусдаас өмөөрөх тул би хэр барагтай бол хүүхдүүдэд шоглуулдаггүй билээ.

	Би нэгэн удаа ах нараараа түрүү барин, мөнхүү «таван онгорой» хэмээх Дэнзэнтэй ач тач хэрэлдэж: «Магшаан хамарт, малигар нүүрт! тугал нүдэн, туучий царайт! Буузан чихт, бухан хүзүүт, дарваан амт, данхар толгойт!» хэмээн хүүхдүүдийг дуурайн элдвээр хочлон, хорыг нь маажиж, хүчтэй түлхүүлэн хүрдний дэргэд тас гэдрэгээ үсрэн ойчихыг минь хурлын гадаалгаар дуганы довжооны дээр зогсож агсан Бандихай хараад гүйн ирж «таван онгоройг» шилэн хүзүү дээрээс нь шүүрэн авч, хүрдний саравчны хана мөргүүлэн «үүнээс хойш чамайг хүүхэд шогловол чинь нойтон голтой чинь үлдээнэ гэж мэд! Миний дүү наад муугаа чамайг шогловол Бандихайдаа хэлээрэй! Нусыг чинь суга алгадчихад чи муу юу олж долоодог юм. Хавьтсанаа хадарч явдаг зэрлэг гахай юу чи?» хэмээн Дэнзэнг загнан, дагзаа даран уйлж зогсоо намайг аргадан нулимсыг минь орхимжоороо арчин! «За миний дүү битгий уйл! Хүрээ «унзад» чинь хэзээ нус нулимстайгаа хутгалдаж байсан юм» гэж билээ.

	Дашрамд өгүүлэхэд, би заалгасан номоо хоолой шахан унших тул намайг тийнхүү өхөөрдөн хочлох болсон гэдгийг уншигч минь мартсан байж юуны магад хэмээн сануулахыг зорилоо. За тэгээд л түүнээс хойш дээрэлхүү Дэнзэн надад гар огт хүрээгүй билээ. Тэр намайг зодохоосоо халширч байвч:

	— Муу хүн мод чулуу гэдэг юм. Чи наад чулуугаа хаячих! Хоёулаа учир хэлэлцье!

	— Юу гэж? асуухдаа би нэг удаа ч атугай зодуулчихгүй өнгөрч магадгүй хэмээн горилж, барьсан чулуугаа хаяв.

	— Хэрэв чи биднийг ингэсэн гэж Бандихайдаа хэлэхгүй бол чамайг одоохон явууллаа. Чамайг хошуугаа худалдах юм бол дараа уулзахдаа хүзүүнээс чинь чулуу зүүгээд усанд хаяна шүү! хэмээн махлаг богинохон хуруугаараа миний дух руу чичин өгүүлэв.

	Яг энэ үеэр:

	— Үгүй ер? Яасан сүрхий ам өчиг авдаг эр вэ! гэх дуу сонстов. Эргэн харвал манай сургуулийн хэсэг хүүхэд хүрээд иржээ.

	— Чи яалаа гэж ардын сургуулийн хүүхдийг алах гэж байгаа юм бэ? Чамд ямар гэм хийгээ вэ? Тийм бузгай хүн алдаг юм бол намайг алаад орхи л доо! хэмээн хүрээний хочилдгоор «лантуу хөх» хэмээгдэх Цэнд «таван онгоройг» барьж аваад:

	Чамайг ардынхаа багш дээр хүргэж өгнө дөө! Чи яасан эзэрхийгээ тавиагүй шар харгис вэ! хэмээн томчуулыг дуурайн өгүүлэх нь надад бахтай санагдахын гадна надаас хэдхэн нас ах тэр учиргүй том эр болсон мэт сүртэй дорвилог харагдаж билээ. Дэнзэнг үе тэнгийнхнээс нь ганц л Цэнд дийлдэг болохоор цаадах нь огт шонгүй доогуур харж:

	— Би чамтай иймээ тиймээ юм ер хэлэлцэхгүй. Харин наад муу чинь хар хувцас гуйж өмсөөд та нарт балаг тарьсан байна шүү дээ гэж гөлөлзөв.

	— Тэгсэн байлаа ч чамд падгүй. Харин чи яагаад олон хүүхэд дагуулан ирж манай хамгийн бага жаалыг зодох гэв. Түүнийгээ хэлнэ дээ. Түүнээс нааш чамайг явуулахгүй дээ!

	— Одоо ингээд бүгдээрээ эвлэрье!

	— Яагаад хүүхэд зодох гэсэн учрыг нь сонсоно!

	— Нэг л учир бий дээ!

	— Эднийг бүүрэлхвэл бид бас цөөн биш!

	— Хүүхэд зоддог хүүхдийн аавыг нь шоронд хийдэг хуультайг чи мэдэх үү?

	— Бид та нартай адил харгис зан гаргахгүй л дээ!

	— Танай гэсгүй одоо биднийг бэрээдэж чадахаа өнгөрсөн гэж мэдээрэй!

	Манай сургуулийнхан дор бүрнээ нэгийг хэлж, «таван онгоройн» хэсгийг номхруулж авч арай л талцсан зодоон гаргалгүй шиг тарж билээ. Энэ явдлын цуугиан хүрээгээр тарж, хамаг бурууг над дээр тохох гэж хялайн харах хүн гарав.

	— Биелсэн босоо ороолон гарчээ! Базарваань чинь орос хувцас нэхэж байгаад түүнээс болж бүх хүүхэд хар болсон гэнэ. Бусад газраас очсон хүүхдүүд цөм лам хувцастайгаа буцсан гэнэ. Цуг явсан хүүхдүүд нь энэ тухай ирээд ярьсныг сонсоод хүрээний багачууд нөгөөдөхийг нь яасан ийснээ ярь гэж дээ. Тэгэхээр нь цаадах нь элдэв бусаар хараан зүхэж, аяганы чинээ чулуугаар толгой малгайгүй нүүлгээд танхимынхаа хүүхдүүдийг цуглуулж шар харгисууд биднийг бүрэлгэх гээд байна гэж талцсан зодоон гаргахын даваан дээр хүүхдүүд учир зүйгээ ололцож тарахчаа болж гэнэ.

	Үүнийг ярьж суугаа хүнийг Намсрай гэнэ. Намсрай хэдийгээр лам хувцастай боловч төсөрхөн гэзгээ авуулж, муруй захтай дээл өмсөж, өөрийн отгон хүү Дэнзэнгийн хамт хүрээнд ирж суусан хуучин түшмэл гэдгийг би томчуудын ярианаас сонссон билээ. Хаяа нь шуулттай гэрийн араас сэмээрхэн гэтэж, чагнан буй бидний хэсэг хүүхдийг айраг, яриа хоёртоо халсан лам нар эс анзаарсан буюу анзааравч үл тоосон биз... Одоо ч би өнгөрлөө дөө гэж бодохдоо хамаг бие дагжин чичирч байлаа. Вандгайн нүд гялалзан хамрын тамхиа түргэн түргэн халбагадах нь чамайг «нойтон голтой чинь үлдээе» хэмээн намайг занаж байх нь яг санагдах тул үнхэлцэг арай л хагарчихсангүй. Хэрэв би Бандихай шиг бол давхиж ороод худалч новшийг чирч гаргаад цав бэлддэг газар зуухны ам руу толгойгоор нь гудрах юмсан гэж санана.

	— Та юу гэж хэрэггүй худал юм ярьж явдаг юм. Аяганы чинээ хүүхдийг элдэв хоёроор гүтгээд ашиг юу байна? Муу л бол хойд захын хар овоохой гэгч болох нь. Цэргийн наадамд очиход нь албаны нэг хүн эдэнд гоё хувцас өмсүүлэх хэрэгтэй гэсэн юм гэнэ лээ. Тэгэхээр манай Базарваань лам харыг нь ч ялгасангүй тэр гоё хувцсаа хэзээ өгөх юм гэж асуучихсан юм гэнэлээ. Томоогүйтэж байхгүй юү!

	— Ортой л юм шив дээ!

	— Тэртэй тэргүй хар хувцас өмсгөх л байсан даа.

	— Гавж та угтаа дүүгээ өмөөрч байгаа хүн шив дээ?

	— Өмөөрөх ч юу байх вэ, үнэн нь тэр юм чинь. Харин танай хүүхэд чинь лам хүүхдүүдийг уруу татаж танхимынхантай зодоон хийх гээд байна гэнэ лээ шүү, Энэ зохилдохгүй шүү! Хэний гай хэндээ билээ, Танхимын хүүхдийн нүд нүүрийг тас цохичихвол саяхан гэзгээ авсан таныг биш санваартан гэгдэж яваа биднийг сэрдэж сэжиглэнэ.

	— Хүрээний хүүхдүүдийг хөөдсөн түүний зөв үү?

	— Зөв ч бай, буруу ч бай эд бидний мэдлээс гарсан...

	— За даа гавж бид хоёрын яриа нийлэхгүй нь шив дээ. Үг сөргөлцөж эхлэхийн үед Намсрай ийн өгүүлээд гарч одов. Вандгай тамхиа угсруулан сорж:

	— Намсрай гуай гэж нэг аргисан түшмэл юмны цаад наадыг олохоо больсноо мэдэхгүй шашинд гай тарих гээд байгаа юм. Ер нь түшмэл хүн бачтай, амиа аргацаахад төр, шашин хоёрын алийг нь дагавал хожоотой байна вэ? гэж тандаж ч явж мэднэ. Аягүй бол бийр янтайгаа нийлж бидний тухай бичиг үйлдэж ийш тийш явуулж суудаг ч байж мэднэ.

	Тэнд сууж буй лам нар түүний үгийг зөвшөөрч буй төлөвтэй чимээгүйхэн айраг уух нь ууж, тамхи татах нь татна. Вандгай хултай айргаа ууж, дуусаад үг дуугүй босож гэрээс гарч одов.

	— Энэ ер нь их ухааны хүн юм шүү!

	— Танхимын хүүхдүүдтэй зууралдах дэмий гэдэг нь яриагүй зөв шүү! үнэндээ л санаа нь эргэж цаанаа харах хандах газартай болсон улс. Дэн дэгс хөдөлбөл юу ч болж мэднэ.

	— Энэ танхимын сургагч залуудахгүй тун хэцүү янзын хүн дээ.

	— Ирээд бузгай ч удчихлаа даа. Адтай хүүхдүүдээрээ дамжуулаад хүрээний хэдийг алган дээрээ байгаа юм шиг мэддэг болсон дог оо! «Зохих газрын шийдвэрийг дагаж ардын багачуудад бичиг үсэг сургахаар ирсэн багш хүн. Энэ л ажлаа хийнэ. Үүнийг та бүхэн болгоож, туслалцаа үзүүлдэг тань би хувиас баяртай байдаг даа. Хүүхдүүдийн хар болсон тухайд гэвэл ард олны хойч үеийг эдүгээгийн эрдэм соёлтой танилцуулж, багаас нь оюун ухааныг нь тэлж төлжүүлье гэж манай ардын засгийн газраас шийдвэрлэсэн хэрэг гэж би боддог. Ардын төрийн тохоон томилсон ажилд хүчлэн зүтгэх нь хувьсгалт залуучуудын эвлэлийн гишүүн миний баттай үүрэг гэж үзнэ. Та бүхний шашин бурхны ёсонд хориг, саад тавих эрхийг надад хэн ч олгоогүй» гэж ярьж байдаг шүү! Би зүгээр саваагүй зан гаргаж байгаа янзтай үгний далимаар: «Өөрөө энд хэр удах вэ? Цаашдаа энэ хүүхдүүд ямар улс болох юм бэ?» гэж асуухаар хариулж байгаа нь тэр!

	— Тэгнээ тэр. Адын чөтгөр л дөө.

	— Айхавтар хэрсүү байна аа. Мөн ч нохой хүн дээ.

	— Хүүхдүүдийн гэрээр орж байгаа нь энэ гээд айл айлаар хэсдэг болж дээ.

	— Харин тийм гэм. Номдоо хэр байсан бэ? Энэ хүүхэд танай шавь уу? Хамаатан садан уу? гээд л үлдээж тунгаалгүй асуух юм билээ.

	— Тэгээд л өдөрт нэг хоёр хүүхдийг нарийн бүртгэж авдаг гэнээ.

	— Уржигдар манайхаар орж ирэхээр нь энэ хүүхдүүд чинь яваандаа ямар сургуульд сурч, юу хийдэг улс болох юм бол? гэж асууж үзлээ. Сэрүү ортол эндээ цагаан толгой үзэж дуусаад, хотод очиж суух юм. Одоодоо тэр нь тийм энэ нь ийм хүн болно гэж яаж хэлэх вэ. Ямар ч атугай төрд л албан хаах биз гэж хэлдэг байна.

	Хурлын харанга дэлдсэнээр лам нарын яриа тасарч тэд бараг нэг дуунаар босож дуганы зүг одоцгоов. Бид ч байшингийн хоорондуур гүйлдэн нуугдав.

	Яаж зодуулна даа гэхээс хамаг бие шархирах мэт санагдан нүд нулимсаар дүүрэв. «Эд бидний мэдлээс гарсан» гэж Вандгай хэлсэн гэж бодоход сэтгэл жаахан уужрах ажээ.

	Тэгэхдээ л турсагаа хуулуулна гэж лавтай бодож дүүрсэн хэрэг ах гавжийг гэртээ иртэл хүлээн төөргөө харъя хэмээн хашааны үүдэнд уруу царайлан суув.

	Миний санасан буруу байсныг би түдэлгүй мэдсэн билээ.

	— Ардын засгийн хүү юу хийж сууна вэ? гэхийг сонсоод цочин өндийн харвал гавж хэдийнээ дэргэд ирсэн ажээ.

	«Одоо л таван салаа боов» хүртэх нь дээ гэж чичирч босвол:

	— Чи бас ямар хэрэг тарьчхаад гөлөлзөөд байна вэ? Чих амар явуулахаа болио шиг вэ. Мөрөөрөө шүү байж байгаад эрхтэн бүтэн шүү сургуульдаа явбал дээрсэн дээ. Айл амьтны зүггүй хүүхдэд энэ тэр юм ярьж явж цусаа холиулчихвал хохь чинь болно шүү! Чи яах гэж Намсрайн хүүхэдтэй хэрэлдээ вэ? Тэр том хүүхэд чамайг ганцхан цохиод цааш нь харуулчихна шүү дээ. Ер нь лам нар чамд барагтай болсон байна даа. Заяа чинь тэр дээ. Би чамайг одоо зодох ч үгүй, өмөөрөх ч үгүй, гэхэд нь би уйлж зогсов.

	— Орж нүүрээ угаа гэж зандрахад нь санаа амарч хашааны хаалгаар гүйн орж хүйтэн усаар нүүрээ булхахад сэрүү татан сэтгэл сэргэв.

	— Өдөрт нь хичээл хийж, жин үдэд усанд орж оройн цагаар дахин цуглаж, тоглож, дуулалдана. Лам хүүхдүүд бидний тоглох наргихыг нүдээ бүлтийлгэн харавч дөлсөөр байхад багш тэднийг дуудан:

	— Та нарыг монгол бичиг заалгая гэвэл дуртай цагт чинь хичээллэж болно. Хэрэв манай хүүхдүүдтэй тогломоор байвал ирээд тоглож бай. Харин зодолдож огт болохгүй! Энэ манай ёсонд нийцдэггүй гэж ярихад нь зарим нь алгаа хавсран байж сонсож билээ.

	Нэг өдөр багш бидэнд цаасан сэнс хийхийг зааж өгөв. Тэгээд л бид нөгөө сэнсээ бариад салхи сөрөн исгэрч гүйлдэв. Дээр барьж хурдан гүйх тусам сэнс түргэн эргэлдэж соньхон дуу гарган сэрүү татан сэнгэнэнэ. Лам хүүхдүүд хойноос даган голын эргээр дэгдэн,

	— Надад жаахан бариулаач гэж гуйх ажээ.

	— За тэг! май!

	— Би өөрөө тоглож байна.

	— Их юмаараа боож дээ!

	Багш хоёр гараа дутуу атган аман дээрээ тавьж, «хүүхдүүд ээ!» гэж дуудахдаа толгойгоо гэдийлгэн өлмий дээрээ зогсох нь сонин санагдах тул бүгд л түүнийг дуурайх хэмээн оролдож буйг хараад багш инээмсэглэж:

	— Одоо ингээд тарцгаана. Сая манай зарим хүүхэд банди нарт эзгүй үг хэлэх шиг боллоо. Тэгж болохгүй! Адилхан л ардын хүүхдүүд шүү дээ. Эзтэй байцгаах хэрэгтэй. Ойлгов уу?

	— Ойлголоо. Ойлголоо.

	— За явцгаа!

	Хүүхэд бүр сэнстэй, хүрээ орж ирэхэд «салхи хөгжөөлөө» хэмээн лам нарын уурлахыг бид огт үл ажран тоглосоор банди нар бидний тоглоомыг дуурайлган хийж цуг гүйлдэх үес мөнөөхөн «таван онгорой» ууцаа үүрэн зогсож байснаа хажуугаараа өнгөрсөн бяцхан бандийн дал мөрөн дээрээс нь шүүрэн авч сэнсийг нь булаан базаж хаяад хялайн харж:

	— Чи орон хүрээн дотор салхи дэгдээж эсэн бусын дуу гаргаж танхимынхныг дагаж гүйнээ. Сайхан мэдээрэй! гэж занахад нь хөөрхий тэр жаалын хөгжил баясгалан аль хэдийн унтарч хорслын нулимс мэлтгэнүүлэн царай нь зэвхийрэн зогсох нь үнэхээр өрөвдөлтэй харагдахад дэргэд нь очиж жаалын ханцуйнаас сэмхэн татаж дагуулан хэрцгий бандиас зайдуу очиж сэнсээ өгөв. Тэр Дэнзэн рүү харан хулмалзахад:

	— Тогло миний дүү! Хэн юугаараа тоглох нь чамд ямар хамаатай юм бэ? гэж тэндээс Цэнд өгүүлэв. Цэндийг харуут Дэнзэнгийн хулхи нь буудаг юм чинь яах сан билээ! Ер нь Цэнд дожной жижиг хүүхдүүдийг ямагт өмөөрч «махан лантуугаараа» дээрэлхүү банди нарыг гүвшин номхотгодог тул түүнд дотроо баярлаж явдаг хүүхэд цөөнгүй билээ. Түүнд хүнийг ховлож мууг нь үзэх гэвэл «тохирсон шанг» тэр дор нь авна. Хэрэв Цэнд байгаагүй бол Дэнзэн олон хүүхдийг шоглох байсан буй заа.

	Маргааш нь бидэнд утсаар ярихыг зааж өгөв. Тэр бол үнэхээр түвэггүй маш сонирхолтой тоглоом тул хүүхэд бүр хөгжин баясжээ. Чихрийн төмөр хайрцгийг дундуур нь цоолоод утас шургуулж хоёр үзүүрийг нь чүдэнзний модонд уяж тэвхдээд хамаг ажил дуусна. Хоёр хүүхэд хол зогсож утасны үзүүрт уяатай хайрцагтаа хэлэх үгээ л хэлээд байна. Эхлээд надад хэлэх үг олдож өгдөггүй тэвдлээ.

	«Үгүй, манай багш ямар их эрдэмтэй хүн бэ? Ертөнцийн бүх юмыг мэддэг байх аа» Би өдөр бүр шинэ сонин зүйлийг олж мэдэх болгондоо ийнхүү боддог байж билээ. Хоёр гар дээрээ зогсох, гүйдэл дундаа годройтох, биеийн тамирын дасгал хийх, жагсаж алхаж гишгэх зэрэг багшийн заах зүйл цөм л гайхамшиг мэт тул түүний дэргэдээс холдмооргүй санагдах удаа олон гардаг сан. Тэр багшаар ном заалгаж хотын сургуульд дэвшин суралцана.

	«Намаржин, өвөлжингөө ном үзэж сонин хэвлэл уншдаг болно. Бас шинэ тоглоом сурна. Тэгээд хавар хөдөө гарч ээждээ очно. Аргал усанд явна. Хонийг нь хариулж өгнө. Сургуулийнхаа гоё хувцсыг өмсөөд хамаатан саднаараа айлчилж мялаалгана. Хотоос сонин ном аваачиж айл саахалтынхандаа дуудаж өгнө. Хөдөөгийн багачуудад хотын хүүхдийн тоглоом заана. Нутгийн улсууд хурдны морь унаж өгөөч гэж гуйна даа». Надад ийм бодол үе үе төрнө. Мөрөөдөл маань заримдаа зүүд болон хувираад би том болж алтан толгойтой сэлэм зүүгээд хүрэн халзан морь унаад давхиж явна, заримдаа ногоон торгон дээлтэй жолооч болчихсон ээжийгээ цэргийн наадам үзүүлэхээр хажуудаа суулгаад Хан хустайн өврөөр шуугиулан хурдална, тэгснээ больчхоод энэ жил Хүрээнд ирсэн засгийн газрын төлөөлөгч шиг том толгой лам нараас татвар хурааж, ядуу лам нарт яриа хийж, жижиг банди нарт чихэр түгээж Туулын эрэг дээр том цэнхэр майхан шааж эгшигт хайрцаг тоглуулна. Энэ мэтээр хүүхэд ахуй цагийн бадрангуй хүслэн зүүдний ертөнцийг тоочиж яахин барах билээ.

	Би бас л сайн сайхныг бодсоор хичээлээсээ эргэн ирэхэд хашаанаас зайдуу уяан дээр эмээлтэй хар морь зогсож яндангаар утаа баагьж харагдана. Би гайхахын эрхэнд зогтусаж морийг ажиглав. Хэн ирдэг сэн билээ? Сониучирхан гүйн орвол гэрийн үүд дэлгээстэй зуухны аман дээр ээж гал ноцоохоор үлээж суув. Зүрх түг түг цохилон «Ээж ээ, миний ээжээ!» гэж хашхираад эрчээрээ гүйн очиж хүзүүгээр нь тэврэн авмаар санагдавч тэр дорхноо ичих сэтгэл төрж ойр тойрноо ажиглан хашааны чулуун зам дээгүүр түргэн түргэн алхаж явав. Гал асав бололтой ээж гэдрэгээ болон өндийж утаанд хорссон нүдээ ханцуйгаараа арчин дөхөн очиж буй намайг олж хараад:

	— Миний хүү, ээждээ ир! хэмээн гараа дэлгэн босож намайг тэврэн аваад дух, хацар дээр минь үнсэж элгэндээ нааж, үр минь үр минь хэмээн давтан өгүүлэв. Ээжийн зүрх түргэн цохилж амьсгал нь давчдан байгаа нь над илхэн ажээ. Ээж намайг хөтлөн гэрт орох зуур:

	— Би хүүгээ бүр хатчихаа болов уу гэж санасан чинь, харин бүр царай зүс орчоо шив дээ хэмээн толгойг минь энхрийлэн илбэв. Эжий тогоо тавьж цай чаналаа. Богцоо уудалж ааруул өрөм бяслаг тэргүүтэн цагаан идээ гаргаж хоолны шүүгээнд хийгээд надад тусгайлан зэхсэн амттай хутгамш өгч:

	— Вандгайгаа ирэхээс өмнө үүнийг идчих. Пологтуузай гэв.

	Би хариу юу ч хэлсэнгүй. Нэгэн үе ээж рүүгээ харан нэгэн үе хутгамш үмхлэх зуураа хашааны хаалга дуугарахыг чагнана. Аз болоход ах гавж хурлаас ирэх болоогүй байж билээ. Ээж буцалгасан цайг мөнгөн догтой зэс данханд уудалж:

	— Энэ халуунд чинь тэр холоос сүү авчрах аргагүй юм аа гээд Вандгайн гангар шаазанд цай аягалж ширээн дээр тавиад өөрөө нэг шаазан авч данхтай цай барин гарч гэрийн сүүдэрт хөлөө жийн сууж мод толгойгоо гарган тамхи татаж «Еэ бурхан минь! Яасан ч халуун өдөр вэ дээ! хурал гадаалах болоогүй л юм байх даа? Гавьж маань алга гэж зөөгшиж буй аягатай цайгаа авав. Би тунхуутай хүйтэн цай авч залгилахад

	— Халуун цай л уул нь амны цангаа гаргахдаа сайн байдаг юм даа гэж ээж өгүүлнэ.

	Манай ээж жилдээ л нэг удаа хүрээнд орж ирдэг билээ. Тэгэхдээ морь эмээл хувцас хунар нь боломжийн үзэмжтэй байдаг сан. Манай хамаатныхан баян чинээлэг улс болохоороо ээжийг Майдарт мөргөхөөр ирэхэд нь тийнхүү гоёдог байсан ч байж мэднэ. Ээж эдүгээ нүднээс гарчхаагүй ч ердийн даржин байдалтай хувцаслажээ. Тэр надтай юу ч ярихгүй хашааны хаалга руу байн байн харуулдана. «За байз, энэ дүү гавж яасан их удах юм бэ дээ» гэж амандаа үглэнэ. «Домын гал зуухнаас мах олж эжийдээ авчирч өгье» хэмээн бодоод ухасхийн бостол:

	— Хүүе миний хүү хаачих нь вэ? гэж дуудахаар нь эргэн зогсвол хашааны хаалганы том хонх дүн дан хийж Вандгай орж ирэв. Тэр ээжтэй мэндлэн гэрт орлоо. Ээж данхтай цайгаа шүүрэн авч түүний хойноос дагалдав. Би явахаа больж тэдний үгийг чагнахаар үлдэв.

	— Гавж аа цаана чинь цайны чинь дээжийг аягалсан шүү.

	— За зүгээр ээ би айраг уучихсан. За яах вэ болсон идээний дээж байна амсъя даа гэж шаазантай харцайг авч уув.

	Ийнхүү эхэлсэн тэр хоёрын яриа миний тухай болон солигдов...

	— Энэ муу чинь хүрээнд багтахаа болиод байна. Шалавхан шиг аваад явж үз Доодой минь! Өмөөрөхгүй байж чадахгүй. Өмөөрнө гэхээр нүгэл хурааж гүйцэх нь:

	— Яагаад байна?

	— Лам хүүхдийг шалдан банди гэж хэллээ гэнэ. Хүүхдүүд дагсал хэлэлцэж байхад дуганы цонхоор чээжээ цухуйлгаж хөндлөнгөөс орж ном хаяж юу ч мэдэхгүй байж орхимж нөмрөх дуртай гэж орилохоор нь Раднаа хүү нударгаараа саваад авч гэнэ. Тэгсэн чинь «чи яасан эзэрхийгээ тавиагүй шар харгис вэ» гэж уйлж давшилж хэрэлдлээ ч гэх шиг. Ер нь янз бүрийн юм их л дуулдаж байгаа даа. Зарим нь худал байлаа гэхэд зарим нь үнэн байлгүй хайчхав. Танхимын хүүхэд болсноос нь хойш би гар хүрэхээ больсон. Тэгээд л мань хүн жаахан давраад байгаа юм. Заримдаа ч бас муу л бол хойд захын хар овоохой гэгчээр зүггүй хүүхдүүд хийсэн хэрэг бүхнээ үүн дээр тохоод байгаа юм гээд Вандгай наманчилж,

	— Еэ, бурхан минь, Доодой минь! Та бидний хувь тавилан ийм л байж дээ.

	— Би Базарваанийгаа аюулгүй лам болно гэж найдаж явсан чинь ардын засаг булаагаад авчихлаа хэмээн өгүүлэхдээ хоолой нь зангирч нулимс дусах бөгөөд ээж инээж байсан мөртөө уйлж харагдана.

	— Энэ муу хогийг чинь хөдөө хэд хоног гараад явчихаар нь санаад байдаг хүн чинь бүрмөсөн тонилохоор нь яадаг ч билээ дээ. Сая цэргийн наадамд явсан хойно нь амьтан хүнээр сураг ажиг тавиад өглөө босохдоо ч үдэш унтахдаа ч зүүн цагаан хөтөл рүү ширтээд болдоггүй шүү. Миний ингэж байдгийг энэ бид хоёр ухаартал мөн ч өдий байна даа гэж ухаа хамбан дээлийнхээ цэнхэр торгон нударгаар нулимсаа арчив. Тэрбээр хэсэг сууснаа:

	— Би ч дансанд орсон хүн дээ. Амьд мэнд эргэж ирэх эсэхийг бурхан л мэдэж дээ хэмээн дахин залбирч уртаар сүүрс алдан суудал дээрээ займчиж:

	— Базарваань чи хоолны шүүгээнээс таваг аваад домын гал зуух руу очоод ир. Бандихайгаа олоод миний зэд дээр мах шөл нэмүүлээд аваад ир. Цаадах чинь нар, айраг хоёрт мангуураад л сууж байгаа биз. Доодой чинь ирсэн гэж хэл! гэснээ эжий рүү харж цаад муу тэнэг нь үүнийгээ өмөөрөөд хүрээнийхэнтэй «навтсаа хуваалцчих» гээд болдоггүй шүү. Манай тэр ч гэсэн бас л намайг хаяад алга болох дог оо. Явж явж би л энэ дүлий зөнөг ламтай илжирсэн хашааны мухар сахиж үлдээд эцэс сүүлд нь «дээлээ толгой дээрээ нөмөрнө дөө», цагийн эрх хойно яая гэхэв. Намайг ширтээд: — Доодой та хүүгээ хар даа. Ингээд л хүний аманд орчих гээд байдаг юм. Би чамд юу гэж хэллээ? Яваач гэм хөөш! хэмээн өгүүлэхийн чацуу би таваг бортого хоёр шүүрэн авч гүйн одов.

	«Ингээд эжий намайг аваад явчихвал мөн ч сайхан даа. Гэтэл надад хэн монгол ном зааж тоглоомд сургах билээ? Хэн надад манай сургуулийнх шиг ийм гоё хувцас хийж өгөх сөн билээ? Би хөлийг нь улаан юмаар боосон хүрэн халзан тоомсогтой өндөр дуутай цэргийн том дарга болж чадахаасаа өнгөрөв өө дөө» Ийн бодсоор гүйж домын гал зууханд хүрээд ирчихсэн байв.

	Вандгайн хэлснийг Бандихайд дамжуулбал: 

	— Та минь манай гавжийн хувь дээр минийхийг нийлүүлээд зөөлөн аятайхан үмх мах тавиад орхиоч! Нэг хөгшин эгч минь хөдөөгөөс ирж гэнэ. Аяга шөл аваачиж өгье.

	Бид хоёр шөл мах барин гэрийн зүг одов. Тэр хооронд Бандихай тунгалаг хар нүдээ жонийлгон намайг харж:

	— Ээж чинь ирээд сайхан байна уу? Чи ээжийгээ үзээд уйлав уу? Мань хүн уйлжээ.

	— Яаж байна?

	— Чи дуугарахгүй байна шүү дээ.

	— Дуугарахгүй л бол уйлсан байдаг юм уу? Би уйлаагүй юм чинь. Худлаа гэх нь ээ миний нүүрийг хар л даа, халтартаагүй байгаа биз дээ? Бид хоёр ингэж ярилцсаар хашаанд хүрэлцэн ирэв. Вандгай бидний авчирсан махыг тосон авч эжийд хэсгийг нь таслан өгөөд:

	— Та хоёр ч түүгээрээ аргаа олно биз дээ хэмээн өгүүлэв.

	Бандихай юу ч хэлсэнгүй гарангаа намайг хуруугаараа дуудаж, нүдээ ирмэх нь хоолонд явъя гэсэн дохио мөнийг ойлгоод үсрэн босов.

	— Хоёулаа амиа аргацааж дөнгөх вий. Аманд хийх юм олдохгүйд хүрвэл айраг уучихна аа.

	— Нойтон мах ч зун цагт сайхан эдийн нэг дээ. Миний энэ үг Бандихайд аятайхан санагдсан юм байлгүй. Учиргүй инээж шилэн хүзүүнээс зөөлхөн атгаж намайг нааш цааш ганхуулан:

	— Энэ жоохон биеэс ийм том үг яаж гарна вэ! хэмээн өгүүлэв.

	Хойд хүрээний дом тавигчид манай арын гудамжид байрлах тул бид хоёр төдхөн хүрч ирэв. Лам нарын ихэнх нь хоолоо идэж дууссан тул таташ, махны аль нь ч гэдэс мэдэн идэхээр хүрэлцээтэй ажээ. Миний насны жулдрай жаал ах зах, лам нараас хоол хош шаардах нь байтугай дэргэд нь дэл сул хөдөлбөл нусаа суга алгадуулна гэсэн үг. Зөөгшин буй таташны шөлний таатай үнэр хамар цоргиж, таваг дээр алаглан буй махнаас идэх сэн гэхээс шүлс асгарна. Нэгэн үе савхантай таташ руу, нэгэн үе цартай мах руу ширтэж байсан надад даамал лам дутуу мөлжсөн шаант сарвайхад би хоёр гараар тосон авч зулгаав. Бандихай мах руу дөхөн очиж:

	— Та хэдийдээ ийм өглөгч болчихоо вэ? Энэ хоосон яснаас чинь хүүхэд юу олж иддэг юм? хэмээн цартай махнаас бараг бүтэн шахуу бугалга шүүрэн авахад нь:

	— Та нар чинь саяхан шөл устай хувиа аваагүй сэн билүү? хэмээн хялайн харав.

	— Идвэл зохих хүнд нь хүртэхээр юм өгч сур! гээд бугалгаа надад бариулан туушан авч таташ дүүргэн, — Эр бяр тэнцэж байж гэдэс дүүргэхгүй бол энэ даамал чинь нааш хялайхгүй нь шив хэмээн өгүүлэн намайг дагуулан гэрийн сүүдэрт очиж суугаад шаантын булуу амтархан мэрж буй миний толгойг илж:

	— Миний дүү наадахыгаа хүний нүд хариулж байгаад нохой руу хаячих. Тэгэхгүй бол ташаагүй чөмөг шидлээ гэж загнана шүү. Мах л гэхээр үхэхээ дөхөх юм хэмээн өгүүлэв. Би хэлснээр нь болж босон харайн зэргэлдээ байшингийн сүүдэрт аахилан хэвтээ нохойны өмнө дутуу мөлжсөн чөмгийг тавив.

	Бид хоёр хооллож дуусаад газар зуух руу дөхөж очиход даамал лам хялайн харж тамшаалавч юу ч хэлсэнгүй. Залуу лам нар хөхрөлдөж,

	— Танаас чинь хоол гуйснаас аваад идчихвэл амар юм шив дээ.

	— За тэгж л байг! Ах дүү олуулаа том лам нарын эрх банди нарт эвгүй загнаж байж алгадуулчихвал хөгшин толгой л хохирно. Дом хийж байгаа багачуудыг гэртээ суулгаж байгаа аграмбын үеэл дүү ахынхаа буяныг эдэлж байгаа биз. Тээр жил бас Дугар гэвшид хоол дутаачхаад золтой л алгадуулчхаагүй. Эднийхний шартай нь болох биш, хэмээн даамлын өгүүлэхэд нэгэн бодлын сайхан ч юм шиг, нэгэн бодлын өрөвдөлтэй ч юм шиг санагдаж билээ. Өл авсан би хул айраг залгилаад буцаад сүйлээ. Ээжийнхээ дэргэд очих нь лам нарын хэрүүл чагнаж зогссоноос хавьгүй дээр байсных биз. Намайг орж ирэхэд эжий Вандгай хоёр ярилцсаар л суув.

	— Харин ээ гавж минь. Миний санаа ч бүр сансраар тарчхаад байна шүү дээ.

	— Олон санаат оргож босож чаддаггүй гэдэг биз дээ.

	Битүү хатуу энэ яриа юун тухай болохыг асууж би зүрхэлсэнгүй. Ах гавж над руу харснаа:

	— Эжий чинь чамайг сургуулиас гаргаж авахаар ирж дээ. Би ч гэсэн харьсан чинь дээр гэж санаж байна. За чи тэгээд л намайг ингэж ярилаа гээд нөгөө танхимынхаа сургагчид очоод хэлчхэв дээ. Маргааш нөгөөдрөөс эжий чинь очиж ярина. Чиний ам болдоггүй шүү. Дуугүй л байгаарай гэж өгүүлэв.

	Маргааш нь ээж намайг дагуулан Цогчин дуганы үүдэнд очиж сунан мөргөж,

	— Отгон хүүг минь сургуулиас гаргаж хайрла! хэмээн амандаа үглэв. Тэгээд үүдний шорооноос алчууртаа боон өвөртөлж хүрээг горын замаас гадуур гурав тойрч аман дотроо юм үглэн явсаар Намсрай гэлэнгийнд очив. Намсрай гэлэн эжийтэй мэнд усаа мэдэлцэж нарийн ламын заншлаар хатсан боорцог бүхий модон таваг үзүүлж:

	— Чи ашгүй яваад ирээ юу? хэмээн дэрнийхээ хайрцгийг онгойлгон дөрөв нугалсан бичиг гарган ээжид өгч

	— За танай дүү гавж ч надтай үг зөрдөг хүн. Гэхдээ яах вэ чамайг бодож үүнийг бичлээ. Намайг хийж өгсөн гэж битгий хэлээрэй. Чиний хэлдэг үг чинь ердөө л хоёр хүүгээ ардын хувьсгалт улаан цэрэгт явахад нь юу ч хэлээгүй. Одоо отгон хүүгээ дэргэдээ авч үлдэж хөлөө хучуулж үхнэ. Миний хэдэн малыг хариулж өсгөх хүн энэ л үлдлээ. Тэр хэд маань наанадвал миний, цаанадвал засгийн хөрөнгө. Хариулах хүн хэрэгтэй. Хөгшин намайг яа гээв гээд л маргааш хүүгээ аваад яваад өг. Тэгэхгүй бол танай наад хүү чинь цадигаа алдаж гүйцэж. Эртүүд түүнийг нь ах гавжид нь дурсаад орхисон чинь бузгай өмөөрмөөр маягтай байдаг шүү. Ардын сургуулийн хүүхэд бидэнд хамаагүй ч гэх шиг, олон л юм ярьж байна билээ. Аргисан хуучин түшмэл мөрөөрөө манз цавын шавхруу горьдож явахгүй төрийн хэрэгт оролцож байж шашинд гай тарих нь гэж хэлсэн гэнэ билээ. Би дуулсан. За тэр ч яах вэ. Чи сэргэлэн хүн болохоороо танхимын сургагчтай эхлээд юу гэж ярихаа өөрөө мэднэ биз. Ах дүү нар чинь ч зааж зурж өгөө л биз. Миний хэлэх зүйл энэ л байна даа гэхэд нь эжий:

	— За тэгье ээ хэмээн босож намайг дагуулан гарав. Ээжийн царай нэг л баргар, алхах гишгэх нь хүртэл удаан болжээ. Тэрбээр уртаас санаа алдан:

	— Миний хүү эжийтэйгээ харимаар байна уу, эндээ үлдээд Улаанбаатар руу сургуульд явмаар байна уу? гэж асуув.

	— Та л мэд! Би бол эжийтэйгээ харьчхаад буцаж ирээд сургуульдаа л очмоор байна.

	— Ээж нь чамайг их санаж ганцаардах юм. Тэгээд ч бурхны шавь нар буруу зүйл чи бид хоёрт зааж өгөхгүй байлгүй дээ. Харья хоёулаа хүү минь. Бор гэртээ богд, хар гэртээ хаан гэж ярьдаг шүү дээ. Чамайг эндхийн лам нар ад үзээд байдаг болчихжээ. Тэгж байгаад зодуулж нүдүүлээд эрхтэн дутуу болчихвол яана...

	Багш маань урьдын л хэвээрээ ялдам сайхан зантай. Хичээлээ заагаад биднийг жагсаан голын эрэг дээр очиж том жижгээр нь хоёр эгнээ зогсоож довын толгой дээр улаан дарцаг хатгаж эхний хоёр хүүхдэд нэг нэг дарцаг бариулан:

	— Намайг нэг хоёр гурав гэхтэй зэрэг та хоёр хурдаараа гүйж тэр дарцагтай довыг тойроод дараагийнхаа хүүхдэд өгнө. Дараагийн хоёр хүүхэд нь аваад бас уралдана. Ингээд нэг тал нь түрүүлж, нөгөө тал нь хожигдоно. Ойлгов уу! гэхэд нь бид гараа дээш өргөж "ойлголоо" хэмээн нэгэн зэрэг өгүүлэв. Бид тоглож дууслаа. Ингээд л бас нэг шинэ тоглоом сурлаа. Тэр өдөр би хичээл дээр «Бямба идэр, Бямба хоньчин, Бямбын хонь олон, олон мал, том сүрэг, Бямба хариулдаг. Бямба хониндоо хайртай, Бямба хонийг шилбүүрээр туудаг» гэх зэргээр цагаан толгойн үсэг холбосон зүйлийг уншиж сурч билээ.

	Тэр өдрөөс хойш би сургуулийн хүүхдийн цагаан толгойг танхимд заалгаж хөгжилтэй тоглоомоор тоглож, хүрээний бяцхан хуврагуудад гайхуулж явах минь цэглэнэ гэж яагаад ч юм санаагүй билээ. Хичээлээс ирээд л нөгөө л хэвийн амьдрал үргэлжилж домын гал зуухны тогоо өнгийж бор ходоодоо борлуулж зүсэм хавирга, нугалам хүзүү авч ирж эжийдээ өглөө. Эжий намайг ирэхэд миний ном дэвтрийг задлан үзэж сууснаа над руу харан:

	— Миний хүүгийн чинь гар энэ номдоо эвлэсэн юм шиг байх чинь вэ. За яах вэ. Гэртээ очоод Пунцаагаараа монгол бичиг заалгана биз хэмээн өгүүлэв.

	Эжий бид хоёр бас л хашаанаас гарч чавганц нарын дэнж хэмээн нэрлэгддэг, хүрээний ойролцоох халгайт жалгын тэртээх дэвсэг дээрх хэдэн бор гэрийг зүглэн алхлаа. Тэнд манай багш нэг айлд суудаг байсан юм. Биднийг очиход багш маань шээзгий дээр сандайлан номоо уншиж суув.

	— Та амархан сайн байна уу? хэмээн эжий мэхэсхийв.

	— Мэнд ээ, та амархан сайн байна уу? Та Базарваанийн эжий юу адилхан ч юм байна даа. Ямар тухай хэргээр явж байна вэ? Гэрт орооч! гэв. Эжий гэрийн эзэгтэйн авч өгсөн цай идээнээс амсаад орон дээр сандайлан суугаа багш руу ойртож сөхрөн хормой дэвсэж:

	— Би эрдэм номын ухаангүй харанхуй бүдүүлэг бүсгүй хүн гэхэд нь багшийн царай улайж:

	— Хүүе та чинь яаж байгаа юм. Би чинь таны л хүүхдүүдийн адил ардын хүүхэд шүү дээ. Юунд надад сөгдөөв? Бос, бос! хэмээн тохойноос нь өргөхөд ээж өндийн суудлаа засаж

	— Өө яасан сайн юм бэ. Миний хүүхэдтэй адил бол эгчийнхээ үгнээс гарахгүй байлгүй. Олон таван юм яриад яах вэ. Ядарсан хөгшин хүн би энэ хүүгээ тэр сургууль соёл гэдгээс чинь аваад явах санаатай ирлээ.

	— Хэдий хугацаагаар?

	— Ер нь үхтэлээ дэргэдээсээ тавихгүй бодолтой шүү.

	— Хүү чинь шинэ цагийн эрдэм сурвал өөрт нь хэрэгтэй, танд ч ашигтай, засаг төрд ч хэрэгтэй шүү дээ.

	— Төр хаанаас миний энэ муугаар дутдаг юм бэ. Түрүүчийн нь хоёрыг цэрэгт явуулсан.

	— Хүний зэрэгтэй явна гэдэг чинь их юм шүү дээ.

	— За хүү минь эгч чинь суртал таниулгад гэгээрч цагаарахаасаа өнгөрсөн толгой. Маргааш л аваад явна. Өөрт чинь дуулгачихъя л гэж бодсон доо тэр. Том болохоор нь амар мэнд байвал цэрэгт явахад нь татгалзахгүй ээ.

	— Та сайн бодоорой. Би хүүхдийг чинь явуулахгүй ээ.

	— Би бодоод бодоод бодын шийр дөрөв гэгч болно биз дээ.

	Харин үүнийг танд барьчихъя хэмээн Намсрайн өгсөн бичгийг багшид гардуулаад эжий бослоо. Эжий замдаа:

	— Миний хүү ах дүү олонтой энээ тэрээ гэж хүнд яриагүй биз дээ?

	— Багш бүгдийг нь бичиж авсан шүү дээ.

	— Чи юу ярих вэ. Юугаа болих вэ гэдгийгээ Вандгайгаасаа асуух чинь яагаа вэ?

	— Цэргийн наадмаас ирснээс хойш Вандгай надад юу ч хэлэхээ байсан. Зодуулахаа больж ёстой нэг сайхан явж байгаа даа, би.

	— Томоогүй ч юм бол доо. Шашин бурхнаас ийм ч амархан уйдчихмааргүй дээ.

	— Бид хоёр хэсэг чимээгүй явлаа.

	— Та яагаад багшийн өмнө хормой дэвсэн сөхөрч байгаа юм.

	— Янзыг нь үзсэн юм аа. Танай хоёр ах шиг ёроолгүй ч хүн биш байна даа хүү минь. Хэрэв лам байсан бол Вандгайгаас чинь доргүй л гэвш болох хүүхэд байна. Ухаантай хүн андашгүй дээ. Эжий нь эрдэм номгүй ч гэсэн буянтай ах дүү нарын буянд бишгүй л юм тууллаа. За маргааш чинь танай тэр мууран нүдтэй гозгор шар хүүтэй чинь эвтэйхэн яриад болохгүй бол эртхэн шиг хөдөлнө дөө гэв.

	Ийнхүү ярьсаар явтал хүрээ рүү орж ирлээ. Шавар дээвэртэй жижиг жижиг модон байшин, шалыг нь хөндийлж барьсан олон гэр дөрвөн зүгт харагдах бөгөөд тэдгээрийн дунд алтан шармал ганжиртай хэдэн дуган, хойхно талд нь домын өргөө хэмээх улаан халзтай том цагаан гэр тэднээс сүргээрээ дутахгүй гэсэн шиг толгой гэдийж хармаар өндөр оройтой бүрээ шат хэмээх цамхаг, дахин байгуулахаар дутуу бариад байгаа жасын нэгэн дуганаас хүрээ бүрджээ.

	Тэр хүрээн дээр хамгийн том гэгдэх хашаанд би сууна. Тэр хашаанаас асар холгүй бидний хичээл хийдэг модон гэрийн орой жасын хашааны дээгүүр цухуйж харагдана. Энэ модон гэр надад хамгийн дотно харагдана. Хүрээнээс гараад явахад тэр л гэрийг орхих хэцүү мэт санагдах ажээ. Эжий Жү тайж гэгчийг ирж гэж сонсоод түүнтэй уулзаж үг заалгахаар явлаа. Нутгийн нэгэн шооч хүний хэлснээр «цадсан хувалз» хэмээх хочтой тэр пэндгэр хөх хүн манай ээжтэй «нэг жилийн төл» гэж үгээр бие биеэ давах гэж оролдож тоглодог билээ.

	— Ээж бид хоёрыг очиход хүүгийнхээ суудаг, ламын оргүй талын хаяаг эзлэн хажуулдан хэвтэж байснаа өндийж хөгцтэй ногоон шүд гарган хамраа зангидан инээж:

	— Чи чинь хүрээнд мөргөхөөр ирсэн биш танхимын сургуулийн сурагчтай цэц булаацалдах гэж яваа хүн юм биз дээ. Зөв л хийж дээ хөө! Чиний тухай чавганц нарын дэнжээр л нэг шуугиан болж байна. За тэр ч яах вэ дээ хө! Танайхан нохой улс болохоороо нэг нь нэгийгээ хэлж байгаад хүүхдээ аваад явчихна даа. Би л харин ганц хүүгээ алдах нь шиг байна.

	— Миний үг заалгахаар ирж байдаг, чиний хэлж байгаа хоёр мөн ч таарч дээ.

	— Хожмын хойно хэл үг гарвал энэ муу хувцас өмсөж ирсэн шигээ мунхаг тэнэг хүн болж язгуурын тайж Жү л энэ үгийг зааж өгсөн гэж намайг барьж унах гээ юу? хи хи....

	— Тийм хө! Тэгээд юу гээв? Өтөлсөн хойноо нэг ч гэсэн тайжаар оролдоод үзье гэж тэр газраас энэ газар ирлээ шүү дээ. Чамайг мэдэхгүй байх гэж санасан юм. Хуучин бууны хугархай бас л байна аа хө!

	— Ингээд хамаг хэл амаа билүүдчихсэн хүнд чинь би ямар үг заах сан билээ? Чамайг барьж аваад шоронд хийчихгүй нь л лав. Аваад явлаа гэж хэлээд л гүйцээ юм бишүү дээ хө. Чи Намсрай гуайтай уулзав уу? Ёстой л тэр чинь түшмэл явсан болохоороо хуучин бууны хугархай даа. Лам хар хоёрын хооронд насыг барж яваа над шиг арван тайжийг ч дагуулахгүй.

	— Уулзах нь ч уулзсан. Ер нь чиний л хэлдгэрхүү юм хэлж байна.

	— Түүнээс ч илүү юу хэлэхээ дээ. Аа тэгээд л цэргийн ар гэр энэ тэр гээд л чамд чинь хэлэх үг их бий дээ. Хэрэв намайг гэрчээр татвал чинь Уртын голоор дүүрэн ухаа алаг шартай, ах дүү хоёртой, Байтын булангаас Улаан хужир хүртэл багтаж ядсан баян нагац нартай л гэж хэлнэ дээ.

	— Чи бид хоёр ч хоёр биеийгээ уудлаад байвал их юм гарна аа хүү минь! Ингээд л ярьж болдоггүй хог шүү.

	— Бид хоёрын дэмий үг яах вэ ээ хө! Би ядарсан хүн. Сургуульд явуулж чадахгүй ээ хүү минь! Яавал л яацгаа гэж хэлээд л морд зүгээр. Харин хэд хоногийн дараа өөрөө нэг эргэж үглэж дуулаад буцсан нь дээр биз дээ. Гэхдээ хүрээ мүрээ дээгүүр ороод ч яах вэ дээ. Хоногтоо буцаж чадахгүй бол чавганц нарын дэнжийнхэнд өнжчихгүй юу. Малын хойноос дагаж байж өнхөрч унаад хөлөө гэмтээлээ гэж таяг тулаад ирсэн ч яадаг юм цаашаа. Энэ л байна даа. Над руу муухай харж:

	— Нүд нь гурвалжилж дөрвөлжлөөд аманд орчих гээд л эцгийгээ хуулсан тархи! Танай энэ чинь ч хагархай хэнгэрэг шиг хүн дээ. Дуулсан бүхнээ чалчиж мэдэх л нохой доо. Тэгвэл чинь чамаас ардын сургуулийн хүүхэд гэж айхгүй турсагыг чинь хуулна шүү. Мэдэв үү! гэхэд нь би айхын эрхэнд доошоо тонгойж,

	— За! гэж сулхан дуугарав. Тэр орой ээж миний сургуулийн хувцсыг боож богцонд чихээд ах ламтай энэ тэрийг ярилцаж сууснаа унтахаар хэвтлээ. Ээжийн хажуугаар унтахад сүү саалийн сайхан үнэр ханхална "Ингээд сургуульгүй болжээ. Ээжтэйгээ байх ч бас л сайхан даа. Сургуульд явахгүй хоцорчихвол дахиад хүрээн дээр суулгадаг болов уу? Тэгвэл нь би ах шигээ мах борцолдог хутгыг нь бариад оргоод явчихна даа. Зул түргэн жаргаасай. Ээжийнхээ өвөр рүү орчих юмсан" Ийн бодсоор нойртоо даруулчихжээ.

	Ээж багш хоёрын яриа зөөлөн эхэлснээ яваандаа өөг төөг гэлцэж бүүр сүүлдээ хэрэлдэж эжий намайг гараас минь чирэн гаргаж морин дээр өргөж тавилаа. Багш гадаа гарч ирээд:

	— Таны бачтайг би дуулсаан. Элдэв өнгийн хүний үгэнд орж зөв замдаа орсон хүүхдийнхээ толгой руу ус хийж байгаа юм биш биз дээ? За яах вэ та одоо аваад явж дээ. Би тантай ноцолдолтой биш дээ. Монголын нутгаас гараагүй цагт чинь танайхыг олж очоод хүүг чинь аваад явж болох байлгүй дээ.

	— Тэгээрэй хүү минь! Ардын засаг ядуу хүнийг харж үздэггүй бол тэр л биз. Харж үздэг бол намайг хэдэн малтай минь хүүтэй минь хамт аваад яваарай. Тэгвэл би засагтаа мөн ч их баярлах байна даа гэж хэлээд морио явган хөтөлж нарийхан зөрөг бүхий жалга руу уруудлаа. Жалгын нөгөө эрэг дээр гарахад багш маань ууцаа үүрэн толгойгоо гудайлган өөдөө сөөргөө холхиж харагдана. Би багшаа баяртай гэж хашхирлаа.

	— Базарвааниа! Сургуульдаа түргэн эргэж ирээрэй гэж багш хашхирав. Ингээд л хашаа дайрч богцтой юмаа аваад ээж намайг явган хөтөлж хүрээнээс гарлаа. Хүрээний хажуухан талын хайрга чулуу ихтэй цагаан хөтөл гэдэг жижигхэн гүвээ давж сундалдан одов.

	Бид хоёрын унасан хар морь тарган учир өгзөг холгохын зовлонгүй, алхуулах газар алхуулж, ергөх газар нь ергөж явахад цэцэгт талын дундуурх ухаа замаас улбар тоос дэгдэж хар морь өндөр ургасан өвс цэцгийн толгойг явдал дундаа шүүрэн хазална. Морь унаад хээрийн салхи амьсгалан ээжийн бүсэлхийгээр тэврэн явахад бас л сайхан. Миний бодоход манайх хүрээнээс гурван өртөө газар оршдог байсан даг уу даа.

	Нар шингэхийн үед Дөрвөлжин хэмээх том бараан уулын сүүдэр их хөндийг бүчин өмнө уулын хормойд тулан хүүшиллээ. Хар морины алхаа гишгээ улам хөнгөрч, хажуу талын өвсөн толгой шүүрэн хазлахаа больж товор товор хийх нь аниргүй талыг сочоон бөмбөрдөх ажээ. Бид хоёр их талын баримжаа жаахан алдаж золгохоор зорьсон айлаа олохгүй болов уу гэж санан явтал шуугин харгиатах их голын чимээ алсаас сонсогдоход ээж мориныхоо амыг тэр зүг залж хөмөг рүү буухад хөл нүцгэн намайг гижигдье гэсэн шиг дэрсэн толгой хөлийн ул шилбийг шүргэх ажээ.

	Зам дайралдахгүй нь ээ. Хөлөө урагш нь жий. Халгайд түлүүлчихнэ. Чимээ өгөхгүй бол нохой хуцахгүй нь дээ гээд

	 

	"Урьхан, хонгор салхиндаа нь үү хө

	Уулын мод нь ганхдаг билээ зээн ээ..."

	 

	хэмээн аялахад нь

	— Ээжээ болиоч ээ. Амьтан шоолно шүү дээ.

	— Юу гэж шоолдог юм. Шоолсон ч яадаг юм. Эр хүн тийм туулай зүрхтэй байж болдоггүй юмаа миний хүү. Хэлэх болохоос хэлтлэх биш гэж үг бий. Хээр хоносноос хаа зүйртэй юм хэмээн дуугаа үргэлжлүүллээ. Чингэтэл чанх өмнө нохойн дуу сонстож ойртон ойртсоор даага шиг том хар нохой давхиж ирлээ. Тэр нохойны нүд нь хөх дөл мэт харагдан, улам улам ойртон ирэхэд өрөөсөн хөлийг минь тас татаж аваад явчих вий хэмээн айж би хөлөө улам дээш нь болгосоор байв. Харанхуйд зулын гэрэл айлын гэрийн цоорхойгоор улбалзан «Банхаар! Банхаар!» хэмээн дуудах эмэгтэй хүний дуу сонсогдож «жов, зайл» хэмээн нохойгоо хөөв. Тэр эмэгтэй тосож ирээд:

	— Та хоёр байсан юм уу. Даан ч ойрдоо сонсоогүй мөртөө нэг л танил хоолой шиг болоод явчихсан юм. Хүүгээ хөдөөлүүлж явна уу? хэмээн намайг өргөн буулгаж ээжийг сугадан авав. Тэр ээжийн морийг уях зуураа:

	— Та чинь аагаа багтааж ядаж явдаг хүн юмаа. Нэг мэдэхэд л баруун Туул руу нүүгээд явчихсан байдаг. Нэг дуулахад л Уртын аманд очоод буучихсан сонсогддог. Ах дүү нартаа айлгаж туниад л одоо бүр эцэс сүүлд нь тарган морь уначхаад л ташаа тулаад дуулж явдаг болоо шив дээ.

	— Хош хө! Та нарын цагаан хэл ам багадаагүй шүү! Хүүхдээ сургуулиас гаргаж авах гэж ядаж цөхөж явахад тэгж ч нүүдэг, тийм ч хамаатан садантай гээд л байх юм бол би хэцүүднэ. Хамаатан садантай гээд гэрийн мухар ганцаараа сахиж суултай биш дээ.

	— Тэр нь ч тийм дээ хөөрхий минь. Танайхан нутаг солиод өндөр хамарт буусан гэнэ билээ дээ гэж ярин эжийд цай халааж өгч өрөм ааруул таваглав. Тэр хоёрын яриа эх адаггүй үргэлжилсэн билээ. Заримдаа хөхөрч, заримдаа бие биеийнхээ гуяг алгадаж шивнэж байв. Ингэсээр тэр хоёр зэс домботой цайны ёроолыг үзэж, бүүр сүүлдээ борц нүдэж сүйд майд болцгоов.

	— Танай хүүг чинь өндөр цагаан лам болчхоод заларч явах юм байх гэсэн чинь цэргийн дарга болох хувьтай байж л дээ.

	— Энэ бид хоёр ч лам ч үгүй, хар ч үгүй, амьтан ах дүүгийн эмнэг догшинтой ноцолдсон, саахалзсан хар хүү л болж таарлаа л даа.

	— Хөөрхөн хар хүү болно оо. Хүн нь айхавтар сэргэлэн дээ. Хүргэнээ л хийж авдаг байгаа даа. Энэ хоёрын чинь хэн нь сараар ах сан билээ? гэж хажуудаа суугаа охины толгойг илнэ..

	— Манай энэ ч одоо гурван сар ах сан билүү. Болох л юм шүү дээ хэмээн инээхэд нь цуг хурга буруулахдаа туйлын их ичдэг сээтгэр охиныг түлхээд авмаар санагдав.

	— Та хоёр манайд унтах уу? Баян хамаатныдаа орох уу?

	— За морио тавьж үзье. Ядарч ч байна. Чамтай жаахан бурж хоноё. Дамшиг минь цаад хоол чинь юу болж байна? Муу эм хоноцыг тогоогоороо уядаг. Галаа нэм хө! 

	— Та наад хоолоо хийж бай. Би морийг чинь тавьчихъя. Нохойд хонгоо сэт татуулчихвал түвэг. Эрэгзэнгийн Пагма гэдэг энэ авгайн эжийтэй ярилцсан зүйлээс миний санаанд үлдсэн нь ердөө энэ. Маргааш өглөөнөөс нь би эжийтэйгээ хамаатан саднаараа айлчлав. Баруун Туулд нутаглах үеэс бараг барааг нь хараагүй тэдэнтэй уулзах нь тэндээ л нэг сонин хөгжилтэй ажээ. Би ойртон ирж буй морьтой хүнийг таниут хот айлын баруун урд талын жижиг цагаан гэрт гүйн орж авдрын ард нуугдав.

	— Гэлэн ах биш байна уу? гэж бүсгүй хүний асуухад:

	— Дандаа худлаа хэлцгээж ажил удна шүү. Гэлэн ах хул морьтойгоо ирчхээд байна гээд л бэлэн зэхээний ярихыг нь яана. Үүнийг өгүүлэгч хүн бол манай ээжийн ах "хув шар" хэмээх хочтой Самдан гэгч билээ. Тэр гэрийн босго алхмагц шилэн хүзүү дээгүүрээ зөрүүлж зангидсан урт цагаан сахлаа тайлж хоймрыг эзлэн суухад нь ээж:

	— Амар байна уу та? хэмээн хоёр гараа сунган намсхийхэд өвгөн босож эхтэй гар зөрүүлэн түүний хацар дээр үнсэв. Ээжтэй золгосныхоо дараа бүсээ тайчиж дээлээ нөмгөлөн ашилж суугаад тамхиа нэрэхэд нь нэг шар авгай нүдээ ирмэн надад дохио өгөв. Би ухасхийн босож "хав" хэмээн хүзүүгээр нь тэврэхэд өвгөн цочсоноо намайг мөрөн дээгүүрээ шувт татаж өвөр дээрээ тавин «энэ яасан айхавтар хүн сочоодог хүүхэд вэ?» хэмээн сахлаараа хацар духыг минь үрчин үнсээд өрөөсөн өвдөгнийхөө хажууханд тавьж

	— Ингээд хар болох нь энэ юм биз дээ. Еэ "цавуутай толгой тэвэрмэр, яах вэ цаашаа цагийн эрх!" Ээж рүү эвгүйхэн харж:

	— Чи бид хоёрын зарга заалхай үүсгэж сургууль номыг нь хаяулдаг ч алдаж байна уу? Онож байна уу? Хай бүү мэд дээ хэмээн гансаа сугандаа хавчуулан чүдэнз хавиран тамхиа асааж нэгэн хоёр сороод, миний хондлойг аяархан алгадаж, гарч тогло гэв. Манайхны ураг элэгний хамгийн ахмад нь энэ өвгөн тул түүний үгийг илтэд эсэргүүцэх хүн огт байхгүйн дээр орон нутгийнхан биднийг «Хув шар» Самдангийнхан хэмээн ярьдаг билээ. Хөгшин залуугүй «Самаа» гэж авгайлдаг тэр өргөн чээжтэй буурал хүн, ааг омогтой, олон зантай гэж нутаг усныхан нь яриад зогсохгүй, ураг төрөл нь хүртэл «учир нь олддоггүй зовлонтой хүн» гэж төвөгшөөх нь цөөнгүй билээ. Самдангийнх ганц хүү дөрвөн охинтой. Тэд цөм айл гэр болсон ч эцгийнхээ хаяаг бараадаж гэр малыг нь ажилд туслан нэгэн хот айл хэмээгдэн явдаг билээ. Эдүгээ баян чинээлэг амьдарч гүү барьж, тогоо нэрж, бялхаж суувч хомсдож, хоосорч явна гэж гасалж, өтгөн буурал, сахлаа хөдөлтөл толгой сэгсрэхэд нь би гайхдаг сан. Өвгөн, ээжтэй энэ тэрийг ярилцаж сууснаа босон харайж, хувцаслаад, уяан дээр ялаархан зогсож буй хул морийг эмээллэж сойгоод, гэрийн үүдээр шагайн өвдгөө тулан зогсож ээжийн зүг толгой дохиж:

	— Хөөш! Аяга ёроолдож, шавхаж суусаар байтал чинь цаг талийлаа. Эртхэн нар нь галтай дээр дөхөж үз хө! Та нар уулзахаараа ярих юмаа ямар барах биш гэхэд нь ээжтэй төстэй шар авгай, хүүхнүүд цөм чимээгүй болцгоов. Манай эх ч бослоо.

	Хул морины цулбуурыг надад өгч:

	"Цавуутай толгой тэвэрмэр минь" хамаагүй давхиж явж нисэж үхэв! Цаад эх шүү юмаараа хөтлүүлж яваарай! гээд толгойг минь илж "эр болох санаатай ядаж яваа амьтан" хэмээн өгүүлэв.

	Ээж бид хоёрыг мордоход айл чихэр боов, оройн торго, хошуу хоргой, хадаг зэргийг бэлэглэж билээ. Нэлээд явсны дараа:

	— Эд нар яагаад бидэнд дандаа бэлэг өгдөг юм бэ? гэж ээжээс асуувал;

	— Утаа нь олон ч гэсэн угсгаа нь нэг юм аа гэдэг чинь энэ дээ. Самаагаа харахгүй юу чи!

	— Яагаа вэ?

	— Мөн ч өдий байна! Өөрийнхөө унадаг морийг чамд эмээллээд өгч байна шүү дээ. Чамайг бөгсөө холгочихно гэж хайрлаж байгаа нь тэр! Хэдий хахир ёхир ч гэсэн элэг нь хаачих вэ дээ. Бид хоёр хурд хуваалган замын тоос босгон явахад умар зүг дэх өндөр уулууд улам дөтөлж, тал нутгийн цэнгэг салхи агь таанын үнэртэй холилдон хамар цоргиж, сэтгэл ихэд хөгжих тул давхиад л баймаар санагдана. Ээж морины амыг татаж:

	— Газар дөтөллөө. Одоо хоёулаа зөөлхөн явъя гэж хэлэв. Миний морь агсчин тэмүүлэх тул зөнгөөр нь хэсэг давхилаа. Уртын амны адагт буусан айлуудын бараа харагдахад:

	— Миний хүү жолоогоо сайн хумхи. Нохой боорловол аваад ухасхийж мэднэ. Хүүхэд унаж үзээгүй морь гэмтэй! гэж захив. Би ээжээр хөтлүүлсэн боловч хазаар даран товолзох мориноосоо айн үүртэж явааг минь хараад:

	— Эш миний хүү яасан ч туниа муутай эр вэ дээ! Бүүргэнээсээ битгий зуур! Адуутай айлын хүүхэд чинь ардаг догшинтой ноцолдож хөл газраас хөндийрүүлж явдаг юм шүү дээ хэмээн цулбуурыг богиносгон барив. Ингэсээр явтал Уртын амны дунд орж ирэхэд оройн үнээ ирж үхрийн зэлэн дээр утаа баагьж, хонь ямаа хот руугаа алгуур дөтлөн шовх сарьдгийн бэлээр цайран ярайна. Үнээ дагаж яваа бухын араас олон шар омоорон, бие биеэ сэжин хамраа шуухитнуулна. Ээж дөрөөн дээрээ босон гэрүүдийн зүг хараад:

	— Тэд манай муу гэрийг овойлгож амжаагүй л юм байх даа. За яах вэ хэмээн өгүүлээд нагацын гэрийг зүглэв. Үнээ сааж суусан нагац бэргэн босож биднийг саравчлан харснаа:

	— Хөөе! манай хоёрыг... За сайн явж ирэв үү? Аль вэ энэ том даргыг чинь нэг үнсэж орхиё. Хувцас нь харин зохио шиг вэ. Еэ хар тамтаг чамайг гэм! хэмээн үглэж намайг мориноос буулган

	— Бид чинь нутаг арилжихчаа шүү болсон чинь бороо шороо дайралдаж чуутай чаатай гэр орноо овойлгож танайхыг буух газар чинь ачаатай нь орхичхоод байна. Өнөөдрөөс бузгай нар тал гарч байна, маргааш өглөө эрт буулгаад сэврээж байгаад үдээс хойш барьчихаж болох байх аа. Би гайгүй сайн л бүтээсэн л юмсан, за тэр ч яах вэ. Чи минь аяга унд ууж үз. Хэдэн үнээг чинь цаадуул чинь шувтарчихна биз. Тулган дээрх тарваганы махыг болгочихыг мэдээрэй гээд данхтай цай аяга хоёр ээжид авч өгөөд гарч одов. Тогоонд пор пор буцлах тарваганы махыг хараад миний арааны шүлс асгарав. Гадаа хүний хөлийн чимээ сонстож хаяанд, хүнд хүнд юмыг пид пид шидлэхэд гарч харвал нагац ах үнэгний чих соотойлгож хадсан малгайгаараа цагаан өмд цамцаа гүвэн зогсоно. Гэрийн сүүдэрт гэдсийг нь авч хаясан олон тарвагыг эгнүүлэн тавьжээ. Тэдний "Бүргэд" хэмээх нэртэй хар нохой уяагаа таслах шахан над руу харан хуцан тэмүүлэхэд:

	— Энэ муу улиан чинь хүн үзээгүй юм шиг яаж байгаа новш вэ? хэмээн тэг май чи хөө гэж зандрахад нь нохой сүүлээ буулган тэргэн доогуур орж хэвтэв. Би тэсэж чадалгүй.

	— Пунцаа! хэмээн аяархан дуудахад тэр толгойгоо өндийлгөж:

	— Чи чинь иймэрхүү хүн болоод ирээ юу? Бас нэг тарвагачин нэмэгдэх нь энэ дээ. За нааш ир, үнсье гэв.

	— Тэр шөнө нагацынд мах идэж маргааш нь гэрээ барьж орсноор миний амьдралын өөр нэгэн хэсэг эхэлж билээ.

	 


II

	 

	Уртын ам хэмээх энэ нутаг чухамдаа олон өндөр уулын хооронд харгиатан хоржигнох тунгалаг уст гүйхэн булаг горхийг хөвөөлсөн тансаг сайхан ургамалтай өгөөмөр баян хөндий билээ. Хан хустай хэмээх уул битүү модтой, түүний ойролцоох уул толгод нь ардаа жижиг цагдуултай билээ. Модонд нь гүзээлзгэнэ, улаалзгана, мойл, нэрс тэргүүтэн жимс амттан ургана, бас төрөл бүрийн ан шивээлнэ. Энэхүү өгөөмөр баян нутагт айл амьтан хаваржих нь хаваржиж зусах нь зусаж, намрын хяруунаар нүүдэг билээ. Энэхүү баян хангайн нуга судгаар хурга ишиг хариулж цэцэг ургамлыг нь түүж тоглож дэгдэж уйлж, инээж явсан учир уран зураач байсан сан бол бийрийн увдисаар дүрслэх сэн гэж бодох үе надад олонтоо тохиолдож билээ.

	Гурав хоногийн дараа шилбүүр барьж хонь дагалаа. Өвс ногооны анхилуун үнэр анхилж, янз бүрийн шувуухай жигүүр дэлгэн хальж, энд тэнд шулганан элдэв зүйл хөг аялгуу чихэнд хадаж, сэвэлзүүр салхины аясаар ганхах алаг цэцгийн түрүүг дамжин эрээн эрвээхий нисэлдэж, бардам зоригт соно омог чадлаа гайхуулах мэт хамгийн өндөрт хөөрөх ажээ. Байгалийн түмэн гайхамшгийн алийг тоочиж барах сан билээ. Өндөр уулсын оройгоор хавиргалан цэнхэрлэх тэнгэрийн мандалд халин эргэлдэх жигүүртнийг ажиж зогсохдоо томчуудын амнаас сонссон нэгэн яриаг нэхэн санав.

	«Элээ ч хэрхэндээ юм юмтай шувуу, сар ч хулганаасаа хэтрэхгүй юм даа, тас тийм бяртай том мөртөө амьтанд халдахгүй, харин бүргэд чинь эртэй ч жигүүртэн, зоригтой ч амьтан, бүү үзэгд! Манай энд олон болж байна. Хурга шүүрчих вий. Оонын нуруун дээр суучхаад хазайсан тал руугаа далавчаараа тулаад барьчихдаг гэнэ. Үнэг л зальтайгаараа бүргэд нисэхийг харвал сүүлээ сөхчихдөг гэнэ. Тэгээд шунгаад буухтай нь зэрэг сүүлээ хавчаад зугтдаг гэнэ. Бүргэд хошуугаараа газар шааж ойчдог» гэнэ.

	Нэг мэдэх нь ээ хонь маань салхидаад холоо явчхаж. «Бүргэд хурга шүүрвэл яадаг билээ? Малгайгаа шиддэг юм гэнэлээ. Ядахдаа малгайгаа өглөө мартаж орхиж. Ойрхон шиг зогсож байгаад уургалаад авбал яадаг бол! Харин чоно ирвэл бүсэндээ чулуу хийж байгаад дүүгүүрдэнэ. Дүүгүүрийн дуу сонссон чоно гуринхалж үхдэг юм гэнэлээ». Ийнхүү бодсоор хониныхоо хойноос гүйн очлоо. Бүргэд чоно хоёрын алин ч намайг тэвдүүлсэнгүй.

	Хонио эргүүлэх гээд дийлсэнгүй. Өдөржингөө бараадан дагасаар явтал хонь маань аандаа тогтож уулын ар руу алгуур доошлон гэр зүглэнэ. Харихад минь эжий тосон гарч:

	— Миний хүү яасан нөр явдаг юм бэ. Цангав уу? хэмээн өгүүлэв. Би гэрт орон сүү залгилж, өрөм ааруул идээд тоглохоор гүйн гарав. Айл хунарынхан малд сүрхий хүн болох нь хэмээн магтах нь хонио эргүүлж дийлээгүй надад бол ичгүүртэй авч гаднаа нүүр бардам байхыг хичээнэ.

	Хэд өнжөөд хонь хариулчхаад л бусад өдөр нь айлын хүүхдэд сурсан тоглоомоо зааж гайхуулна. Нэг удаа манай айлын бяцхан хөвүүн намайг дуурайн годройтож сурах гэж өнхөрч дугарсаар хамраас нь цус гарчээ. Хаа явсан газраа хамгийн тэргүүн хэрэгт орооцолддог би ч буруут болж, юманд хүрэх бүрдээ шалбардаг өргөн шар шанаатай хүн ханцуй шамлан манайд орж ирэн:

	— Танайх энэ цадиггүй хүүхдээ татаж авахгүй бол яваандаа хэцүүдэх нь байна шүү! Аргал түүж, ус дөхүүлж өгдөг хүүхэд ч олдохоо болих нь. Өдөржингөө хүүхэд уруу татаж өнгийн хангай тоглоом зааж өгсөөр бууж мордсон амьтан ах дүүгийн морь хар хүртэл үргээж бусгуулах боллоо. Ээж тулганыхаа захад мод толгойгоо барин сууж түүний үгийг тайван сонсож:

	— Миний хүү сонсов уу? Энд тэндгүй утас хэрээд л, годройтож дунгуйлдаад л үнэндээ л болохгүй байгаа шүү. Ах зах хүний үг дуулж сур аа гэж ээж надад хэлээд айлын хүнд цай авч өгөв.

	— Манай энэ чинь болдоггүй хүн шүү. Арай урдаас чинь хэдэрлэж хээхийгээгүй биз? Сахил аваад шал дордлоо гэгчээр хүрээнд хоёр жил суусан биш ярдаг нохой шиг ялаа шумуултай ч хамаагүй үсчин хэрэлдэх гэдэг болж билээ.

	— Тэгээ ч үгүй хөөрхий. Урдаас үг хэлбэл нь хүзүүг нь мулт алгадахгүй юу!

	— За тэр дуулж байгаа биз! Сүйд хийх нь байна шүү! Хүзүүгээ мулт алгадуулсан хүүхэд чинь яах вэ?

	— Яах юу байдаг юм Пунцаг гуайн гилжгий хонь шиг л ганцхан зүг рүү харж явдаг болно биз.

	— Бүүр сүйд боллоо доо хөө. Пунцаагийнх ч намрын сэрүүн орохоор амыг нь барих юм гэнэлээ. Би ч хүүгээрээ шөл уултай биш дээ. Ээжийн ийн өгүүлэхэд үнэхээр гомдон хоёр нүдний нулимс өөрийн эрхгүй асгарав. «Хүн хүзүүг чинь мултална гэж байхад инээж сууж гэнэ» хэмээн бодох тусам дотор бачимдан цорхирон уйлмаар санагдаж билээ. «Хэрэв би гилжгий болчихвол хүүхдүүд надтай тоглохоо болино доо. Хүзүү тийм амархан мултардаг юм болов уу? Мань хүн тийм бяртай юм болов уу? Би хүрээн дээр байхдаа зөндөө л алгадуулсан даг. Өвдөхөөс биш мултардаггүй л юм байх чинь билээ». Ийнхүү бодовч нэг л зэвүүн санагдах тул:

	— Та олон хүүхдийн хүзүү мулталсан уу? гэж тэсэж чадалгүй асуучихвал эжий тэндээс өндөсхийн

	— Ийм л хүн дээ хэмээн өгүүлж толгой сэгсрэв. Айлын хүн аягатай халуун цай оочлох зуураа:

	— Зөндөө, зөндөө! Чи гилжгий Юндэнг харсан биз дээ?

	— Харсан.

	— Түүний хүзүүг би л мулт алгадчихсан юм шүү.

	— Том хүний хүзүү мултардаг юм уу?

	— Мултралгүй яах вэ. Тэгэхдээ хүүхдийнхээс арай хэцүү дээ.

	«Энэ чинь айхавтар хүн юмаа! Бушуухан нүүгээсэй билээ. Юндэн гуай шиг гилжгий болчихвол бас салга болно доо. Ямар ч гэсэн эдний хүүхэдтэй тоглохоо больё» гэж бодлоо.

	Миний тэр бодол яахан биелэх сэн билээ. Хоёр нэг хоног холуур дөлж тоглотол Шархүү хонинд явж, Борхүү тарваганд (морь хөтлөхөөр) явсан нэг өдөр би арга буюу ганцаардаж гэрийнхээ дэргэд гиюүрэн зогсов. Тэдний хүүхдүүд ширээсэн тэрэгний дэргэд тарвагацан тоглож шуугилдана. Яваад очъё гэж санаснаа хүзүүгээ барьж үзвэл даанч нарийнхан тул амархан мултрах байх гэж айж, нагацын охины том хүүтэй тоглохчоо болов. Тэр надаас олон дүү учир шилбүүр унаж гуягаа алгадан гүйхээс цаашгүй. Морь болгоод хөөж уургалъя гэтэл хэдхэн харайхад гүйцэгдэх нь урамгүй. Арай гэж нэг арга олж би морь болж булгих, тэр маань эзэн болохоор шийдэж дөрвөн хөллөж дээрээс мордмогц нь булгиад орхисон чинь бяцхан эзэн үсрэн ойчиж толгойгоо барин ярвайж инээх уйлах хоёрын хооронд босож ирэхэд «Эр хүн дажгүй. Эмээлт мориноосоо ойчоод уйлдаггүй юм» хэмээн арай ядан аргадаж тайтгаруулж жаахан хөтөлж яваад, орхиж гэрийн араар нуугдан холдон холдсоор хөөрхий хөвүүнийг төөрүүлж орхилоо. Айлын хүүхдүүдийн хамгийн том нь над руу гүйн ирж дөлж жаахан зогслоо.

	— Чи бидэнтэй тоглохгүй яагаа вэ? гэж асуухад нь

	— Танай ааваас айж байна.

	— Тэр чинь тарваганд явчихсан.

	— Ирээд хүзүүг минь мулталчихвал яана?

	— Тэгэхгүй. Худлаа айлгаж байгаа юм.

	— Аав чинь хэр бяртай вэ?

	— Учиргүй мундаг. Нүүхдээ хөлийн авдар, дэрний шургуулгыг ганцаараа өргөөд тавьчихдаг юм.

	— Манай ах ч бас л тэгдэг шүү дээ.

	— Манай аав хоёр морийг давхраар нь уургалаад татахад нь хоёулынх нь чээж гозойгоод ирдэг юм чинь! Танай ах бол тэгж чадах уу? Би түүний хариуд дэмий л толгой сэгсрэв.

	— Манай аав танай Пунцаагийн хүрэн бухыг үнээ саалгахгүй болохоор нь барьж аваад хоёр эврээр нь газар хатгачихсан юм даа.

	— Хэзээ?

	— Танайхыг нүүж ирээгүй байхад...

	— Тэгээд яасан бэ?

	— Яах юу байх вэ, үнээ сааж дуусахаар л босгоод явуулчихсан.

	— Яаж босгов?

	— Зүгээр л хоёр чихэн дээрээс нь татаад босгоод ирсэн дэг.

	Тэр хүүхэд ийнхүү худлаа ярихдаа огт ажиггүй арлын гуя дээр тавиастай өрөөсөн хөлийнхөө өвдгийг илж тэртээ уулын толгойг харан зогсоно. Би үнэн худал ярьж байгааг нь ялгах санаатай нүүрийг нь эгцлэн ширтэвч учрыг үл ойлгоно. Тэр хүүхэд намайг эс тоон:

	— Ноднин жил манай аав голын урд талын баян Дэндэв гэдэг айлын мундаг том азаргыг чихдээд угаар нь суга татчихсан юм байхгүй юу. Тэр азарга нь уургалаад авахаар л хэвтээд өгдөг болсон гэнэ лээ шүү. Чоно харахаараа дэл нь босоод ирдэг тун айхавтар азарга гэж байгаа юм даа хө! хэмээн өөрөө дөрвөн хөллөж хүзүүгээ сунган гилжийлгэж, — Давхихынх нь сүртэйг яана аа! Ёстой л нэг адуун сүргийн хаан гэмээр дээ, хөөрхий!

	Надаас нэлээд дүү энэ жаал ийнхүү сонирхолтой ярих нь цаанаа л гоц гойд мэт санагдаж яаж үүн шиг ярьж суръя хэмээн атаархах сэтгэл төрж билээ. Хэрэв Борхүү тарваганаас ирээгүй бол бид хоёрын яриа нэлээд удаан үргэлжлэх байсан биз. Мань жаалын ярих юм нь дууссан ч байж мэднэ дээ. Би түүнийг орхин нагацын зүг гуягаа алгадан гүйв. Борхүү ганзагалсан тарвагаа дааж ядан буулгаж:

	— Чи яах гэж сүр пар хийгээд морь үргээчих гээд байгаа юм бэ. Ёо, ёо, аяга юм олж ууя ам хатчих шахлаа. Энэ хэдэн тарвагыг хуулаад өгөх амьтан олддог болов уу гэж өгүүлэх нь тарваганы морь хөтөлсөн биш тарвага агнаж яваад ирсэн хүн мэт ихэмсэг харагдана.

	Би түүнд тал засах санаатай тарваганаас нь зөөлцөж гэрийн сүүдэрт тавилцахаар завдтал:

	— Хөөе чи боль гэм. Чирч явж үсийг нь халцалчихна хэмээн намайг нудран зайлуулав. Манайхыг нүүж ирснээс хойш бид хоёр ёстой л ах дүү хоёрын хүүхэд шиг эвтэй байснаа анх удаа ийнхүү муудалцав. Гомдохын эрхээр миний нүд нулимсаар бүрхэж гэр лүүгээ эргэн явлаа. Энэ явдлыг эжийдээ хэлбэл зэс гууль нь цухуйж эхлэх нь тэр дээ хүү минь! Үүнээс хойш олон юм болно оо гэв. Эхийн минь энэ үг байн байн орой руу минь ордог сон.

	 


III

	 

	Хэдэн өдрийн дараа манайхан дархич ламын цамд очихоор болж намайг лам маягаар хувцаслахдаа Борхүүгийн угалзгүй наамал гутал, түүнийг лам болгож юун магад хэмээн тусгайлан захиж оёулсан үүтэн хуар шовгор малгайг өмсүүлж өөрийн ухаа чисчүү дээл дээгүүр шар гярга бүсний хоёр үзүүрийн цацгийг зориуд нэгэн тал руу нь унжуулан ороосон нь надад үнэхээр зохисон тул айл хунарынхан намайг өхөөрдөж: — Пунцагийн зээ аргагүй л мөн байна гэж харагдахаар болж дээ. Даанч дээ тэгэлгүй яах вэ хэмээн авгай хүүхнүүд ам, амандаа цуугилдана. Биднийг мордохыг ажиглан зогсож байсан Пунцаг: "Базарваань чинь хөөрхөн лам болоо шив" гэж хэлэв.

	Ингээд л би айл саахалтын хүмүүстэй дөрөө харшуулж өндөр цагаан морины амыг зуулган хатируулж даваа гүвээг даван туулан явахдаа дуулалдан галгиулах хүүхнүүд залуучуудыг амаа ангайн ширтэж бушуухан эдэн шиг болох юмсан гэхээс сэтгэл яарч сүүдрээ үе үе хармаар санагдана.

	Дархич ламын сүм гэгч Туулын гүний хүрээг бодвол маш бага, ердөө л хоёрхон жижиг дуган ажээ. Харин бидний замд дайралдсан Далай хутагтын хийд гэдэг нь түүнийг бодвол ур хийц сайтай дорвитой хэрэм, дугантай байсан мэт надад санагдаж билээ.

	Дархич ламын шавь нар түүнд мөргөж, үдээс хойш цам харайлаа. Манай хүрээн дээр цам байдаггүй тул тэр нь надад ихэд сонин санагдаж хөдөлгөөн бүхний нь ажиж тогтоон харьж очоод хотондоо тоглох юмсан гэж бодов. Бас түүний зэрэгцээ хаанаас ирснийг бүү мэд, хоршоо худалдаа ажиллаж чихэр тамхи тэргүүтнийг зарж боловсролын сугалаа гаргаж, эгшигт хайрцаг дуугаргана. Хүүхэд залуучуудын зарим түүн дээр шавж сонирхоно. Намайг мордоход ээж чихэр аваарай гэж хэдэн мөнгө өгсөн билээ. Түүний нь хагасаар чихэр худалдан авбал бяцхан хормой минь бараг дүүрсэн тул эх адаггүй баярлаж дайралдсан хүүхдүүдэд тараасаар яваад нагацын хүүг мартаж орхижээ. Би найзлан үерхэх залуучуудыг бараадан хүний нүд хариулан цөөрөн цөөрөн буй чихрээсээ хааяа нэгийг задлан үмхэж явлаа. Зарим авгай хүүхнүүд намайг дуудан золгож малгайг минь ихэд шохоорхон бүсний цацгаас барьж үзэж "Гурван сарьстай жанчхүү наамал гуталтай", "Бас гярга бүстэй гээч", "Оймсны нь харааг хараач", "Танхимын хүүхэд боллоо гэсэн чинь лам хэвээрээ явж байх чинь вэ" хэмээлцэж, энэ хөөрхөн ламын чинь «тамхинаас» нэг татаад авъя гэж нэг авгайг дөхөж ирэхэд нь би хормойгоо гараараа даран гэдрэг ухрав. «Хөөе гэм хараач ичихчээ шүү аядаж байгаа юм байх даа. Эр хүн болох гэж зовж яваа амьтан» хэмээн өгүүлж дор бүрнээ ха-ха, хээ-хэ хэмээн хөхрөлдөнө. Энэ үеэр нэг залуу лам ирж:

	— Өө, чи байсан юм уу. Багш чамайг нааш ир гэж байна. Хэчнээн эрэв ээ!

	«За яачихсан билээ? Зодох нь юм болов уу?» гэж дотроо эмээж ламын өөдөөс харан алмайран зогсов. Тамхи татна гэж намайг ичээсэн нөгөө авгай тэндээс: «Хүү минь түргэн явж багшдаа бараалх» гэхэд нь лам намайг хөтлөн одов.

	— Энэ хүү багшид таалагдаж дээ.

	— Нүдэнд дулаахан сэргэлэн жаал шүү.

	— Яггүй буянтай хүний шинжтэй шүү гэж араас дагаж яваа хүмүүсийн ярилцахыг сонсоод яавал намбатай хүн шиг алхаж болох бол гэж бодон хүрээний хамгийн бүдүүн ламыг дуурайн ханцуйгаа тавьж хөлөөн аажуухан зөөж гишгэхийг хичээвч хөтөлж яваа ламын алхааг гүйцэх гэж бараг шогшиж явлаа. Борхүү холуур дөлөн миний урд нэг гарч, хойно нэг орж тамшаалан:

	— Чи их үг хэлж байж багшийг хилэгнүүлчихээ юу? Алгадуулна даа хө. Еэ болж, еэ болж...

	— Болжин дээр чинь боом гар...

	— Дуугай яв! Яасан задарсан хүүхэд вэ хэмээн лам намайг зандарч:

	— Чи яах гэж хэрүүл өдөөд байгаа жаал вэ. Яахыг нь чи хаанаас мэдсэн юм хэмээн өгүүлээд тэр лам Борхүүг хялайн харснаа мушилзан инээмсэглэв. "Нээрээ л намайг зодох болов уу? Эд яасан хүний мууд дуртай улс вэ. Хэрэв зодуулбал хорондоо уйлахгүй юм шүү. Ямар зодуур үзээгүй биш дээ, цус!» Ийнхүү өөрийгөө зоригжуулж явтал дархич ламын өргөөний үүдэнд ирлээ. Лам гэрийнхээ зүүн хойд талд хадаг овоолсон ширээний ард түшлэгтэй жижиг суудал дээр завилжээ. Түүний өмнө хонх дамар, бумбатай рашаан тэргүүтэн тавиастай харагдана. Бурхны нь өмнө уугиулсан арц хүжний үнэр гэр дүүрэн анхилж том мөнгөн цөгцтэй мөнх зулын гол бадамлана. Дархич багш урьдын адил үл мэдэг мишилзэн ам нь умар умар хөдлөн хоёр нүдээ дутуу анин үндсэн тагшаа улаан цэмбэний өөдсөөр зүлгэх ажээ. Би эмээсээр түүн лүү алгуурхан дөхөж алгаа хавсран сөхрөн суув.

	— Аваад ирлээ багш аа, хэмээн залуу ламын мэхэсхийхэд:

	— За за чи яв даа гэж залуу ламд өгүүлээд зовхио өргөн хонин шар нүдээрээ намайг цоргих адил ширтэж айраг хийж өг гэж өгүүлэв. Би хултай айргийг аван болгоомжтойхон шимж суухад:

	— Хүрээ лам чинь ингэж хазаартай морь ус ууж байгаа юм шиг зууранхайтаж байдаг юм гэж үү? Миний бодоход айргийг чинь зүгээр хул хулаар нь хул хал хийтэл залгилчихмаар юм, хэмээн ламын өгүүлэхэд цангаж явсан би тэрхэн доор нь айргийг хөнтөрч ёроолд нь жаахан үлдээн хулыг нь ширээн дээр тавиад эргэн суувал лам зүлгэж байсан тагшаа нэгэн гоё эхнэр рүү сарвайж

	— Занданбал аа, чи энэ хүүд хоолноос хийж өгөөч гэхэд тэр эхнэр надад тагш дүүрэн банштай шөл аягалж өгөхөд би босон хоёр гараа тосвол эхнэр сандран:

	— Хүүе хүү минь суу, хэзээ хувраг хүн чинь бүсгүй хүнээс босож хоол авч байсан юм бэ? гэв.

	— За хө чи завилаад суучих. Чамайг чинь унзад гэдэг болсон гэл үү? Нэг ном уншаадах гэж лам өгүүлэв. Би улс амьтнаас жаахан ичингүйрхэж хэсэг зуур дуугүй суухдаа «Сургуулийн хүүхэд ламын ном уншина гэдэг чинь эвгүй юмаа даа. Хэрэггүй л лам хувцастай ирж дээ. Одоо яана аа? Сургуулийн маань багш дуулчихвал сүйд болно доо». Намайг ийнхүү бодон тээнэгэлзэхэд:

	— Багшийгаа болгоож байхад юунд дуугай суугаа вэ? 

	— Унш, хүү минь унш!

	— Чимээгүй суугаад байгааг нь бодоход юу ч мэддэггүй юм байлгүй дээ.

	— Цэргийн наадам үзэж орос хувцас өмсөж явахдаа сурсан номоо шар төмстэй хуургатай холиод идчихсэн байлгүй дээ.

	— Хөдөө гарч ирээд Пунцагийн алсан тарваганы махтай цуг ор сураггүй залгичихсанаас зайлаа гэж үү?

	Гэр дүүрэн суугаа хүмүүсийн ийм яриа миний хор шар буцалгаж би хоолойгоо битүүхэн засав. Лам тэндээс:

	— Та нар чимээгүй бай. Хүн ном унших гэж байхад саад бүү хий гэхэд нь би хоолойгоо шахан манз цавын өмнө уншдаг «Ум» гэдэг номыг эхлэв. Багш лам намайг даган уг номыг уншихад тэнд суугаа лам нар нарийн бүдүүн хоолойгоор мөн л уншицгаав. Тэрхэн зуур би бүхнийг умартан бяцхан хуврагийнхаа амьдралд эгэн орж номоо уншиж дуусаад тагштай шөл рүү гурвантаа үлээж этүүр хайн духалзвал дархич лам зааны ясан савхаа аяганыхаа ширээнээс гаргаж өгөв. Хоол идэж дуусахад:

	— Чамайг чинь нэрийн номд бузгай болж байна гэж сураг сонссон, тэр ламтай нэг дагсал хаялцаад үзэх үү? гэж баруун талд суугаа залуу ламыг заав.

	— Надад орхимж байхгүй хэмээн өчихөд минь

	— Өө харла гэж багш лам өгүүлэхэд ташуур орхимж надад нөмөргөж шашир авч өгөв. Би түүнийг нь мөрөн дээрээ тавьж өөрийнхөө мэддэг зүйлийг ламаас асуув. Лам түгдрэлгүй хариулахад би дахин дахин асуулт тавьж дуу маань улам чангаран алгаа хорстол ташин ухас ухас хийн ойж буухад минь гэр дүүрэн хүмүүс нижигнэтэл инээлдэх ажээ. Дөнгөж гуравхан сар заалгасан миний мэдэх нэрийн ном маань тал дундаасаа өнгөрч явтал:

	— За болно оо болно. Уншлагатай, чойртой, сүрхий лам болж явсан юм санж дээ. Нааш ир хүүхээ хэмээн намайг дуудаж хадган зангиа тарнидан зүүж өгөв. Дархич ламыг ингэж байхад гэрт суугаа сүсэгтэн олон "Ээ, хайрхаан!" хэмээн аман дотроо дүнгэнэлдэх ажээ. Борхүү надад атаархсан бололтой үүдэн хавьцаа бүртэлзэж харагдана.

	— Чи сургуульд яваад яах вэ. Манай энд эжийтэйгээ хүрч ирээд суучих, номоо үргэлжлүүлж үз. Намайг тэгж хэлж байна гэж очуутаа эжийдээ дуулгаарай. Мэдэв үү хө гэж дархич ламыг өгүүлэхэд;

	— Жаа хэмээн би алгаа хавсран хариулав.

	Тэндээс гарч явахдаа ном уншиж дагсал хэлэлцэж олонд гайхуулсан маань бахархалтай санагдавч дахин лам болж шогол тэврэн суухаас үнэхээр халширч байв. Цам үргэлжлэн дэглэх болсон тул би тэр зүг одов. Санаандгүй явж байтал өрөөсөн чих дүлийрэн малгай минь газар ойчлоо. Түүнийг авах санаатай бөхийтөл шилэн хүзүү дээрээс минь нэг хүүхэд атгаад авав. Арай ядан өндийж ирвэл нагацын Борхүү газар унасан малгайг гөвж::

	— Хайран юм, шороо болгочихлоо гэм. Муу гуйлгачин чи гутлыг минь тайлаад аль! гэж өгүүлэв. Бидний энэ байдлыг томчуул харж тэдний нэг нь

	— Чи яасан уваагүй хүүхэд вэ. Яах нь вэ чи муу дүүгээ шоглож. Өг тэр малгайг нь...

	— Үгүй ер өө, хэний юмыг хэнээс харамлаж байгаа бол. Өргөмөл хүүхэд төрсөн зээ хоёр ч бараг л ялгаагүй шүү дээ.

	— Борхүү ер нь ихээхэн жудаггүй хүн болох нь дэг ээ.

	Хожим үүнийгээ буугаад мордоход аяга цай амсуулаа гэж үү.

	— Хүрээ хөдөө болж явбал зохих хүүхдүүд өдийгөөсөө ийм байна гэдэг хэцүү еэ.

	— Хожим хэн нь хэнээсээ сайн явахыг одоо яаж мэдэх вэ дээ.

	— Энэ нь цаадахаасаа дор орох хүн бишээ. Эднийхэн удмаараа шартай хортой улс, амиа борлуулаад л явна.

	Урьд өмнө хүний хувцсаар гоёж яваагүйг хэлэх үү, бас олны өмнө муучлагдсаныг хэлэх үү, ичихийн ихээр ичиж, гомдож бачимдахдаа Борхүүгийн гутлыг тайлан «Чи их юмаараа боож дээ!» гэж хэлээд нүүр рүү нь шидчихээд цам харайх газрын зүг гүйлээ. «Хүүе, яаж байгаа юм. Гутлаа ав!» гэж хэн нэг нь араас дуудахад нь «Миний гутал бишээ!» гэж эргэж харалгүй өгүүлээд улам хурдлан жирийв. Борхүү миний араас гүйн: «Хөөе Базараа миний дүү гутал, малгайгаа ав. Ах нь тоглосон юм!» гэж дуудах ажээ. Тэр намайг ерөөсөө гүйцдэггүй юм чинь хөл нүцгэн явахад минь гуталтай хөөгөөд яаж бараадах сан билээ. Би цам үзэхээр цугларсан хүмүүсийн дундуур зүсэж хамгийн урд нүүрт гарч суув. Тэнд азрын дэглэх, цагаан өвгөний алиалахыг шохоорхон харсаар уур маань гарч тайвшрахдаа: «Одоо ингээд харихаар явахдаа хөл нүцгэн яаж дөрөө дөрөөлнө дөө» цам тарахын үед ийм нэгэн бодол надад төрж билээ.

	Цамын шувтаргад хүмүүсийг дагалдан морины зүг явахад Борхүү намайг тосон ирж гутал малгайгаа сарвайн?

	— Миний дүү гутал малгайгаа ав. Хариад аав, эжий, Доодой гуравт намайг ингэсэн гэж битгий хэлээрэй за юу! гэж гуйлаа. Би чигжүүрхэж юу ч хэлэлгүй цааш хөдөлбөл:

	— Үгэнд орохгүй их зан гаргаад байвал чинь цусыг чинь холино шүү! Чи надаас юу олж долоодог юм хэмээн муухай харан хөмсгөө зангидаж хөмхийгөө зуув. Тэр надаас хоёрхон ах тул би түүнээс айхгүйгээр үл барам хоёулхнаа байвал гол төлөв дийлдэг билээ. Магнаг дээл дээгүүр дурдан бүс ороож жижигхэн боловч гоёмсог хийцтэй мөнгөн хэт хутга зүүсэн шинэ цагийн эрүү малгай хэлтгийдүүхэн тавьж шагай зулган дээрээ угалзтай хүрэн наамал гутал өмссөн энэ хүүхэд урьдын дээрэлхүү хэгжүүн байдлаа орхиж хөл толгой нүцгэн намайг аргадан царайчилж уруу царайлан зогсохдоо чих нь улам ч дэлдэн, хүзүү нь бүүр ч урт мэт харагдах ажээ. Улс амьтан бид хоёрын явдлыг үл сонирхон зүг зүг тийшээ тархан одов. Нагацын хүү миний урдуур хэрж би түүнийг замаасаа зайлуулахыг оролдон хоёр биеэ түлхэж хотонд үлдсэн намар цагийн хуц мэт нэг нийлж нэг салж байснаа Борхүү малгайгаа өврөөсөө гаргаж гуталтай хамт шидэж орхиод зугтан гүйв. Би түүний хойноос харайлган очиж чихдэж аван дарж нуруун дээр нь мордож шилэн хүзүү рүү нь хэд дэлсэв. Тэр мултрахыг оролдон миний чихэдсэн гарыг хазаж тавиулаад:

	— За чи ингээд ахыгаа алах гэж байгаа юм биз дээ? Тэгвэл чинь би үхээд өгье. Ёо-ёо гээд түрүүлгээ харан хоёр чихээ гараараа барин:

	— Чи одоо яавал яа, би ингээд эндээ хэвтсээр байгаад үхнэ. Босох ч үгүй, цай ч уухгүй, хоол ч идэхгүй. Багшийн өргөө рүү хараад залбирсаар байгаад өнгөрнө дөө. Ёо-ёо, толгой толгой, өрөөсөн чих маань ханзарсан шиг байна. Халуу оргиод бодох биш. За үхэх хүнд энэ ч яамай хэмээн өндийж дархич ламын гэрийн зүг толгойгоо хандуулан залбирч:

	— Авралт лам багш минь муу шавь чинь ингээд өнгөрлөө дөө хэмээн сунаж мөргөөд уйлан хэвтэв. Миний айсан гэж тоймгүй. Дэмий л гөлөрч түүнийг баахан ажиглан зогсов. Хүн ийм амархан үхдэг юм байх даа? гэж бодохоос дотор зарсхийж толгойн тушаа нь очиж:

	— Бор ах аа! Бос л доо, битгий үхээч! Би ахиад чамайг зодохгүй бос л доо гэж аргадвал нөгөөдөх маань улам давран:

	— Дүүдээ зодуулж явснаас үхсэн маань шулуухан хэмээн босон харайж хутгаа сугалан авлаа. Би эмээж ар тийшээ ухарвал тэр хутгаа гутлынхаа түрийнд нийлж эрхий хуруугаараа ирэн дээр нь дарлан үзэж:

	— Арай болоогүй байна. Хялгас тавиад үлээхэд тасартал нь хурцлаад хоолойгоо хэрчинэ дээ! Хэлсэндээ хүрнэ дээ хүү минь. Би чинь хөх дээлтэй төрийн хар хүн шүү дээ. Чам шиг лам хар хоёрын хооронд амьтан биш ээ хө.

	— Бор ах аа. Та битгий үх л дээ!

	— Чи гутал малгайгаа өмсөхгүй бол аав ээж хоёр намайг очихтой зэрэг алчих юм чинь, эндээ үхсэн минь шулуун хэмээн хутгаа нийлсээр л байв.

	Би яаран очиж гурван зүг шидэгдсэн гутал малгай юугаа цуглуулан авч

	— Би таныг үхэхгүй бол гутал малгайгаа өмслөө хэмээн өгүүлэхэд минь

	— За өмсөж гэж бодъё. Хэрэв чи хариад намайг гутал малгайгаа харамласан гэж аав, ээж хоёрт хэлэх юм бол гэж хутгатай гараа сунган даялж:

	— Ингээд л үхчихнэ хэмээн хэнхдэгтээ хутганы үзүүрийг хүргэж өгүүлэв.

	— Таныг үхэхгүй бол би хэлэхгүй.

	— Лав уу?

	— Лав.

	— За тэгвэл чи өмс.

	— За тэгье!

	Бид хоёр эвдрэлцсэн муудалцсанаа аль хэдийн мартаж голио чихэр задлан хүлхэн хөтлөлцөн гүйлдэж явтал нагацын охин агсан морины амтай булаацалдан ногоон торгон дээлийн хормойг шүхэр адил дэрвүүлэн давхин ирж:

	— Юугаа хийж хэрсэн бух шиг явж ядаад байгаа хижгүүд вэ? Та хоёрыг ингэж амьтны нүдний булай болж чихнээс хонх уяхыг мэдсэн бол юунд дагуулж гарлаа хэмээн бархиран өгүүлэхэд нь:

	— Маамуу, маамуу! Бид хоёр хөөрхөн тоглож явна шүү дээ хэмээн гараа өвөртөө шургуулан чихэр сарвайхад минь тэр түс хийтэл инээд алдан:

	— Хоёр новш минь бушуу яв гэж хэлээд мориныхоо амыг алгуур эргүүлэн буцаж давхихдаа: «Хүний чихнээс хонх уясан, амьтны нүдний булай болсон, өөдгүй новшнууд» хэмээн зүхэж сонстов. Бид хоёр хөтлөлцөн гүйлээ.

	— Ах нь муу дүүгээ дэндүү гомдоочхов уу даа?

	Үгүй. Харин би л таныг зовоочихлоо.

	— Худаг дээр очиж нүүрээ угаая.

	— Тэгье.

	— Миний нүүр халтар байна уу?

	— Халтар байна.

	— Чинийх бүр их халтар байна.

	Бид хоёр ийн ярилцсаар худаг дээр ирж тэндээсээ морины уяа хүрэх замдаа хэрэлдэж зодолдсоноо таг чиг нууна гэж тохиров. Бид шөнө дөлөөр буцаж харьсан тул иймээ тиймээ яриа гарсангүй. Маргааш хамаг хэрэг илэрч «та хоёрыг ингэж шившгээ хутгавал хожим юманд цуг явуулахгүй шүү» гэж анхааруулаад:

	— Цурав гүйтэл чинь ороолгоё гэснээ энэ удаад больё гэж нагац ах бид хоёрыг зэрэгцүүлэн суулгаж байж өгүүлэв. Дархич лам хүрээнд ирж суу, лам бол гэснийг хэлэлгүй нууж явтал хэн нэг нь ээжид дуулгажээ. Энэ тухай Пунцаагаас хэрхэхийг асуухад нь:

	— Хүрээнээс авчирчхаад сүмд суулгана гэдэг илүү зан байна даа. Хэдэн мал чинь ч тогтохгүй. Нүүлгэж суулгах гэж түвэг удна. Ер нь дархич лам хүний хүүхдийг дэргэдээ суулгах тун дуртай. Далай хутагтыг хүүхэнтэйгээ суулгаад лам нарыг нь өөртөө татаж хийдийг нь эзгүйрүүлж орхилоо. Гүний хүрээтэй өрсөлдөж цам харайлгадаг боллоо. Тээр жил халзан Жанчивын хүүг лам болгоно гэж аваачаад нутаг руу нь нүүлгэхгүй байсаар цагаан бурхантуулаад үхүүлчихээ үгүй юү. Дахиж лам болгоно гэж бодохын оронд малын дөр мэддэг болгосон нь хаа зүйртэй юм. Засаг төр багачуудыг нь сургуульд аваад залуучуудыг нь цэрэгт мордуулаад байгаа юм чинь, хүрээ хийд яваандаа суух ламгүй болно доо.

	— Ламгүй хүрээ хийд гэж юу байх юм? Ингээд бодохоор ёстой л сахил ч үгүй, туулай ч үгүй хоцорно гэсэн үг. Ээж ахдаа дахиж юу ч хэлсэнгүй. Уртаар санаа алдаж:

	— Таны хэлдэг зөв ч юм байх аа даа гэж өгүүлэв.

	— Надаас л асуухаар чинь санаагаа хэлж байна.

	Энэ ярианаас хойш намайг сургуульд явуулах уу, лам болгох уу гэж ярилцахаа бүрмөсөн больж билээ. Би хэд өнжөөд хонь хариулчхаад өдөртөө ээждээ аргал усыг нь дөхүүлж өгөөд айлын хүүхдүүдтэй тоглож цагийг нөхцөөж байв. Хоног хугацаа өнгөрч хонинд явж байхад царцаа энд тэндгүй цар цар хийж өвсөн толгой салхины аясаар бөхөлзөн үдшийн цагаар сэрүү татан өмд цамцтай, хөл нүцгэн гүйхэд зэврүүн байх боллоо. Тэг тэгсээр намар эртхэн болдог хангайрхуу тэр нутгийн уулын орой энгэрээр өтгөн манан хөвөлзөн нүүх нь тэртээ тэнгэрийн үүлнээс хэсэг бусгаар тасран ойчсон мэт санагдана. Өглөө болоход өрмийн цөцгий улам зузаарч гадаа хяруу дарайтал унан уяж хоносон морь бөмбөгнөтөл чичрэн гэдэс нь тасам болтол шавхарч хамраа тачигнуулан үүрсэн дүүхэлзэх ажээ. Урамдахдаа урамдаж мөргөхдөө мөргөлдөж үнээний зэлнээс холддоггүй бахим эвэртэй хүрэн бух сүргээсээ холдон холдсоор уул өөд авиран тоших ажээ. Өвс шаргалтах үеэр салхи сүнгэнэж хонины хот үхрийн зэлнээс уур савсан яндан хонгинож заримдаа тэмээн туйлдас хаялан тэнгэр бүрхэж хамхуул хазаар өвс ширээстэй тэрэг шаваастай аргалын нөмөрт хууринан харагдах боллоо. Нэг өглөө босоход хонины хар туруу цас унаж айлуудын гэрийн тооноор уур манан савсаж бөөн үүл уралдах мэт хойно хойноосоо хөөцөлдөн хүглийн сүглийн өмнө зүг рүү хөвөх ажээ. Хэвтрээс боссон сүрэг мал чичирч хотны нохой нөмөр бараадан цагираглаж, үнээ сааж буй эмэгтэйчүүд дуу дуугаа авалцан:

	— Тэнгэр муухай аашилж байна, арай ч өвөл болчих болоогүй сэн.

	— Газрын нам руу орж буувал бас ч учир бий.

	— Дөлөөрөө уулсын толгой манантай улсын толгой боодолтой байдаг цаг ирлээ.

	— Одоо ямар ч гэсэн унага цангаж, тугал оодгонож, хурга ишиг өтөхөөсөө л өнгөрлөө хэмээн ярилцаж үнээнийхээ хөхийг шувтрахад хүр хүр дуугарах тоолонгоор хувинтай сүү нь нэмэгдэх ажээ.

	Авгай хүүхнүүдийн энэ ярианаас хойш манай хотынхон гурван тийшээ нүүдэллээ. Борхүү бид хоёр хөсөг бараадуулан хонио тууж эмэгтэйчүүд жижиг хүүхдүүдтэйгээ түүчээ тэргэнд сууж эрэгтэйчүүдийн зарим нь буу үүрэн хөтөл дээгүүр өнгийж, зарим нь ачаа дагаж тэрэг сугарах, чөрх тасрах үед гуаглан зогсоож шаантаг шааж, чөрх сэлбэх аж. Гуширсан урт цувааг жижиг гүвээ давах буюу мухар ганга тойроход «хай, хөг» хэмээн хөллөөтэй үхэрт чимээ өгнө. Замын дагуу айлуудын эмэгтэйчүүд домботой цай тавагтай идээ барин тосон ирж «Сайн нүүж явцгаана уу?» хэмээн асуухад нь «Сайн сууцгааж байна уу? Сайн явцгааж байна аа» «Танайхан хаа буух нь вэ?.-Бахь байдаг Шанагынхаа л аманд очно доо. Танайхан нүүх болоогүй юу? Хэд хоногоос нутаг сэлгэх юм байлгүй. Өвгөн өчигдөржингөө л хэдэн тэргээ тоншиж өнжлөө».

	— «Малаа хужирлаж Туулын эргээр хэд хонодог юм билүү» гэж дуугардаг шүү дээ гэх мэтээр ярилцана. Борхүү бид хоёр атгаж өгсөн ааруул ээзгийнээс нь өвөртөлж амттайг идэж хүчтэйхэн нэгийг нь тургиж тогооны хөх ааруул дайралдвал хонины хоёр захаас бие биеэ шиднэ. Энэ тоглоом маань бид хоёрын аль алинд маань аятайхан санагджээ.

	— Би чамайг ёнгинотлоо уйлах байх гэж айгаад худлаа шидээд байна л даа түүнээс биш би морины хар хурдаар давхиж явангаа эргээд чулуудахдаа хүүхдийн цох алддаггүй. Зугтаж яваа хүүхдийн араас нь нүүлгээд дагз дээр нь таг хийлгэх ч урамтай даа гэж Борхүү надад сайрхав. «Хүүхдүүд яасан их юм мэддэг юм бэ? Надад мэдэж чадах юм гэж ер алга. Дүүрсэн хэрэг худлаа хэлээд үзье!» Ийн бодож хэсэг чимээгүй явснаа:

	— Би ч морины хурдаар явж тийм мэргэн шидэж чадахгүй ээ. Харин явган зогсож байгаад шидвэл алдана гэж байхгүй дээ. Намайг нэг том лам барьж авч алгадаад би түүнд их гомдсон юм. Гурав хоногийн дараа өшөөгөө авах санаатай хуралд явж байхад нь хашааныхаа явган хаалгыг онгойлгоод гартаа барьсан чулуугаа шагайж шагайж байгаад овоодойны үзүүрийг онох болтугай гэж шившээд нүүлгэчихсэн чинь овоодой нь тэ-э-эр хол үсрээд ойчих нь тэр дээ. Би ч шалавхан хаалгаа түгжиж аваад л хашааны завсраар шагайсан чинь нөгөө лам маань ийш тийшээ харж байснаа бөхийгөөд л овоодойгоо авлаа шүү. Бөгсөн дундуур нэг өгчилгөөд авах юм уу гэснээ өрөвдөөд больсон.

	— Хүрээний хүүхдүүд чинь бас чулуугаар зодолддог юм уу?

	— Тэгэхээр барах уу. Лантуу хөх гэдэг хүүхэд хүүхдийн шидсэн чулууны өмнөөс чулуу нүүлгээд хага цохичихдог юм байхгүй юу.

	— Пөөх! яасан мэргэн цус вэ! гэж хэлэхдээ Борхүү нүд нь том болж амаа ангайлгажээ. Худал хэлж болмоор санагдахад:

	— Би чинь Туулын урд эрэг дээр балин тавьчхаад хойд эргээс нь чулуудахад яг л тэхий дундуур нь хуваачихдаг юм.

	— За чи худлаа хэлчихлээ усанд сэлж чадахгүй байж Туулыг яаж гаталдаг юм?

	— Еэ тэнэг ээ! Өвөл мөсөн дээгүүр нь гарч гүйгээд тавьчихдаг юм шүү дээ. Санаандгүй ийм бэлэн үг орон ирсэнд жаахан худлаа яриад авъя гэж бодсон чинь хэлэх юм олдсонгүй. Гэтэл Борхүү маань нэлээд яваад чулуу гозойлгож:

	— За чи наанаасаа үүнийг шидээд оноод орхи л доо. Өтгөн өвсөн дотор гозойлгосон чулууг шидэж онохгүйгээ мэдээд:

	— Яршиг, цаадуул чинь аягүй бол чи бид хоёрыг зодолдож байна гэж санана. Ер нь тэгээд тархий чинь хагалчихвал түвэг.

	— Тэгвэл давхиж яваад хамгийн түрүүн явж байгаа ухаагч үнээний эврийг оноод орхи!

	— Тэр горьгүй ээ! Нэг үхрийн эвэр доргивол мянган үхрийн эвэр доргидог...

	Бид хоёрыг ийн ярилцаж явтал нутгийн нэг өвгөн араас шогшиж ирээд хоолойгоо засан:

	— Сайн нүүцгээж явна уу? хэмээн хүнгэнэн өгүүлэхэд нь бид хоёр дэмий л инээв.

	— Мэндийн зөрөөгүй ямар сонин эрчүүл вэ? хэмээн дооглон өгүүлээд ачааны зүг пүг пүг шогшин одоход нь:

	— Базараа, ёстой чи мэргэн юм бол цаадахынхаа малгайны жинсийг оноод орхи! гэж нагацын хүү намайг өдөв.

	— Настай хүнээр тоглоом хийж байж турсагаа хуулуулахаа больё гээд дэлхсэн хонио хумихаар мордон давхив. Шилбүүрийнхээ хуувийг тас няс хийлгэн ямар нэгэн дууны ая исгэрэн байн байн намайг хялам хялам харах нь «чи ийм дуу мэдэх үү» хэмээн гайхуулах мэт бөлгөө. Манайхны ачаа алгуур хойшоо эргэж бид хоёр малаа түүнийг дагуулан туув. Газрын багцаа авсан үнээнүүд хөсгийн хажуугаар цэл цэл шогшин худгийн зүг цувран одлоо. Хүмүүсийн зарим нь ачааны татлагад хавчуулаастай ховоог сугалан авч давхилдав. Бид хоёр хонио туух биш хоргоож тогтоов. Ус руу тэмүүлэх хонийг тогтоох гэж хашхичиж гуугчаад томчуулын даллахыг хүртэл юу ч ярьж чадсангүй.

	Шинэ буух нутаг маань манайхны зуслангаас дулаан бөгөөд сахлаг өвстэй ажээ. Тэнд нэг ч хот айлгүй учир эл хуль мэт санагдана. Нүүдлийн цуваа Шанаган амыг дундлах үеэр Пунцаа мориныхоо хоёр талаар гурав гурван тарвага ганзагалан хүрч ирэв. «Өнөө орой чинь тарваганы мах идэх нь дээ. Надад хэнхрэг өгдөг болов уу хаа өгдөг болов уу. Бэлхнэг ч мөн их өөхтэй шүү. Томчуул яаж идэж чаддаг юм бол оо?» гэж бодохоос бялуурах мэт санагдан ярвайж билээ. Тэгтэл худгийн дэвсэг дээрээс хүн даллаж байгаа харагдана. Бид хоёр ч аян шалтаг морио гуядан давхив. Салхи сэнгэнэн биеийн чилээ гарч сэтгэл сэргэн худаг дээр очуут ховоотой уснаас балгахад шүд хага ташин нүүрээр сэрүү татна. «Усанд ханасан үхэр жалга өгсөн маадайн алхаж, цангасан хонь ямаа сүүлээ хөдөлгөн тургилдана. Хүмүүс үй зайгүй ус ховоодон онгоц руу цүл цал юүлэн Борхүү бид хоёр усалсан хонины түрүүчийг буух нутгийн зүг рүү аажуухан зална.

	Ингэсээр байтал нар баруунаа гудайж уулсын сүүдэр улам уртсан гулсан мөлхөнө. Цувран гуширч агсан ачаа хөсөг Шанагын давааны өмнө тулж очоод хэсэг хэсгээрээ дугуйрч үзэгдэх нь айлуудын гэрийн буурийг тойруулж байгаа нь тэр ажээ. Борхүү бид хоёр хонио орхиод томчуулыг даган тэр зүг явлаа. Бидний өмнөөс саяхан буулга чөрхнөөсөө салсан амбан шарууд өндөр өвсний толгойг хэлээрээ ороон тасдаж худгийн зүг аажуухан цуварна. Шинэ нутаг дээр бид хоёрыг очуут ачааны татлага тайлах, унь ойртуулах оосор бүслүүр дөхүүлэх гэрийн хөнгөн хогшил оруулах, аргамж татлага эвхэх, тугал бяруу уях зэрэг хүүхдэд ноогдох ажлыг хийж хэрдээ борви бохисхийхгүй хөдөлнө. Шинэ сэргэг нутагт чанасан аагтай цайны үнэр ханхалж өрөм бяслаг хайлмаг зэрэг зэхээстэй идээ таваг тавгаар овоолоостой үзэгдэнэ. Үргэлжийн мөнхөд ажил нь дуусдаггүй хөөрхий нагац Хайдав маань гэрийнхээ хаяанд дэлгэц тавьж гэргийтэйгээ зэрэгцэн сууж ах Пунцагийнхаа алсан тарвагыг ярж хурц хутгаа хааяа түрүүндээ нийлэн шир шир хийлгэн өвчинө. Уг ажилд сурмаг шалмаг тэр хоёр мах идэхийг туйлаас хүсэх надад удаан ч юм шиг санагдана.

	Манайхан халуун ам бүлээрээ шинэ нутаг буусан тул авчирсан тарваганы махыг айл айлд хувааж өгөөд эжий бид хоёрт бүтэн тарвага ноогдов. Тэр өдөр үнээ эхлээр учир сааль сүү буцалгахгүй хуурай аргалаар өрдсөн гал дээр тарваганы мах пор пор хийж намаршин буй цагийн сэрүүн салхи өвөрмөц үнэрийг дулаалаагүй гэрээс үлдэн хөөх ажээ.

	Ингээд л малчны нэгэн хэвийн амьдрал үргэлжилж Борхүү бид хоёр заримдаа хэрэлдэж заримдаа тэврэлдэж хааяа нэг удаа зодолдож, бүүр саймширвал үнсэлдэж хонь малд цуг явна, тэр намар манайхнаас өөр хот айл Шанагын аманд байгаагүй билээ. Тарвага цөөрч нагац ахын анд явах нь өдөр өдрөөр хомсдож өвсөн толгой гандан өрмийн цөгций улам улам зузаарах ажээ. Уртын амнаас манайхаас салж буусан нагац бэргэний зарим хамаатан айл саахалт бууж Пунцагийнх байн байн тогоо нэрэн ваар лонх галуун хүзүүт шомбозонд архи дүүргэж авдрын ар орны хөндийгөөр эгнүүлэн тавьж, хойшоо урагшаа явсан хүмүүст айраг ирүүлээрэй гэж өдөр товлож ах дүүс садандаа хэлүүлэх болов. Бас хотондоо орж хэд хэдэн иргийн нурууг дарж сүүлийг өргөн цавь гэдсийг нь тэмтрэн үзэж сэтэртэй үхэр хонь ямаагаа өглөө болгон барьж илж маажих ажээ.

	Нэг өдөр Гэлэн ах, шомбон гэцэл, Цэрэн гэлэн хоёрын хамт хүрэлцэн ирж араас нь хонх дамар хэнгэрэг цанг нь авчирч зургаан ханатын зүүн талд байрлууллаа. Ингээд л нагацынх жасаагаа хуруулах болжээ. Гурван лам цөмөөрөө архи ууж тамхи татан дуулах нь яагаад ч юм надад хачин санагдаж билээ. Өдөржингөө хонх дамар цохиж, цан харшуулж, хэнгэрэг дэлдэж дэлгэмэл болон гуутай бурхны өмнө идээ тахил тавьж, арц хүж үнэртүүлэн цацал дээж өргөж сэтэртэй малыг ариулан, амьтан хүн цуглан хөл хөөрцөг болж нар жаргахын багцаанд гүрэм уншлага дуусаж найр цэнгэл эхлэх нь тэр ээ. Цэцэн цэлмэг нь ерөөж, цээлхэн хоолойтой нь дуулж, лам харгүй эр эмгүй улаан зээрд болцгоож, шөнө дөл хүртэл наргицгаан маргааш нөгөөдөр нь үргэлжлэн шуугьцгааж билээ.

	Харин гэлэн ах, нагацын хүүд бор соёолон авчирч бэлэглэсэн мөртөө мориор нь хонь буцаалаа хэмээн надад унтууцаж ганц шил архи орж уу гэж ээжийг минь урихад оролгүй мордон давхиж явсан нь одоо болтол санаанаас гардаггүй юм.

	— Гэлэн ах яагаад Бор ахад надаас илүү хайртай байдаг юм бэ? гэж эжийгээс асуувал:

	— Баян хүн таван хаанд нүүртэй гэдэг тэр дээ.

	Чамайг даахийг чинь авахын жил даага амлачхаад одоо хүртэл зүслээгүй яваа юм. Чи бид хоёр хариуг нь өгч чадах биш дээ. Хойтон гэхэд гэлэн ахын чинь үрээ нь салаа тууртай сайхан зүстэй сэлмэн эвэртэй болоод очно шүү дээ.

	— Яагаад тэр билээ?

	— Яах юу байх вэ дээ. Ирэх хавар гэлэн ахын чинь хүүг золгоход Пунцаа чинь нэг шар зүслээд л өгнө шүү дээ. Тэгээд л цомбон тууртай дэлтэй бор нь салаа тууртай эвэртэй болоод хувирчихгүй юу. Унадгаар тэр нь дутах биш, хөллөдгөөр энэ нь хомсдох биш дээ. «Өөрийнхөө төрснөөс өргөмөл хүүхдэд илүү сайн байна гэнээ чи. Муу шар гэлэн! Том болоод чиний гэрийг чинь нүүлгэж эмнэгийг чинь сургахгүй дээ!» Миний энэхүү гомдол хорслыг бүүр ч буцалгах гэсэн юм шиг нагацын хүү бор морио услаад худгийн эхнээс хурд хуваалган давхин ирж уяаны хажууд хантайран тавихад нь толгой юугаа хаялж, шилгээн үүрсэнэ.

	Бор морь ийнхүү зогсоход товруутай мөнгөн хазаарын амгай дээр бэхэлсэн морины алтан шармал хоёр толгой мөн хөдөлж урт суран цулбуурыг гүвэлзүүлэн наадна.

	— Морь ямар байна?

	— Зэгсэн алхаатай, бас ч хүний морь хатирч явахад өвхийтлөө цогиод байхаар үгүй юм аа.

	— Намрын хайлганд ингэж давхивал хэчнээхэн ч өдөр унах вэ дээ.

	— Худгийн хүйтэн ус уучхаад амаа булаацалдаад байхаар нь жолоогоо сул тавьчихсан юм.

	Энэ яриаг сонсож зогсохдоо «Миний бор үрээ ч лав л үүнээс дутуугүй тарган яваа даа. Ах хатиртай, алхаатай морь болно гэсэн юм чинь. Харин уралдвал яадаг юм бол доо». Гомдол атаархал маань иймэрхүү бодлоор солигдож ээжийг дуудахын хамт гэртээ орвол:

	— Миний хүү хүний үг битгий чагнаж бай. Аливаа юмыг хэлж хийхдээ хүний нүдийг ажиж харж сур. «Гишгээд мөрөө харж яв» гэж үг байдаг. Тэр мод толгойныхоо үнсийг малтуур дээр тоншиж өмнөө тавьсан аягатай зөөг цайнаас балгаад гарч одов. Би түүний араас дагав. Ээж эргэн харж:

	— Гэртээ хүлээж бай л даа. Аргал усанд дагадаг нохой шиг айлд орохоор л араас бүртэлзээд очих эвгүй. Би удахгүй гэв. Тэгэхэд нь дуртай үлдэж шээзгий дээр сандайлан суув. Хүмүүсийн ярьж байгаа үг миний чихэнд сонсогдсонгүй харин ээжийн маань тас тас хөхрөх дуулдав. Нагацын гэрээс гараад ирэхдээ Борхүүгийн хоёр гутлыг барьсан харагдана.

	Түүний өгүүлэх нь:

	— Миний хүү үүгээр гоё доо.

	— Ээ, гялай! Бор ах өгөө юу?

	— Үгүй ээ.

	— Пунцаа өгөө юу?

	— Үгүй ээ. Тэр бид хоёр ямар толгой мэдэлтэй биш дээ. Гуталдаа хавчигдсан хөл шиг, хөөрхий муу ах минь.

	— Том эжий өгөө юу?

	— Үгүй ээ. Тэр өгдөгтөө өгнө гэхээс чи бид хоёрт ямар гар сарвайх биш дээ.

	— Тэгвэл энэ хөрөнгийг чинь том эжий мэддэг юм уу?

	— Тийм ээ тийм. Насандаа хүрэхээрээ бүх учрыг ойлгодог болно оо чи. Нэг юм шалгаахаараа салж өгдөггүй юм шүү. Хургатай хониор худалдаж авлаа. Олны газар очихоор чинь аягүй бол тайлаад авчихна цаадах чинь. Миний хүү юмыг бодож сур аа. Манай хоёр шар тэдний зэлэн дээр уяатай байдаг. Бас энэ сэтэрт тарланы чинь бяруу байхад нь аваад оронд нь хойтон жилийн нь хавар эргүү шүдлэн өгсөн юм шүү дээ. Бас болоогүй ээ, миний толгойн хоёр боолт тэдний авдарт хадгалаастай бий. Хоёр ахыг чинь цэргээс ирэхэд ёстой амбан шараа алт мөнгөтэйгөө барьж өгч дөрөөтэй дөрвөн модыг нь авч өгсөн дөө. За яах вэ «туурга өмнөө болбол тусын дайсан» гэдэг. Арай л хар нутаг дээр хаячихгүй байгаа. «Толгой хагаравч малгай дотроо, тохой мултравч ханцуй дотроо». Бас ч эх адаггүй муу хэлж болохгүй ээ. Заримдаа хувааж идээд л заримдаа наймаа хийлцэж болоод л яваа юм. Чамайг өдөр хоногоор өсөж өндийж яваа болохоор чинь юмны зах зухыг үхэхээсээ өмнө таниулах юмсан гэж бодох юм даа.

	Би хиртхийн цочиж:

	— Та хэзээ үхэх юм бэ? гэж асуув.

	— Хэн мэдэх сэн билээ дээ. Хэрэв бурхан аварч байвал чамайг цэрэгт яваад иртэл чинь амьд байхаар л нас юмсан. Бид хоёрын яриаг гадаа нийлэлдэж буй үнээ тугалын мөөрөөн тасаллаа. Би гүйлээ. — Араас нь жирийгээд бай миний хүү, жирийгээд бай. Ийм л хурдан шаламгай хүү дээ, та минь гэж айлын авгайчууд миний хойно гүйлдэнэ. Түрүүчийн тугалыг тас шавхуурдан эргүүлэхэд толгойгоо сэжин шогшив. Сарьсан хонго дундуур нь дахиад нэг шавхуурдахад сүүлээ мурьсхийлгэн тогорцоглон гүйв. Авгай хүүхнүүд намайг гүйцэж «Юу болоод энэ хэд чинь эрт хүрээд ирэв ээ хө».

	«Намар болж өвс ногоонд цадчихаад сүжирч л байхгүй юу». «Аа яа яа! Уушги зүрх амаар гарчих шахлаа! Өргөс хатгачих вий гээд нэг муу пааргар гутал углачихсан чинь урагш алхах юм биш шүү». Энэ үеэр нагацын хүү Бор мориороо давхиж «Хүй-хаа! Заяа нь хаясан мялангийн шавхруунууд чинь юу болоов. Хөсрийн новшнуудыг хэлийг нь сугартал элдчих юмсан» гээд хараал зүхэл тавьж үнээг эргүүлэн хөөлөө.

	— Манай энэ ямаршуухан хүн болох бол? Дандаа мал зүхэж байх юм.

	— Яаж цөхөх юу байх вэ дээ. Чөдрийн ганц унааныхаа хөл нурууг нь зулгалсан хар юм л болно биз.

	— Салууз гуай шиг үү? Ха-ха-ха.

	— Аягүй бол нусгай Цэрэндаш шиг зун болгон аян жин тээж намар оройхон олсон долсон ч байхгүй үс нь өрвийж нүд нь улайгаад дан дээлтэй чичирч айл амьтны ачаа хөсөг дагаж нутгийн бараа хардаг амьтан ч болж мэднэ.

	— Байг даа хөөрхий, заяа нь гомдоно. Ээж нь дуулбал бариад идчих шахна шүү! гэснээ нэг нь над руу харж:

	— Энэ ямар хүн болох бол?

	— Бас л урагш муутай хүүхэд. Тэгэхдээ зальтай золиг байгаа юм. Уг нь хүрээндээ суугаад байсан бол цавын будаатайгаа л юмсан даа.

	— Өнөөдөр ч харин ёстой хүүхэд шиг харайж гүйгээд тугал буцаагаад ирлээ шүү.

	— За дуугай явцгаа. Эр өсөж эсгий сунадаг юм. Өсөх хүнд өших үг бүү хэл ээ. Миний хүүг ямар хүн болохыг тулар тулар гишгэсэн тугалын бөөр лүү шаачихсан та нар зэргийнх нь тааж мэдэх болоогүй ээ!

	— Энэ бас их цэцэн авгай шүү.

	— Хараач хө! өмөөрөх нь үү дээ!

	— Манай Доодой тэгж ярихгүй ээ. Харин Жаажаа л яаж ч мэдэх хүн дээ хэмээн хөөрөлдсөөр тугалаа ялган зэл рүүгээ туув.

	Тээр жилийн намар тийм ч урт байсан юм уу, бага болоод тэгж санасан юм уу налгар өдрүүд үргэлжилж Шанагын аманд айл хотууд нэмэгдэн буусаар байж билээ. Борхүү бид хоёр хийх ажлаар бага, хааяа тугал буцааж, хонь хариулж хоёр биедээ цагаан толгой ээлжлэн зааж мэдэхгүйгээ нагацаас асуун тав гурван үг бичиж сурах гэж оролдоно. Гол руу нүүсэн Борхүүгийн уугуул гэр манайхантай дахин айлсаж жасаагаа хуруулав. Тэднийх адуутай айл тул жасаа нь улам өргөн болж нутаг орны нь эрчүүл цуглалдан айраг ууж ишүүдэж хуалж, дуулалдан айраг архиар бие биеийгээ шахан бас зарим нь гарч барилдацгаана. Нар дээр хөөрсөн хойно нэг морьтой хүн ирж яваа харагдав. Би түүнийг ахыгаа гэж таниад тосон гүйлээ. Ах маань намайг хараад мориноосоо бууж «Хай хай» хэмээн цулбуураа богинохон атгаж: «Миний дүү наанаа байж бай. Ахын нь морь үргэнэ шүү» хэмээн дуудан өгүүлэв. Цэргийн албанаа нэгэн жилийн хугацаагаар улиран суугаад эгж ирж буй миний энэ ахыг Дэмид гэдэг билээ. Тэр надтай уулзаад өрөөсөн хацрыг минь үнсэж ээжийн бие сайн уу гэж асуулаа. Би толгой дохиод эжийдээ хэлэхээр гүйлээ. Ээж намайг дуу алдан ороход:

	— Харсаан харсан. Муу хүү минь хаанаас нэг ардаг юм унаад ирж яваа бол доо. Аяга цай чанаж үзье дээ хэмээн өгүүлэн босов. Ах маань зун эмийн чөлөөгөөр нутагтаа ирсэн тул манайхан төдийлөн шохоорхон сонирхохгүй байгаа бололтой. Тэр гэртээ орж ирээд эхдээ ойртон тонгойход нь ээж хацрыг нь үнсээд ах гэрийн баруун хоймор сууж гаанс тамхиа гаргаж нэрэв.

	— Миний хүү ч одоо буцаж явахгүй юм байгаа биз дээ?

	— Үгүй ээ үгүй.

	Ингээд л цай хоол болж жасаанд ирэгчдийн зарим нь манайхаар орцгоов. Ахтай энэ тэрийг хөөрөлдөнө. Тэдний нэг нь:

	— Үгүй хө Дэмид ээ чи шинэ сэрэг цэргээс ирж байгаа хүн байна. Японыг юу гэж боддог вэ?

	— Юу гэж бодох вэ дээ. Ноднин жил хилийн будлиан болоход ингээд л тулалдаанд орох цаг ирж дээ гэж бодож суулаа. Тэр ч ердөө гавьсангүй.

	— Ер нь хүчирхэг улс уу?

	— Хүчирхэг байлгүй яах вэ. Зарим нь далан сая, зарим нь ерэн сая гэдэг юм.

	— Еэ, бүү үзэгд ээ! Манайх шиг ч гүрэн барахааргүй юм аа,

	— Тэгэхдээ манайхыг дийлэхгүй ээ. Зөвлөлт Холбоот Улс байхад япон биднийг яах сан билээ дээ.

	— Мартсанаас чи Улаанбаатараар дайрахдаа нөгөө галт тэрэг гэдэг юмыг нь үзэв үү?

	— Үгүй ээ үгүй, тэр чинь Улаанбаатарт ирээгүй байгаа, юм биш үү?

	— Ай, бурхан минь! Тэр ч хэцүү юмны нэг биз дээ. Замд нь юу л дайралдана, хяргаад л өнгөрдөг эд юм биз дээ!

	— Эжий, Жаажаа хоёрын хэлдэг үг ч мөн дөө. Та нарт эсэн бусын юм хэн ярьдаг юм бэ? Аяга цайгаа хувааж уугаад л сууж бай. Арай та хоёрыг хүрч ирээд хяргачихгүй байлгүй. Хэрэв тийм аюултай юм байсан бол боловсронгуй улсууд өдийд бүгдээрээ хяргуулчих нь яагаа вэ?

	— Хош хө. Байтлаа энэ муу чинь үг асуулгахаа болих нь уу?

	— Харин гэм Дамшиг чамайг хээхгэр байдгийг нь! Ээж нагац бэргэн хоёр ам булаалдан ийн өгүүлэхэд ах юу ч хариулсангүй дуугай л жуумалзан нүдээ ирмэв. Бас ч ганзага хоосон ирээгүй ажээ. Надад дэвтэр харандаа, чихэр, ээжид нарийн боов дээлийн эмжээр бэлэглэж хоёр нагацынхаараа орж нэг нэг лонх архи тавьж тавагтай боов чихэр барив. Ингээд л жасаанд ирсэн улсуудтай уулзаж барилдахтай нь барилдаж, тамхилахтай нь тамхилж дараа нь гэрт орж айраг архи ууж гарлаа. Би ч тэр оройдоо аминдаа додигор. Өвөр дүүрэн чихэртэй. Айл саахалтын хүүхэдтэй барилдаж чихэр үмхүүлэн томчуулын зав чөлөөгөөр ганц нэг хул айраг залгилж ерөөлчийн хэлсэн үгнээс хоёр гурван бадаг тогтоож «Өөхөн Жигмэд гуай шиг барилддаг, Авгаандаш гуай шиг дуулдаг, Дангаа ах шиг ерөөдөг эр хэзээ болно доо» гэхээс сэтгэл яарах ажээ. Зарим хүнийг найрын дэг эвдлээ хэмээн том хулаар торгож, бас зарим нь өөр хоорондоо өөг төөг гэлцэж, хүүхдүүд бид тэр бүхнийг сонирхон орж гаран гүйлдэнэ. Тамхи татаж буй хоёр хүний дэргэд очтол:

	— Томчуулын яриа чагна хө. Хүний аманд орчих гэсэн хаашаа новш дог вэ хэмээн Борхүү намайг алгадаад авав. Би давхиж очоод заамдаж авав. Томчууд бид хоёрыг дөгөөж: «За хоёр шартай жасаачин хүрээд ирж дээ. Энэ мундаг амьтдыг чинь яаж салгана даа» гэхэд нь ах харайн ирж бидний дал мөрөн дээрээс шүүрэн авч хоёр тийш нь салган хөхөрч зогсов. Би Борхүүгийн зүг, Борхүү миний зүг уухилан зүтгэвч ахын мод шиг гарыг нугалж эс чадна. Гэтэл Пунцаа гэрээс гарч ирээд:

	— Чи юундаа хөхрөөв? Задарсан хар харламаруудыг нусыг нь суга алгадаад гэр гэр лүү нь хөөгөөд оруулчихгүй юу!

	Өдийд ингэж байгаа хоёр чинь нас биед хүрэхлээрээ цуг мордоод нутгийн айлаар буугаад аяга тагш юм нийлж ууж чадахгүй нь л дээ. Харьцгаа! хэмээн хөөв. Борхүү эргэн зогсож:

	— Аав аа, би жаахан айраг ууя л даа.

	— Бас тэгэх үү? Олны газар овилготой явж чадахгүй байж хэмээн хөөн гэрт нь оруулав. Хотны захад үгийг нь чагнан зогсож байсан над руу ойртон:

	— Чи бас, яагаад энд зогсоо вэ? хэмээн зандрахад нь би годхийн гэрт оров.

	Маргааш нь бид хоёр нутгийн нэг баяны хаяагаар гарч тугал услахаар худаг руу явлаа. Худаг дээр төрөл садан шиг эвтэй байв. Буцах замдаа Борхүү тэдний хүүхдүүдийг харчхаад:

	— Хөөе малаа! Тэр халзан тугалын урдуур ор. Үхэр зүүн Тийшээ бэлчсэн байхад тугалаа баруун тийшээ залдаг юм биш үү хэмээн зандрахад нь би үгийг нь дагаж тугалыг буцаавал:

	— Чи Догоо чавганц шиг мал битгий нүдээд бай. Дандаа ёдор барьж явдаг ёрын гуйлгачин бэ хэмээхэд нь би тэсгэл алдаж:

	— Өгөөгүй баян гуйгаагүй хоосон хоёр адилхаан. Мань хүн нэг чулуу шүүрч аваад нүүлгэчихсэн нь миний ар далан дээр тусчихав.Чулуу жижигхэн учир асар их гэм болсонгүй ч оносон газар нь шархиран хорсож байлаа. Би л хойно доо үсэрч очоод дөрвөн мөчөөрөө савчиж дайралдсан болгоныг нь балбав. Гаднаа тэрэг шааж суугаа айлын эзэн аажуухан босож:

	— Хөөе, та нар яаж байгаа юм бэ? Хаяанд навтсаа хуваалцаж байж нохойд хүүлүүлчхэв. Бушуухан холдохгүй бол чинь уяатай нохой тавина шүү. Манай нохой та хоёрыг зүгээр мөндөл шиг хөндлөн зуугаад явчихна гэж мэдээрэй хө! хэмээн баргил хоолойгоор үгээ зөөн өгүүлж хүүхдүүд рүүгээ хандан: — Орцгоо. Дэггүй юмнуудыг үзээгүй юу. Ингэж явах юуны нь сайхан байна! гэхэд нь бид хоёр тугалаа жалга руу чиглүүлчхээд нулимсаа арчиж хоёр биеийнхээ хацрын халтрыг шүлсээрээ угаан арилгаад тун саяхан зодолдсоноо мартаж булгидаг морин дээр сундалдсан хүмүүс дуурайж нэгэн зэрэг шилбүүр дээр мордон цовхчин тонгочсоор харьж одов.

	Гэмээ нуух гэж нагацынхаас цагаан толгойгоо авч Дундаагийн гадаа очиж нүүр гараа угаагаад баахан ном уншив. «Тоо бод, тос ид. Мод барь. Морь уна. Мал туу. Эр цэргийн хүч их. Эрдэм соёлын ач их. Эдийн засгийн тус их» хэмээн хотны ар захаар хороолон ширээсэн тэрэгний арал дээр сандайлан сууж хүнд аль болох дуулдахаар чанга чангаар уншина. Тэгснээ больчхоод баахан хөөцөлдөж ноцолдож тоглов. Ингэж байтал ч тугал хураах цаг боллоо. Тийшээ явах зуураа:

	— Чи ч мөн сайхан юм аа даа гэж Борхүү өгүүлэв.

	— Яагаад?

	— Дөрөв таван үнээг Доодой өөрөө саачих юм. Гэтэл би тугалд хөлөө гишгүүлээд л өглөө оройгүй зэлэн дээр зогсох юм.

	— Та ч гэсэн сайхан. Мөнгөн эмээл хазаар хэт хутга хэрэглээд л манай багийн хамгийн гоё хүүхэд явах юм байна шүү дээ.

	Үүнээс хойш бид хоёрын хэрүүл зодоон түр намжиж заримдаа би үнээнээс нь ивлэгэж тугалыг нь уялцаж өгдөг боллоо. Тэр ч байтугай хонь цуг хотлуулж аргал усанд хамт явж, мал имнэхэд хонио цуг барилцаж хааяа хамар дээр гарч чулуун гэр барьж айл болон тоглоно. Бид хоёрт «авгай» үл олдох тул галынхаа дэргэд гонзгой чулуу босгож нэр өгнө. Борхүү маань «авгайгаа» Цэрэнпэлийн Долгор гэж нэрлэх бөгөөд би багадаа хүрээнд суусан болоод ч тэр юм уу, энэ хавьцаа гурван жил нутаглаагүйдээ ч юм уу, «авгайгаа» зуухныхаа хажууд суулгасан мөртөө нэр өгөх нь байтугай зүсийг нь төсөөлөн бодож үл чадна. Гэтэл Борхүү намайг өрөвдөлтэйеэ ширтэн харж сууснаа:

	— За чи ахыгаа эхнэр авч өгсөн гэж бод: Наадахыгаа үүнээс хойш Отгон гэж нэрлэ гэлээ.

	— Юун Отгон бэ?

	— Яагаа вэ, Эрэгзэнгийн сэргэлэн ногоон.

	— Би заазал ногоон хүүхэнтэй байх ямар албатай юм?

	— Нүд нь хамаагүй ээ. Түүнийг чинь манайхан шаг гэсэн ажилтай яггүй хөөрхөн хүүхэн болно гэлцдэг юм. Миний дүү ахынхаа үгэнд ороод суучих зүгээр гэж намайг ятгав. Би Отгоныг сэтгэлдээ нэхэн санавал ногоон нүдтэй мөртөө өтгөн хар хөмсөгтэй, урт гэзэгнийхээ үзүүрт хар тууз зангидаж хурдан болохыг хүсдэг бусад хүүхдийн адил хөлийнхөө шагайнд улаан утас уядаг бяцхан охин бууж ирэв.

	Манайхныг айл байснаас хойш чамгүй хугацаа өнгөрсөн билээ. Тэгэхэд тэр намайг нэг удаа түлхэж унагаагаад тэргэн дээр хатаахаар тавьсан оймс толгойд минь углачхаж билээ. Үүнийг нь бодохоос бяртай авгайтай суувал дэрнийхээ хөндий лүү чихүүлдэг гэдэг үгийг санаж чулуун гэрийн голомтын хажууд гозойлгон тавьсан «авгайгаасаа» айх шиг болж билээ.

	Тэр өдөр «манай хоёр авгай аргал усаа дөхүүлж» Борхүү бид хоёр тарваганд явж хорхог хийв. Тугал хураах цаг дөхсөн тул бид хоёр арга буюу гэрийн зүг одох тул баян Сосорын найрт очихоор мордож буй эрчүүл хэмээн өөрсдийгөө нэрлэж, замдаа өнгийн чулуунуудыг цуглуулан хормойлсоор харилаа. Маргааш нь нөгөө чулуунуудаа аваачиж гэр орноо сэлбэж додомдоход манай хоёрын эд агуурс хогшил тавилга ч мэдэгдэхүйц нэмэгдлээ.

	Хэд хоногийн дараа уг тоглоомоос уйдаж чулуун гэр «эхнэр» хоёроо зүглэхээ байлаа.

	Түүний оронд морины сүүлээр гөрсөн хөвчтэй дэрсэн хавчаахай барьж нисэж яваа шувууг унагаах гэж тэнгэр өөд харвахад зэвгүй сум маань салхинд үлээгдэн газар ойчивч өдөржингөө цөхрөл үгүй харавдаг сан билээ.

	Нэг удаа бид хоёр сумаа зэвтэй болгох санаатай тэвнэ хулгай хийж аваад шаах аргаа олж ядаад Дундаа дээр очиж гуйвал:

	— Аль вэ, нааш нь өгөөд орхи. Яасан сайн хүүхдүүд вэ! Энэ хаанаас олоов? гэж асуухад нь бид ихэд баярлан Доодойгийн зүүний хайрцгаас хулгайлсан юм хэмээн Борхүүгийн өгүүлэхэд:

	— Байгаа газрыг нь би зааж өгсөн юм.

	— Аль вэ нумаа нааш нь өгөөд орхи. Сумны нь урт богиныг нь тааруулж байж тэвнэ хатгана гэхэд нь бид хоёр нум сумаа түүний өмнө бараг зэрэг тавив. Тэр ёжтойгоор инээмсэглэн:

	— Тоглоом хийгээд өгөхөөр шоглоом болгоно гэнээ хө. Ханзархай хагархай битүүлдэг цагаар муу эгчийн минь гарыг мухарлах нь уу. Хүн амьтны нүд сохолж хэрэг түвэг удах чинь дутаа юу? хэмээн өгүүлээд дүрэлзэж байгаа гал руугаа бид хоёрын «зэвсгийг» хийчихлээ. Тэр том гуулин толгойтой гансаа гаргаж:

	— Үүнээс хойш дахиж хавчаахайгаар тогловол тархин дунд чинь зоочихно шүү гэж далайв. Борхүү түрүүлээд би дараалаад гарлаа. Хоёулаа гүйж нэлээд холдоод «чамаас болж байгаа юм» «Чи л өөрөө зэв олж хийе гэх чинь билээ» гэж үг сөргөлдөв. Гэтэл намайг эжий аргал оруул гэж дуудав. Энэ үеэр Дундаа манай руу айсуй. Биднийхээр бол Дундаа гэдэг нутгийнхнаар Хулгар Хайдав гэгч энэ хүн Пунцагийн манай хоёрын гадаа гэрдэх хар бор ажлыг амжуулж хатуу хүтүүг нь идэж явахаас биш Борхүү бид хоёрыг огт үл зандравч яагаад ч юм түүнээс эмээдэг билээ. Би түүний дараахнаар аргал хормойлон ихэд сэрэмжлэн гэрийн үүдийг сөхвөл Дундаа ажиг ч үгүй сууж:

	— Манайхны энэ хавьцаа чинь оготнотой болчихжээ.

	— Яаж байна? гэж эжий асуув.

	— Энэ хоёр тэвнэ таны л юм шиг байх юм. Саявтархан би гаднаас оллоо. Тэгээд уур хүрэхдээ Борхүү Базараа хоёрын хавчаахайг нь аваад шатаачихлаа шүү дээ хэмээн нүдээ ирмэв.

	— Яаж байгаа нь тэр вэ?

	— Оготно намнаж чаддаггүй хүүхдүүдэд хавчаахайгаар яах вэ. Ер нь ч гадаа зэвийгээд гэрийн бараа харахаа больж.

	Борхүү гаднаас:

	— Хөөе, Базараа аргалд явъя аа гэж дуудав. Би аяын шалтаг олж гарч одлоо. Тэр намайг тосон ирж:

	— Өнөөдөр ажил сайн хийхгүй бол гэмтэй шүү.

	— Яагаад?

	Хаашаа тэнэг амьтан бэ. Хэрэг тарьчхаад байгаагаа мэдэж байна уу?

	Аргалд явж өмгөр шээзгийг тэвхийтэл дүүргэж ирлээ. Мөн тэр оройгоо тугал малд тун шалмаг хөдөлж, тушаатай юм шиг байдаг энэ хоёр хүүхэд чинь яагаад хөл нь хөнгөрчихөө вэ гэж томчуул инээлдэх ажээ. Үдэш нь Пунцаа намайг гэртээ дуудан аваачиж:

	— Та хоёрын царайг ажвал нэг л базаахгүй хэрэг хийсэн улс шиг...гэхэд нь авгай нь үгэнд оролцож:

	— Ямар л хулгай хийж, худлаа хэлэв гэж хэмээхэд.

	— Яалаа гэж дээ. Манайханд ямар тийм удам байх биш гэж эжий нэмэн өгүүлэв.

	Дундаа том гуулин гансандаа тамхи нэрж, духаа гарынхаа алгаар халхлан, галын дөлнөөс асааж гэдрэг суугаад, хамрынхаа нүхээр утаа савсуулан хэсэг азнаснаа:

	— Хулгайч нар андашгүй. Хүний өөдөөс эгц харж чадахгүй хөхөлзөөд байдаг юм гэж жуумалзахад нь ээж тосон авч:

	— Гэмт хүн гэлбэлзэнэ гэдэг тэр дээ гэв.

	— Манай хоёр хүүхэд ч зүгээр л харж байгаа биз дээ? Зуухны сүүдэрт суучхаад сайн үзэгдэхгүй хэмээн нагац бэргэн өгүүлээд өндийн харав.

	— Та хоёр гэрэлд гараад, Дундаагийнхаа өөдөөс эгц ширтээч гэж Пунцаа өгүүлэв.

	Зүү хулгай хийснээ илчлэх ичгэвтэр, худал мэлзэх бас хэцүү. Борхүү намайг би Борхүүг сэмхэн ёворч, тэрүүхэн тэндээ шуухитнан сууж билээ.

	— Ай хөөрхий мөн ч сониноо доо. Оготно тэвнэ хулгай хийнэ гэж үү? хэмээн ээж асуувал:

	— Би л тааж байгаа хэрэг шүү дээ. Өөр ямар амьтан байж таарах вэ?

	— Хайрцаг, сав уудлаад авчина гэж үү? гэж Пунцаа асуув.

	— Еэ тосоор гоож, тийм үлгэр шиг юм хаана байх вэ дээ хэмээн нагац бэргэн үг нэмэв.

	— За тэр ч яах вэ, өнгөрсөн юм. Харин би муу хэр нь хулгайч хүнд дургүйг та нар мэднэ шүү дээ. Иймээ, тиймээ элдэв долоон үг ч хэлэхгүй онхор гуулин гансныхаа толгойг улайдахаар л нь гэнэ, сэнэгүй байхад нь духанд нь зоочхоод л төөргөө харна даа хэмээн Дундаагийн өгүүлэхэд цох халуу оргин янгинах шиг болж билээ.

	Энэ ч бас учиртай. «Чөдөртэй морийг нь судгаас барьж эмээллэж байсан хулгайчтай тулгараад, эргэж харахад нь гансныхаа толгойгоор духан дундуур нь өгчилгөж, тэр чигээрээ давхиж, багийн даргынд очиж, оргодлыг бариулж гэнэ. Хулгар Хайдав харах царайнаасаа таггүй эр юм даа» гэдэг яриа манайхыг баруун Туулд нутаглах үед дуулдаж билээ.

	Уг явдлыг болсон өдөр нь мэдсэнээрээ Борхүү надаас илүү айгаа биз!

	— Чи чинь ач зээ хоёроо хулгай хийвэл бас л цохыг нь цөм цохичих уу? Нагац бэргэнийг ийн асуухад?

	— Хулгайч л бол хэн ч ялгаагүй. Дундаагийн энэ хариулт тун ч зэвүүтэй сонстов.

	"Тийм айхавтар юмсан бол тэвнэ хулгайлсан бид хоёрыг яагаад тэгээгүй билээ?» Хэдийгээр айн мэгдэвч оньсого мэт ийм сонин бодол намайг эзэмдэв.

	Морин төвөргөөн сонстож, нохой боорлох чимээгээр далимдуулан гарч одов. Сувай үхэр хурааж ирэх замдаа бид хоёрын ярилцсан нь:

	— Чи мөн их айв аа.

	— Би айгаагүй юм чинь дээ.

	— Тэгвэл яагаад чичрээд байв.

	— Би чичрээгүй шүү. Чи л өөрөө...

	— Юу ахыгаа чи гэнэ үү?

	— Яадаг юм бэ?

	— Чамайг Доодойд хэлнэ дээ хүү минь.

	— Хэлээд хэлэн чинээ мах идэх үү?

	— Бөөн мах бөөрний өөхтэй иднэ дээ.

	— Тэгнэ байх, удна байх.

	— Гайгүй чи галзуурч л бай! «Нагацын шар нохой ахалдаг» гэж Доодой хэлдэг шүү дээ.

	Өдөр ус авахдаа чөрхийг нь эвхэж тавьсан түүчээ хүрэн өмнүүр маадайн өнгөрөхөд бид хоёр зэрэг тэр рүү гүйн очиж, хэрэлдсэнээ хэдийн мартаж, номхон шаран дээр зайдан сундалж, сувай үхэртээ дуу өгөн гэрийн зүг чиглэв.

	 


IV

	 

	Хэсэгхэн уулын хоёр талд орших Уртын ам, Шанагын ам хоёр цаг уурын хувьд эрс тэс ялгаатай ажээ. Уртад аль хэдийн цас бударч, намрын шинж орсон байтал, Шанагат намар налайсаар удна. Гэвч шөнө хонох тусам хонгор салхи сэрчигнэн зэврүүн болж, өдөр богиносно. Тийм нэгэн өдөр Борхүү бор үрээгээ отрын адуунд тавьж явууллаа. Надад Дадиагийн өгсөн бор үрээ хондлой дүүрэн тарган явааг хараад бахархах сэтгэл төрж, хойтон хавар адуу ирэхээр хоёр бор мориороо, ул боовны мөрийтэй уралдахаар Борхүүтэй тохиров. «Бор үрээ маань хэр зэрэг хурдан бол» гэж би үе үе бодно.

	Дэмид ахыг цэргээс ирэхэд нь өргөмөл эцэг нь нэг морь өгсөн тул миний үрээг булаацалдахгүй хэмээн бат итгэж явлаа. «Намайг том болоход бор үрээ маань арван хоёр шүдэндээ арвай эргэм цөгцтэй, сайхан морь болно. Тэгэхэд нь би түүнийгээ унаж наадамд очиж барилдаж байныхаа цайг ээждээ авчирч өгөхөд, яасан их баярлах бол!» Намрын зэвүүн салхинд үлээлгэн, хонь даган явахдаа, Ханан хадны нөмөрт зогсон ийн боддог сон.

	Нэг өдөр Дэмид ах эмээл холбиром тарган хонгор морь гадаа хөөн ирж хөлд нь сууж барьж авлаа. Тэр хонгор морийг нутгийн нэгэн айлын ороо морьтой цуг явахад нь салгаж гадаа тууж оруулсан гэнэ. Энэ тарган алдуулыг оосорлож авна гэдэг өвөл чөдөрлөх унаа зүгээр олдож байгаа нь тэр ажээ.      

	Хонгор морины хамар тачигнан, эмээллэхэд давдганаж, хөх мах нь чичирнэ. Олом татахад чөдөртэйгөө цовхрон, зулрав.

	— Дөрөөтэй дөрвөн модноосоо салав зай дүү минь. Ах шигээ тогтож чадах юм биз дээ. Хүн араншин муутай бол тэнэмэл болдог, хүлэг араншин муутай бол алдуул явдаг даа гэж Пунцаа хэллээ. Ах түүний хариуд юу ч хэлсэнгүй, нагац руугаа нэг харж, хонгор морийг нэг харж муухан инээмсэглэв.

	— Хөл, толгойдоо номхон юм. Урьдаар хойд олмыг нь сулруулж өрөөлдөөд жаахан хөтөл. Тэгээд биеийг нь тавихаар мордоод үз. Аргаар оролд. Жигшсэн байж мэднэ гэж Пунцаа хэлэв.

	Ах тэр ёсоор хандахад, хонгор морь тайван алхаж, сүүлээ сөхөн баалаа. Ах чөдрийг нь аваад эмээлтэй нь хөтлөв. Мөн л гарын нь аясаар хаашаа бол хаашаа дагана. Дэргэд нь очиж духыг нь илбэхэд ялимгүй давдганавч, цааш үл зуларна. Хондлойг нь илбэж, олмоо чангалав. Гэтэл хэн нэгэн чангаар инээж:

	— Мөн ч туулай зүрхтэй эр ээ дээ хөөрхий. Сэргийлэхийн агт дээр очиж, ахыгаа гуйж мордуул хэмээн өгүүлэхэд Дэмидийн шар гозойсон хэрэг биз. Аргамгийн жолоог хумьсхийн мордтол ухасхийн булгиж, ах хүчтэй суманд оногдсон хасаа мэт үсрэн ойчлоо. Хонгор морь чихээ хулмайлган, хур дэлээ хийсгэж, салхи сөрөн эмээлийн гөлөм дэрвүүлэн зулрав. Хүүгээн морь булгиулахад эх хүн харвал хар буудаг хэмээх монголын заншлыг дагаж эжий гэрт ороод ахын ойчих чимээгээр гарч ирээд хойд хөтлөөр тоос татуулан далд орж буй хонгор морины хойноос харж:

	— За өнгөрчээ. Хүрэн шарыг чинь дэлт боохой зуугаад явчих нь тэр дээ гэж өгүүлээд санаа алдав. Ах тэрэгнээс уяатай морин дээр үсрэн зайдан мордож хонгор алдуулын араас хөөн одов. "Булгиж сурсан байна л даа, аягүй бол давааны ард очоод өвс хазаад зогсож байгаа". "Эмээл авсан ийм бүдүүн морь ойр наана тогтохгүй, жолоо нь хөлдөө орчихвол түүнээсээ болоод тонгочиж сүйдэлнэ дээ". "Өө хашир морь ганц нэг өвс хазаж сайхан ергөсөөр эзэндээ нэг эмээл аваад очиж мэднэ дээ". "Дэмид уул нь тийм ч амар" хан ойчихоор хүн биш юмсан даа, эртээр адуу тамгалахад морь уургалахдаа буруу талынхаа дөрөөг саасныг нь би санасангүй л дээ. Түүнийгээ уртасгалгүй л мордож дээ. Тэгээд өргөөд хаячихгүй юу". Хүмүүс хоорондоо ийн ярилцан байтал хөтөл дээгүүр тоос татаж, ах хонгор морио хөтлөн давхиж ирлээ.

	— Ханхайтайгаа явах хувьтай л байж дээ хэмээн өгүүлээд зээрд мориноосоо үсрэн бууж хондлойг нь илэн...

	— Хайлган цагт хөгшин мориныхоо хөлсийг шавхчихлаа гэхэд нь:

	— Наадахаасаа эмээл, хазаар хоёроо салгаж аваад хангайд нь залчих.

	— Нэгэнтээ бариад авсан юм өрөөлтэй нь унаад явчих.

	— Дөрөөгөө тэнцүүлээд мордчих, яадаг юм бэ? Эмээл аваад явчихгүй мал байна наадах чинь.

	— Газар хөлдсөн хойно дахин ойчоод хэмхэрчихвэл яана. Тавьчихвал таарна. Хонгор морь хөлсөө дуслуулан, чихээ солбиулж эд намайг яах гэж байна гэсэн янзтай үүрсэн харах ажээ. Ах түүнийг чөдөрлөж, мориныхоо хүзүүнээс уяв. Тэр нь хойш суусангүй. Морио сул хаяад ингээд түр орхичихъё. Тохдогийг минь, нуруундаа аваад унадгийг минь хүзүүндээ зүүгээд арилбал арилаг! гээд гэртээ оров.

	— Ээж ээ, би энэ хонгор морины аяыг олж болмоор санагдаад байна, занг нь авчихвал энэ өвөлдөө барж унахгүй хүчтэй юмсанж гээд гаансаа сугалан тамхиа нэрэв. Ээж түүнд цай идээ дөхүүлж өгөөд:

	— Өөрөө л мэд дээ, Хүн ахтай, дээл захтай нагац нараасаа асуу.

	— Тэд тавьчих л гэнэ биз дээ. Надад оронд нь хөл газраас хөндийлөх унаа юм өгөх биш дээ. Эмээлээ сая зүүгээд алдчихлаа гэхэд тохох янгиа зүглүүлэхгүй шүү дээ. Тийм улсаас чинь юу гэж ч асуудаг билээ дээ. Ээж бодлогошрон хэсэг чимээгүй сууснаа галдаа аргал нэмж:

	— За тэгвэл хэн мэдэх вэ. Адуутай айлын хүү байснаа хаяж ирчхээд алдуулаар хөл залгах гэж явдаг чинь чиний тавилан биз. Өөрөө мэд цаашаа! Ах халуун цай оочлон ууж намайг харснаа:

	— Энэ муу ядаж мордоход чихдээд өгдөг болоосой доо гээд толгойг минь илж

	— Миний дүү даанч балчир байна даа. Эрийн цээнд хүрэхээрээ ч ахдаан их нэмэр болно доо гээд инээмсэглэв.

	— Наадах чинь чамаас дээр болохгүй. Харин муу ах чинь амьтан гуйж морио оосорлуулахгүй эмээллэсэн эмнэг дээр мордохоосоо айдаггүй төрж дээ. Ах Дэмид юу ч хэлэлгүй үүд хаян гарч, алсын уулын толгойг ширтэн уртаар шүүрс алдсанаа морио зүглэв. Тэр хонгор мориноос эмээлээ авч өөрийнхөө моринд тохоод алдуулыг хөтлөн давхин одов.

	Ээж гарч хойноос нь харав, Дундаа араас нь саравчилж:

	— Хөтлөхөд чангаадаггүй л адуу байна. Ийм залуу хүн алдуул барьчхаад эргээгээд тавьчихаасаа амьтнаас ичиж байгаа биз гэж өгүүлэв. Түүнээс хойш хэд хоносны дараа ээж маань намайг дагуулан аргал түүхдээ:      

	— Муу ах шүү юм чинь зүгээр л явдаг байх даа. Морь хараасаа ойчиж бэртэж, хэмхэрсэн бол сураг дуулдмаар л юм даа. Пунцаа өнөөдөр сэмээрхэн мордоод явчихлаа нэг юм дуулж ирэх биз гэв.

	— Та ахын хойноос явсан гэж яаж мэдээв.

	— Өөр хайчих вэ дээ. Өглөө ахын чинь мөр дээрээс болж бэргэнтэй түр тар гэлцэнэ билээ. Тэгээд ууртаа яваад өгөх нь тэр. Та нар л тэнэглээд мэдэхгүйгээс биш цаад хоёр нагац чинь муугүй улс шүү.

	— Яагаад тэр вэ?

	— «Зэсийн сайн зэвэрдэггүй, зээ нагац хоёр марталцдаггүй» гэдэг тэр дээ. Хуурай аргал элбэгтэй газраас шээзгийгээ дүүргээд буцаж ирэхэд нагацын морь уяан дээрээ харагдлаа. Би үгэнд дуртайгаараа шээзгийтэй аргалаа буулгангуут Пунцаагийнд гүйн оров.

	Пунцаа баруун хоймроо завилан сууж халуун цай оочлон ууж дуусаад аягаа тавингаа намайг харж:

	— Чи юу хийж байна? Энэ бас муу эхийнхээ чихийг халууцуулж сэтгэлийг нь зовоосон эр гарна вий хэмээн тамшаалав.

	— Мөрөөрөө байгаа энэ муу нялх амьтанд үг хаяж яах нь вэ. Цаадахаас нь юм дуулдана уу? гэж айлын өвгөн асуув. Нагац ах санаа алдаж;

	— Морь нь ч номхорсон гэнэ. Айлын гадаа зөндөө л булгиж гэнэ. Ердөө салахгүй байна гэнэ. Багийн даргынд очиж тэмдэглүүлээд мордсон гэнэ. Тэр оройгоос Хөшөөт давхиж очоод айлын жасаан дээр юу ч гэж ярьсан юм бэ, бүү мэд. Шар Дамбий, долдой Даваа хоёрт нэг нэг алгадуулаад нөгөө хоёрыгоо барьж авч духаар нь мөргөлдүүлээд түлхчихсэн нь цаадуул нь сөнтэй айраг, тавагтай идээн дээр ойчиж, гурвалжин дөрвөлжин хэрүүл гарч манай гайхлыг амьтан гар гэж хөөж гэнэ. Тэгэхээр цаадах нь «давхиж ирээд цохиод авдаг улс босож ирээд түлхээд гаргачих» гээд зогсоод байж гэнэ. Тэгээд хэдэн улс түлхээд гаргах гэсэн чинь үүдийг нь зангайлайдаад тотгоны нь унийг толгойгоороо хөшиж гадагш нь унагаагаад гэрийг нь зууван болтол мөрлөж татаад мордоод явчхаж гэнэ. Одоо хаа яваа сураг ч алга. Ийм хүний чинь яах вэ дээ гэв.

	— Ялихгүй мөртөө ямаан омогтой улсуудын шарыг залуу хүн тэгж дарж байх хэрэгтэй гэж айлын өвгөн өгүүлэв.

	— Ямар сайн байх вэ дээ. Амьтан хүнтэй өштөн болж хазаар бариад адуун дээр нь очих нүүрээ барж байгаа юм гэж нагац бэргэн сэлбэлзэв.

	Тэр өдөр тэнгэр бүрхэж маш бүгчим байж билээ. Нагац бараатай тэргэн дээр гарч гуулин дурангаа сунган ийш тийш дурандаж:

	— Үхэр малаа ойртуулж ирэхгүй бол хүсээд байсан цас чинь хүзүүгээр татах нь дээ. Малын амны цастай болбол даг дайр болсон нутаг сахиж сууснаас сөлтэй бэлчээр бараадвал аштай юу гэж өгүүлэв. Айлынхан зүг зүг мордож энд тэндээс малаа цуглуулж ирлээ. Нар жаргахын багцаанд цас малгайлан орж хүүхдүүд хөөрөлдөн гүйж, томчуул тэрэг ширээн дээр халх барьж зэлээ татаж сувай үхрээ уялав.

	Өглөө босоход эргэн тойрны өндөр уулс дун цагаан болж, хавь ойрыг цас хучиж нүд гялбуулан цайвалзан үзэгдэнэ. Умар зүгээс жихүүн салхи сэнгэнэж өтгөн үүлс тасран хойно хойноосоо цуварч бие биетэйгээ хөөцөлдөх мэт өмнө зүг рүү хөвөрнө. Хэвтрээс боссон мал биедээ наалдсан цасыг шилгээж алгуурхан бэлчих нь цагийн эргэлтийг үзэж өнгөрүүлсэн шинж гэмээр. Тэр өдрөөс хойш үхрийн баас хөлдөж хотны зах товууцлаа. Цастай ч гэсэн нартай тунгалаг нэг өдөр би хонинд явлаа. Хонин сүрэг уулын нөмөр энгэрийг даган тогтон ярайж, ямаа хад өөд авиран идээшилнэ. Гутлаа норгочих нь гэж намайг хонинд явуулахад морь унуулсан учир шилбүүрийнхээ хуйвыг гогцооруулан уяж, ташуур болгон бариад найр хэсэж яваа том эр гэнэ дээ хэмээн морио гуядвал авч ухас хийхэд нь салхи шунгинан чих дүүрэвч хар хурдаар давхиад хаашаа ч ойчмооргүй санагдаад эмнэг морь булгиулж болмоор бодогдож, амыг нь татахад гарын аяыг даган хурд нь саарч шогшиж, дараа нь товолзтол алхав. Хонио харвал уулын энгэр өөд алгуурхан мацсаар байв. Би нэг багашигхан цохионы өмнө очиж цомцойн сууж ташаагаа тулаад:

	— Гараад ирцгээ! Тарнын яргайгаар тархийг чинь хага цохиод, тарган иргийн махаар шөл хийж өгье! гэж хашхирахад хадны цуурай намайг элэглэнэ. Би өөрийгөө ер бусын мундаг эр болсон шиг бодож мориноосоо үсрэн бууж хад руу ойртон:

	— Та нар хулчийж хумсын чинээ болоо юу? Айж алганы чинээ болоо юу? гэж хэчнээн давшлавч хадны цуурай миний үгийг давтана. Гэтэл морь учиргүй үүрсэв. Цочиж харвал хонь маань атгасан шагай шиг болчхоод уулын уруу эрчээрээ гүйлдэж хойноос нь зэвүүн саарал амьтан элдэж яваа харагдав. Миний омог шар тэр дорхноо дарагдаж хоёр нүдийг нулимс бүрхэж арай ядан мориндоо мордон «туухийг!» гэж хашхирах гэсэн боловч зангирч дуу үл гарав. Газрын өөд цогиулахад зэвхий саарал хамгийн сүүлийн хонийг барьж авалд, намайг харуут урт хэлээн унжуулан учиргүй зугтав. Налангарын хөтлөөр бууж яваа хонгор морьтой хүн "Туухийг" хэмээн баргил дуугаар хашхирахад уул тэр чигээрээ туухийглэх шиг болон хад цохио энд тэндгүй цуурайтна.

	Морьтон эр үргэн хуйлрах хонины хошууг эргүүлээд түдэлгүй миний дэргэд давхин ирэв. Түүний унасан морины завжаар цагаан хөөс цахран, хазаар даран тогтож ядна.

	Бага зэрэг даарч, ихэд айн нус нулимстайгаа холилдсоныг минь хараад Дэмид ах:

	— Миний дүү айв уу? хэмээн асуугаад, нүдээ жонийлгон инээж:

	— Эрх хув иргийн чинь сүүлийг боохой тасдаад явчхаж дээ. Хоёулаа морио солиод уначихъя. Ах нь цаад хонийг чинь дүүрч аваачиж, гэгээ тасрахын өмнө амыг нь барья.

	— Булгивал яана?

	— Зүгээр. Булгисан ч хол явахгүй.

	— Горьгүй, би айж байна.

	— Өө, «хятад» чамайг! Тэгвэл үүнийг хөтлөөд хонио явган туу хэмээгээд үсрэн бууж, миний цулбуурыг шувт татан аваад, судгийн амсарт бэлчиж буй хонины хойноос гэлдэрч яваа хув иргийг морин дээрээсээ шүүрэн дүүрээд цогиулан одов.

	Би түүний морийг хөтлөн хонио гэрийн зүг туулаа. Хонгор морь толгойгоо хаялан өвс хазлахыг оролдон духалзах бөгөөд, Дэмидийн эмээл, хазаар сайхан харагдах тул түүнийг унамаар санагдан цулбуураа богиносгон дөхсөөр толгойд нь хүрвэл хошуугаар намайг үрчиж, үнэрлэж, эвшээн, духаа биед наав. Би түүний магнайг илбэв. «Алдуул хонгорыг унаад ахынхаа ташуурыг бариад, ханхалзан давхиж харивал ноход тосон хуцалдаж, ямар сайхан байх сан бол!» Би ингэж бодовч нуруу маань намдаж эмээлийн бүүргэнээс сойлттой жолоонд үл хүрнэ. Морь өндөр учир ганзаганаас дүүжлэн мордохоос өөр аргагүй тул сүйдлэх болов уу хэмээн бэргэж хулчийв.

	Тэгтэл ашгүй замд авдрын чинээ чулуу дайралдахад түүн дээр гишгэн эмээлийн бүүрэгт хүрч жолоог хумхин мордов. Хонгор сэвэлзтэл алхалснаа хазаараа дарахад булгих нь хэмээн айж, «хай, хай» хэмээн амыг нь хүчлэн татвал тэр хашир адгуус гэнэт хэвтэн өвс зулгааж аваад босов. Би учрыг ойлгож жолоог сул талбин өвс шүүрүүлж хонио гилсээр гэртээ ойртуулчхаад, мориндоо ташуур өгвөл духайн давхиснаа гэнэт зогсож, өвс зулгаав. Гайхуулан давхиж очъё хэмээн бодож яваад, ийнхүү элэг бариулсандаа уур хүрч ташуурдвал хэвтээд өглөө. Би буун харайж, цулбуураас угзачвал, ер тоосон шинжгүй сахлаг өвсөнд хошуугаа шургуулан сувдаглан зулгаав.

	«Харангадаж үхэх нь юм болов уу?» хэмээн айвч босгохыг оролдож ташуурдвал аажуухан босов. Би бэргэхээ больж, ганзаганаас дүүжлэн мордов. Дахиад жаахан давхиснаа зогтусаж өвс зулгаав.  Тэгэхэд нь давирвал аанай л хэвтээд өгөв. Эцэс сүүлдээ арга бараад «Өвчин тусжээ» гэж бодоод, тэнд нь орхиод гүйж хариад, босго алхангуут:

	— Ах аа хонгор морь өвчин тусчихжээ гэвэл гэрийн баруун хаяанд хонь төхөөрч буй ах маань:

	— Яаж байна? чи юугаар нь мэдээв? хэмээн тоомжиргүй өгүүлэн, намайг муухай харав.

	— Чи тэгээд ахынхаа морийг яачхав? гэж хонины гэдэс шувтран тулганы захад суугаа ээж асуув.

	— Энүүхэнд орхисон.

	— Юу?

	— Унаад явахаар хэвтчихээд босохгүй юм.

	— Тэгээд?

	— Өвс зулгаагаад л байх юм.

	— Өө харла, хүүхдийн унааны морь байж л дээ.

	— Чи сул хаячаа юу?

	— Тийм.

	— Еэ харла. Одоо бас эмээлийг нь аваад алга болно доо.

	— Явчихгүй. Миний дүү цайгаа уучхаад очоод аваад ирээрэй. Жолоо нь хөлд нь орчиж мэднэ. Одоо цаадах чинь босоо биз. Намайг харвал шогшоод явчихна.

	Морь үүрсэхийг сонсоод гарч харвал намайг очихоос өмнө гадаа хүрээд иржээ. Тэр морь нар жаргахын багцаанд хот руу ойртсоор хотны хөлд буюу, аргамжаатай морины дэргэд ирж хонодог. Нар гарахаар бэлчээрт хүрдэг. Яаж ч уясан хазаараасаа мултран суларч өвсөнд хүрдэг. Тийм нэгэн сонин адгуус байв.

	Орой нь манайд цуглаж, тарган иргийн гэдэс идэцгээн таван цулын шөл ууж, маргааш, "муна чирнэ" (чоно авлана) гэж ярилцав.

	Маргааш нь ах эртлэн босож, Налангарын цагдуулыг чиглэн давхив. Пунцаа буугаа үүрэн хойноос нь явлаа. Айл саахалтын харчуул зүг зүг тийш давхилдав. Авгай хүүхнүүд гэрийн гадаа араалдаж зогсов.

	Оройн нар унины дунд орохын багцаанд морьтой эрцүүл давхилдан, тус тусын гэрийн зүг чиглэв. Харин Пунцаа, ах хоёр дөрөө харшуулан гэлдэрсээр ирэв. Борхүү бид хоёрыг тосон очтол:

	— За миний дүү нар морь ав, эр улс байна! хэмээн Дэмид өгүүлэв. Пунцаа буунгуут цулбуураа хүүдээ өгөв. Ахын ганзаганд чонын арьс харагдав. Дараа өдөр манайхнаар бууж мордсон хүмүүс, тэрэгний аралд зангалайдсан хоёр чонын арьсыг харж, ёстой азарган боохой байна хэмээн өгүүлэлдэнэ.

	Манайхан бууц сэлгэж давааны ар руу нутаглан, өвгөний манай хоёрыг өвөлжөөнд шууд буулгав. Ээж элс зууран өрөө шалдаж,  зундаа гэрт хураадаг эсгийнүүдээр бүрээсээ давхарлаж, баруун тал нэлдээ зай гарав. Би хөх хорголоор доод бүслүүрээ далдартал хаяагаа манав. Нөгөөдрөөс нь айлынхан ирж хөрзөн ховхлон хороо барьж, ээж сүүтэй, ботгирсон ухаа цай чанаж, хамарт тулам цагаан тос ааруул, өрөм таваглан цайлав.

	Би ганцаар уйдахын эрхэнд шар толгойтой бор шувуу намнах санаатай мод, чулуу барин хөөцөлдөвч дөхөж очоод шидэхдээ өрөвдөн нүдээ аних тул үл ононо.

	Ингэж хэд хоносныг бүү мэд. Од түгж шөнө боллоо. Энд тэндгүй чоно улилдахад өвгөн ихэд айж мэгдсэн дуугаар:

	— Хөөе гаднаа гал тавья, яадаг билээ бурхан минь! хэмээн гэрээсээ өгүүлнэ. Ээж тас тас хөхөрч:

	— Ирээд бид гурвыг арай идчихгүй биз дээ. Гал тавьж гайхуулах гэж байж өвөлжөөнд түймэр алдвал түүнээсээ эс юм болно, бүү үзэгд хэмээн хариулав. Гэтэл морин туурай тачигнаж, «туухийг!» хэмээн хашхирах эр хүний баргил дуу сонстов. Удалгүй гадаа дөрөө дуугарах сонстоход үүд сөхөн харвал Дэмид ах бараан морьтой ирээд бууж байв.

	— Яах гэж үүдээр шагайдаг юм. Монголоо алдсан гэдэг нь. Тийм сүрхий харж үзэх дуртай юм бол гараад ажиглаж бай! хэмээгээд морио чөдөрлөн бэхлээд мөрнөөсөө буу авч хэд хий буудав.

	— Та буу аваа юу?

	— Тийм, юу гэж?

	— Юугаар аваав?

	— Чиний бор үрээгээр.

	— Худлаа. Пунцаагийн л буу байна.

	— Мэдсээр юунд асуугаа вэ, чи?

	Ахын чимээгээр өвгөн манайд орж ирэв. Тэр залуу насаа сүм хийд бараадаж өнгөрөөгөөд, айх залбирахаас өөр юу ч мэдэхээ больсон арчаагүй эр ажээ.

	— Яамай даа Дэмид хүрээд ирдэг нь. Би чинь чононд зүрхээ авхуулчихсан амьтан. Урьд Богдын хүрээнээс ачаатай тэмээ хөтлөөд, морьтой гарсан юмсан. Үдэш тэмээ үргэлээ шүү. Нүдний өмнө нэг амьтан сүүтгэнэх шиг боллоо. Нүдээ арчаад сайн харвал өмнө маань хоёр чоно хөндлөн хэвтээд босож байна. Дэмий л мориноосоо буулаа. Улам л ойртоод байдаг. Чүдэнз зураад хаяхаар жаахан холдоно. Тэгээд буцаж ойртоно. Морь тэмээ маань үргэж чичирнэ. Чүдэнз ч дууслаа. Зэвсэг гэвэл бяцархай яргай ташуураас өөр юмгүй. Аргаа бараад ингээд өнгөрч дээ гэж бодож явтал ашгүй нохойн дуу сонстож би учир зүггүй ориллоо. Азаар хэсэг аянчинтай дайралдаж тэндээ хоноод, шөнөдөө халуурч үхэхээ шахсан шүү! Түүнээс хойш ганцаараа явахад чононы ам шүд нүдэнд харагдах шиг болоод байдаг юм. Еэ чоно ч мөн ч хэцүү араатан. Яаж мэдэх вэ. Чих тавьж хоноорой. Мориныхоо эмээлийг битгий аваарай! гээд гарлаа. Ах морио гэрийн үүдэнд хөлслөөд орж ирэхдээ:

	— Базараагийн бор үрээг мөрийд алдаад, энэ ясан шүд хар морийг хөл дүүжлэхээр авлаа хэмээв. Ээж ах бид хоёр өөд ээлжлэн хараад юу ч эс хэлэн тамшаалав. Би босон харайж:

	— Тэр чинь ямар чиний морь юм уу? Би өгөхгүй.

	— Дуугай бай! Эжий юу ч хэлээгүй байхад чи юү билээ.

	— Би энэ хөгшин хар морийг чинь оронд нь авахгүй дээ.

	— Чамд өгөх ч үгүй. Ганц үрээ байтугай энэ хэдэн малыг чинь цөмийг нь үгүй хийчихлээ гэхэд чи юу олж долоох вэ? Муу амьтан чинь яах вэ, яах вэ гэхээр бүр даврах нь гэм хөөе! Чамайг унаатай явуулах, явган гүйлгэхээ би мэднэ. Гоншгонолгүй мөртөө бай! хэмээн зандрав. Би ахдаа гомдож, морио харамсаж, хамгийг нь үрдэг ах наргүй Борхүү, Шархүү, бусад хүүхдүүд юутай азтай билээ хэмээн атаархан хордоно. Энэ сацуу том ах Гомбожоогийн үрсэн мал зүс зүсээрээ нүдэнд үзэгдэх шиг болно. «Том болоод хэзээ ч даалуу тавихгүй. Алдаатай наймаа хийхгүй дээ.» Би ингэж бодон уруу царайлан суухад:

	— Их зан гаргаад байвал чинь улаан хамартай гавжид чинь дүүрч аваачаад өгчихнө шүү.

	Ахын энэ занал миний гоморхлыг намдаагаагүй билээ. Би юу ч хэлэлгүй гарч хандсан зүгтээ гүйлээ. «Чоно идвэл ч идэг. Ийм ахаар яах сан билээ. Цэрэгт байхад нь хэчнээн саналаа» хэмээн бодон явтал ард хөлийн чимээ сонстон мөрөн дээрээс хүчирхэг гар шүүрэн авав. Эргэн хяламхийвэл Дэмид ажээ. Тэр учиргүй хөхрөн намайг тэврэн гүйж гэрт оруулан, баруун хойморт суулгаж:

	— Чам зэргийн хүү надаас зугтаад яах сан билээ. Харанхуй шөнө хаа очих нь вэ? Чонын хоол болох гээ юү. Ээжийг хоолоо гаргахаас өмнө хоёулаа дөрвөн шагай хаяж наадъя. Ах нь чиний морийг төлж өгнөө. Би хожсон бол олзоо чамаас харамлахгүй л байсан даа хэмээн намайг аргадав.

	— Эр хүн эндэж, онож явдаг юм. Ах нь алдах нэг өдөр байхад хожих нэг өдөр байлгүй яах вэ, юундаа давчдах юм. Ахаасаа ганц үрээ харамлаж, шившгээ хутгах гэж байх уу хэмээн ээж тэндээс ярианд оролцов.

	Би буруугаа ер ойлгохгүй байсан ч яваандаа тайтгарч ахтайгаа шагай тоглож билээ. Маргааш өглөө нь ахыг мордон явахад:

	— Муу ч гэсэн мориноос доор ах хаана байх билээ. Чи бид хоёрыг чоно идчихэж магадгүй гэж харж, хамгаалах гэж хэн ирэв дээ? Миний хүү сайн бодоорой! Ээж ингэж хэлээд санаа нь амрав бололтой тамхиа нэрэв.

	 


V

	 

	Тэнгэрт тэвнийн чинээ ч үүлгүй. Алсалсан нарны гэрэл цасан дээр ёлтойн тусаж нүд гялбуулна. Өвөлжөөний бэл өөд олон үхэр тэрэг хөвөрч, хөвсгөр цасанд дугуйгаа шигтгэн, хос шугам татаж, аралдаа багтаж ядах бялхгар шарууд уухилан зүтгэж салаа туурайныхаа мөрийг үлдээн, явуут дундаа өндөр өвсний толгойг урт хэлээрээ сурмаг ороон тас татаж авах ажээ. Тэргэнд төдий л цагаашраагүй гунууд хэдий хөнгөн ачаатай авч, бүдүүн үхрийн алхаанд ширвэгдэн, сээр хондлой нь цантан, бядгүй чөргөр хөлөө хурдан, хурдан зөөж, духайн зүтгэнэ.

	Намайг нүүдэл тосон гүйж очиход нагац бэргэн мөргүү эвэртэй, луглагар хүрэн шараа түүчээлэн эсгий мухлагийн үүдийг сөхөн ялхайн суужээ. Хоёр ач нь саваагүйтэн мөрийг нь түшин зогсож, орчныг харах гэж оролдон, үнэгэн хөөмий малгай хулгавчилсан толгойгоо үе үе цухалзуулан авай. Борхүү намайг хармагц өөд газар арай ядан мацаж яваагаа нуухыг оролдон, нуруугаа цэхлэн, ууцаа үүрч, дөрвөн зүг эргэлдэн хараад:

	— Баян хангай минь мөн ч сайхан байна даа! хэмээн тамшаалж, огт жишимгүй дүр үзүүлнэ.

	— Бор ах аа! хэмээн дуудахад, над руу дөхөж:

	— Миний муу дүү их уйдав уу? хэмээн толгойг минь илбэв. Бид хоёр хөтлөлцөн гүйлээ. Уяанаасаа хоромхон зуур тавигдаад яваа «Бүргэд» хэмээх даага шиг хар нохой миний өмнө хойно орон газар шиншлэн хаяглахад түүнээс биеэр дутуугүй ч бахим хөлтэй «Харцага» хэмээх хөгшин хар нохой сүүлээ сөхөн моожигнон цас долооно. Ноход тэгснээ хоорондоо ноцолдсоор ирж намайг үнэрлэн цоройж дал мөр, хондлой самардана. Бид нохойтойгоо дээр доороо орон, цастай хутгалдсаар өвөлжөөнд очиход ээж гэрийнхээ үүдэнд зогсон:

	— Сайн нүүцгээж ирэв үү? хэмээн өгүүлээд, биднийг зааж:

	— Энэ хэдэн хүүхэд нохой мөн ч сүж байна аа.

	— Чухам юү хэлэх вэ. Оройхон тийшээ «түнжин хагарчих вий дээ» лам минь хэмээн нагац бэргэн тэрэгнээс буунгаа хариу өгүүлэв.

	Борхүү бид хоёр томчуулыг цай уух хооронд ачааны татлага тайлан эвхэж, үхрийн чөрх, тэрэгний буулга, хударгыг салган цэгцлэв. Тэгээд гэр барьтал гадуур гүйн, Борхүү надад чулуун тоглоомоо үзүүлж, өвөлжөөгөө дуурайлган шигтгэсэн гурван чулууг зааж өгөв. Орой тийшээ айлууд төвхнөж, нар жаргахад бэлчээрээр нь туусан мал хотолж, хоёрхон гэр байсныг бодвол хавьгүй дулаарч, чимээ шуугиан илтэд нэмэгдэн, хоточ нохдын хуцах сонстон, эрчүүл морь аргамжихаар төмөр гадасны толгой руу сүхээр дэлсэж таг яг хийлгэхэд харанхуйд хааяа оч улалзана. Үүрээр босож, өдөржин борви бохироогүй хүмүүс үхрээ уяут унтлаа.

	Маргаашийн хонины хишиг манайд ноогдлоо. Би өглөө нь нартай уралдан, хонио бэлчээж, бургасан шилбүүрийн суран хуйвыг тас няс дуугарган намхан гүдсийг давахад цасанд хучаастай уул тал цэвцийн харагдана. Сэргэр эвэртэй том сэрхүүд уулын энгэрийн хад дамжин шоорго шоорго гүйлдэн, хониноос түрүүлэн тасрахад хойноос нь хөөцөлдөж, газрын намд оруулахаар чулуудаж, «Чааг, гүүг» хэмээн орилон, тургисаар халууцан амьсгаадна. Цаг нөхцөөхөөр хоёр шивээ чимхэн имэрч бөх хэмээн тонгочуулна. Ээжийн өвөртлүүлсэн ааруул ээзгийг шүдэлсэн соёо, араандаа онолдуулж тожгонуулан нунтаглаж амтархан залгина. Уйдахын эрхэнд өдрийн баримжаа мэдэх гэж наран сөрөг ууцаа хандуулж, хоёр гарынхаа найман хурууг зөрүүлэн салаавчилж эрхий хуруугаа өндгөөр нь нийлүүлэн гэрийн хэлбэр гаргаж, нэг дунд хуруугаа гозойлгон гэгээ оруулахад нар гэрийн хаана явааг багцаална.

	Тэнгэр хэдий цэлмэг ч өвлийн жихүүн жавар удаан үл суулган бээрүүлэх тул би доороо дэвхцэж, шилбүүртэйгээ ноцолдов. Нар баруунаа гудайхад хонь ямаатайгаа хөөцөлдөж, арай хэмээн гэрийн зүг эргүүлж туугаад амьтан хүний амнаас дутуу хагас сурсан «Баян монгол» хэмээх дууг аялан, хөх аргал түүн хормойлж явахдаа «Намайг харихаар ээж хонь тогтвортой юү? Миний хүү бас аргал түүгээ юү. Ийм л овсгоотой доо!» гэж магтан амтат боржоор шагнах байх гэж бодлоо.

	Гэр ойртоход «гэнэт ахын дургүй нь хүрч хүрээн дээр аваачаад өгчихвөл яана аа!» Ийм бодол төрж, бие зарсхийв. Энэ бас учиртай. Намар ахыг миний хувцсыг авахаар хүрээ ороход «Номоо мартаж болохгүй шүү гэж Базарваанид захиарай» хэмээн Вандгай хэлүүлсэн билээ. Түүнээс хойш тэр улаан хамартын гарт дахин орвол яана даа гэж үе үе зүрхэшдэг болж билээ. Ах үүнийг мэдчихээд дургүйгээ хүрэхээр «Мөрөөрөө хонь хариулж, дураараа тарвалзах чинь зовлон санагдаад байвал хүрээндээ очоод «таван салаа боовоо» зооглож суу л даа» хэмээн сүрдүүлэх нь тун зэвүүн сонсогдоно.

	Хонио тогтоож орхиод өвөлжөөний бэлд ирэхэд нүүр бүлээцэн өтөг бууцны үнэр ханхлан, гэрүүдийн тооноор утаа, уур савсан харагдана. Гадаа хэн ч үл үзэгдэх бөгөөд чимээ огт эс гарах нь энэхүү хот айлынхан цөм таг чиг унтсан мэт ажээ. Гэртээ орвол ээж алга. Гомдох шиг. Хормойлоостой аргалаа дөрвөлжинд асгаж хэсэг зогсов. Тулганы гал цогшиж, жижиг хөх дөл хаа нэг сүүмэлзэнэ. Гүйн гарч сундалдуулан барьсан Дундаагийн үүдийг татвал бас хүн алга, зуухан дээр тавиастай домботой цай шуугин буцлах ажээ. Пунцаагийн хүргэн Дангаагийнх ч бас чимээгүй. Хотын баруун урдах Пунцаагийнд орвол доош харан суугаа гэрийн эзнийг цөм гөлрөн ширтжээ. Тэр босон гэзгээ илж:

	— За та минь ажлаа бодъё. Яахаа засаг мэднэ ээ. Та нарын нулимс огт хэрэг болохгүй гээд шууд үүд рүү зүглэхэд зам тавивал:

	— Үүд голлож зогсдоггүй юм. Мэдэв үү? Хонь сайхан хариулав уу? хэмээн өгүүлээд гарч одов.

	— Хөөе! Тугал бяруу чинь хаана яваа вэ? Үхэр ирлээ хэмээн түүний өгүүлэхэд гэрт суугсад дэрхийн бослоо. Манай хэдэн тугал ирчихсэн могжгор эврээрээ бие биеэ зөөлөн мөргөн зогссоноо ээжийг хармагц зэл рүүгээ очлоо. Ээжийн хөл нэг л хүнд юм шиг удаан болчхож. Тугал уяж явахдаа ч хүртэл санаа алдана. Гэртээ ороод мод толгойгоо барин гөлрөн суулаа. Намайг хэсэг ажигласнаа:

	— Хөөе миний хүү суу! Ээж нь одоохон... гээд аргал тулганд зэрэглэв. Ээжийн эрт буурал орсон өтгөн алаг үс нь сэгсийж, ямагт баясгалантай байдаг царай нь зэвийн, оч адил хүрэн нүд нь гөлөрч, зовхи нь бэлцийжээ. Хуурай аргалаас бадран дүрэлзэх галын дөл дээр ширмэн тогоо тавихад хөнхөр ёроолыг нь даган зүг зүг сацарч хумиран, хонхон цэцгийн дэлбээ мэт дүрс гарган улалзан үйсэн цайг тэр доор нь бургилуулав. Ээж гуулин шанагаар цай утган гарч сацал өргөөд орж ирэхдээ:

	— Ай хөөрхий хорвоо гэж хэцүү еэ хэмээн өгүүлж намайг цайлах зуур:

	— Муу Вандгай, гэлэн ах хоёрыг чинь бариад явж дээ гээд хоолой нь зангирав.

	Ээжийн энэ үг намайг ер сочоосонгүй, харин ч хүрээнд суухаа бүрмөсөн болилоо. Суувч Бандихай үл загнах тул дураараа дургина хэмээн баярлаж, «хамарт тулсан» цагаан тосон дээр халуун сүүтэй цай хийж, оочлон суув. Гэлэн ахыг ч харамссангүй. Тэр Борхүүд морь өгөөд намайг мориороо хонь буцаалаа гэж загнасныг нь санаж билээ. «Эхнэртэй, тамхи татдаг, архи уудаг ламыг барьдаг сонин хэрэг ээ» Би ийнхүү хачирхан бодно. Бүр халуун намраас эхлэн Туулын гүний хүрээний гавж, аграмба нарыг цөмийг барьсан атал ганц өвгөн багшийг барилгүй үлдээжээ хэмээн хүмүүс гайхан ярилцана. Манай нагац Пунцагийнхаар бол «Ардын засагт дайсагналгүй зөвхөн номын мөр хөөдөг өвгөн хамбыг төр хөндөх ёсгүй» гэнэ. Манай айлын гэлэн гуай лам дээлээ далд хийж, ногоон даалимбаар хар захтай дээл оёулж өмслөө. Тэр өдрөөс хойш Пунцагийн авгайн зааж өгснөөр бид түүнийг «өвөө» гэж дуудах боллоо. Залуу лам нар хөдөө гарч гэр малын ажилдаа оролцон хүрээ эзгүйрэх тийшээ хандаж байна гэж хүмүүс хоорондоо ярилцана.

	Яг тэр үеэр Борхүү өвдлөө. Тэр тан ууж ханиадаа жаахан намжуут гэрт тогтолгүй надтай хоёулаа өвөлжөөний бэлээр тоглож яваад маргааш өглөө нь босож үл чадав. Нөгөөдрөөс нь халуун нь улам ихдэж, царай нь барайн, давчхан амьсгаалж, шүдээ хавиран тэлчилнэ.

	— Нөгөө муу гэлэн маань баригдаагүй бол өдийд юунд ингэж үйлээ барж суух вэ хэмээн ээж, нагацын авгай хоёр уйлалдана. Нэг орой хүүхэд дэмийрч эргэнэг дээр тавиастай сарлагийн савган тогооны алчуурыг зааж:

	— Тэр том хар нохойг хөөгөөд өгөөч! хэмээн уйлан дагжин чичрэв. Мөөгний шөл өгөхөөр оролдоод чадалгүй ах Дангаа хоёр гарыг нь барьж цутгаад, хөнжлийнх нь хоёр талыг даран хэвтэхэд «Бүтэж үхлээ! Ихэр Дангаа, монхор Дэмид хоёр хүн алах нь! Аавын карабиныг аваад өгөөч!....» хэмээн бархирав.

	Нагац бэргэн пэндгэнэн, «Сахиус, минь өршөө! Нялх үрийг минь амийг авар!» хэмээн уйлан залбирна. Пунцаа орныхоо өмнө хөдөлгөөнгүй сууж, хүүгээ гөлрөн ширтэнэ. Эмэгтэйчүүд нулимс дуслуулан хатавчны хавьцаа чимээгүй сууцгаана. Түдэлгүй Борхүү чимээгүй боллоо. Пунцаа ухасхийн босож тонгойн харснаа сэмээрхэн ухарч тулан суун:

	— Унтчихлаа. Салхи битгий авхуулаарай! Та нар юу юуны тухад хүрэлгүй бүү мэгшээд бай! Цаад үхэр мал чинь юу болж байна? гэж асуулаа.

	Дэнгийн гэрлийн эсрэг тусах түүний хамрын нь сүүдэр маш том харагдах бөгөөд ямагт цэвэр цэмцгэр байдаг гэзэг нь ийш тийш унжиж, хөрслөг шар царай нь нэг л өнгөгүй. Эрүү нь урт болж, зовхи нь буусан мэт үзэгдэнэ. «Нагац муутын бие эвдэрнэ» гэгчээр энэ Пунцагтай мөн ч адилхан шүү гэж намайг харсан хөгшчүүл өгүүлэх тул «би ийм эвгүй хамартай сан билүү?» хэмээн бодож нүүрээ илбэл хурууны үзүүрт яггүй том хамар тэмтрэгдэхэд ичих шиг болов. Пунцаа, ээж, Дундаа гурвыг ээлжлэн ажвал хоорондоо тун адил ажээ.

	Тэр шөнө манайхан чив чимээгүй үлгэр ярьж, хууч хөөрсөнгүй. Пунцаагийнд цуглаж, би гэртээ нагацын том ачтай дэнгийн сүүтгэр гэрэлд шагай тоглож байгаад бүхлээрээ унтжээ. Гэнэт дааран сэрвэл ээж галаа түлж, дөлөнд нь элгээ ээж сууна.

	Ах гаднаас орж ирээд, галд гараа ээн:

	— Тий-тий! «Чөтгөр тогтохооргүй» хүйтэн байна. Нөгөө муу хүүхэд нь уух юм нэхэж байна. Хөлсийг нь сэвүүлэхгүй гэж арайтай осгож үхсэнгүй. Ээж минь идэх, уух юм өгөөч! Би сумын докторт очиж үзье.

	— Хэрэг болох уу даа? Цаадуул чинь юу гэж байна?

	— Тэд юү гэдэг юм. Энэ зэргийн өвчнийг доктор ер гаргаахгүй. Томуу нь үгдэрсэн хүүхэд...Болж өгвөл аваад ирье. Эс ирвэл нь эм залъя!

	— Унаа унаш яах вэ?

	— Дангаагийн морийг хөтлөөд тулхтайгаар нь муу хонгор морио унаад явахаас даа.

	Энэ ярианаас хойш ах хос морьтой сумын төв зорьж, би шилбүүрээ барин хонио хотноос гарган гиллээ. Орой ирэхэд хондлой, хүзүү нь цантсан хоёр морийг эмээлтэй нь чөдөрлөн судагт тавьжээ. Пунцаагийнд гүйж орвол бужгар охорхон үстэй шар хүүхэн Борхүүгийн суганаас гонжгор шилэрхүү юм авч, гэрэлд барин харснаа, сэгсрэн цүнхэнд хийгээд, Борхүүгийн гараас татаж:

	— Аль вэ, миний дүү өндий! хэмээн өгүүлээд судсыг нь барьснаа, цүнхээ уудлан гялтгар өнгөтэй хоёр ээтгэр төмөр чихэндээ углаж, резин хоолойтой цөгцөрхүү юмыг хүүхдийн хэнхдэг, ар нурууны хавьцаа тавьж, түргэн түргэн амьсгалуулна. Тэгснээ түүнээ чихнээсээ авч, хүзүүндээ зүүгээд, солгой гараараа энд тэнд нь дарлан, баруун гарынхаа хурууг цомцойлгон нийлүүлж аяархан түншинэ. Би өвчтөн үзэж буй эмчийг анх харж байгаа учир түүнээс нүдээ салгалгүй ширтэв.

	Түүний дараа манай хотын эмэгтэйчүүд биеэ үзүүлж, тэгж ч хөөрч баардаг, ингэж ч хүзүү сээрээр хөшдөг, толгой өвдөж нүд бүрэлздэг гэх зэргээр янз бүрийн өвчин тоочно.

	Доктор тэднийг үзэж дуусаад, архирхуу үнэртэй цэнхэр усыг гар дээрээ асгаж, угаагаад хөвөнгөөр арчлаа. Бас л цүнхээ уудлан Борхүүд хэдэн тун эм өгөөд:

	— Удахгүй наашилна биз. Халуун бараг алга. Одоо хоол ундаар нь сайн торд. Битгий дааруул! гэв.

	Эмч хүүхэн авч өгсөн аяганы дотрыг дэнгийн гэрэлд харснаа үг дуугүй босож, тогоон дээр буцалж буй хоолны шөлний тосыг ярж, шаазанд хийн угаагаад сэвсгэр цагаан даавуугаар арчин цай аягалж уув.

	Халууны шил, чагнуур, ариутгалын спирт, самбай тэргүүтнийг нүдээр үзэх нь байтугай чихээр сонсоогүй би гайхан гөлөрсөөр бүр амаа ангайж, «Доктор гэж хүүхэн хүнийг хэлдэг байх нээ!» Миний энэ бодолтой чацуу Отгон ийм тайранхай буржгар үстэй доктор болоод айл айлд залагдан өвлийн цагт морь цантуулан давхиж, би уурга барин хөндий дүүрэн адуу цуглуулан хариулж буй зөн билгийн сонин зураг сэтгэлд ургана.

	«Доктор хүнд нөхөр байдаг болов уу, үгүй болов уу? Нөхөртэй баймааж нь Дангаа ах шиг намхан, чөргөр сээтэн цагаан хархүү байдаг болов уу? Манай Дэмид ах шиг хүрлэгэр бор царайтай, бүргэд шиг харцтай, ханхар, өндөр эр байдаг болов уу?» Миний энэ бодлыг таасан мэт эмч хүүхэн намайг харан инээмсэглэж:

	— Ямар айхавтар ширтдэг жаал бэ? Эмч болох гээ юү? Тэгвэл чинь чамайг сумын сургуульд аваачаад өгчихье гээд цайгаа оочилно. Гадаа нохой хуцаж, морин төвөргөөн сонстож, хаалга нээгдэн саахалтын хүн орж ирэв. Тэр эмчийн сургаар айлынхнаа үзүүлэхээр морь хөтлөн иржээ. Дэмид ах өвлийн шөнийн жаварт сумын төв орохоо болиход:

	— Ёох, за яамай! хэмээн дуу алдан гарч суниагаад ууцаа үүрэн, хөлөө аажуухан зөөж гэрийн зүг алхлаа.

	Түүнийг дагаж гэртээ ороход, ээж тогооноос тарган мах уур савсуулан гуулин цард гаргаж зогсов.

	— Яамай даа, муу хүүхэд нь наашлах нь шиг байна. Алдчих дөхлөө дөө, сахиус минь! хэмээн өгүүлж хоолоо ахад өгч, тогоотой шөлөө эргэнэг дээр тавьж, галаа нэмлээ.

	Борхүүг өвдөх үеэр би үнэхээр ганцаардаж нагацын хоёр ачтай тоглохыг хүсэвч тэд даарч бээрэн, уул хад өөд мацаж чадахгүй хоцорно. Бас «хүүхэд уруу татлаа» хэмээн зэмлүүлнэ.

	Борхүү хэдийгээр өндийж, босоо дэртэй суувч чих нь улам дэлдийж, хүзүү нь бүр нарийхан болсон мэт харагдах бөгөөд чөргөр гараа арай ядан хөдөлгөж шаазантай цайг дааж, цөхөн барьж суух ажээ. Түүний дуу нь тээр цаанаас гарч буй мэт бүдэг сонстон хамраараа гуншин:

	— Хаалга битгий онголзуулаад байгаач. Ямар зовлонтой юм бэ гэж хажиглан өгүүлэхэд нь би айлган гарч одов.

	Хонины хишигтэй өдөр цаст уулын энгэр даган гүйж даарч бээрэн, үдэш орой нь үхэр малтай хөөцөлдөн, шөнийн цагаар өөхөн дэнгийн гэрэл бараадан үлгэр ярих хүний аманд орчих шахан суусаар өвлийн хоног сарыг өнгөрөөхөд Борхүү өдөр ирэх бүр эдгэрсээр хувцаслаж суух болов. Тэгсээр ойр зуур гарч, надтай тоглож эхлэв. Түүний бие өдөр хоногоор дээрдэх тусам яагаад өвдсөний нь ярьцгаах ажээ.

	Нагац ахынхаар бол, Шархүүг айлынхаа хүүхдүүдтэй ирэхэд нь нимгэн дээлтэй, дан ороолттой, төмөр хэвийн эсгий гуталтай дагаж гүйн салхи цохиулжээ. Пунцагийн эхнэрийнхээр бол, надтай цуг цасанд явж халууцталаа ноцолдож сүүлд нь хоорондоо муудалцаад өвөртөө цас чихүүлээд ингэлээ гэх ажээ. «Халуун явбал хагарч, дэндүү явбал дэлбэрнэ» гэдэг тэр «Хүндэдлээ гэж зузаан дээл, дулаан гутлаа тайлж, нимгэдлээ гэж хөнгөн хувцсаа сольж, жавар хургасан хувцас халуун биен дээр байн, байн өмсөнө хойно тэгэлгүй яах вэ» гэж ээж өгүүлнэ. Нагацын хүү гүйцэд тэнхрээгүй учир тэр жил манайхан цагаан сараар айл хунараар очиж цагаалсангүй, зөвхөн өвгөн гэлэнгийнд орж золгон, идээ цагаа хоорондоо солилцож, эрэгтэйчүүд нь мордож зүглэх төдийгөөр өнгөрлөө. Харин Дэмид, Дангаа хоёр л айл хэсэж алга болсон билээ. Хэд хоногийн дараа Дэмид буцаж ирэхдээ эмээлийнхээ мөнгөн тоногийг пойлоос болгож, дун бүрээ хэлбэртэй алтан амсартай мөнгөн тээгийнхээ оронд чулуун гуурс зүүжээ.

	Түүнийг хэн ч үл зэмлэнэ. Тэр унаж ирсэн туранхай морио чөдөрлөж тавиад дуу шуу ч үгүй толгойгоо салаавчлан гэдрэгээ харан хэвтэж, үе үе хэнгэнэтэл санаа алдана.

	— Энэ хүүхдийг эцэгт нь золгуулах хэрэгтэй гэж Дундаа ээжид хэлж намайг дагуулан одлоо. Аавын үүдийг би анх удаа татахаар яваа минь энэ билээ. Түүний гэргий өндөр бор эмэгтэй нохой хорьж, морио уяж буй намайг ажиглан харж инээмсэглэнэ. Тэр надтай золгон духан дээр минь үнслээ. Гэрт орвол аав хоймроосоо босон харайж, малгайгаа шүүрэн өмсөж, нударгаа эргүүлэв. Дундаа миний өврөөс хадаг гарган дэлгэж хоёр гардуулахад би аав руу очвол тэр хацар илэн дахин дахин үнсэв. Түүний алга хэдий ширүүн ч цаанаа л нэг дулаан сайхан санагдана.

	Идээ цагаа, хоол хош болж аав намайг харж инээмсэглэн:

	— Миний муу хүү ч нэг үеийг бодвол бузгай л өсөж дээ. Эр болох бас ч өдий л байна гэхэд:

	— Юу удах вэ. Мөдхөн л гэр баганадах шахсан хархүү болно доо гэж гэргий нь тэндээс өгүүлэв.

	Аавын гэр манайхаас том бөгөөд тавилга хэрэгсэл нь дорвитой ажээ.

	— Намар орой саалиас ирүүт энэ мориноос ойчоод... хэмээн хөмсгөн дээрээ сорвитой орсгой хөх охин руу зангаж, баахан сандаргаж дараа нь хэдэн үхэр тэргээр амьтны жим тээж ирээд танайхнаар очих санаатай байтал Борхүүг хүнд өвдлөө гэж сонсоод, тэгсээр хонь хургалж зав зай гарахаа болилоо хэмээн аав Дундаад учирлан хүүрнэнэ.

	Дундаа аягандаа банш хийх зуураа:

	— Тэгнэ дээ. Өвлийн өдрийн богинод мордож, айл хунараар буух зав хэр барагтайд гарах биш хэмээн зөвшин өгүүлэв.

	Бид тэднийхээс цагаан сарын бэлэг аваад мордож, нар орохоос өмнө харих гэж ергүүлэв. Элсний бэлээрх зузаан цасан дундуур гарсан зөргөөр тоос манаруулан явахдаа:

	— Аавынх чинь ямар айл байна даа? гэж Дундаа надаас асуув.

	— Сайхан л айл байна.

	— Юү нь сайхан санагдав.

	— Олон гоё шаазантай. Авдрууд нь эрээн. Бас таван халуунтай банштай... гэхэд Дундаа инээж:

	— Ухаан суух мөн ч өдий еэ дээ. Айлыг ажихад гаднаа ширээсэн тэрэг, уяатай морин дээр нь тохоостой эмээл, үхрийн зэлний урт богино, хэдэн эгнээ болох, хонины хот хэр зэрэг уужим, гэрийн нь бүрээс ямар өнгөтэй, айлын нь айл хаашаахан янзтай, бууж мордож байгаа хүний төрх төлөв гээд л маш олон зүйлийг шинждэг юм шүү дээ. Би түүний үгийг ойлгосны тэмдэг болгож толгой дохив. Бид зам зууртаа айл хунараар дайралгүй буцаж харив.

	Ээж гарч ирээд:

	— Богц дүүрэн боовтой ирэв үү. Дамжлахгүй бол даахын аргагүй юм байгаа биз хэмээн ёжлоод нүдээ ирмэж ганзагалааг минь тайлан авав.

	Би эцгийн бэлэглэсэн таван төгрөгийг ахдаа өгч боов битүүлгийн хувийг ээждээ сарвайвал:

	— Миний хүү шургуулгадаа хийчих. Хадгалж байгаад өөрөө идээрэй гэж хэлээд авсангүй.

	Дундаа манайд орж:

	— Эдний аав ч тэр айлыг дориун өөд нь татжээ. Аргагүй ч биз, ямар энэ хоёр шиг олсныг нь үрчих хүн байх биш дээ гэж Дэмид ах руу харан өгүүлэв.

	Тэр орой нагац ахынд олон хүн цугларч даалуу тавилаа. Ах маань түүнээс хожимдсонгүй надаас авсан таван төгрөгийг өвөртөлж нэг бол арав хүргэе, үгүй бол оргүй арилгая хэмээн тэднийд орлоо. 

	Пунцагийнд ирэгсэд хэт их мөрий тавихгүйн дээр хожсондоо ам таших буюу алдахаараа хортон улайрахгүй ажээ. Тэр шөнө Дэмид нэлээд хожиж бузгай урамшин залуус нь манайд шилжин даалууны мөрий нэмэгдэн шөнөжин тоглож, өглөө нүд нь улайж, эрүүнийхээ углуургыг мултартал эвшээх гурван эр тулга тойрон сууж, чичирч бөгөн цай ууж голоо бүлээцүүлэн, тос боов идэж, гурван тийшээ харж хажуулцгаав. 

	Өглөө эрт мал бэлчээгээд ирж буй Дундаа манай үүдээр шагайнгуут бүснээсээ чөдөр сугалан шидэж:

	— Хөөе Дэмид! Морийг чинь чоно идчихэж. Шөнөжингөө хувхай даалуу хэмлэхийнхээ оронд чөдөртэй морио ойртуулж ирээд аргамжихаа яана даа хэмээн өгүүлээд малгайныхаа бүчийг тайлж, гараа галд ээн, аргалын дөрвөлж сандайлан сууж, ахыг муухай харав. 

	Дэмид өндийн, нагацаасаа нүүрээ буруулан:

	— Ингээд явгардаг байжээ хөөрхий гээд шүүрс алдав. 

	— «Эзэн хичээвэл заяа хичээнэ» гэдэг дэмий ч үг биш дээ хүү минь хэмээн ээж ярианд оролцов. Нөгөө хоёр даалуучин ч босож гарч одов. Ах хэсэг зуур гөлрөн шанаагаа тулж, бодолд автагдсанаа:

	— Өөрийн гэсэн унаатай заавал болно доо гээд эргэн хэвтэв. 

	«Одоо шараа юм уу, үнээгээ зарж, манайхаас бас л нэг мал хорогдох нь дээ!» хэмээн харамсаж:

	— Та юугаараа морь авах юм? гэж асуувал:

	— Миний яаж унаажих чамд ямар ч пад алга! Гарч хот цэвэрлэ хэмээн намайг зандрав. Би түүнээс эмээх тул дуугүй гарч савар барин хотонд оров. Аргал асгадаг хамар дээр нөгөө хоёр даалуучин ярилцан сууснаа босож дахиж манайд орлоо. 

	— Цаадуул чинь Дэмидийг яаж элбэж идэж, эвхэж түрийлэх вэ гэдгээ яг таг тохироод орлоо доо. Урьд шөнө алдсан хэдэн төгрөгөө эргүүлж аваад зогсохгүй дээ. Пунцаа даалуу аль гэж байна гээд аваад ир! хэмээн нагацын эхнэр үг зааж намайг гүйлгэв. Би хэлсэн ёсоор даалуу авч гарахад тэр хоёр бие бие рүүгээ том харж хоцров. Ах юу ч хэлсэнгүй унтсаар хэвтэв. Хонины хороо цэвэрлэсний дараа гэрт орвол нэг нь ахын ханцуйнаас татахад:

	— Би явган хүн чинь одоо хаана очих вэ. Цаадуул чинь даалуугаа өмчирхөөд аваад явчихлаа хэмээн буруу харсан чигтээ өгүүлэв. 

	— Үгүй чи юу ч гэсэн бос. Миний хөтөлж яваа морийг унаад салхинд гаръя. Тэгээд залгаж үз. Түм мундсан биш. Ах босон сууж, түүнийг ажигласнаа:

	— Надад алдуул хонгор мориноос өөр оосорлох дөрвөн хөлтэй дөшин толгойтой юм алга, ядаж түүнийгээ богшоогоод айлын гадаа орхичихсон. Өдийд хаана ч яваа билээ. Энэ хаврын тарчиг цагаар хэн л надад унаа залгаа аж. Газар гэсэж мал тэвээрсэн бол амьтны эмнэг догшин сургаж, хөл газраас хөндийрүүлэх сэн хэмээн тун ч урамгүй ярихад нь би түүнийг өрөвдөв. 

	— Тэр ч хэлдэг л үг. Санадаг л санаа. Тэгвэл хоёулаа маймаа хэлэлцье. Таарвал тэр, эс таарвал тэр л биз. 

	— Би юугаараа хүнтэй маймаа хийх вэ? 

	— Надад ёстой арван хоёр шүдэндээ арвай эргэм цөгцтэй, хондлой нь ацалсан сайхан морь нэг байна даа. Жороо, сайвар гэж үзэх зуур худлаа хэлээд яах вэ. Товолзтол алхална. Жийгтэл хатирна. Амыг нь сул тавиад дөрөөн дээрээ босвол газар эрээлжилтэл ухасхийнэ. 

	— Үүний хээр морь аригтай унавал хавар хүчээ алдахгүй, зундаа мөн ч сайхан махална даа. Чам шиг хүн энэ хавар зөөлхөн унаж яваад, адуунд тавьж, зун нь таргалуулаад авахгүй юу. 

	— Одоохондоо манай энэ хавьд миний хээр шиг морь ховор доо. Сайхан морь уная гэсэн залуу хүн эмээл тохдог адууны нэг дээ. 

	— Үнэ гэж хадаж өгнө биз дээ?

	— Яаж хямдхан байх вэ. Тэгэхдээ чамайг явгарсан цагт чинь үнэрхэхгүй. 

	— Тэр чинь одоо хаана байна?

	— Өвөлжөөний бэлд хөлсөөстэй байна. Чи адууны дэргэд өссөн хүн. Шүдийг нь үз. Явдлыг нь шинж. Морины ямар нь нуруун дээр нь гармагц л мэдэгддэг хойно доо. 

	— Би тийм үнэтэй морийг үзээд яах вэ дээ хэмээн их л гутрангуй хариулав. 

	— Чиний санаанд таарвал, би нэг үг хэлнээ хө гээд нүдээ онийлгов. 

	— За би чиний санааг гадарлалаа. Аль вэ, гаръя хэмээн ах зоримог өгүүлэв. Дэмид тэр хоёрыг морь руу очиж явахад Пунцаа намайг сэмээрхэн дуудаж тэднийг юу гэж ярилцсаныг надаас сонсоод:

	— Сайхан хэт, хутганаас нь салгах нь дээ. За чи ахдаа очиж, бор үрээнийхээ үнийг суутгаад, хязаалан, шүдлэн гуна, хоёр эр хоньтой өгье. Хэт, хутгаа надад аль гэж хэл хэмээн намайг явуулав. Би нагацын заасанчлан өгүүлбэл:

	— Чи олон үггүй цаашаа бай! Надтай маймаа хийх чинь дутаа юу! хэмээн зандрав. 

	— Ёстой доо. Тэр арай эртэднэ вий хэмээн морины эзэн өгүүлэв. 

	Дэмид морийг шүдэлж, мордож үзээд, бууж тойрч жаахан ажигласнаа гэр рүүгээ зүглэж хэд алхаад эргэн харав. Тарган сайхан морь толгойгоо хаялан, хоёр чих нь солбилзоно. 

	— Хөөе, маймаа таармааргүй байна уу? хэмээн араас дуудан асуухад;

	— Орж ярья даа гэж ах хариулав. 

	Тэд манайд орцгоолоо. Айлынхан цөм л манайд цуглажээ. Нагацын авгай хуван эрихээ сурмаг эргүүлэн, үл мэдэг жуумалзан, ахад дөхөн сууж:

	— Дэмид чи хэт хутгаа зарах гээд байгаа бол манай жороо харыг аваад, нааш цааш нь ярилцвал яасан юм бэ дээ? гэхэд

	Зарахад ч зарна аа. Тэгэхдээ та нарт худалдахгүй. Надад жороо биш, сайн морь хэрэгтэй гээд нөгөө хүний мөрийг алгадаж:

	— За чи миний хэт хутгыг авъя гэвэл хээр морин дээрээ даагатай боос гүү нэмж өг. 

	— Тэр хэтэрнэ ээ хө. Чи мөнгөн тоногтой хутгаа сольсон. Тээгийг нь үгүй хийж... Үнэндээ гэхэд одоо хэт бэл нь оосортойгоо л үлдэж. Хутга тээг хоёрыг чинь олж авна гэхэд хоёр бод орно шүү дээ. 

	— Эр хүний маймаа түс тас нь сайхан. Нэг нь бүсээ тайлаад хэт хутгаа, нөгөө нь олмоо тайлаад эмээлээ аваад баруун, зүүн гараараа сольчих хэмээн морины эзэнтэй цуг яваа хүн дөгөөв. 

	— Дэмид чи надтай маймаа хий. Гадаа байгаа хүрэн морийг ав. Дүүрэн хастай юм, энэ хаврыг даана. Намар боломжооны хоёр залуу морь, яая даа гэсэн тарган сувай гүү өгье гэж нагацын хүргэн Дангаа хэлэв. 

	— За маймаа таарахгүй бол би мордлоо гээд тэр босоход ах хормойноос нь татаж:

	— Чи байз, суу. Ямар нэмэр өгөх вэ?

	— Нэмэр хэлэлцэхгүй. Авбал ав, байвал бай. Ах босон харайж:

	— Соёолон үрээ нэм! Тэгвэл тайллаа. 

	— Мөн ч их чангааж байна. За дүүрсэн хэрэг. Адуу ирэхээр барьж аваарай! гээд алгаа тосов. 

	Дэмид маш нарийн хийцтэй сүлжмэл мөнгөн оосортой, нэр үл мэдэх амьтны дүрсийг товойлгон алт шарсан нугас бүхий бэлтэй хэт хутгаа тайлж өгөхөд мөнөөхөн маймаач маасайн инээж, хоёр талд нь мөнгөн өлзий хадаж, алтан утсаар эмжээрлэсэн ган хэтийг нь цохиход алтан, мөнгөн хулгана бариулын сэнжинд тултал дээшээ доошоо гүйлдэнэ. Нөгөө хүн тэрхэн доороо босож хэт хутгыг нь зүүгээд гарч мориныхоо эмээлийг авч ахад оосорлуулаад, шалавхан мордож, хурга авсан боохой шиг алга болов. 

	Манайхан ахыг ам амандаа зэмлэхэд:

	— Айлд зарагдсан хөлсөө үрэхэд та нарт ямар хамаа байна? «Маргаашийн өөхнөөс өнөөдрийн уушги дээр» гээд хээр морины шашир дэлийг содолж, гэрийн цаваг руу шургуулчхаад тарган аргамгийн нуруунд эмээлээ тохож мордон давхилаа. 

	— Чи ядаж боль гэж хэлж чадсангүй юү? хэмээн нагацын авгайг эжийгээс асуухад:

	— Би хэлээд яах вэ дээ «Ам ихт ангайхад, буян ихт булаана» гэдэг болж дээ. Эр хүн эмээлээ үүрээд хэний рүү очих вэ. Амар мэнд явбал арга нь олдоно биз хэмээн хариулав. Тэднийг гарч явахад эжий гал дээр тогоо тавьж:

	— Өөрсдөдөө өгсөнгүй гэж байж ядахыг нь харав уу? Хэд хоног ч болтугай хөнгөн хөлтэй морь унаж сэтгэл нь сэргэг цаашаа гэж надад аминчлан хэлээд цайгаа нүдэж:

	— Миний хүү хэт хутгаар гоёх болоогүй. Цаг нь ирэхэд чи ямар ч хүн болох билээ гэхэд нь

	«Бас л лам болгох тухай ярих нь» хэмээн бодоод:

	— Яршиг би дахиж хүрээнд суухгүй хэмээн уцаарлахад:

	— Чи бид хоёрын хүрээнд суух ч бараг өнгөрөө биз ээ. Харин ажил төрөлтэй, бичиг үсэгтэй айлын хүүхдийн хийдгийг хийдэг, аавын хүүгийн чаддагийг чаддаг болбол хүний доор орохгүй, амьтанд ад үзэгдэхгүй шүү явна даа. 

	— Яаж тийм эр болох вэ?

	— Залхуурахгүй ажиллаад, сураад, ах дүүтэй эвтэй яваад байвал нэг л мэдэхэд л тийм болно доо. Харин шошийгоод их үг хэлээд явбал энэ тэр амьтны дургүйг л хүргэх болно доо. 

	Манай хотоор мордож буусан хүн ахын морины л тухай ярих боллоо. «Шувуу шиг ороо юм гэнэ» «Аягүй бол хулгайн ч морь байж мэднэ», «Манай нутгийн унага биш, хавар ногооноор гүйгээд явчихна», «Тэрэгний л морь байгаад жигшээ болов уу. Сайн ажиглавал шилэн хүзүүний хавьцаа дэл нь цагаан харагдана» гэх зэргээр хүн бүр нэг өө хэлнэ. 

	Дэмидийн өргөмөл эцэг манайхнаар буугаад мордох зуураа

	— Манай Дэмид даанч юм тогтоохгүй хүн ээ дээ. Би тохох эмээлтэй, зуух ганстай, зүүх хэт хутгатай, сольж өмсөх хувцастай л гаргасан даа. Одоо цөмийг нь үгүй хийж санаа нь амрах шиг вэ. Гаансыг нь шар, морь хоёроор, хэт хутгыг нь таван шараар, эмээлд чинь нэлээн үнэ орсон юм даг. 

	«Сэргийлэхийн агт дээр очиж, ахдаа золгоно» гээд давхиж явна гэнэ лээ. Аягүйтвэл тэндхийн даалуучдад морио өгчхөөд ирнэ биз. Морин бие нь ч зөв эдэлдэг хүнд унаа болохоор сайхан амьтан билээ хэмээн өгүүлэв. 

	Түүнийг явсны дараа ээжийн өгүүлэх нь:

	— Хүрээний лам нар баригдаж, залуучууд нь цадигаа алдаж, архи даалуу хоёроос салахаа байсан гэнэ лээ. Ах чинь нэг мэдэх нь явгараад, эмээлээ ханхай болгочхоод үүрээд ирж ч магадгүй. Юмыг яаж мэдэх вэ, зүгээр ч буцаад ирэхийг хэн байг гэх вэ. 

	— Би том болоод айл хэсэж мөрийтэй тоглохгүй. 

	— Тэгвэл аштай юү. Нэг нь ч гэсэн зөв явбал ээжийн нь санаа төвшин байх сан даа. Чиний хэр зэрэг хүн болохыг үзэж чадаа ч уу, үгүй ч үү?!

	— Чадахгүй яах вэ!

	— Өсөөд, цэрэгт яваад ирнэ гэдэг мөн ч өдий байна даа, бурхан минь. Манайхны бүсгүй тал богинохон настай шүү. Харин муу Аяа минь бузгай насалж байна. Насны жаргал эдэлсэнгүй дээ, хөөрхий. 

	— Яагаа вэ?

	— Даан ч тэнэг байна даа. Вандгай чинь баригдаад ямар сайн байх вэ дээ. 

	Ээж ингэж хэлээд тамхиа нэрж духаа гараараа халхлан гал руу тонгойн гансаа сороход нь амнаас нь утаа баагьж гэдийв. Ээж бид хоёрын тэр ярианаас хойш хэд ч хоносон юм бүү мэд. Ямар ч л гэсэн хурга хөрөвжиж зарим нь эхлээр бэлчээрт явж, зарим нь татаастай хэцээс боолгоостой хэсэг бусаг өвсийг шөмбөг, шөмбөг гоочлон хашаа дотор нар даган, тонгочно. Хөрөв ишиг хороо дамжин дэгдэнэ. 

	Энгэр ээвэр газрын цас цоохортож, уулын сүүдэр дайрах хөндийн цас ч хөлөрч нимгэрэн, энд тэнд гялтгар мөс тогтжээ. Түүнийг авч толь хийн тоглоно. Нөмөрдүү мөргөцгийн цасан доороос өнжсөн агь борогтой холилдон цухуйсан тул хонь тэнд тогтон налайна. Өвөлжөөнөөс нүдэнд ил тэр бэлчээрт хонио орхиод харьж явтал морин туурай нижигнэж, Дэмид ах гурван морь хөтлөн давхин явснаа унасныхаа амыг татав. Түүний хээр морь хазаар даран дугтчиж, хамраа тачигнуулж, чихээ сортолзуулан товс, товс алхална. Ахын морьд үргэн хулгах тул тэр өвөлжөөний бэлд бууж, хээрийгээ чөдөрлөн тушиж бусдыг нь хүзүүнээс нь уяв. Түүний хөтөлгөө морьд цөм тарган ажээ. Эмээлийн нь пойлоос тоногийн оронд өнгө нь гялталзах зургаан мөнгөн тоног товойн үзэгдэх нь эмээлийг сур оруулжээ. 

	Ах ч өөрөө зүс царай нь гялалзан, цог золбоотой харагдана. 

	Тэр гэртээ оруут баруун хоймроо сууж түрийнээсээ сөөм хэртэй цагаан чулуун ганс сугалан хүд хүд үлээн ээж өөд харан инээж:

	— Гэдэс ардаа наалдах дөхлөө. Идэх юм өгөөч! хэмээн өгүүлээд нөгөө түрийнээсээ мод толгойгоо авч ээжид сарвайн:

	— Мод урттай, толгой сайтай юм та ав! хэмээн өгөхөд нь эх нь өөдөөс нь гайхан харж:

	— Ямар их олз омогтой яваав? Юу болох чинь энэ вэ хүү минь? хэмээн асуув. Ах мөн л аанай инээж:

	— Аманд хийх өмх юм аль л дээ хэмээн ээжээс нэхэхэд нь:

	— За турж үхэх нь үү. Цай халаг хэмээв. 

	— Хүү чинь, «сайн эр» болохоор шийдлээ. 

	— За бүү солиор! «Ашдын билгээс амны бэлэг»

	— Та худлаа гэх нь өвөлжөөний бэлд хэдэн морь байна хар л даа, 

	— Дөрөв бий! гэж намайг хөндлөнгөөс хэлэхэд ээжийн царай нь барайн зовхи нь бууж:

	— Яасан барагддаггүй үйлийн лай вэ! хэмээн дуулдах төдий өгүүлээд нүдэнд нь нулимс хуралдав. 

	— Ээж та, эцэг өвгийн үеэс хулгайч байхгүй гэж ярьдаг биш билүү. Тэгвэл би хэнийгээ дуурайх сан билээ?

	«Эр долоо дордож найм сэхдэг» юм бол би чинь ганц удаа сэргэж болно биз дээ. 

	Баруун нуруунд чинь манайхны баян хамаатан олон юм. Би анх орж үзэж байгаа айл ч тааралдлаа. Эндээс ч овоо бэлтэй гарсан, ах дүү нар бэлэгт нэлээн ч мөнгө өглөө. Зарим нь халзан цагаан хонь ч амлалаа. Мөнгийг нь авч өвөртөлчхөөд, малыг нь сэргийлэхийн агтынханд газраар нь худалдаад дүүгийнхээ бор үрээг төлөх санаатай нэг хүний хөөрхөн цоохор морийг авах санаатай ахдаа хэлбэл;

	— Хээр мориныхоо нуруу хөлийг амраачих. Энүүхэнд мөрийтэй уралдаан гурав хоноод болно. Алдвал ах нь төлье. Морь авахаа хүлээ гэнэ. Үгэнд нь ороод агтын гэрт гурав хонож, морины хүзүүнээс уяж тавьсан хээрийгээ унаад очсон чинь надаас гадна арван есөн хүн иржээ. Байтын шилээс-Овоотын ард татна гэж байна. Ихэнх нь залуу лам нар юм даа. Түрүү моринд таван морь, аман хүзүүнд дөрвөн морь, гуравт орсон моринд гурван морь, дөрөвт ирсэн моринд хоёр морь, айрагдсан моринд нэг морь өгөх юм боллоо. Цөм мөрийд өгөх морио хөтлөөд иржээ. Нөгөө муу ахынхаа өгсөн морийг үзүүлсэн чинь «шүд залуу ч хүч туранхай» гэж голох шинжтэй. Тэгсэн чинь Дадиа тэндээс «Дэмидийн морь барианд орохгүй бол миний унаж явааг аваарай» гэж дуугарлаа. Амьтан ч хавчих маягтай байснаа больчихлоо. Тэгээд уралдчихсан чинь түрүүлээд ирэх нь тэр! Дадиатай хоёулаа мөрийний арван есөн мориноос тавыг шилж хөтлөөд мордох нь тэр. Эрийн наадам. Хэлсэн ам, тавьсан мөрий яая гэх вэ... Ахын ярианы дундуур эхлээд Дангаа орж ирэн, дараа нь хотынхон бараг цуглалаа. 

	— Гаанс яаж аваав?

	— Хоёр мориор. 

	— Аль вэ, үзье. Хямдхан тусжээ. 

	— Аянд явж байгаа нэг залуугийн эцгийн нь бие гэнэт муудлаа гэж хэл аваад, хөсгөөсөө түрүүлж буцах гэсэн унаа нь дутаад намайг хоёр морио өгчих гаансыг минь ав. Миний гаанс ч арай хоёр морины үнэтэй биш юмсан гэж жаахан гонсгорхон л байна лээ, зайлуул. Тэгтэл тэндээс Дундаа өндөлзөн:

	— Чи чинь унасантайгаа явсан хүн чинь яагаад ийм олон морь сунтаглаж хөтөлдөг билээ?

	— Уралдаад түрүүлээд!

	— «Ганц морьт уралдаач, ганц дээлт барилдаач!» гэдэг л болж дээ хэмээн Пунцагийн эхнэр эгдүүтэй хэллээ. 

	— «Азхүү ирвэл ёоз хүүгээр цохино» гэдэг тэр дээ хө гэж ээж хэдэрлэв. 

	— Мөнгөн тоног яаж аваав? хэмээн Дангаа лавлав. 

	— Аа яа өгөх юмаа олж ядахдаа л чавганц хүн үүгээр яах вэ гээд толгойн боолтоо өгөхөөр нь ташуур тоног хоёроос сольчихлоо. 

	— Дэмид хүү ч дэвжээд явчихлаа. 

	— Дэмий тэнээд л үрээд хаячихгүй бол... 

	— Олсныг үрэхэд яах вэ. 

	— Олзыг олуулаа гэсэн юм гэхэд нь нагацын гэргий инээмсэглэв. Гэтэл ах, Хайдав өөд харж:

	— Дундаа та тэр хул мориор хөл дүүжилж яв даа гэхэд нь нагацын царайд баясгалан тодорч:

	— Би мориор яах вэ. Чи айл хунараар буухдаа сэлж унаж яв. Өгсний чинь урамд хаваржаанд буутал хэд хоног хөнгөн хөлтэй унааны нуруун дээр гаръя гэвэл нь:

	— Юун сэхүүн амьтан бэ. Дуугүй л авч байхгүй! хэмээн Пунцагийн авгай ширэв татав. 

	— Болоод л байхад би түүгээр яах вэ. 

	Дэмид гарч Хайдавт морь хазаарлуулж, надад цавьдар морины цулбуурыг атгуулж:

	— Онгирч явж, нисэж үхэв. Ам хатуутай шүү! гэж захив. 

	Би баярлахдаа юу ч хэлж чадсангүй. Тэр морийг нь хөтлөөд гэр лүүгээ гүйв. Ах эмээллэж өгөөд, бууцны бэлд оруулан мордож өгөхөд нь хонины зүг явлаа. Би хэдий баярлавч мориноос айн, жолоогоо хумхин үргэж бусгах вий хэмээн болгоомжлон ийш тийшээ харна. Морь сэвэлзтэл алхлан газрын цагаанд оруут жолоо дугтрахад зөнгөөр нь тавивал шууд зогсон үмхлэв. Би жолоогоо татан ташуурдвал огло харайж би арайтай л ойчсонгүй. 

	Хонь тогтуун идээшлэх учир явах газар үл олдох тул мориноосоо бууж, амгайчлан хөтөлбөл хошуугаараа цас сурмаг зайлуулж өвс шир-шир хазлан тасдах ажээ. Түүнийг харан зогсохдоо: «Энэ миний бор үрээний өрөнд ирж байгаа хэрэг үү? Ганц морийг чинь бүхэл жилжингээ уналтай биш дээ. Зун адуунд тавьж таргалуулаад өвөл чөдөрлөх үү? Тэгвэл цагаан сараар явган яах вэ? Өнөө шөнө ойрхон аргамжихгүй бол чоно идчихэж мэднэ. Барихад бөгсөө өгөөд байвал яаж оосорлох билээ» гэж бодов. Мордож жаахан давхимаар санагдавч хазаарлаж чадахгүй алдах вий хэмээн болгоомжилж морио баахан ажиглав. Цулбуураа богиносгон богиносгосоор ойртон очиж, жолоогоороо чихалзуурдан хазаарын тархийг мултлан амгай өгвөл түүнийг хамхийн үмхэв. Тэгээд би дух, хондлойг нь илж таалснаа газрын дээр гарч мордон судаг өгсөн зөөгхөн ташуурдвал уриалагхан хатирав. «Чүү!» гээд дөрөөн дээр босвол духуйн давхихад амыг нь гэрийн зүг заллаа. Татах тутам сугсчин давхиж хотон захад шуугин ирж зог тусахад нь би үсрэн ойчив. Хүмүүс гэрээсээ гарцгаан, «Тэр хараач!» «Одоо л жигшээх нь», «Давхиад явчихдаггүй яасан буянтай мал бэ», «Хөглүүлээгүй нь их юм» хэмээн шуугилдахад «Ам хатуутай гэсээр байхад, хохь нь» хэмээн Дэмид өгүүлэв. 

	Маргааш нь Дундаа хул морио унаж цагаан сараар очоогүй айлуудаар орохоор намайг дагуулан мордоход бие нь гүйцэд тэнхрээгүй Борхүү үүдэндээ зогсож атаархсан маягтай харж билээ. Дундаа намайг хэзээ ч үл голох тул:

	— Газар усны нэр заавал нэг учиртай байдаг юм шүү дээ. Манай өвөлжөөг «Тайж» гэдэг, бид одоо «Хулгарт» байгаа айлд очно. Дараа нь «Цагаан нүүрт», «Дамжин даргын» айлуудаар орно. Энд ийм нэртэй ах дүү дөрөв дээр үед өвөлжиж байсан гэдэг юм. Нурамтын хөтлөөр хойш давбал «Гомбо гэсгүй», «Сүндэв хаалгач» зэрэг хүний нэртэй өчнөөн төчнөөн өвөлжөө бий хэмээн өгүүлэв. 

	Бид хоёр айл хэсэж яваад буцах замдаа Дундаа надаас асууруун:

	— Ахыгаа морь хожиж, чамд өглөө гэж их баярлаж байна уу? Жаварт миний ам бээрсэн учир үг хэлж чадсангүй толгой дохив. 

	— Өө харла, миний дүү бээрчихээ юү? «Пур хийлгээд буучихъя» хэмээн мориндоо ташуур өгөв. Би ч уухайн тас зэрэгцэн давхиснаа түрүүлэн хурдлав. Дундаа миний арханд «Амыг нь сайн тат, зогтусахаар нь ойчив зай!» хэмээн дуу өгөн мориныхоо давхиаг сааж алхуулахад би ч мөн унасныхаа амыг татсаар гэлдрүүлэв. Нагац ахыг зэрэгцэн ирэхэд дөрөө харшуулан явахад үнэхээр сайхан санагдаж, мориныхоо амыг татаж тогтоосондоо сэтгэл ихэд хөөрөх ажээ. Дундаа бас л яриа үргэлжлүүлж:

	— Мөрий алдана гэдэг хоосорно гэсэн үг. Хожно гэдэг мөлжинө гэсэн үг. Ахын чинь энэ явдал, жин тээж, ан хийх, мал хариулах, ном үзэхтэй адил ажил биш. Ердөө л хоосон шуналын дон. Миний дүү л битгий тэгж үзээрэй хэмээн захилаа. Харин би давхисан морины илчинд бузгай дулаацсан тул, хариу хэлэхтэй болж:

	— Шунал гэж юү вэ? хэмээн асуулаа. 

	— Хээ, чи дандаа юмны цаана гарах гэх юм даа. Уг нь зөв л дөө. Юу гэж чамд тайлбарлая даа. Өөрөө л юмжаад байвал, бусдын яаж ч явах хамаагүй гэж боддог хүнийг хэлдэг юм гэх үү дээ. «Шунал ихэдвэл шулам болно» гэдэг тэр дээ. 

	— Тэгвэл дон гэж юу вэ?

	— Муу юм хийе гэхээс байж сууж чадахаа болихын нэр»

	Аргалын утаа үнэртэн, нохойн дуу ойртон, нүүр бүлээцэн, өвөлжөөний захад орж ирэн бид хоёрын яриа дууслаа... 

	 


VI

	 

	Борхүү нэлээд тэнхэрч хоол унданд орж, номхон хурга ишиг барихтай болмогц манайхан хаваржаалах тухай ярьцгааж, Пунцаа нутаг үзэхээр явлаа. Тэр орой нь буцаж ирээд:

	— «Уртын ам» цас ихтэй байна. Шанагат цас нимгэн, бас ч намар цөөн айл буусан учир зүүн салаа, «Налангарт» ногоо цухуйтал мал гоочлох борог, өнжмөл өвстэй байна. Тийшээ л хөдөлсөн маань онох байх гэж бодоод шав тавьчихлаа хэмээн өгүүлэв. Ингээд л нүүхэд бэлдлээ. Нүүхийн өмнө гол орж хаваржих газраа хужир авчирч асгахаар шар тэргээ хөтөлж Дундаа гарч, Дэмид, Дангаа хоёр хойноос нь мордлоо. Хурга ишиг хөрөвжсөн тул ихэнхийг туувар дагуулна. Өвсөнд ороогүйг нь ачиж, хонины хашаа гурван гэрээ буулгана. Дараа нь бусдыгаа араас нь нүүнэ гэж очихоор ярилцав. 

	Хаврын нүүдэл намрынхаас өөр ажээ. Мал хэдийгээр царигтай орсон ч турж эцнэ. Намрын малыг хайлна гэж зөөлөн туудаг бол хаврын малыг төлийн аяст тааруулан ачааны зөрөг бараадуулан зөөлөн гилнэ. Борхүү өвчтэй тул мухлагтай тэргэнд сууж, би нагацын хүүхэнтэй мал туух боллоо. Ээж миний өвөрт чихэртэй шар тосны ул боов хийж:

	— Мориороо хурга, доройтсон төлөг гишгүүлчхэв. Маамуугийхаа үгэнд орж яваарай. Хаврын салхи хавирга нэвт хэмээн цувцаа дээр хүрэм давхарлан өмсүүлэв. 

	Маамуу хүрэн торгон дээл дээгүүр ногоон дурдан бүс ороож, булган тоорцог духдуулан гарч ирээд, сайвар зээрд моринд мордож гунхалзан, хонь бэлчээж буй миний хажуугаар тэлгүүлэн өнгөрөхдөө:

	— Би үхрээ ачааны араас залъя! Чи хонио хойноос туугаарай гээд «хар торгон хамжаарыг хө!» хэмээн дуу аялан явахад нь гоолиг нурууг нь даган унжих урт хар гэзэгний нь үзүүр дэх сувдан даруулга нь морины сайварлах аясаар үл мэдэг хөдлөн гялалзахад «Би ийм хөөрхөн эхнэртэй болбол торгон дээл, алтан бөгж, сувдан даруулга хаанаас олох вэ? Борхүү л алт сувдтайгаараа хөөрхөн хүүхэнтэй суух байхдаа. Би ах нар шигээ айл хэсэж явах биз». Ийнхүү бодсоноо «ээжийн ярьдаг үлгэрээр бол оготнон дээлт хүү гадаадын гүрний авхайтай сууж, зүүдчин хүү лусын дагинатай гэрлэдэг юм чинь дээ» гэж бодовч «Бүх хамаатан цөм баян атал манайх ганцаараа яагаад ядуу байдаг юм бол?» үүнийг Маамуугаас асуухаар хонио орхин, үхэр залж яваа түүн дээр давхин очвол:

	— Чи юунд хонь хаяж наашаа сархалзаж ирэв? Тэгж явж хурга орхичихвол түвэг шүү хүү минь хэмээн загнахад нь:

	— Би танаас нэг юм асууя гэвэл:

	— Ямар, юу асуух гээв?

	— Танайх яагаад баян, манайх ядуу байдаг юм?

	— Үгүй ер яалаа гэнээ. Юуг нь илүү үзээ вэ? Танайх, ядуудаа зоос шиг цагаан гэр барьчхаад хүний иддэгийг идэж ах дүү нараа зарж аагаа багтааж ядаж яваа юу? Бид ямар танай юмыг хуурайлаад авчихсан биш. Ээжтэй аавыг сууснаас хойш өмсөх зүүх ховордсон гэж эх чинь ярьдаг гэнэ лээ. Ах нар чинь үрэхээс өсгөх биш, хороохоос хураах биш. Тэдэндээ л гомдохгүй юу?. Бушуу хонины хойноос яв! хэмээн зандрахад нь «хүн зүгээр асууж байхад ямар ууртай эд вэ!» хэмээн эгдүүцэж:

	— Чадахгүй! Чиний зарц юм уу? Дуртай бол өөрөө яв гэж хэгжүүрхэв. 

	— Чамайг хэгсийгээд байвал чинь аавд хэлнэ шүү!

	— Тэр чинь ямар чиний аав юм уу? Дагуулыгаа мэдэхгүй байж бүү онгир!

	— Чи тэгвэл хулгайчийн... Танай эцэг хөх Цэнд гэдэг чинь баруун «Со» гүний нутагт багтаагүй хулгайч гэж амьтан ярьдаг шүү дээ. Еэ, еэ! Бөө, бөө хэмээн хэлээд жолоогоо бүүрэгтээ углаж, арван хуруугаа арвалзуулан ичгийлэв. Маамуугийн царай нь ягааран нүд нь гурвалжлан:

	— Чамай мууг цусыг чинь хольчиход яадаг юм хө! хэмээн ухасхийхэд нь би мориндоо ташуур өгөн хонины зүг зугтаав. Гэтэл манай хонин дээр нэг хүн пог, пог шогшин очиж, хураан туулаа. Дөхөж очвол халзан Жанчив хэмээх бүдүүн хөх хүн үүдэн шүдгүй амаараа хэлээ бултгануулан:

	— Сайн нүүж явна уу? Аль вэ хө золгоё! хэмээн гараа сунгав. Би мөрөн дээгүүрээ эргэн Маамууг харвал нэлээд хол сайварлуулан айсуй. Морио давиран түүнтэй гар зөрүүлэв. 

	— Яасан халуун гартай юм бэ. Ямар хэрэг тарьчхаад байж байна? хэмээн асуулаа. «Маамууг зодох гэвэл шилбүүрээрээ тоорцгийг нь хатгаад унагачихъя» хэмээн бодож зогстол, хүн хараад зовсон хэрэг биз дөтөлж ирээд Жанчивын амрыг эрэн золгож, намайг хялайн:

	— Гайгүй чи тэгж л бай! Ахад чинь хэлээд турсагыг чинь хуулуулна даа! хэмээн занав. 

	Жанчив түүнийг зулгуйдан хэ-хэ инээж, эрүү дэвсэн:

	— Ямар нимгэн хувцастай яваа дамшиг вэ чи чинь. Энүүхэн хотонд очиж амаа бүлээцүүлж үз. Яв, яв хүү минь! Наад сартгар тамтгаа дагуулаад яв. Моринд ханьтай гэхэд:

	— Энэ ч айл хэсэхийн дон л доо. За явъя гэхэд замдаа зодох магадгүй хэмээн эмээж:

	— Би тэднийд Дундаатай очсон, яах юм бэ гээд хоцорлоо. 

	— Чи Маамуугаа уурлуулж дээ. Намайг ирээгүй бол ч сүйрэх байж дээ гэхэд нь

	— Үхсэн хойноо гайгүй хэвтэнэ! хэмээн ширэв татаж хондгой суухдаа «Хов хэлчих вий» хэмээн дотроо айж билээ. 

	— Хэвлүүн ч тамтаг бол доо. Тэгвэл чи юундаа зугтаав? За цаана чинь үхэр чинь тарлаа. Замд нь оруул. Давхи, давхи! гэхэд би дуртайяа тийш одов. Би цавьдрынхаа занг мэдэж, огт айхаа больсон тул чавхдан очиж, захалсан үхрийг хөөн нийлүүлж, хашхиран элдтэл:

	— Хөөе чи галзуурав уу? Эцэнхий мал хунгарт битгий шигтгэчих хэмээн тэрэгний хажууд дагаж яваа Пунцаа хашхиран өгүүлэв. Би түүний дуугаар эргээд л хонь руу давхитал, Дэмид ах гүйцэж ирж:

	— Хүн төрхтэй явж чадахгүй бол наад мориноос буу! хэмээн зандрахад нь «зөв зүгээр явахад морио харамлалаа» хэмээн гоморхож, цасан дээр элгээрээ харуулдан ойчтол морь сулран цааш давхин, ах хойноос нь ухасхийн цулбуурдаж авав. Би босон цасаа гүвж ууртаа асгаруулан уйлж, хонь руу гүйлээ. Ах инээж:

	— Хөөе морио аваач! хэмээн дуудахад нь

	— Үгүй чи харин бор үрээг минь төлж өгөөрэй хэмээн эргэж харалгүй уухилан явтал тэр хойноос гүйцэн ирээд, морин дээрээсээ шүүрэн авч эмээлийнхээ хойгуур сурмаг сууж:

	— Яана гэнээ хө чи? Надаас өр нэхнэ ээ бас! гэж эмээлээс ховх татахад нь ихэд айвч «Цасан дээр ойчиход зөөлөн юм билээ. Чулуу битгий дайралдаасай» хэмээн шүд зуув. Хөтөлгөө морио үргэхэд намайг бариастайгаа үсрэн бууж, бүснээс минь тавьж зулран буй мориныхоо цулбуураас татан:

	— Хай-хай хэмээн тогтоож:

	— Чи сүрхий шил зааж байна аа. Ванчигсүрэн гавжаас өөр хүн чамайг зодож чаддаггүй юм гэж санаагүй биз гээд, суун тусаж гансаа гарган тамхиа нэрэв. Жанчив тэндээс дол дол шогшин бидний дэргэд ирж, ахтай мэндлэн, мориноосоо буун сууж, хөх эрээн шаазан хөөргөө сарвайж:

	— Та хоёр чинь яагаад л хүч үзээд байна даа? хэмээн занхагнав. 

	— Энэ нэг, бие нь өсөөгүй, чээж нь өссөн хүүхэд л дургүй хүргээд болдоггүй шүү. 

	— Зодолдоо юу?

	— Арай ч үгүй. Арван тав хүрвэл намайг алгадах гэж давшлах байх аа. 

	— Одоогийн хүүхэд даруулгагүй болжээ. Бид ч урьд ах зах хүнээс үхтэл айдаг байв даа. Би л сая давхи гээд дэврэгчих бололтой. Ах гансаа түрийлж, миний морины цулбуурыг над өгч:

	— Жанчив гуай давхи гэж хэлж л дээ. Миний дүү ч тийм ч цадиггүй хүүхэд биш л юмсан. Гэм нь жаахан их үгтэй л болохоос хэмээн олмыг минь чангалж өгөөд:

	— Хонио ачаанаас хол хоцроолгүй туугаарай хэмээн нулимсыг минь арчиж эмээл дээр өргөж тавив. 

	«Том хүний уур яасан амархан гардаг юм бэ?» Ийнхүү гайхсаар хонь руу гэлдэрч явахад Маамуу сэмбэгнүүлэн ирж:

	— Шошийж байж ахдаа алуулах дөхөв үү? Цаад тэнэг чинь яаж ч мэднэ шүү хэмээн өврөөсөө чихэр гаргаж өгөөд:

	— Намайг иймээ тиймээ юм ярьсан гэж цаадуулдаа битгий хэлээрэй! Маамуу нь цочир ууртай болохоороо амандаа орсныг чалччихлаа. Чи Жанчив гуайд ярьчхаагүй биз? Амьтны шившиг болно шүү дээ. 

	Би аргадангуй үг, амтат чихэрт хууртаад дэмий л инээв. Маамуу ийш, тийшээ тэлгүүлэн хонь жаахан туулцаад үхэр лүү холбилзуулан бөмбөрөв. Жанчив муу морио гуядан гоё хүүхнийг даган евхийтөл цогиход нь яагаадыг бүү мэд би түүнийг өрөвдөв. Ингээд л Маамуу айл л харагдвал тэлгүүлээд нүүдэлд нэмэр болж яваа Жанчив гуай бид хоёр мал туусаар шар тосны боов хуваан идэж, айлуудаас нүүдэлчинд авчрах цайнаас хошуу бүлээцүүлж араасаа төдий л өгсүүргүй давааг давж, алсаас «Налгар» уул нөмөрлөх дэвсэгт ханаа дугуйлан буй шинэ бууцны захад хүрч билээ. Тууварт ядарсан мал онгоцтой хужир хармагц овоорон шавлаа. Шинэ сэргэг нутгийн эргэн тойронд тарлан цастай уулс дүнхийнэ. Ойр орчимд айл амьтангүй нам гүм агаад намар өвлийнхөөс огт өөр чийглэг үнэр аясын жихүүн салхинд туугдан ирэх мэт санагдан сэтгэл сэргэх ажээ. 

	Пунцаагаас бусад эрцүүл шар тэрэгтэйгээ буцаж, Жанчив бидэнд бараа болно хэмээн үлдэв. Нагац мал хотолмогц хотны дөрвөн талд мануухай босгож, морьдоо салаалан аргамжиж «Өнтэй газрын чоно өлөн» хэмээн хоёр янзын буугаар хэд дахин хий буудаж «харцага» хэмээх хөгшин нохойгоо сайтар хооллож «Бүргэд» хэмээх нохойныхоо уяаг нь суллалаа. Халзан Жанчив зуудаг нохойноос айн хулмалзаж:

	— Гэрт давхидаггүй биз? Бүхэл хүн ч зуугаад явчхаж мэднэ шүү хэмээн үүцний тарган махтай тавгаа барин хоймор өөд ахин сууж, нүдээ бүлтгэнүүлэн, гүрдэг гүрдэг хийн мах үмхэлнэ. 

	Бараатай тэрэгний нөмөрт бариастай хашаанд хэвтсэн хонь яраглан хивж, хоёр нохой хот, аргамжаатай морьдоо тойрч хуцах бөгөөд хэвтэхэд Жанчив, Борхүү болон бусад хүүхдийг тойруулан үлгэр ярьж, нагац бэргэн эрих барин амаа хөдөлгөж сууна. Маамуу дэнгийн гол оролдон тос нэмж, бага хүү нь түүнийг ноцон энгэрийн товчийг тайлахаар оролдон уйлагнана. 

	Пунцаа зуухан дээр жигнэсэн данхтай цайны цоргоор уур савсахад, босон харайж өр шалны хажууд тавьж дэрвэгэр амсартай жижиг мөнгөн аягыг цэмбээр зүлгэж, лонх «манахуал» (тэр үеийн нэрлэдгээр) дэрнийхээ авдраас гаргаж лацыг нь тогшин гаргаж: гараа нударгаараа жийрэглэн, лонхны ёроол руу алгадахад үйсэн бөглөө бүлт үсрэв. 

	Жанчив, мөнгөн аяга руу тонгойлгосон лонхны хоолойноос хол холхийн, хачин үнэр ханхлуулан гарах архийг нүдний булангаар ажиглан, суудлаа засаж: «За тэгээд амар сайхандаа жаргаж гэнээ» хэмээн үлгэрээ төгсөж, шүлсээ залгив. 

	Пунцаа ч аягатай сархдаа түүнд өгч:

	— Үүнийг тогтоочих! хэмээв. Жанчив хоёр гардан авч, ядам хурууныхаа өндгийг дүрж, гурвантаа гурван зүг няслаад, бараг нэг амьсгаагаар залгиж, амаа арчин аягыг эргүүлж өгөнгөө:

	— Маргааш өглөө хонь үхрийг чинь хойд ууланд хариулж өгөөд нөгөөдрөөс буцах тийшээ хандана хэмээн өгүүлэв. Жанчивын нүд хоёр аяга архины дараа улам ч бүлтийж, халзан толгойны нь хуйх ягааран, хэл нь орооцолдов. 

	Маргааш өглөө нь манайхны хонь үхрийг тууж гараад үлдсэн айлуудыг ирж, гэрээ барьж гүйцээд цай цүй чанаж утаа суунаглах үеэр хонийг алгуур ойртуулан орхиж шинэ бууснаар нь манайд орж, заншил ёсоор түгээдэг битүүлгийн ууцны голын зүсмийг сүүтэй халуун цайнд хөшиглөн идээд, царайд нь улаа бутарч, хөлсөө арчаад малгайгаа өмсөн гарч, тэрэг ширээлцэж, хаалга, хашаа янзлалцаж нар жаргахын багцаанд явахаар завдахад нь Дэмид ах хоёр морио адуунд тавьж, хонгорыгоо олж ирэхээр цуг мордохдоо миний унаж байсан цавьдрыг хөтөлж одов. 

	— Бузгай тус боллоо гэм хөөрхий минь. Өнөөдөртөө өнжих болов уу? гэж санасан чинь яваад өглөө л дөө муу харламар чинь! Өчигдөр энэ хар хүнтэй ганц лонх архи хувааж уусандаа л хэдэн хонь хагас өдөр хариулж өглөө. Яах вэ цаашаа цагаан сарын боов болгож, жаал жуул юм боож ганзагалууллаа. Манай Дангаагаар татаж хамаархахчаа аядаж яваа ухаан нь тэр гэж нагацын эхнэр ээжид ярина. 

	— Их нүүр өгвөл ч олон толгойтой мангасын үлгэр яриад л зүгээр суугаад дэл сул юм шомбодчихоод байж мэдэх хүн дээ. Урьд миний толгойн боолтын хатан сүйхийг мулталж авчаад, аваагүй гэж мэлзээд, дараа нь тоглосон юм гэж нэг үзээд, эцэс сүүлд авдрын мухарт хийчихсэн, олдохгүй байна гэсээр нүүгээд алга болчихсон юм даг. Түүнээс хойш зэвүү хүрээд болдоггүй юм. 

	Аминдаа л элэг барьж байгаа санаа нь тэр. 

	— Тэгсэн харламар уу? Олны ам ер нь нэг л хазгай шүү!

	Хөдөөгийн малчдын амьдрал хөндлөнгөөс харахад нэгэн хэвийн мэт байвч өдөр бүр шинэ, шинэ ажил ургадаг билээ. 

	Намаржааны хуурай аргалыг ачиж авчрах, Нойтны нь тарааж сэврээх, айл амьтан олшрохоос өмнө бууц татаж авах, мухар ганганд дарсан өвсийг сувай мал идэхээс хамгаалж хашаа барих, нялх, хөрөв төлийн пүнз барих гээд доор бүрнээ үй зайгүй хөдөлдөг ажээ. Тэгснээ хургаа ялгаж тусад нь хариулах, тугалын уяа сэлбэж зэхэх, шаваас бэлдэх гэж бас л хэрхэндээ ажил болно. 

	Хаврын тэнгэр заримдаа бүрхэж бударна. Хааяа улаан шороогоор нүүр нүдгүй хавсарч, сульдаж доройтсон бяруу төлөг гуйвна. 

	Тогтуун сайхан өдөрт мал сүрэг налайна. Үнээ тугаллаж, тогоон дээр уураг пор пор буцалж, хүүхдүүд цагаан хальсаар модон аяга бүрж хатаан дэрсэнд хөх хоргол хатган дохиур хийж хэнгэрэг балбана. Заримдаа буу хийж бие биеийнхээ чихэнд нь хагалж сочооно. Нэг өдөр Борхүү миний гайгүй сайхан дуутай хэнгэргийг минь үзье хэмээн авч сэтгүүрээрээ цоолж хаяхад нь би түүний хатаахаар гадаа тавьсан хэнгэргийг нь дэвсээд, зэгсэн том үндсэн тагшны нь амсрыг эмтэлчхэв. Борхүү намайг элдвээр зүхэж, гэрийнхээ гаднаас хөөж:

	— Чи үүнээс хойш, түүнээс цааш манай үүдээр бүү шагайгаарай! хэмээн заналаа. Тэр өдөр худгийн баруун дэвсэг дээр Шархүүгийнхэн ирж буухад Борхүү тийшээ явлаа. Би очиж үл зүрхлэн сайр өгсөн аргал түүж явтал Борхүү ахтайгаа давхин ирж, мориороо гишгүүлэх шахан, урдуур хойгуур хөндөлсөж:

	— Аяга төлөөд аль! Шээзгийг минь өгөөдөх хэмээн хэрүүл өдөв. 

	— Их юмаараа боож л дээ. Аргалаа түүгээд өгье гэвэл

	— Бага юм бол чи олоод авах чинь яагаа вэ хэмээн Шархүү хэрүүлд оролцож, мориноосоо буун харайж, 

	— Хүүхдийн аяга хагална гэнээ чи гэж шээзгийнээс татаж унагаахад Борхүүгийн бах тав нь ханаж, учир зүггүй инээж, мориноосоо бууж, савар тулан босож буй миний толгой дээрээс шээзгийтэй аргалыг хөмрөв. Нүдээр дүүрэн шороо орж, нус нулимстайгаа холилдон, толгойноос углаастай шээзгийг арай ядан мултлан ававч, юу ч үл үзэгдэн, аргалын хогт хоёр нүд минь байж суухын аргагүй тороход аргаа барахдаа салхи өөд харан нүдээ нээн хүчтэй тургин бүснийхээ үзүүрийг гүвэн, уйлан арчиж суухад, ах дүү хоёр тас тас хөхөрч тохуурхан:

	— Хэрээ мэдэж, бяраа таньж явахгүй бол ингэдэг юм. 

	— Еэ болж! Бүр сохорчхоосой билээ гэж тавлана. 

	Би уйлсаар ганганы сүүдэр дэх цаснаас авч нүүрээ угаавал, тэр хоёр намайг барин авч нухан өвөрт цас чихэж:

	— Царай зүсний нь! Халтар ухна шиг... гээд Шархүү аюулхай дээр өвдөглөн нүүр рүү нулимтал:

	— Хүүе та нар яаж байгаа хүүхдүүд вэ? хэмээн нэг хүн өндөр дуугаар өгүүлэхэд Шархүү босон харайв. Түрүүлгээ холбирон өндийж, дуу гарсан зүг харвал нэр үл мэдэх буу үүрч, цүнх зүүсэн залуу хүн морио барин зогсжээ. 

	Тэр өврийнхөө цасыг арилгаж буй миний дэргэд шууд ирж, шороонд булагдсан толгойг минь ханцуйгаараа зөөлхөн гүвж бүсийг минь тайлан, дээлийг сэгсрэн, цас шиг цагаан алчуураар нүүрийг минь арчиж өгөөд:

	— Та нар яасан хэрцгий, балмад хүүхэд вэ? Чи ийм тэнгэр баганадах шахсан байж энэ нусгай жаалд дээрэлхэхээсээ ичихгүй юу! хэмээн Шархүүг хялайж:

	— Ядуу ардын хүүхдийг доромжилдог цаг өнгөрсөн гэж сонсоогүй юү? Танхай балмад, харгис хэрцгий хэн бүхэн бидний дайсан мөн гээд тэр хүн өтгөн хар хөмсгөө зангидан нүдээ сүртэй гялалзуулан уурлахад Борхүү, Шархүү нар газар ширтэн гөлөлзөнө. 

	— Эд чамайг яасан бэ? гэхэд нь болсон явдлыг бүгдийг тоочлоо. 

	— Худлаа хэмээн Шархүү хэлэхэд

	— Дуу ! Тэгж мэлзэх үү? Намайг давааны өвөр рүү бууж явахад та хоёр наашаа давхиж ирээ биз дээ? Би бүгдийг харсаан!

	— Наадах чинь манай тагшны амсрыг эмтэлсэн

	юм. 

	— Мөөн! Тэглээ гээд хүн зодох ёс хаана байна?

	— Чиний юуг чинь энэ эвдээв? Шархүүгээс асуухад;

	— Юуг ч хэмхлээгүй. 

	— Тийм бий хө!

	— Чи эднийхний зарц уу? хэмээн надаас асуув. 

	— Үгүй хэмээн хариулахад:

	— Тэр тусмаа сайн. За та хоёрыг одоо бариад, сум руу туугаад явна даа! Зугтаавал чинь хөлийг чинь хуга буудна. Морио хөтлөөд явган яв. Хоорондоо ярьж болохгүй гээд буугаа гартаа авч, замгийг нь тачигнуулахад, нөгөө бүүрэлхүү хоёрын хулхи нь бууж мэгшин уйлж:

	— Та биднийг битгий баривчлаач! Үүнээс хойш томоотой явъя гэж бархирав. 

	— А-а тийм гээ. Юугаар чинь үнэмших вэ?

	— Андгайлъя, еэ бурхан минь! хэмээн Борхүүг залбирахад нөгөө хүн түсхийтэл инээд алдаж:

	— Би бурхан биш ээ дүү минь. Та нар чинь бас л уйлдаг, айдаг л улс байна шүү дээ. Битгий нэгэндээ дээрэлхэж яв. Хүүхэд бүү шогло. Цасаар нүүр гараа угаа. Шээзгий авч аргалыг нь хийж өг. Тэгээд чи томоороо аргалыг нь үүр. Хүний ажил саатуулсан хойно туслахаас яах вэ гээд Борхүүгээр хоёр морь хөтлүүлж, Шархүүгээр шээзгийтэй аргал үүрүүлж, намайг хөтлөн манайханд очихоор явахдаа:

	— Та нар бичиг үсэг заалгадаг уу? хэмээн асуув. Бид гурав зэрэг толгой дохив. 

	— Сайн байна. Зодолдож хэрэлдэхийн оронд ном уншиж суувал аштай юу гэх зэргээр биднийг хамаатан, садны хүүхэд гэдгийг асууж мэдээд;

	— Тэгвэл та нарын энэ шившигтэй явдлыг аав, ээж нарт чинь хэлэхээ энэ удаа больё доо гэж билээ. Биднийг очиход нагац бэргэн хараад:

	— Өнөө гурав чинь бүр ходий шив дээ. Яамай л даа. Цуг яваа хүнд хандаж:

	— Чи хоршоо дарга уу, хүүхээ?

	— Биш ээ. 

	— Өө яасан адилхан харламар вэ? Орж цай уу гэвэл нь;

	— Зүгээр, би урьдаар эднийхээр орно гээд манай руу явлаа. Тэр гэр дээр буугаа тавиад эсгий үүдийг өргөн тонгойн орж ээжтэй мэндлэн сууж, авч өгсөн цайнаас дүүрэн аягалж, тавагтай идээнээс эхлээд жаахан амссанаа, хагалсан цагаан тосны нэг хэсгийг тэр аяар нь алган дээрээ тавьж идэхэд нь:

	— Цайнд хийгээд уувал ээдэхгүй дээ гэхэд бас нэг том хэсгийг аягатай цай руугаа хийлээ. Ээж түүнийг ажиглан гал дээрээ тогоо тавьж, мах үйлээ. Тэр хүн нар өөд харж:

	— Багийн даргынх хол уу? хэмээн асуув. 

	— Сайн морьтой хүнд юү байх вэ. Ганцхан хөтөл давчвал л цай чанах хооронд хүрчихнэ. Хүү минь хаанаас явна даа? хэмээн асуув. 

	— Би сумаас яваа, Сургуулийн багш... 

	— Хол замд хаврын салхинд мориор яваад суурин газрын хүн агсагадаа биз. Үмх мах идчихээд яв хэмээн ээжийг хэлэхэд, нөгөө залуу эр инээж:

	— Тэр сайхан л хэрэг байна. Газар мэдэхгүй оройтчих вий л гэж санаа зовоод байна гээд над руу харж:

	— За номоо аваад ир хө. Хоол болтол хоёулаа жаахан юм уншъя гэв. 

	Намайг авдар дээрээс цагаан толгой авч дэргэд нь суухад:

	— Өө чи чинь бүр сургуулийн цагаан толгойтой хүн байна хө. Дууссан уу? гэж асуув. 

	— Дууссан. 

	Тэр хуудас эргүүлж, дунд хэрээс хэсэг уншуулаад, сүүлийн хэсгээс уншуулж үзээд:

	— Уншихдаа ч түгдрэхгүй байна. Болоогүй дээ хө хэмээгээд: Энэ ямар үсэг вэ гэж хуруугаараа даран асууж... «мөн, зөв» гэж толгой дохиж, заримдаа толгой сэгсэрч, «тэр чинь л бишидлээ» гэж инээнэ. Сүүлд нь «К», «Ф» үсгийг яаж дуудахыг зааж өгөөд асуух юм байна уу? гэв. Би тэгэхэд нь мөнхүү ном дотор байдаг «Жюль Верн хэмээх нь францын их бичгийн хүний нэр болмой» гэж байдаг, ямар учиртай вэ? гэж асуувал:

	— Аа энэ чинь ийм учиртай. Франц гэж улс байдаг юм. Тэр улсад Жюль Верн гэдэг их бичгийн хүн байжээ. Тэр олон сонин ном бичсэн хүн. Хэрэв чи ном сайн сурвал олон олон юмны учрыг олдог болно.

	— Номыг яаж бичих вэ?

	— Янз бүрээр бичиж болно.

	— Та яаж бичдэг вэ?

	— Би ном бичдэггүй.

	— Яагаад?

	— Би бол бичиг үсэг мэддэг хүн. Зохиолч бол өөр шүү дээ.

	— Тэгвэл зохиолч чинь заавал франц улсын хүн байх уу?

	— За харин нэг тавьж эцдэггүй шавьтай учирлаа даа хэмээн инээж:

	— Монголд ч зохиолч бий.

	— Хэн бэ?

	— Нацагдорж, Дамдинсүрэн гээд л олон бий дээ, За ойлгов уу?

	— Наадах чинь хүний хэл багалзуур сугалчих шахдаг хүүхэд шүү. Жаахан нүүр өгвөл «яагаад?» гээд л ойртоод байна гэж мэдээрэй хүү минь гэж ээж хэллээ.

	— Асууж л байг. Юмны учир олохыг оролддог нь сайн. Сургуульд орвол ч ном түргэн сурмаар хүүхэд санж. Ээжийн царай үл мэдэг улайсхийгээд:

	— Хүү минь чи сургуулийн хүүхэд хөөж явна уу? Энэ чинь л надад хань болж байдаг юм шүү дээ.

	— Үгүй би өөр ажлаар яваа. Энэ жил сургууль эхэлчихсэн. Намар тарна. Хойтонгоос намар өвөл, хаварт нь хичээллэж зун тардаг болгох юм.

	— Та хойтон хүүтэйгээ сумын төв дээр очиж, хүүгээ сургуульд оруулчхаад, өөрөө ажил хийвэл зүгээр дээ.

	— Над шиг амьтан тэнд чинь юу хийх вэ? Ядахдаа бичиг үсэг мэдэхгүй.

	— Ажил олдон оо. Цалин авна шүү дээ.

	— Хэдэн малаа яах вэ?

	— Тэр амархан. Өвөлд нь сургуулийн малтай цуг явуулчхаад, дулаан орохоор гаднаа аваад байхгүй юү.

	— Манай энэ хэд чинь тогтохгүй зовооно доо. Сургуулийн багш инээж:

	— Өөрөө сайн бодоорой! Хүү чинь сангийн хувцас өмсөж хоол идэж, ном сурна шүү дээ гэв.

	Би тэр хоёрын яриаг чих тавин чагнаж суутал хоол гаргаж, тэр тавагтай махыг тосон авч өмнөө тавин эвхмэл тонгорог гарган шаазангийн ёроолд хавиран:

	— Үүцний тарган махнаас хэд огтолъё хэмээн үхрийн өндөр хавирганы бураанаас гурван хурууныхаа өндгөөр чимхэн, алаглуулан хэрчив.

	Хоолны дараа зөөг цай амсаж, надаар нохой хориулан нагацынд орж Пунцаатай мэндлээд, цай идээ амсаад гаран багийн даргынд очих замыг сайтар заалгаад, манай гэр дээрээс буугаа авч үүрэн мордож явлаа.

	Пунцаагийн гэргий манайд гүйж орон:

	— Юун хүн ирээд явчих вэ? Хүн амьтан барьж, тавих юм биш байгаа даа? гэхэд нь:

	— Хэн мэдэх вэ дээ. Сумын сургуулийн багш л гэнэ шүү дээ. Эрээ цээргүй, бага хүн гэхэд тун төлөвхөн л залуу байна хэмээн ээж хариулав.

	— Яадаг билээ, сургуульд хүүхэд хөөх юм биш биз?

	— Үгүй гэнээ. Харин үүнийг сургуульд оруулбал зүгээр гэж байна.

	— Еэ харлаж хоцор. Чи юу гэв?

	— Юу гэх вэ арга учраа л хэллээ.

	— Өөр юу ярих юм бэ дээ?

	— Намайг хэн тоож юү ярих вэ дээ. Үүгээр жаахан ном уншуулж, аяга цай ууж, үмх мах идээд л явлаа.

	— Борхүүг ном бариад ор гэж ядаад орхилоо. Хэдэн юм хэлүүлээд авсан бол аштай юу.

	— Чухам аа, чухам.

	Тэд бидний зодолдсоныг огт мэдээгүй бололтой. Орой нь Борхүү бид хоёрыг хонь хотлуулахаар явуулахад би түүнээс дөлөн хонины зүүн талаар явж юу ч ярилгүй хонио хурааж, зөвхөн өөрийнхөө хургыг барьчхаад гэртээ орлоо.

	Үдэш хүн давхин ирж, багийн хурал зарлав. Маргааш нь манай хотын эрэгтэйчүүдээс Пунцаа хуралд очиж, орой буцаж ирээд:

	— Чоно л их агнах хэрэгтэй гэнэ. Мал өсгөнө гэнэ. Сургуульд эмнэлэгт тусламж хэрэгтэй гэнэ. Сандуйн жасын өргөөг өгөхөөр тогтлоо. Зарим нь хонь ямаа өгч л байна. Элдэв цуурхал тараадаг хүн энд тэнд байна. Сургуулийн хүүхдийг ном ажил хоёрт тэгш сургана. Дуран буу бүртгэнэ. Иймэрхүү л юм ярилаа даа. Санал шүүмжлэл гаргах юм болоод явчихсан чинь халзан Жанчив босоод л: «Худал цуурхал тарааж, амьтны толгой эргүүлдэг этгээд манай багт ч олон байна гээд Базарайн эцгийн нэрийг зааж, ардын намынхан Ёнзон Унзай багш нарыг минь барьчхаад олон шавь нарыг нь Гандан хийдээс хөөж байна гэж ноднин намар саальд яваад ирэхдээ ярьсан гэж байна».

	— Өөр юу ярьсан бэ? гэж асуухаар нь

	— Энд ярихааргүй зүйл ч байна. Манай багт цуурхдаг хүн ганц энэ ч биш гэдэг байна. Тэгээд л хурлын дараа Жанчивыг ганцаарыг нь аваад үлдлээ.

	— Үгүй ер, Жанчив бид хоёр юу ч билээ дээ. Хөөрхийгөөр шоронгийн тав хийж яах нь бол? хэмээн нагацын гэргий хорсолтой өгүүлэв.

	Амаа татаж явахгүй бол хэрэгт өртөх ч амархан болж дээ! Эцэг чинь аягүй бол баригдана даа хэмээгээд Пунцаг над руу харан тамшаалав.

	— Жанчивтай ямар өштэй сэн билээ? гэж ээж гайхсан янзтай бодлогошров.

	«Аав баригдаад явчихвал яана даа! Баригдсан хүн эргэж ирдэг болов уу? Парваан Дугарсүрэн шиг чимээ сураггүй өнгөрөх болов уу?» Үүнийг бодох сацуу сэтгэл нэг л галин, гулин. Ээж ахынхаасаа гараад явахдаа газар шагайн, хөлөө чирэв.

	— Та юу бодоов? гэвэл намайг зөөлөн харж:

	— Чамайг л өрөвдөж явна.

	— Яагаад?

	— Хэрэв эцэг чинь баригдчихвал, цагаачийн хүүхэд гэж муучилдаг улс, одоо эсэргүүгийн үлдэгдэл гэж давшилна даа гэж гэртээ орохдоо хэлэв.

	Баригдсан хүн эргэж ирэх үү?

	— Янз, янз даа. Миний хүү аавдаа хайртай юу даа?

	— Намайг хаяад явчихсан биз дээ? Би гомддог.

	— Чамайг хаяад явчхаагүй. Эргэж тойроод л илүүчилж, харж л явдаг шүү дээ. Ямар ч гэсэн чиний эцэг. Чамд энэ насанд чинь дахиад олдохгүй шүү дээ.

	Эхийн энэ үгийг сонсоод яаснаа мэдэлгүй би уйллаа. Тэр миний толгойг илж:

	— Гайгүй биз дээ. Ардын төр нүдтэй. Үр минь битгий санаа зов! хэмээн аргадахад нь:

	— Та аавд хайртай юу? хэмээн нулимсаа арчин асуувал, тэр тамхи татаж хэсэг чимээгүй суухад нь юу хэлэхийг сонсохоор өөдөөс нь харвал, намайг хүзүүдэн үнсэж:

	— Томоогүй үр минь дээ! Ээж нь, аав нь чамд хайртай. Чи хоёуланд нь хайртай. Тэгээд л би эцэгт чинь муу санаж чаддаггүй юм гэж хариуллаа.

	Хонь хотолж, хурга ишигтэй хөөцөлдөж сэтгэл онгойн, хоол идээд унтахаар завдан байтал морин туурай тачигнан баргил хоолойтой эр хүн дуулах сонстон, түдэлгүй манай хаяанд тулж ирлээ. Ахыг дуугаар нь таниад гарч харвал хос морьтой хүн гадаа бууж, үргэн буй мориныхоо хөлд суун

	— Хай-хай хэмээн чөдөрлөх нь үдшийн бүрийд үзэгдэх төдий бөгөөд морьдын зүс харагдахад «А яамай цавьдрыгаа үрчихсэнгүй дээ» хэмээн баясав. Тэр юу ч дуугаралгүй гэрт орж, аргамжаа аваад:

	— Хоёр морио салаалаад аргамжчихъя. Юутай ч хөдөлж хоног доо гэж хэллээ. Ах эрт босож морьдоо аргамжаанаас сулласан тул би сониучирхахын эрхэнд:

	— Та ямар хоёр морьтой ирэв? хэмээн өглөө цайлах үеэр нь асуухад;

	— Хомбон туурайтай, хоёр чихтэй гэж хариулав.

	— Нэг зөв ярихад яадаг хүн бэ! гэж ээжийн зандрахад нь монхор хамраа мушийлган жуумалзаж:

	— Энэ хүүхэд чинь дандаа хүн шалгаагаад зэвүү хүргээд болохгүй юм байна шүү дээ гээд гансаа сэтгэж тамхи татав. Тэр сайхан гансныхаа цогийг хүдхийлгэн үлээж бурзанг нь нударгаараа арчин түрийлээд, миний эмээлийн олом, жирэм угсуургыг үзэж, заримыг нь бөхлөөд:

	— Өнөөдөр хонины хишиггүй биз дээ гэж гэнэт асуув. Би хариуд нь толгой сэгсрэв.

	— Тэгвэл үдээс хойш мордон оо. Моринд нь дасгаж өгөхгүй бол бүтэлгүй амьтан жигшээчхэж мэднэ гэв.

	Үдийн хонь саах үеэр ах ууцаа үүрэн хазаараа барин алхаж, түдэлгүй алдуул хонгорыгоо зайдлан унаж, хур дэлтэй бор морь хөтлөн айсуй. Тэр миний бор үрээ ажээ. Би угтан гүйлээ. Ах намайг харан инээмсэглэж:

	— Май, морио ав! Одоо өргүй шүү гэв.

	Би мориныхоо дух, магнай, нуруу, хондлойг илж, өтгөн дэлийг нь барьж үзэв. Дэмид ах намайг харж баахан зогссоноо:

	— Гэрээс хайч аваад ир. Ах нь морины чинь дэлийг содлоод орхиё гэхэд нь цулбуураа түүнд атгуулаад гэрт гүйн ороод эсгийд хуйлж, сураар баглан унинд хавчуулсан том хар хайчийг авч ахдаа аваачиж өгөв. Дэмид морины дэлийг хяргаж, хөхөл, сойлго үлдээн, өөг нь засаж, хормойлоостой урт дэлийг надад өгч:

	— Үүнийг оруулж тавьчхаад, эмээлээ аваад ир хэмээн инээв. Эмээл тохоход бор үрээ хамраа тачигнуулан давдганахад нь хай-хай хэмээн аргаар үзэн олмыг нь татахад бие хураав. Дэмид түүнийг зөөлөн хөдөлгөж явган хэсэг хөтөлж:

	— За, энэ морио ав. Булгиж магадгүй нь дээ гэв. Би айж хөдлөлгүй зогсон, ахыгаа харан дэмий л инээхэд:

	— Унаж чадахгүй юм бол хүнээс юунд харамлана вэ гээд жолоог нь хумхин мордож, уулын бэл өөд өгсөн давхиулж, буцаж хот тойроод гэрийн гадаа бууж, хантайран тавихад толгой хаялан зогсоно.

	Ах намайг дэргэд нь очиход, өөрөө түрүүлэн мориндоо мордож:

	— Салхи өөд харуулаад, биед нь сайн наалдаж, буруу талын амыг яльгүй татаад морд. Мөн эр хүн, бүү ай! Ахынхаа буруу талд яв. Хөлөө хавчиж, бөх суу. Бүүргэнээсээ зуураад, битгий бээвийгээд байгаач! Наадах чинь хөөрхөн алхаж, хатирдаг юм. Бэргээд л явбал чинь элэг бариад оёг болчихно. Аягүй бол хонгор морь шиг хэвтдэг зан сурчихвал яана.

	Бид хоёр яваа яваандаа хурд нэмж, эцэс сүүлд нь жолоо хумхилгүй давхиж, Уртын баруун салаа хүрч, тэндхийн айлуудаар буухад «танай дүү ч моринд сүрхий сайн болжээ», «Өдий хүрсэн хүүхэд чинь тэгэхгүй яах вэ», «Хүрээ хийдэд сууж, унаанаас төсөөрөө биз», «Энэ ч номхон морины ам татахгүй. Харин бяд суугаагүй нялхад нь долгин морь унуулах осолтой», «Эднийхэн адуунд эртэй. Бужмаг улс даа», «Хурдны морь унуулбал ч тун сэргэлэн үзнэ дээ» хэмээн ярилцана.

	Би бор мориныхоо занг түдэлгүй авсан бөгөөд морь маань миний дууг андахаа болив. Нэг өдөр манайхны гаднаас Шархүүгийн тушаатай морь дэгж ойролцоох адуу руу зүглэхэд Шархүү миний бор үрээнд мордож ухасхийвэл түүнийг булгин хаяхад нь би урдуур нь орон гүйж:

	— Хай хай хэмээн хашхирахад зогсож, очиж бариад мордоход толгойгоо хаялан, галгилаа. Би Шархүүгийн эмээлтэй морины хойноос гүйцэж, хотны гадаа хөтөлж ирэхэд, хамраасаа гоожих цусыг тогтоохоор ус сорж буй Шархүүгийн дээлийн ар нилдээ шороодож, хэсэг газар язарсан харагдана. Тэр надаас морио авахдаа:

	— Танай наад муу бор чинь хэрдээ хатуу зоотой «адасга» юм гээч хэмээхэд нь:

	— «Адасга» булгихаар ойчсон хохь чинь. Тэгвэл танай хэдэд чинь «сөдрөг» тусаасай гээд мориныхоо амыг эргүүлэхэд:

	— Гайгүй хүү минь, чамайг даа! хэмээн занасаар хоцров. Тэр нэгэн өдөр сургуулийн багштай дайралдсанаас хойш, Шархүү, Борхүү хоёр намайг учир, зүггүй шоглохоо больсон билээ...

	Хавар гэдэг ирж буй цаг учраас өдөр улам уртсан дулаарч, ногоо дэлгэрэн, мал өнгө засаж тараг цагаан идээ элбэгшсээр билээ.

	Өт гарахаас өмнө дулаан тогтуун нэг өдөр хурга, ишиг, бяруу заслаа. Ногоо, сүү хоёрт сүүл нь дугараглаж яваа хөөрхөн хургыг гэдрэг өеөдүүлэхэд юу ч мэдсэн шинжгүй хэлээ цухалзуулж, хөнгөлсний дараа, «Сумнаас хурдан, өднөөс хөнгөн!» хэмээн тавихад, нэг, хоёр харайснаа «Яачхав?» гэсэн янзтай эргэн харж, бээцийн зогсоно. Бяруу, ишиг хургыг бодвол орилон, тийчлэх ажээ.

	— Нэг ажил мохлоо. Хэд хоногийн дараа малаа хужирлахгүй бол хэцүүдэх нь. Эрэг мэрээд болохгүй нь:

	— Засуулсан хурга, бяруу туувар даахаар болтол хүлээлгүй горьгүй.

	— Тэр ч юу удах вэ?

	Эрчүүлийн хоорондоо ингэж ярилцсанаас хэдэн өдрийн дараа Дангаагийн гэрийг ханхайлж ачаад нагац бэргэн түүчээ тэргэнд суун хөдлөхөд Борхүү бид хоёр хонио тууж гарлаа. Дундаа хааяа үхрээ туулцаж, хааяа хөсгийн хоёр талаар эргэж, жалга, ганга өнгөрөхөд тэрэг хашиж явна.

	Туул гол холгүй тул бид үд өнгөрөх багцаанд туйвар буусан айлуудын хажуугаар өнгөрч, хужир элбэг, мал сийрэг ширэг бараадан хөсгөө зогсоож, гэрээ барьж, тугалаа зэллэв. Хужир үзсэн хонь өвдөг дээрээ сөхрөн сүүлээ хөдөлгөн довон толгой долооно.

	Ойролцоо бух урамдахыг сонсоод хүрэн бух чимээ чагнан тэр зүг харснаа, эврээрээ газар сийчин, шороо хаялан урамдлаа. Том жижиггүй гэрээс гарцгаалаа.

	— Яадаг билээ? Гэр дайрч тугал гишгэчиж мэднэ. Цаад харламарыгаа холдуулъя гэж нагац бэргэний хэлэхэд Борхүү бид ирж яваа сэлмэн эвэртэй улаан бухыг тосгуулан бухаа элдлээ. Эвэрт сүргийн салаа тууртай эзэд урамдан урамдсаар, ойртон очиж бүдүүн хүзүүгээ мухуйлган цүндгэр гэдсээ чангалан том алаг нүдээ эргэлдүүлэн хэрж зогссоноо, гэнэт дайран, тар няр чимээ гарган мөргөлдөхөд нь эр үхрүүд урт хэл гарган тойрч, хоёр хүчтэнд халдаж үл зүрхлэн дэмий л орилолдоно.

	— Бух буянаар хэмээн Пунцагийн эхнэр тахил өргөж,

	— Еэ бүү үзэгд! Яасан ч сүрхий эвэртэй амьтан бэ? хэмээн мөргөлдөн буй бухыг саравчлан харна.

	Түдэлгүй нөгөө сэлмэн эвэрт улаан, нагацын хүрнийг түрэн хөөж, цаадах нь түүнээс салан цүл цүл зугтав. Дийлсэн бух урт эвэрт зантгар толгойгоо сажин, маадайн үнээний зэлэн дээр ирэхэд, хүрэн бух хэлээ унжуулан орилсоор ойртож ирснээ, дөлж гүйхэд:

	— Хөөрхий харла муу бух минь! Бяр дутсан эр амьтан хэцүү еэ хэмээн нагац бэргэн үглэвч:

	— Энэ хэний бух вэ? Мөн ч сүртэй амьтнаа! Төл нь ч хачин сайхан мал болно оо доо гэж зогсоно.

	— Намар л хойд нуруунд дошиж өвөлжөөд л хавраас хойш үүгээр яваад байгаа юм. Лав л манай ойр хавийн бух биш гэж хөх дэрсний булангийн нэг хүн хэллээ.

	— Тэгвэл битгий хөө. Хэдэн зэл үнээнд хоёр бух байж байг цаашаа! Эзэн нь аваад явбал тэр биз. Улаан бух Пунцагийн эхнэрийн санаагаар болсонгүй, манай хэдэн үнээтэй цуг бэлчиж яваад, маргааш нь гол өгсөн, мөргөлдөх бух эрж, урамдсаар үхэр сүргийг орхин одлоо.

	Мал хужирт цадуут бид уул нутгийн зүг хөдөлж малаа зөөг туусаар ирэхэд манай хотонд олон эрцүүл цуглажээ. Тэд худаг гаргах тухай ярилцах бөгөөд:

	— Өвс ургамал тэгш бэлчээр бараадуулж, худаг гаргавал хаана ч яах вэ.

	— Бүр хэд хэдэн айл буучихаар уужуухан газар шилж авах хэрэгтэй.

	— Би бол «Цагаан чулуутын» худгийг лайдмаар байна. Санжаа залан л өвөлжиж байх гэж дарчихсан болохоос тун элбэг устай худаг шүү гэж Пунцагийг хэлэхэд:

	— Иг, маг гээд юугаа хийх вэ. Ердөө л тэгээд азаа үзээд алдъя хэмээн тохирцгоов.

	Тэр ажилд манай Дэмид явалцах болж хөдөллөө. Тэд хонь төхөөрч, тогооч хийх өвгөнөөр ус ачуулж хөдөллөө. Гурав хоногийн дараа шиврэн орох бороо ширүүсэн тэнгэр дуугарч, бүсгүйчүүл таргаар гэрээ мялааж, хур бороо орж, газар дэлхий дэлэгнэх нь хэмээн баярлалдаж байтал орой тийшээ цас бударч, худаг ухахаар явагсад ажлаа орхиж явахад Дэмид ах чичирсээр давхиж ирээд, Дундаатай хоёулаа тэрэг хөллөн явж, мухар ганганд дарсан өвсийг ачиж ирэхэд, манайхан халх барьж, үхрээ уяж, хотны захад хорготой лаа ноцоож хонио манаж хонов. Хуц, ухна зэрэг нэлээд мал ширвэгдэж, осгож, өлссөн заримыг гэрт оруулах, өвс өгөх зэргээр оролдсоны хүчинд түр зуурын шуургыг танагтай давлаа гэлцэн нөгөөдөр нь тэнгэр онгойн, үүлэн чөлөөгөөр нар цухуйхад, уулын нөмөрт хоргоож байсан малаа тууж, бэлд авчрав. Дэмидийн өргөмөл эцэг манайд ирэхдээ:

	— Явай маань ч бүрмөсөн үхчихлээ. Адуу шуурганд уруудаад цохио руу тавиад нь нураад үхчихэж. Дандаа бүдүүн нь шүү. Өдий хүртлээ уулын хяр дагаж урууддаг мал ер үзсэнгүй.

	Өвчтэй хүний царай харж суусаар цуглуулж чадаагүй юм хэмээн санаа алдан мэлрэх ажээ.

	Шуурганы дараа ах өргөмөл эхийнхээ биеийг асуухаар явахдаа:

	— Миний санаагаар бол ч докторт л үзүүлмээр хүн дээ. Би юү гэх вэ дээ. Нэг тийшээ болтол нь харзнахаас даа хэмээн өгүүлэв.

	— Түр зуурын цас дорхноо хайлж, газрын өнгө хувирч ногоо ургалаа. Нагац бэргэн хоттой хониноосоо шилж, хэдийг нудраад, хураасан тараг, цагаан идээгээ, хэдэн шар тэргэнд ачиж хот орохоор явахдаа «Амьд гарсны баяр хот үзэг цаашаа» гэж Борхүүг дагуулж одлоо. Тэдний явсан орой нь:

	— Манай ах бэргэн еэ дээ мөн ч сүйхээтэй хүн шүү. Цас орж, мал мах ховордон цагаан идээ хомсдов уу гэхтэй зэрэг ум хумгүй алга болдог байна шүү. Борхүүд хот үзүүлэх биш, харин айлуудаар оруулж, бэлэг сэлт авах гэж байгаа юм даа гэж ээжийн өгүүлэхэд:

	— Зуур хоноод ороход ч мах муудаж, тараг сагахгүй дээ гэж Дундаа хэлэв.

	Хүрээчин төдий л удалгүй буцаж ирлээ. Хэдэн тэрэг ачааны дотор юу юу авчирсныг надад хэн хэлэх билээ. Лав л Борхүү нэлээд аятайхан хэт хутгатай болж, Маамууд дээлийн торго авчирчээ. Бидэнд атга чихэр, зүсэм талх гойд чухаг зүйл. Харин нэлээд олон ном сонин авчирсны дотор «Хувьсгалт залуучуудын эвлэл» хэмээх сэтгүүл байв. Уг сэтгүүл бусад номоос олон хүний зурагтайн дээр «Хазгар Гэндэн таяг тулж, бичгийн сав барьж явахыг үзэв үү? Хойноос нь хорлон сүйтгэгч, хоёр нүүртний томоохон толгойлон удирдагч Дэмид, Дарьзав, Баттөмөр нарын зэрэг дагалдагсдыг танив уу?» хэмээн шог зургийн тайлбар бичжээ. Мөн Намын Төв Хорооны тэргүүлэгч гишүүдийн зураг, албан тушаалыг хэвлэсэн байв. Дөнгөж цагаан толгой төгсөж, холбон уншиж, эхлэн буй надад тэр ном маш сонин санагдах бөгөөд «эсэргүү» хүмүүсийг тийнхүү хачнаар зурсан нь гайхаш төрүүлэх тул:

	— Эдний хамар амыг яагаад ингэж зурав? хэмээн Пунцаагаас асуувал:

	— Санаа бодол нь ийм муухай гэсэн утга биз хэмээн товчхон хариулав.

	— Эд чинь яасан улс вэ?

	— Номоо сайн үзэж, түргэн уншиж сур! Тэгвэл учир нь хялбархан олдоно гээд цааш дуугарч өгсөнгүй, гэзгээ илж, нүдээ аньж эвшээснээ арагшаа эргэн өөр нэг ном авч гарчиглав.

	Авгай хүүхнүүд орос зурагт сэтгүүл үзэж шуугилдана. Би хувиа аваад, ээжийгээ даган гарахдаа, «Ах нарын маань хэн нэг нь ийн сонин ном олоод ирж яагаад чаддаггүй юм бол?! Хонинд явахад аштай зугаатай юу» Ийнхүү бодож явтал Борхүү араас гүйн ирж:

	— Базарай, миний дүү нүдээ аниад, гараа алдалж бай. Би чиний өвөрт нэг тоглоом хийе гэхэд нь,

	— Нээрээ юү?

	— Нээрээ, нээрээ. Чи үнэмшихгүй бол боов, чихрээ Доодойд өгчих.

	Би үгэнд нь орон нүдээ анин зогсвол, өвөр рүү гараа шургуулан хатуу бөөрөнхий юм хийхэд нь шалавхан авбал ноднин жил оготнын нүхэнд хийчихдэг хар бөмбөг шиг жижигхэн бөмбөг! Баярлахдаа, доороо дэвхцэн:

	— Еэ гялай, хэмээн дуу алдаж билээ.

	 


VII

	 

	Ойролцоох уулын арын цагдуулд хөхөө донгодож, уул, толгод ногоорон өнгө ялгарах тансаг цэцгийн мандал дээгүүр эрвээхий нисэн, алсын уул цэнхэрлэн, хөхөмдөг униарт умбан, манай хотоос бусад нь цэнгэг уст Туул голын зүг нүүжээ. Хэдэн гэрийн мал их цас, хур бороонд дэвтэн ургасан сахлаг ногоотой судаг, толгой, уулын сархиаг даган тааваараа налайн идэшлэж, элбэг уст Шанагын худаг амаараа халин, шанд урсгана. Үдийн халуунд Борхүү бид хоёр гүйн очиж, ширэн ховоогоор ус утган худгийн хоёр талын ухмал модон онгоцыг дүүргэх үеэр үхэр цуван ирнэ. Дараа нь бас хонь усална.

	Хороостой хонин дундаас өөрийнхөө хонийг олж холбох гэж саарьтай хөл дээрээ гишгүүлэн ярвайж, заримдаа ганц, нэг ороо хонь, ямааг бусдаас түрүүнд гүйцэж, магтаалын үг сонсоно. Томчуул хөндийрсөн хонио хяргаж дуусаад, хургаа хяргалаа. Түдэлгүй хэд хэдэн тэрэгний арал гозойлгон эсгийгээр халх барин ахрын ноос дэлгэж, хэд хэдээрээ харалдаа сөхрөн сууж, унгас савахад доороо зузаан зөөлөвчтэй хөм дээр цагаан саваанууд ээлжлэн бууж «дав-сав, гүв-сэв» хэмээх дуун тасалдалгүй сонстон мяндас мэт зөөлөн цагаан ноосоор мушгиа хийн, тоос шороогүй саванд хийж хадгална. Унгас савж сургахаар Борхүү бид хоёрт жижиг дэвжээ засаж, ноос нунтаглуулахдаа: «Саваагаа сайн далайж, ээлжлэн сулхан буулга. Саваагаа эгц дээш нь авбал хамаг ноосоо цацчихдаг юм. Зүгээр арагшаа татаж сугалан ав!» гэж Дундаа заана.

	Нагац буугаа үүрч тарвага алахаар өглөөн гараанаар яваад, ганзага дүүрэн антай эргэж ирээд, гэрийн хаяанд буулгаж тавилаа.

	— Үс нь гүйцэж л явна даа. Хэнээрээ өвчүүлэх вэ. Аяга, цай уугаад сэрүү орохоор шулж, хорхоглохоос яах вэ. Цөмд нь л хүртэх байх гэж ярив.

	Орой нь гулин хорхог хагалж, хуваан идэж хүүхдүүд хойноос нь худгийн хүйтэн ус залгилав. Унгас гурав хоног савахад хүрч ирсэн хүн ганц хоёр саваа авч өгөлгүй мордохгүй ажээ. Пунцагийн гэргий орж гаран, цай хоол зөөн:

	— Жаахан хүлээвэл тогоо тавина даа. Пунцаг тарваганд явсан. Хоосон л ирэхгүй дээ хэмээн унгас савалцаж буй хүмүүсийг саатуулан, тэд олширсоор ажил нь амархан дууслаа.

	Бараг сүүлчийн саваа авах үеэр аав давхин ирлээ. Тэр урьдын адил хилэн малгай духдуулж, бүсээ өргөн ороожээ.

	— Миний хүү нааш ир! хэмээн дуудахад нь дэргэд нь очвол:

	— Аавыгаа баригдаад явчихлаа гэж айв уу? Ардын засаг нүдтэй гэж ярихад түүний амнаас архи ханхална. Тэр намайг хөтлөн нагацынд ороход Пунцагийн эхнэр цай идээ авч өгөөд инээв.

	— За хө уйлахыг бүү асуу. Инээхийг асуу гэдэг биз. Юү болоов? Яасан сайхан зантай юм. Унгас сав гэж хэлэх нь үү? Танайхны хар бор ажлыг хийхээрээ болсоон. Одоо ч түүнийг хойш тавьчихъя хө гэхэд нь:

	— Чи ямар элэнцгээ яриад байна. Чи бид чинь цагтаа эднийхний хүргэн бэр хоёр байлаа шүү дээ. Яасан илүү үгтэй харламар вэ. Улирсан, баларсан юмны төлөө одоо үг өдөөд яана даа.

	— Хэрүүл гуйсан юм ер алга. Хэлэх л гэсэн маань тэр. Суман дээр байцаалгаад л буцаж явна.

	— Өөг төөг хэлэлцэх ч яамай. Ашгүй зүгээр өнгөрөв үү?

	— Зүгээр, зүгээр! Манай багийн дарга ч айхавтар хамгаалжээ. Баригдсан нь үнэн. Ярьсан ч үнэн...

	Шарын шашин сөнөлөө баларлаа гэж би хэлээгүй. Би Ёнзон хамбын шавь ядахдаа биш. Унзай багшид мөргөх гэж очсон, баригдчихсан байна гэж ярьсан юм чинь.

	— Муу хүүг чинь өрөвдөхдөө битүүхэн л санаа зовж суулаа гээд архи гаргаж өгөв.

	Аав түүнийг аягалж уугаад:

	— Би өнөөдөр танайхаар орж чадахгүй шүү. Баярласандаа болоод балга тагш архи уучихсан чинь согтох нь. Харин миний хүү унагатай гүү аваарай. Би тэртэй, тэргүй адуужих юм биш. Охин унагатай, соёолон байдас бий. Чиний заяа байвал хэд ч хүрч мэднэ гээд мордон одлоо.

	Би гүйж, гэртээ орж:

	— Ээжээ аав ирээд... хэмээн дуу алдахад минь:

	— Тэгээд яачхав? гэж асуув.

	— Надад унагатай гүү өглөө.

	— Өсгөж авч чадвал чамд л сайн даа. Цаад хоёр чинь үрээд хаячихвал авсан, өгсний хэрэггүй дээ.

	— Цаад хоёр гэж хэн бэ?

	— Ах нар чинь.

	— Гомбожоо ах ажилтай шүү дээ.

	— Ажлаасаа гараад, нөгөө хүүхэнтэйгээ дахиж суугаад явчихсан гэнэ лээ.

	— Тэгээд?

	— Бас л хөөгдөөд гэртээ ирнэ биз. Тэгээд л олсноо үрээд эхэлнэ биз дээ.

	— Би одоо тэдэнд ч өгөхгүй.

	— Авах юмаа миний хүүгээс асуухгүй.

	— Яагаад?

	— Эрийн цээнд хүртлээ, чи толгойгоо мэдэхгүй. Сайн ч муу ч ах нар чинь чамайг захирна шүү дээ...

	— Бидний энэ ярианы дундуур «Нохой хорь оо!» хэмээн гадаа хүн дуугарахын сацуу годхийн гарвал гурван морь хөтөлсөн дөрвөлжин бор залуу дөрөөгөө мултлан, тэвхийн бууж, морио бөхлөөд гэрт орлоо. Тэр хүн цай хэд оочлоод, тавагтай идээнээс амстал морин туурай тачигнах чимээгээр гүйн гартал ах «хай-хай» хэмээн хээр морио хөөн, — Гэртээ орцгоо гэж орилов.

	Түдэлгүй тэр гэртээ орж ирж.

	— Сайн байна уу? Юун сонин хүн бэ хэмээн явуулын хүнтэй мэндэлж тамхиллаа. Тэр хоёр гаансаа зөрүүлэнгээ бие биеэ харан инээмсэглэж:

	— Тарган тавтай зусаж байна уу?

	— Сайхан зусаж байна. Тарган мэнд сайн зусаж байна уу?

	— Тавлаг аятайхан зусаж байна.

	— Хэрэг зориг хэнд вэ?

	— Энэ зуураа хө.

	— Нутаг хаагуур вэ?

	— Бадын голоор.

	Явуулын хүн хэсэг дуугүй сууснаа:

	— Чи гадаа ямар морь хөөж ирэв.

	— Миний нэг хэл амтай, их үнэтэй, ороо нэртэй ганц унаа байдаг юм. Унаж, унаж аргагүйн эрхэнд хөлийг нь амрааж, нурууг нь сэврээх санаатай тавьчихсан чинь алга болчхож. Гайхаш тасраад сураглаж суутал, алдуул морьтой нийлээд Алтганатайн усанд явна гэж сонсоод очсон чинь ганцаараа шогшиж явахаар нь бараадаад зөнгөөр явуулсан чинь нэг сүүл хатгаснаа гадаа ирээд зогсчихлоо. Санаснаас тийм ч их ороолсонгүй.

	— Цагаан сарын үеэр дэлийг нь содолсон, тэвгэн хөхөлтэй, толин сартай, зөв гуя дээрээ чандмань тамгатай, хар голтой, шар хээр морь уу?

	— Тийм. Чи яаж мэдээв?

	— Мэдэлгүй яах вэ. Би түүний чинь хойноос явсаар энэ боллоо шүү дээ.

	— Юу? хэмээн ах гайхан асуув. Ээж өөд харвал царай нь улайж Дэмидийг гөлрөн ширтэнэ. Явуулын хүн инээж:

	— Юу ч гэсэн гарч харъя даа гэхэд нь ах ухасхийн бослоо.

	— Ахынхаа хойноос гар хэмээн ээж над руу дохилоо.

	— Мөөн хө, мөн! гэж чөдөртэй хээрийг тойрон:

	— Одоо нэг сайн хөлөргөөд тавьчихад ч арьсаа язартал махална даа. Энэ чинь мунан Гонгорын ороо хээр гэдэг зартай адуу даа хө. Манайх ч уурга, морьд сайтай болохоор аргалаад барьчихдаг юм. Тэгэхдээ хулжаад ч алга болчихгүй. Хирийн хүү уургалаад тогтоохгүй, барагтай морь хөөгөөд гүйцэхгүй. Тэр залуугийн үгийг гайхан сонсож:

	— Тэгээд энэ чинь танай морь болж байна уу?

	— Уг нь манай унага аа.

	— Өвөл чи таниагүй хэрэг үү?

	— Таньсаан. Тэгэхэд чинь үүнийг ярих сэхээгүй явлаа шүү дээ. Ер нь тэгээд тэр хүнд хэрэг болдог ганц унаагаа өг гэж яаж зүрхэлж ам ангайх вэ?

	— Одоо чи миний морийг авахаар явна уу?

	— Үгүй хө. Орж ярья. Ядах нь ээ гэрийн сүүдэрт сууя даа хэмээн тийш очиж явуулын хүн гаанс тамхиа гаргаж өгүүлэх нь:

	— Чиний морь манай адуунд гүйж очоод хагас сар гаруй болсон. Хэд хоногийн өмнө таван морь дагуулаад алга болчхож. Сураг тавивал, «Цагаан дэрсний» замаар Туул руу орсон гэнэ. Хойноос нь нэхвэл Уулын хаан өвөрлөөд шууд хатираад тогтох шинжгүй явчихлаа гэж сонслоо. «Дан унаган морьд гүйхгүй дээ. Чиний хээрийг гаргаж өгч явна даа» гэж бодоод мөрийг мөшгөтөл хоёр нь эрчээрээ буцаж явна. Өчигдөр адуу ногоолж яваа улстай дайралдаж асуувал «зургаан морь хөтөл дээр сүүл толгойгоороо зөрөлдөн зогсож байснаа гэнэт янцгаан хоёр нь сүүл хатган буцаж, дөрөв нь баруун хойшоо хатирна билээ. Алтганатайн уснаас нааш тогтохгүй биз» гэж сонсоод тэндээ бие, морио амрааж хоноод сайн заалгаж аваад хүрч очсон чинь яг дүрээрээ байна.

	Өөрийнхөө хэдийг аргалж бариад, чиний морийг орхиод наашаа хөдлөхөд, араас янцгааж дуулдсан юм. Бидний хойноос дагаж л дээ хөөрхий. Гүйвэл манай л адуунд очно. Санаа зоволтгүй. Хэл өгүүлсэн цагт чинь бариад явуулна.

	— Энэ чинь уг нь танайхнаас яаж гарсан хэрэг болж байна?.

	— Уржнан улсын наадамд очоод хэрж тавьчхаад өглөө боссон чинь нөгөө морийг минь «тэнгэр хайрлачхаад» энэ нь айж үс нь бүрзийж өнгө алдчихсан байхаар нь хямдхаан зарчихсан юмаа хө.

	Тэр явуулын хүн мунан Гонгорын дунд хүү бөх Гомбодагва гэгч ажээ. Ах цагаан сарын сүүлчээр тэр хүнтэй дайралдаж, гаансны наймаа хийсэн ажээ.

	Ээж ухаа борц нүдэж, дэвтээн орой нь зун цагт ховор зүйлийн нэг байдаг гурилтай хоол хийж, Дэмид, Гомбодагва хоёр элдвийг хүүрнэлдэн ярилцаж, дараа нь нагацынд орж цугласан хүмүүстэй хөөрөлдөж тогооны халуун архи ууж сууснаа, хоорондоо барилдах болж, сарын саруулд гарч барьж авангуут Дэмидийг эргүүлэн тавихад нь цаадах нь хөллөн бууж гар ачаад хаячихлаа.

	— Горьгүй золиг байна. Ямар сайхан хөл бэ? Одоо чамтай хянуур ноцолдоно оо хө гээд дахиад барилдлаа. Гомбодагва тонгорлоо. Дэмид өмнө нь гишгэж тонгорлоо. Нэг нь суйллаа, нөгөө нь дэгээдлээ. Дэмидийн хөндий хөл гишгэлээ. Гомбодагвын хөл хөндийрлөө. Тэгэвч Дэмид даалгүй ойчлоо.

	— Үе гэж яав аа та минь! Би ч тийм зөөлхөн боорцог биш юмсан даа. Тун унах дургүй хүн юмаа. Би аминдаа доогуур суйлж, түргэн хөдөлсөн дөө. Тэгэхэд л дэгээдээд амжлаа шүү. Чи яараад гүйцэд гишгэлгүй эрэглээ л дээ хө.

	— Үгүй, үгүй! Үнэндээ даасангүй.

	— Тийм биш дээ. Завдвал танай сумын наадамд тоос өргөнө. Харин хээр морийг чинь гүйгээд хүрвэл хөтлөөд очно шүү. Чамайг амлахгүй. Тунавал хүч үзнэ ээ. Эр улс эртхэн тохирсон нь шулуун. Би ч зодгоо өмсөөд гарахдаа үүнээсээ арай дээрдэнэ ээ.

	— Би сумын наадамд очих нь очно. Тэгэхдээ чамтай тунахаар дээр гарахгүй биз.

	— Чи өөрийгөө чамладаг бол болих хэрэгтэй. Сайн барилдана гэж бод. Зориг дагаж бяр гардаг юм. Хоёулаа шовхоо хэзээ нэг цагт зодогтой үзье.

	— Ерөөлөөр л болог.

	— Тоглоомгүй хө, чи сум зэргэмжээний наадамд «нохой цуугиулна» шүү. Тэр хоёр босож, манай руу зэрэгцэн явахад нь араас нь ажиж суугаа нэг эр;

	— Манай Дэмид чинь Гомбодагваас биеэр дутуугүй харагдаж байх чинь вэ гэхэд

	— Юу л шалиа аж даа. Уг нь манайхан чинь Хайдав бид хоёроос бусад нь ноцолдохчоошуу санаатай л даа.

	— Цаадах чинь ямар бяртай харламар вэ. Хүрд шиг эргүүлэхээр нь мөч, чацыг нь тасдчих вий гэж айлаа шүү хэмээн нагац бэргэн өгүүлэв.

	Гомбодагва маргааш нь явахдаа:

	— Удахгүй манай тэнд бага шиг наадам хийнэ. Чи очиж барилдахгүй юү гэж ахаас асуухад:

	— Өргөмөл эх маань хоногоо хүлээж байна. Түүнийг нэг тийш болохыг харна аа. Уг нь би гэртээ буцаад ирсэн хүн л дээ. Гэлээ ч дээлтэй өсгөсөн эх минь юм.

	— Тэгвэл ч аргагүй хө. Танай сумын наадам дээр баяртай учиръя гэв.

	Ингээд л ах Гомбодагвыг мордохоор гарахын өмнө:

	— Би санаа зовоод асууж чадахгүй байлаа. Аав чинь зүгээр үү?

	— Зүгээр болсоон хө. Мань эр харьснаа мэдэхгүй хөлдүү газар долгин морьтой согтуу давхиж явж, ойчиж хэмхэрч билээ. Ашгүй гарын өлзийтэй бариач тааралдаж, доорхноо боссон шүү гэснээ өврөө суйлан түрийвчээ гаргаж надад аравтын дэвсгэр өгч:

	— Эрдэм номтой, бяр чадалтай эр болоорой! гэж хэлээд толгойг минь илж:

	— Ах чинь намайг сандарч явахад хоёр сайхан морио худалдаж нэмэр болж гэмгүй танилцсан юм. Эр улс бие биедээ итгэж, тусалж, явбал хожим уулзахын цагт магнай тэнүүн байдаг гэж хэлээд өндийлөө.

	Гэлдэрсээр айсуй тэр хүнийг хараад ахыгаа гэж танив. Тэр ямагт хурд хуваалгаж, бараг гэрийн хаяанд мориныхоо амыг татдаг тул тийнхүү сажлуулан яваад нь ихэд гайхав.

	— Хөөрхий муу хүү минь! Эх нь өөд болчхож дээ. Ямар сайн байх вэ. «Нүцгэн төрүүлсэн эхээс илүү дээлтэй өсгөсөн эх» гэдэг юм хэмээн гадна суугаад тугалын уяа томж буй ээж, Дэмидийн бараанаар өгүүлэв.

	Ах мориноосоо буунгуут ээжийн хажууд очин, өвдөг дээр нь толгойгоо тавьж, эхэр татан уйллаа. Эх нь түүнийг үнсэж:

	— Хорвоо хүнийг өрөвддөггүй юм. Битгий уйл хэмээн аргадавч, өөрийн нь нүднээс нулимс асгарав. «Уулын овоо шиг булиа эр яагаад ээжийнхээ өвөр дээр суух шахан уйлдаг билээ» Би ийнхүү хачирхан гөлөрнө. Нагац бэргэн манай руу тэнтгэнэн ирж:

	— Еэ харла! Өнгөрчээ юү гэж санаа алдаад залбиран маани уншиж:

	— Эвий харла, одоо уйлаад яах вэ. Ямар эргээд ирэх биш. Босож үз! Нүүрээ угаачих Пунцаг дээр оч! гэв. Ах үгэнд нь орж, гүнээ шүүрс алдан өндийж, нулимсаа татахад нь би угаагууртай ус авчирч гар дээр нь хийв.

	«Ах эжийтэйгээ тааралгүй, төрсөн эхдээ буцаж ирсэн мөртөө үхэхээр нь яагаад уйлан уруу царайлна вэ» Надад ийм бодол төрж билээ. Тэр гэртээ орж, гар нүүрээ арчиж, цай амсан суутал нь Дундаа орж ирээд, дуу шуу ч үгүй түүнтэй тамхилж:

	— Зовох цагт нулимс тус хүргэхгүй гэж хэлэв.

	— Дэмид ээ! Нааш ир дүү минь хэмээн Пунцаа гэрээсээ дуудаж, орж очиход нь галуун хүзүүтэй нэрмэл өмнө нь тавьж, мөнгөн аяга шургуулгынхаа нүднээс гаргаж, цэмбээр зүлгэж, түүнд бариулаад:

	— Уй гашуугаа тайл даа. Чи ч яах вэ. Муу эцэг чинь л хэцүүдэж дээ гэв.

	— Тэр өдөр олон морьтой хүн давхин ирээгүй бол манайхан цөм л дүнсгэр чимээгүй өнжих байсан биз ээ. Тэдгээр эрчүүл сумын төв дээр очиж, цааш нааш зорчих цэрэг эрсийг хоол хүнсээр хангах алба хаахаар яваа ажээ.

	Ахыг мөн энэ ажил хийлгэхээр сумын цэргийн хэлтэс дуудсан байна гэж тэдний нэг нь хэлэв. Дэмид хариу юу ч дуугарсангүй. Өнөөх улсыг мордоход нь дагалдан одов.

	— Дайн, байлдаан болох юм биш байгаа даа? гэж нагац бэргэний хэлэхэд ээж угтан авч:

	— Харин хө? Ямар ч л гэсэн цэрэг олшрох нь дээ гэв.

	— Үгүй мөн дэмий донгосно шүү. Энэ залуу лам нарыг зөнд нь тавьчих уу. Цэрэг цуухад явуулж, засаг төрийн бодлого танилцуулах, эрдэм номд сурган ажил хийхгүй яах вэ гэж Пунцаа унтууцав. Хоёр эмэгтэй өөд өөдөөсөө харж нүдээ ирмэн жуумалзаж дуугүй боллоо.

	Түүнээс хойш хэд хоног өнгөрсний дараа Дэмидийн өргөмөл эцэг манайд ирлээ. Түүний өгүүлэх нь:

	— Сайн ханиасаа саллаа даа. Би гэдэг хүн мөн ч их зовлонтой төржээ. Харин муу хүү минь ёстой нэг ерөөлтэй үр шиг өргөж, тээж өнгөрөөлөө. Гэрийн өрөөсөн тал хөндий юм шиг санагдаад, тогтож сууж чадахгүй хэцүү л байна. Яаж хорвоог бардаг билээ мэдэхгүй. Дэмий гайхаш тасрахдаа хэдэн морь уяж сэтгэл сэргээх санаатай байна. Хэнийг ч гуйх вэ дээ. Базарвааниар унуулъя гэж явна.

	— Миний хүү чадах болов уу даа? гэж ээж хариулав.

	— Манай морьд номхон. Ер нь хүүхэд өөрөө дуртай бол алзахгүй гээд намайг ажигласнаа:

	 — Чи чадна биз дээ? гэж асуув.

	Би баярлахын эрхэнд толгой дохиж:

	— Унах нь ч яах вэ. Танай морьд чинь хурдан уу?

	— Энэ хавьдаа л хурдтайд ордог айл даа. Цөөрөх нь цөөрсөн. Гэхдээ уяхаар хэд үлдсэн. Тэгээд удалгүй ирж намайг авахаар болж:

	— Хурдан зээрдийн удам хонгор халзан даага бий. Түүгээр унаа хийгээрэй гэж миний толгойг илбэв. 

	— За. Хэзээ авах вэ?

	— Хэзээ ч яах вэ. 

	«Хонгор халзан хурдан удамтай. Аав нэг охин унагатай гүү өгсөн. Хоёр морьтой. Адуутай болох нь дээ. Хойтон бор, хонгор халзан хоёроо уяад, цавьдрыгаа унаад наадамд очих сон». Ийнхүү бодоход зүрх яахын аргагүй түргэн цохилж, Борхүүд хөөрлөхөөр гарч гүйвэл, тэр гэрийн сүүдэрт ном бичиж сууна. Дөрвөлжин шугамтай дэвтэр дээр балын харандаагаар бичиж буй зүйлийг нь шагайвал: «... Бүгд Найрамдах Монгол Ард Улс... » гэжээ. Тэр намайг хялайн тохойгоороо ёврон:

	— Цаашаа байж үз. Гар битгий хөдөлгөөч! гэж зандрахад нь би гэдрэг үл ялиг ухран:

	— Бор ах аа би бас нэг морьтой боллоо гэвэл тэр нүд хөмсгөө зангидан, тоомжиргүйхэн маягтай:

	— За аль вэ харъя?

	— Насанбат ахын адуунд... 

	— Тэдний адуунд чинь Дэмид ахын л хоёр гурван морь л бий шүү дээ. 

	— Сая өглөө. 

	— Яалаа гэж тэр вэ?

	— Би тэдний морийг унана. 

	— Чи бид хоёрын хурдан морь унах ч дээ, 

	— Чадна даа. Тэгвэл хоёулаа уралдъя. 

	— Ганц морио адуунд тавьчхаад юугаараа уралдах гээв?

	— Би ганц морьтой юм уу? Танайх адуутай биш шүү дээ. 

	— Ямар ч гэсэн танайхтай адилгүй дээ. 

	— За бас юу болоод явчхав. Базараа харь хө! Мөрөөрөө суугаа хүүхдээс хэрүүл өдөөд номыг нь үзүүлэхгүй гэж нагац бэргэн аяглав. 

	— Танай хүүхдээс хэн хэрүүл өдөөв? Энэ чинь өөрөө баярхаад байна гэж хэлээд гэр рүүгээ гүйхдээ «Хэрэв адуутай болбол чамд морь унуулахгүй дээ» хэмээн бодож билээ. 

	Борхүүг номоо үзэж, дууссаны дараа муудалцсанаа умартан урьдын адил сэтгүүлийг нь авч уншив. Ер нь би тэр номыг унших бүрдээ шинэ зүйлийг олж авна. Япон улс монголын тусгаар тогтнолд заналхийлдэг. Герман, Итали гэх мэт эзэрхэг түрэмгий улс байдаг гэх мэт. Заримдаа нагац бэргэний авчирсан сониноос уншиж, гаргаж чадаагүй үгээ бууж мордсон хүнээс асууж нүдлэн, тогтооно. Ингэсээр нэг мэдэхэд Борхүүгээс ер дутуугүй уншиж сурчхаж. Харин түүн шиг бичиж мэдэхгүйн дээр олон оронтой тоог дуудаж мэдэхгүй тэвдэх үе тохиолдоно. Үргэлж хөл дардаг нагацынд бууж, мордох монголтой хүмүүсээр үг бичүүлж аван дуурайлган бичнэ. Гэвч Борхүү харах бүрдээ «цасан дээрх үхрийн шээс шиг» «Дагвын эрээлжээ гэдэг л ийм байдаг биз» гэх зэргээр шоолоход миний хор буцална. 

	Хонь малд явахдаа дэвтэр авч очин, чулуун дээр тавин бичээд харахад болоогүй мэт санагдахад гараа хазмаар бодогдох удаа ч тохиолдоно. Гэвч би өдөр хоног өнгөрөх тутам урагшилж, нүд нээгдсээр уншин, уншсаар тэнгис далай, уул нуруу, гол мөрөн, улс гүрний нэрийг мэдэж, хаана байдгийг сонирхож, очиж үзэх сэн гэдэг сэтгэл төрнө. Бичсэн зүйлээ Пунцагт үзүүлэхээр «болоогүй байна» хэмээн ганц нэг ч засаж, сонирхож буй зүйлээ асуухаар «Тэртээ баруун зүгт», «Гадаад далайн цаана», «Хятадаас цааш», «Оросын баруунтаа», «А-а бүү мэд» гэх зэргээр хариулна. Тэр ихэнхдээ тарвага агнахаар явах тул нартай уралдан гэрийн бараа харна. Мэдэхгүй бүхнээ асуухаас эмээхийн дээр:

	— Аяга цайг нь уулга. Тарвагачин хар хүн орчлонгийн явдлыг бүгдийг яаж мэдэх вэ гэж эхнэр нь уцаарлана. 

	— Юмны учир олох гэдэг нь зөв өө гэж Дундаа хэлэхээр бүдүүн авгай ширвэлдэж, хүүгээ хялайн харж:

	— Манай энэ л чихгүй толгойлчхоод хий хээхийсээр юу ч мэдэхгүй хоцорно доо, еэ чааваас гэж хүүгээ зүхнэ. 

	Ийнхүү хавир үтэр хийсэн амьдралаас түр холдож, Насанбатын хурдны морийг унахаар явахдаа баярлаж билээ. Бас жаал ахынх морь уясан учир түүнтэй нэг доор хэд ч атугай хонох нь үнэхээр баясгалан. Тэр бид хоёр хоорондоо туйлын эвтэй. 

	Халзан Жанчив намайг авахаар морь өгөвч би түүнийг сурч амждаггүй. «Энэ муу чинь аавыг минь гүтгэсэн билүү!» Ингэж дотроо эгдүүцэн занаж, хиртэй хамбууртай, төмпөн хэлбэртэй, хуучин бүрх малгайн сагалдаргын хавьцаа гүрийх судас, овгор төвөнхийг нь ажин, хэсэг дуугүй явав. 

	— Хүүе юунд хурууд үмхсэн юм шиг дуугүй яваад байна? Намайг дуурайж гоол! гэхэд нь:

	— Би яаж дуурайх вэ?

	— Яг л яаж гоолж байгааг. 

	— Чадахгүй нь. 

	— Яагаад?

	— Үүдэн шүдэнд хэл тээглээд байна. 

	— Өө, хар голог чамайг, Юугаа ярина вэ?

	— Та шүдгүй. Тэгээд хэл чинь бултганаад... 

	— Еэ чааваас, муу мөртөө бас хүн шоолох санаатай гээд мориндоо ташуур өглөө. Бид хоёр хурд хуваалгасаар уулын бэл рүү орж ирэхэд тэр мориныхоо амыг татаж:

	— Чи ч унаанд бузгай л юмсанж. Харин баруун хөл чинь давирах санаатай юмаа даа. 

	— Давирвал яадаг юм бэ?

	— Тэр хурдны морины хүүхдэд цээртэй. Бид тийн ярилцсаар уяач дээр очлоо. Тусгайлан зоосон уяан дээр олон морь толгой хаялан, газар цавчилж, зарим нь ялаархан эргэлдэнэ. Эрцүүл уяаны ойролцоо сууцгаан энэ тэрийг хөөрөлдөнө. Хүүхдүүд сүүлийг нь боогоогүй морьд унан, уяа тойрч гийнгоолно. 

	Насанбат намайг ирлээ хэмээн баярлаж, айлд оруулан айраг уулгав. Тэр хооронд өндөр хар морин дээр уралдааны шар цоохор эмээл тохжээ. Тэр миний унах их нас ажээ. Миний очсон өдөр бүх насны морио үсэргэв. Миний хажууд бас нэг хар морьтой хүүхэд явах бөгөөд түүний унасныг Содном зааны хурдан хар гэх ажээ. 

	Миний унаж явааг занага Балдангийн хар. Жаал ахын унаж буй босоо чихтэй хээр морийг согоо хээр гэнэ. Хэд хэдэн уяанаас цуглаж буй морьдын дотор энэ гурван морь зартай ажээ. Содном зааны хар улсын наадамд арваас доош давхиж үзээгүй, «Занагын» хар нь Төв аймгийн наадамд хорин зургаад орж, нэлээд наадамд дээгүүр давхижээ. Согоо хээр нь соёолондоо аймгийн наадамд дээгүүр давхиж, «алтан үсгийн үнэмлэх» авчээ. Морь үсэргэхээр ирсэн улс иймэрхүү зүйл ярина. Их насны морь үсэргэхэд би хоёрт, жаал ах гуравт ирж, нөгөө хар морьт хүү саахалтын зайтай ирлээ. Тэр өдөр өөр уяаны их нас соёолон хоёр түрүүлж, хязаалан, шүдлэн нь манай уяанаас түрүүлэв. Тэр хавьд жижиг хүүхэдгүй учир даага уяагүй ажээ. Азарга цөөхөн тул соёолонтой цуг үсэргэв. Өдөр хоног өнгөрөх тутам морьд шавхарч, улам хөнгөрөн ам нь хатуурна. 

	Үдийн халуунд морийг эсгий нэмнээгээр битүүлэн томчуул унан салхи сөргүүлэн давхих үед л хүүхдүүд түр амсхийнэ. Манай уяаныхан надаас бусад нь сайхан гоолно. Морьдоо заримдаа зөөлхөн тарлана. Томчуул өглөө эрт бооно. Ээлжээр адуугаа манана. Мориныхоо баасыг задалж, хөлсийг амсаж үзнэ. Морь үсэргэх зай улам улам уртсаж, хөлс авах нь багасав. Их сунгааг Угалзын наадамтай хамтруулан хийхээр ярилцаж сонстоно. 

	— Манай багт хурдны морь анх унаж буй хүүхэд олон. Тун бодолтой явалгүй горьгүй. Наймдугаар багийн хүүхдүүд зүггүй. 

	— Долоодугаар багийнхан наадамд ирэх нь үү?

	— Ер нь морьд их цуглах нь дээ. 

	— Бөхчүүл яах билээ?

	— Цөм л адил даа. Хамаг залуучууд суман дээр. 

	— Үгүй, голын урд талынхан ирвэл зэвүүн дээ. Бор-Өндөрийнхөн цэргийн бэлтгэлд очоогүй шүү. 

	— Ямар ч гэсэн үхрээ гол гаргаж бэлчээж сургая. Наадмын өдөр хонио хөмөгт хариулъя. Адуугаа бүр дээш нь өгсөөж залъя. 

	— Ээ дээ тэр зөв үг шүү. Морь хадуурах, мал дайрах, хүүхэд осолдох гэм гарна. 

	Багийн зарим эрчүүлийн ийм ярианы нөгөөдөр Угалз уулын наадам болов. Туул голын хойгуур үргэлжлэх уулсын бэлд эрээн асар босож, баруун зүүн хоёр талд нь майхан шаажээ. 

	Хүн морь хоёр олон. Азарга ирмэгц их насны морь эмээллэв. Уяачид морьд шинжиж явцгаах бөгөөд «хоёр бараан, хоёр бүгээн зүсмийн морь удаа дараагаараа ирнэ» гэж ярилцана. 

	— Энэ хээр мөн л аятайхан морь. 

	— Үүнийг Загд, Насанбат гуайгаас үнэмлэхтэй нь хамт авсан юм. 

	— Нямын бор үрээ ч эндээ дархан. 

	— Зургаагийнхан ер нь соёолон сайтай. 

	— Содном зааны хар гэдэг чинь Насанбат гуайн харыг бараадуулдаггүй гэнэ. 

	— Миний бор дунд нь орчих вий. 

	— Насанбатын хар чинь Занагын хар гэдэг бас л зартай унага даа. Энэ муу «адын чөтгөр унаж яваа шүү дээ» хэмээн намайг зааж өгүүлээд инээмсэглэн:

	— Ээжийн нь бие сайн уу? гэж «ам» Гарам хэмээх хүн асуув. Их насны морь тойрох үеэр сайхан шар хээр морьтой охин цангинуулан гийнгоолоход тэр зүг олны анхаарал татагдав. Түүний морь галгин наадмын дүгрэг тойрно. Тэр Отгон ажээ. Бид асар майхныг тойрон товолзуулж, морь гаргагч хүний аяар гэнэт асар, майхны хоорондуур баруун урагшаа пархийж, морины ам татав. Занагын хар маань хазаар даран дүүхэлзэж, толгой хаялан, тогтож ядна. Морь тоолох үеэр түүнийг харсан нэг хүн:

	— Харав уу та минь, хөлс нь дуслаад, одоо л бишдэх нь дээ гэж миний морийг заав. 

	— Хуучин бууны хугархай гэдэг тэр дээ. Гурван ч жил уяагүй дээ. 

	— Шүд ямартай вэ?

	— Гайгүй. 

	Насанбат ах миний дэргэд ирж, 

	— Хар морины хажуугаас эргэтлээ битгий салаарай!

	Хоёр бор морьтой бүү уралдаарай. Амыг нь жаахан татаж яваарай. 

	Өнгөтийн бэлээс амыг нь тавьсхийж үе, үе зөөлөн ташуурдаарай! Лав л айрагдана. Ах нь тав дээр зогсоно. Газар нь ойрхон. Отгоны унаж яваа хээр битүү ч гэсэн зэвүүн морь хэмээн шивнэв. 

	— Түрүүлээд ирвэл яах вэ?

	— Сайн л биз гээд олмыг чангалж өгөв. 

	— Морь эргэхэд Занагын хар урьдынхаас шал өөрөөр огло харайн ухасхийж, дотор цалгих шиг болов. Урагшаа харвал Содном зааны хартай Отгоны хээр зуузай холбож, хоёр бор хондлойгоо дэрлэх шахан тоос зурайлгана. Миний хажууд дөрөв таван хүүхэд гууглах бөгөөд, хор хөдөлж, ташуураа далайтал жаал ах:

	— Хүчийг нь нөөж амыг нь зуулга. Наадах чинь аяндаа гүйцнэ хэмээн жолоотойгоо ноцолдон хашхиран хэлэв. 

	Урьд маань хэд хэдэн морь орлоо. Хар морь хазаар даран дэрэлзэн харайж өмнөх морьдоо нэг хоёроор нь иднэ. Өнгөтийн бэлд жаал ахтай зэрэгцэн ирлээ. «Одоо гуяд. Миний дүү битгий ай. Сайн хавч!» гээд ард үлдлээ. 

	Ахыгаа өрөвдөн эргэн харвал:

	— Надад битгий хоргод! Би цаадуулаас чинь лав хоёрыг нь гүйцнэ хэмээн морио ороолгоно. 

	Би бургасан ташуураа хурдан хөлгийн гуянд тушаахад газар ногооноор эргэлдэн салхи сэнгэнэв. Урдаа онь холбон яваа морины хажуугаар өнгөрөн эргэж харвал ах маань түүнтэй зэрэгцэн, айсуй, дахин ташуурдвал морины минь хоёр завжаар цагаан хөөс цахран, цахилан гарсан хоёр борыг гүйцлээ. «Энэ хоёртой битгий урцалдаарай» гэдгийг санаж мориныхоо амыг татав. Нэг нь сугаран гарлаа. Миний морь хойноос нь нэхлээ. Зэрэгцэн очлоо. «Дүүрсэн хэрэг» гээд ташуурдлаа. 

	Нөгөө майхан малгайтай жаал морио ороолгоно. Дахиад нэг гуядаад би түрүүнд нь орлоо. 

	— Чи гүйцэгдэхгүй гэж бодов уу? гээд нөгөө жаал хашхиран морио ороолгон зэрэгцэн ирж зөв талаар орон олом тайлах гэхэд нь би солгой тийшээ далайн, түүний нүүрийг ороолговол тэр уйлан нүдээ дарлаа. Тэр хооронд би түүнээс түрүүлж өмнөхөнд яваа Отгоныг гүйцэн ирлээ. Түүний морь нэлээд сульджээ. Хөөрхий охин дөрөөн дээрээ босон, «Гүүхийг!» хэмээн сөөнгөтсөн хоолойгоор гууглан морио ташуурдах бөгөөд хөлс нь дуслан, царай нь минчийжээ. Би Отгоны зөв талаар шурган очиход морио ташуурдан нулимс дуслуулан уруулаа зууна. Түүний морь түр зуур ширүүсээд, сулрахад би ташуурдлаа. 

	— Хэрэггүй! бор морь холгүй явна. Чи зугад! Тэр зүггүй хүүхдэд битгий гүйцэгдээрэй! Түүний морь хурдан шүү! гээд харин морио татаж, миний морийг ороолголоо. Хурдан хар надаас айл гэрийн зайтай, түүнээс барианы газар бага саахалтын багцаатай. Би мориныхоо амыг сул тавин хоёр тал руу нь сэхээ самбаагүй гуядавч түүний морь чавхдан алсалж, гүйцэгдэлгүй түрүүлэв. Пайз аван эргэн харвал миний ард Отгон давхиж харагдав. 

	— Хар морь Шархүү хоёр ч мөн сайн нэхлээ. Тийм ч холгүй зайтай ирлээ дээ. 

	— Наадах нь бараг мориныхоо тааваар явуулах юм чинь. 

	Уяачдын энэ яриан дундуур Насанбат давхин ирж, салхи өөд харуулан хөлсийг хусаж буй мориныхоо магнайг илбэж:

	— Айрагдах байх гэсэн хамаагүй дээгүүр ирлээ. Уяа нь таараа шиг вэ хэмээн инээмсэглэж:

	— Одоо ганцхан хөнгөн хөлс дутуу байж мэднэ. Морио аажуухан хөдөлгөж байтал соёолон мордох болж уяа руу очвол бор морины эзэн алиа Гарам манай уяан дээр ирж:

	— Чи яах гэж хүүхэд зодоов? Тэгж нааддаг юм уу?

	— Би зодоогүй. 

	— А-а тийм үү. Чи л болж гээ зодоогүй байх!

	— Тэр чинь миний олмыг тайлах гэсэн шүү дээ! Гарам тачигнатал инээж:

	— Мөн амархан өчиг алдав аа! Тэгж л таарна. Манай тэр тун зүгээр явдаггүй хүн. 

	— Эр хүн! Хэнд дарлуулж явах вэ? Зөв! хэмээн нэг уяачин өгүүлэв. 

	— Эднийг өөгшүүлэх хэрэггүй гэж хэлэв. 

	Би Гарамаас айхаа больж, соёолонгоо унан асрын зүг явлаа. 

	— Хув шарынхан хэцүү улс шүү. Тун мөчөөгөө өгөхгүй шүү хэмээн хэн нэгний өгүүлэх сонстоно. 

	Манай багийн гурван соёолон дараагаараа ирлээ. Хязааланд би барианд орсонгүй. Хурдан зээрд шүдлэн маань ердөө явж өгөхгүй байсаар арай ядан айрагдав. 

	Орой ирэхэд үзүүрийн хоёр бөх барилдаж, багийн маань хүн түрүүлж, Дангаа морины цол дуудаж, улс амьтан түүний цэцнийг гайхан, морь бөхийн яриа дэлгэн буцацгаав. 

	Их сунгаанаас хойш хүмүүс наадамд унах морьдоо барилан, дэлийг нь содлон, хагсрааж, хүүхдүүдийн хурдны морины хувцсыг шинэтгэж, сэлбэн, олом, жирэм, угсуурга, дөрөөн сур зэргийг бөхлөн сайтар тааруулан, тэмээний хом, морин тэрэгний тоног хэрэглэл зэхнэ. Багийн дарга энд тэндээс майхан тогоо, шанага, ширээ, хивс зэргийг авчруулж данслан, хөтөч, тогооч галч хийх хүмүүсийг томилон хүлээлгэж өгнө. Барилдах бөхийн нэрс, уралдах морины тоо гаргана. Хойд голын айлуудын айраг, идээ ямар болж байгааг мэдүүлэхээр нэг хүнийг заран довтолгов. Ардуудаас цугласан мөнгийг тооцоолно. Хэдийд гарч хаана үдлэх, хаана хоноглохоо тогтоов. Ийнхүү хэд хоноод, морин тэрэг, тэмээн хөсгөө хөдөлгөж, хүүхдүүд морьдоо хөтөлж гоолон сажилсаар гарав. Халуун наранд ингэж явах маш уйтгартай. Аль өглөө эрт гарсан атал газар ер дөхөхгүй ажээ. Ангаж, наршсаар, арай гэж «Шанагын аманд» ирэхэд хэдийн хэдэн майхан шааж, хоол унд бэлэн болжээ. 

	Тэнд очуут гэртээ харьж, ээждээ үнсүүлж морь тарлаад, оройн сэрүүнд газар дөхөхөөр хөдлөв. Сажилсаар хэд хонон «Цагаан» нуурын ард ирж буулаа. Тэндээсээ өглөө нь усанд ойртож, сумын төв рүү дөтлөн нутаг сэлгэлээ. 

	Маргааш наадам!

	— Морь хурдан уу? гээд тэнд, энтэйгээс хүмүүс уяан дээр давхин ирнэ. 

	Маргааш нь хүмүүс гоёлын хувцсаа өмсөж наадмын нээлтэд очихоор мордлоо. Сумын наадам Угалзын наадмаас огт өөр ажээ. Уулын энгэр дагуулаад олон майхан эгнүүлэн шааж багийн дугаарыг дармал үсгээр бичиж пайз хатгажээ. Ард нь морины уяа зоож эмээллэх хурдны сүүл дэлийг боон сойжээ. Мөн наадамчдын моринд зориулж тусгай уяа зэхжээ. 

	Наадмын талбайд барьсан асар нь том бөгөөд хоёр талын бөхийн майхан хүртэл хэд хэдэн шон зоож, улаан давуугаар хэц татаж, асар майхан бүрийн өмнө торхтой айраг сөгнөж, вандан дээгүүр хул өрлөн тавьж, голын ширээг таширлуулан алттай майга ширээн дээр том цар тавьж, идээ овоолон сэвсгэр даавуугаар бүтээжээ. Тусгай тавцан дээр улаан торгон туг байрлуулжээ. Өнгө бүрийн хувцастай морьтон хүмүүс өөдөө сөргөө сүлжилдэн давхина. «Зарлага» хэмээн цагаан үсгээр бичсэн улаан давуу ханцуйдаа хадсан хүмүүс давхиж:

	— Наадам эхлэх боллоо. Хүмүүс индэр рүү очоорой! Азарга гарахад бэлдээрэй. Бөхчүүл цуглаарай хэмээн давхина. Наадамчид дуулгавартай мордон баруун гүвээг чиглэн мориныхоо хатир жороог тулган, дөрөө харшуулан одоход тоос хадан агаарт дэгдэнэ. 

	Шатаар дамжин гарах индэр дээр хэдэн хүн зогсжээ. Урдуур нь «Манай ардын засаг төр мандтугай!» хэмээн лоозон хаджээ. Хажуу талаар нь ногоон хувцастай, улаан бүчтэй сургуулийн багачууд эгнэн зогсжээ. Гоолиг нуруутай залуу эр өндөр дуугаар:

	— Нөхөд өө! хэмээн өгүүлж, товч үг хэлэн наадам нээхэд ардууд сургуулийн хүүхдийг дагалдан алга ташихад морьд нь үргэнэ. Нэг хүн:

	— Баяр наадмын хомьсын (комиссын) хувиар наадамчин олон түмэн ард та бүхэнд танилцуулах зүйл байна. Юу гэвэл манай сумын наадам болбоос зөвхөн Лүн сум төдийгүй тус Төв аймгийн зэргэлдээ олон сумын наадам мөний учир бие биеэ харилхахгүйгээр дэг журамтай наадах ёстой гэдгийг та бүхэнд анхааруулъя! гэв. Дараа нь сургуулийн сурагчид, бүрээ үлээн бөмбөрөө дэлдэн индрийн өмнүүр жагсан өнгөрч, наадмын талбайг зүглэв. Хүмүүс тэднийг сонирхон дагаж явна. Зарим нь ч түрүүлэн давхина. Манай багаас давхих азарга цөөн боловч «хурдны морины хүүхэд дэмий тэнэж, эсэн бусын юм идэж болохгүй» хэмээн томчуулаас үл салгана. Тэр ч байтугай биднийг гурав хоногийн өмнөөс хөнгөн хооллосон юм чинь. Наадамчид улаан даавуун хэцтэй тэгийн гадна талд сууцгааж, зарим нь араар нь морьтой зогсож, цагаан халаадтай хүмүүс айраг аягалан асар дахь улсуудад барина. Нөгөө зарлагууд «Ерийн Бал заан!», «Угтаалын Хасаа заан», «Бор-Өндөрийн Жөрмөд заан», «Баянцогтын Балжир зодогло оо!», «Галтбадрахын Батаа заан!», «Өндөрширээт Жамбал зодоглоод!», «Дөрөвийн Дуламжав начаан!» зэргээр дуудан явах бөгөөд нэг хүн тэндээс гаран «Эрдэнэсантын Гомбодагва начаан» гэж дуудахад би эмээл дээрээ өндөсхийн харлаа. Тэр үл үзэгдэх бөгөөд эгнэн зогсох засуулууд дээр бөхчүүл гарч ирлээ. Азарга пурхийн гарч эрчүүл дөрөөн дээрээ босон гууглаж тоосон дороос ургах мэт бөхчүүл дэвэн, асрын үүдэнд ойртохуйд гуягаа тас няс алгадан, өрж шавна. Асарт суугаа дуучид хултай айраг барин «Түмний эх» хэмээх дуу аялна. 

	Давсан бөх идээ авч сацан, хөлийн цэц рүү гүйнэ. Энэ завсар зарлагууд бөхчүүлийн нэрийг дуудан явахад «Ахыг яагаад дууддаггүй юм бэ?» хэмээн би гайхна. Гэтэл ах маань Гомбодагвыг засан явна. Начин зодгоо өмсөөд үнэхээр сүртэй том болсон үзэгдэх бөгөөд тэр учраагаа ганцхан суйлж тавьчхаад буцлаа. Түүний дэвэх шавах бусдаас нэг л өөр мэт надад санагдана. 

	— Мунангийн банди ч цаанаа л өнгөтэй байх чинь вэ! гэж нэг хүн хэлэхэд:

	— Зэгсэн жавхаатай, галбиртай залуу. Энэ талбай дээр айлгадаг л бөхийн нэг дээ! Засаж яваа нь ч шаг гэсэн үетэй маягийн эр байна. 

	— Манай хүү санаатай юм. Барилдахын хорхой. Хэн мэдэх вэ цаашаа хэмээн Насанбат ярианд оролцов. 

	— Хүүе сайн байна уу? Тэр чинь Дэмид үү? Огт таньсангүй. Цэрэгт яваад мөн сайхан хувирчээ хө. 

	— Овоо шүү. Тэгэхдээ л нэг их гавиагүй!

	— За нутаг хаана вэ? Манай майханд очих уу?

	— Би хүүгээ харъя. 

	— Ийм хүүг нэгийн даваанд юуг нь харах вэ?

	— Ямаршуу өнгөтэй байна вэ?

	— Би Насанбатын хажуугаас татаж:

	— Ахыг яагаад барилдуулахгүй байна? хэмээн асуувал;

	— Жаахан нөөж байгаа биз!

	— Яагаад?

	— Цолтон дуусаагүй байхад яаран аманд өгөхгүй биз. 

	— За энэ чинь хэний хүүхэд вэ?

	— Манай хүүгийн дүү. Миний хэдэн морьдыг энэ унаж уралдана даа. 

	— Аа энэ чинь сөөвөн Базарай юү. Цаг өнгөрөх мөн хурдан аа даа!

	— Юү хэлэх вэ... 

	Бөхчүүд гарч ирсээр. Ахын нэр үл дуулдана. Би чих тавин, наадмын талбай руу ширтэнэ. 

	— Азарга айсуй, бариачид мордоорой! гэх чимээгээр хүмүүс үймэлдэж, наадмын талбайг зохицуулагчид улаан дарцаг барин даллаж, наадамчдын өмнүүр хэрэн зогсож:

	— Эндээс харагдана та минь! Урагшаа битгий түрцгээ. Арын улсууд наашаа зүтгэх хэрэггүй хэмээн ятгана. Уяачид олноос онцгойрон дурандаж, байн байн дөрөөн дээрээ өндийнө. Тоо бүхий пайзтай бариачид дэс дараагаараа эгнэн зогсож морь ирэх зүг рүү харуулдана. Бариачдын багцааг бодоход олон азарга явжээ. 

	— Энэ жил цаг сайхан болохоор наадам өргөн байна. 

	Хүмүүс хоорондоо ийн ярилцан зогстол:

	— Бараан азарга тасархай явна гэлцэн шуугилдав. Түрүүчийн азарганы унаач хүүхэд «гүү-хийг!» «Пайз, пайз!» хэмээн хашхиран гуядна. Зодог шуудаг бүсэлсэн эрчүүл түүнийг тойрон хошууран давхилаа. Жаал ах, бид хоёр энэ завшааныг ашиглан сумын төв үзэхээр сэм хэлэлцэж, баруун тийшээ давхив. Хамгийн зүүн захын жижиг дүнзэн байшингийн өмнө очвол: «Байна уу?», Улаанбаатар!» «Байна уу Хадаасаан!», «Лүн уул байна» хэмээн нэг хүн орилно. Нэг байшингаас утаа гарахыг хараад шохоорхон ойртож очвол нарийн хоолны сайхан үнэр ханхална. Өөд өөдөөсөө харан инээв. 

	— Гуанз байна, орох уу?

	— Мөнгө алга. 

	— Надад бий. Хуушуур идье ээ. 

	Орлоо. Хулдаасан бүтээлэгтэй ширээний араар вандан сандал тавьжээ. Оруут:

	— Хурдны морины жаалууд юу идэх вэ? Эгч чинь бичээд өгье хэмээн үүдэн тушаа суугаа хүүхэн хэлээд харандаагаараа ширээ зөөлөн тогшиж инээмсэглэв. 

	— Нэг цаасны хуушуур идье. 

	— Та хоёр барахгүй. Дөчин мөнгөөр л ав. 

	— За!. 

	Тэр үеийн хуушуур тийм том байсан хэрэг үү, бага болоод тэр үү, бүү мэд, Бид нэг, нэг хуушуурт цадаж гарч одов. Гараад харвал урд тал навтгар шавар байшин баруун талд чулуу шигтгэн шохойгоор цайруулсан гортиг дунд арваад цагаан гэр, замын хойгуур нь том дүнзэн байшин, сайрын амсар дагаад хэсэг бусаг цагаан байшингууд харагдана. 

	— Хоршоонд очъё ах аа. 

	— Одоо горьгүй. Шалавхан явъя. Цаадуул чинь мэдчихвэл яана?

	Хоёулаа давхиж багийн майхан дээр ирж Жанчив гуайгаас айраг гуйж нэг, нэг туушаа залгилаад, амаа арчин наадмын талбайд ирвэл, бөх барилдсаар ажээ. Гэтэл «Есийн Ядамжав! Зургаагийн Дэмид!» хэмээн дуудлаа. Тойх Ядамжав хэмээх нь Гүний хүрээнээс баруун тийш нутаглах бөгөөд хэдэн жилийн өмнө цэргээс ирснийхээ дараа Гомбожав ахтай айлын эсгий дээр зодолдож, эзгүй хойгуур нь Дадиагийн нүдийг тэс цохисон хүн. Орон нутагтаа тийм ч сайн нэртэй хүн биш. Цагаан сарын дараах уралдаанд мөрий алдаж, ахад хоёр олигтой мориныхоо нэгийг өгчээ. 

	Бөхчүүл гарч ирлээ. 

	— Хэнтэй бол? хэмээн Насанбат өндөлзсөнөө мориноосоо буун надад цулбуураа өгч, гараа ороож баривзай! гээд улсын чөлөөгөөр шурган явахад харсан хүмүүс зай тавьж үзэгдэв. 

	Ахыг Гомбодагва засаж явна. 

	— Зургаагийн Дэмид хаана байна? гэж Ядамжавын засуул асуухад Гомбодагва ахыг тохойноос хөтлөн тийш аваачиж:

	— Зургаадугаар багийн Дэмид энд байна хэмээснээ есдүгээр багийн Ядамжав уу? гэж хариу асууж:

	— Ах чинь заагаад өгнө, Бүү яар! гэж гуяг нь алгадан өгүүлэв. 

	— Алхаа гишгээ тааруулж, атга дүүрэн барьж аваад, санаснаа даацтай хий! гэж Ядамжавын засуул бас алгадна. 

	Ахын учраа түүнээс өндөр харагдана. 

	— Ядамжав чинь дэвж, дэлэхдээ өндгөө харамласан тогоруу шиг тун сүрхий юмаа гэж алиа Гармаагийн хэлэхэд хүмүүс инээлдэж:

	— Бөх ч зүгээр барилдуулахгүй хөгийн амьтан шүү. Дэмид ямар харагдана?

	— Тэр ч олз хайсан элээ шиг монхойж, ёнхойгоод, цаанаа л нэг биш дээ. 

	— Үгүй мөн сайхан золиг оо доо. Хүмүүсийн ийнхүү алиалах зуур хоёр бөх барилцаж авлаа. Гарам ч чимээгүй болов. Ядамжав гортигдон эргэж дэгээдэхэд, Дэмид салтаадаж, элгээ шахан огиж тархин дээрээ гаргаж ирээд шидчихлээ. 

	— Болно, болно! Золтой л газрын гаваар хийчих шахлаа! хэмээн Гомбодагва малгайг нь дээр өргөн асар өөд гүйв. Дэмид дэвж, тоосоо буулгалаа. 

	— За саадгүй сайн барилдаарай! хэмээн Ядамжав тахимаа өгч, засуулаасаа малгайгаа авч, барьсаар эргэн харж гэлдрэхэд нь ах дэвсээр асрын өмнө очиход Гомбодагва малгайг нь өмсгөж, атгасан идээнээсээ өгөхөд хагас сөхрөн хоёр гараа тосон авч араас нь боорцгоор нь шидэн:

	— Бие нь халсангүй. Дэгд, дэгд хө! хэмээн алиалж явав. 

	— Гомбодагва аюултгүй ёсорхог мөртөө хүний хор шар их хусдаг тохьгүй дамшиг даа. 

	— Залуу насны ааг нь багтаж ядаж явахгүй юү! Ер нь наадмын хор ч хэцүү дээ. 

	Наадамчид ингэж ярилцахыг Насанбат үл анхааран, нэг босож, нэг сууж, хэсэг эргэлдсэнээ морин дээрээ ирж, олмыг нь чангалах зуураа байн, байн инээж:

	— Ардын наадмын алтан босго. Нэг даваа ч гэсэн хаа юм! За хоёулаа ахыгаа олж авна аа хө гээд мордлоо. Дайралдах хүмүүс:

	— Танай хүүгийн бяр ч багтаж, цөхөж байх чинь вэ?

	— Ядамжавын дэгээ ч тийм ч амархан мултрах дэгээ биш шүү. 

	— Сайн хүнээр нэг давлаа гэлцэнэ. 

	Ах, Гомбодагва хоёр бидний өмнөөс гарч ирлээ, Намайг хармагц дуу алдан:

	— Хөөе сайхан наадамдаж явна уу? Морь хурдан, бяр их үү? хэмээн асуухад нь би юу ч үл хариулан дэмий л инээхэд, тэр толгой илбэн:

	— Ямар хөгийн эр вэ, мэндийн зөрөөгүй? Ээжийн нь бие сайн уу? гэхээр нь:

	— Сайн гэж хариулав. 

	Тэр Насанбаттай мэнд усаа мэдэлцэв. 

	— Миний хүү морио өгч явуулах уу? Майханд очиж хонох уу? хэмээн ахаас асуухад:

	— Харин яадаг билээ. Юутай ч багийн гал дээр очъё доо гэж хэлэв. Бид багийн галын зүг явах зуур:

	— Танай хүү чинь нүгэлтэй ширүүн байна даа гэж

	Гомбодагвын хэлэхэд:

	— Нэг давахад л давлаа. Та нарын нэгний аманд өгчихвөл юу болоо аж дээ. 

	— Та дуулаагүй юү? Бид хоёр чинь өгөөтэй, аваатай улс шүү. 

	— Тийм яриа ч бий. Чи чинь миний муу монхор хүүг бодвол олон наадамд зодоглож, халхын сайчуултай гар зөрүүлсэн хүн. Ингэж ярилцан наадамчдын уяан дээр бууж, майханд ороход:

	— За манай «заан» дээш морил!

	— Сайхан барилдлаа. 

	— Залуу хүн бээрэлгүй барилдах сайхан. 

	— Насанбат гуай ч бүр өнгө орчоо юу даа гэцгээн айраг сөгнөж барилаа. 

	— Гомбодагва аа хө, манай Дэмид хэр харагдаж байна. Чи нэг харамгүй хэлээч!

	— Бид адилхан ноцолдох дуртай улс. Хэн нь хэнийгээ гэх вэ. Хүн, хүн өдөр өдрөөр, жил жилээр янз, янз байдаг. Өнөөдрийн хувьд нийлсэн тонгорог шиг л байна. Ядамжав ч бас тийм зөөлөн боорцог бишээ, гээд айраг хүд хүд залгилан хулыг буцаан өгч амаа арчин, гаансаа гаргаж тамхи татав. Тэр баглаатай ээтэн гуталдаа гансаа түрийлж босохдоо:

	— Эртхэн шиг уяаныхаа майхан дээр очиж хэвтье. Хоёрын даваа өглөөгүүр эхэлнэ гээд гарлаа. Ах түүнийг гаргаж өгөөд:

	— Маргааш уулзъя хө гээд орж ирэхэд нь:

	— Мунангийн банди та их ходий байна даа. Бөх хүн санаа гүнзгийтэй. Эвийг чинь олж байгаад чамаар даваа зөөллөх гэж яваагүй биз? Цаадах чинь өөр сумын хүн, 

	— Үгүй хөөрхий, Энэ чинь намайг амлахгүй. Тунавал хүчээ үзнэ гэж тохирсон хоёр. 

	— Тунадаг л юм бол танихгүй хүн шиг үздэг юм шүү. Иймэрхүү ярианы дараа ах уяачид дээр очиж, сэрүүн газар хонохоор бидэнтэй хамт мордов. Томчуул замдаа бөх морь ярьсаар майхандаа хүрэв. Ах уяатай морьдыг тойрон харж:

	— Цөмийг нь уяа сайхан таарч дээ гэж дуугарлаа. Морьдоо хөлийг нь амраахаар шөнө хагаслан сул тавьж хоноод өглөө барих гэтэл гурван соёолонг дагуулаад хурдан хар алга болжээ. Уяачид эрэл сурал болон тал тал тийшээ давхиж, түрүүлж магадгүй хэмээн горилсон хар морио ололгүй буцаж ирж, үлдсэн их насаа зарим нь хөтлөн наадам руу урам муутайхан хөдөллөө. Нэг хэсэг нь соёолонгийн эрэлд гаран, нутгийн зүг одох салаа замуудаар нэг нэгээрээ давхилдав. Барилдсан бөхчүүлээс арав нь нэг давлаа. Уралдсан азарга цөм цулбуурдууллаа. Хоёр хар, согоо хээрээ дурандаж сууя гэж хөгжин ярилцаж агсан наадамчдын зовхи буужээ. 

	Морь гарах үеэр Насанбат ах миний зуузайнд цулбуураа оруулан хамт ухасхийж, уралдааны замд үдэхдээ:

	— Морь маш олон байна. Дандаа сүүл барьж яваарай!

	Эргэхэд сугарч ойчивзай. Эмээл нь толгой руугаа орох юм биш, олмоо битгий чангалуулаарай хэмээн захилаа. 

	Тэр өдрийн халууныг хэлэх үү. Уралдах газрын холыг хэлэх үү. Бургас барьсан хүмүүс морь шавхчин:

	— Явсхий! хэмээн ергүүлнэ. Ашгүй дарцаг хатгаастай газар хүрч «За» гэх дуунаар зэрэг ухасхийх морины дэмэнд өрөөсөн дөрөөгөө алдаж, арайтай ойчилгүй тогтон, тэнцвэрээ олж авлаа. 

	Урд яваа морьдын тоос харанхуйлан толгой түрүүгүй булж, хоёр нүдээ ээлжлэн нээж нэлээд дээр гартал хоёр бор морьт жаал зөв, буруу талд орон салалгүй дагана. Би морио татвал тэд татна. Тавихаар тавина. Тэгэхээр нь би бүр аргаа барж:

	— Нэг сумын хүүхдүүд. Тэр ч бүү хэл нэг голынх байж намайг ээрээд яана гэж уйлагнан хэлбэл:

	— Чи тэгвэл Угалзын наадам дээр нүд рүү юунд ороолгосон бэ?

	Бидний ингэж хэрэлдэж явтал хэсэг морь хойноос гүйцэхэд нэгийг нь морь гэнэт хадуурч, ашгүй тэднээс салж, хажуугаар өнгөрсөн морьдыг гүйцэн өмнө нь гарахад бор морьт мөн л зэрэгцэв. Урд яваа морьд тийм олонгүй бололтой. Бид хоёр нэг, нэгээр хэсэг бусгаар нь идэн, газрын дундаас өнгөрөхөд урцалдсаар явлаа. Би жолоогоо татавч, хар морь надад үл захирагдан духайн довтолно. Хоёр морины дунд биш учир хар минь тийм ч их тэнхээдээгүй бололтой. Хөөрхий тэр хүлэг эр бяр заахдаа бас л хор нь хөдөлжээ. Гэнэт «хэг» хэмээн амьсгаа аван нүхэн дээгүүр харайх мэт дүүлэн бор мориноос тасраад хэсэг хурдалснаа, тэнчигнэн цогьж, дараа нь хатирч, яльгүй гэлдэрснээ дахин ухасхийж, хүч нь сааралгүй довтловч хэсэг зуур би нэг ч хүүхдийг гүйцсэнгүй, хурд ч нэмсэнгүй, жигд давхисаар «Байт» толгойн бэлд ирэхэд наадамчдын бараа харагдан, тоос манаран үзэгдэхэд хар морины чих сортолзон ухасхийв. Хүүхэд гууглах чимээгээр эргэж харвал бор морьт нэхэн айсуй. 

	Мориндоо ташуур өглөө. Хашир хар өөрийгөө нөөж явжээ. Туурай нь тачигнан, нулимс цийлгэнэтэл шунгинаж цувран буй морьдыг ардаа орхин жаал ахын хажууд ирэхэд, «гуядаад бай!» хэмээн миний морийг ороолгож өгөөд хоцров Бариа хүртэлх өгсүүр газар улам улам хурдлан хэд хэдийг гүйцлээ. Дэмид ах олноос онцгой зогсож дөрөөн дээрээ босож, «Битгий гэдий, жолоогоо хумхиад өндий! Ингээд... » хэмээн ташуураа савлан «Зөв тал руугаа гуяд! Гууглаач!» гэж бархирна. 

	Миний чээж хатаж гүүглэхэд хэцүү тул ахын зааснаар ороолгосоор өмнөх хоёр морины түрүүнд ортол Гомбодагва хажуугаас цагаан модон пайз барин морио ташуурдаж ухасхийн цулбардан «чүү!» хэмээн зэрэгцэн давхиж замаас гаран пайз атгуулан морины минь амыг хантайран татаж арай ядан тогтоотол Насанбат тэлгүүлэн ирж жороо халиунаасаа үсрэн бууж, инээж, намайг өргөн газар тавьж үнсээд, хурдан хүлгийн олмыг тайлан миний эмээлийг мориныхоо хондлой дээр тавин бүсэн дэх хусуур, сойзоо аван аргамаг харын чим, чим дусах хөлсийг нитгэрэн хусуурдана. Салхи сөргүүлэн хөтлөхөд хар морь чонон хоёр чихээ солбиулан, толгойгоо хаялан, магнайгаараа эзнээ шөргөөснөө, шилгээн эвшээв. Насанбат түүний духыг илж, нүдийг нь арчин:

	— Гомдолгүй биз гэсэн маягтай байх чинь хэмээн хурдан аргамгаа бахархан инээлээ. 

	Дэмид хар морины далыг илэн хөлсийг нь духандаа түрхэж:

	— Тэлэлцсэн байх аа. Хөл нь тийм ч ширүүн биш ирлээ. Хүнээр бол ёстой л шүд зуулаа даа. 

	Базараа чи чинь хэдэд орсноо мэдсэн үү? гэж тэндээс Гомбодагвын асуухад пайзаа үзвэл тавын тоо харагдахад туйлаас баясан:

	— Айраг! хэмээн чанга хэлэв. 

	— Азтай жаал! Дэмид сайн барилдах нь дээ хө!

	Морь дээгүүр ирэхэд, бяр нэмдэг гэж ортой шүү гэж Гомбодагва өгүүлэв. 

	— Ерөөлөөр болог!

	— Насанбат гуайн хар ч аргагүй яс зааж байна. 

	— Хүн бол ч мэх багатай, хийгүй, бяртай, ядардаггүй баймаар сайхан амьтнаа даа, 

	— Үүний түрүүнд орсон дөрөв нь ямар байх вэ. 

	— Манай монгол мөн ч олон сайхан хүлэгтэй еэ. Зөвхөн л сумын наадамд ийм лут морь өнгөлж чадахгүй байхад улсын наадам гэхэд хачин онцгой хурд цуглана даа. 

	— Эндхийн газар ч морины хүч шалгана шүү. Эгцгүй ч хэд хэдэн яггүй өгсүүр гүвээтэй. 

	— Холыг нь яана. Аймгийн наадмаас сунгуу шүү... 

	— Та нар морио л магтаад, наад муу хүүхдийнхээ голыг дэвтээх санаа төрдөггүй, мөн ч хэцүү улс аа даа! Нааш ир миний хүү гэж дуудах зүг харвал аав ажээ. Тэр намайг дүүрэн явж, гуанзанд оруулж, хоол цай өгөөд:

	— Миний хүү ид, уу. Ам нь омголдчихоод ирэхэд жишим ч үгүй морио магтаад л «Баян айлын унага, даага эрх. Ядуу айлын хүүхэд, нохой эрх» гэдэг тэр. Баячуул хэзээ л билээ цус! хэмээн өгүүлэхэд нь амнаас нь архи ханхлав. 

	Эцэг маань намайг багийн гал дээр хүргэж өгөхөөр явах замдаа:

	— Энэ миний хүү. Сая айргийн тавд ирлээ. Тэгээд хурдны эзэнд нь эгдүүцээд гуанздуулаад явж байна. Ямар вэ? хэмээн өгүүлнэ. 

	Биднийг багийн майханд очиход багийн дарга инээд алдан:

	— Базарай наашаа суу! Айраг уу? «Аз хүү ирвэл ёоз хүүгээр цохино. Айлын хүүхдийн морь ямар найман хөлтэй биш. Үзэж алдаж, үсэрч наалдана» Чи чинь юу, юу гэдэг билээ дээ? Өнөөдөр ч ёстой л азтай байна гэж өгүүлнэ. 

	— Жамба чи надад туньж, шаралхаж яана даа. Морины хөлс ч шавхраагүй байхад хүүгээ дүүрээд давхиж гэнэ хэмээн Насанбатын хэлэхэд, аав тамшаалж:

	— Үнэн нь л тэр юм чинь гэв. 

	— За илүү дутуу үгээр юү хийх вэ? Май хө үүнийг тогтоочих! хэмээн тагшинд манахуал хийж аав руу сарвайв. 

	— Насанбат гуай, найраа эрт эхлээгүй биз? Хүү чинь хоёр даваад байна. Бас соёолон, шүдлэн хоёр давхиулна гэж багийн даргыг хэлэхэд:

	— Соёолонг дөнгөж сая оллоо. Хар гэдэс татчихаж. Явахгүй дэг ээ. Дээгүүр л харах ёстой үрээ юмсан. Загдын, Нямын хоёрын соёолон минийхээс хавьгүй илүү шүү дээ. Ямар сайн байх вэ. Манай баг Содномын харыг уяснаасаа эс юм болж замд нь гурван соёолонгоо давхиагүй болгочихлоо. 

	Тэд цааш нь гойд ч зүйл ярьсангүй. Насанбат хар морио цоллуулахаар дахин эмээллэж сүүлийг нь боож зэхэв. Би суман хэлбэртэй цагаан пайз дээр бичээстэй морины цолыг уншвал хортой харандааны балыг норгож таталган Төв аймгийн.., сумын... дугаар багийн ард... адуун сүргийн манлай ард олондоо алдартай... гэх зэрэг уран сэцэн үгээр морийг магтаж ар өвөргүй бичсэн атал, арван зургаад орсон жаал ахын морины пайз дээр тооноос өөр нэг ч үсэг тавиагүй ажээ. Миний бариач намайг хөтлөн асрын зүг одоход нь:

	— Яагаад зарим морины пайз дээр юу ч бичээгүй юм бэ? гэж асуувал:

	— Айргийн таваас дотогших морийг барьсан хүн цол мэдэхгүй бол хараад уншихгүй юу?

	— Бусад морийг цоллохгүй юү?

	— Цоллуулж байгаа хүүхдэд жолоогоо бариулаад зогсож болдог. 

	— Та морины цол мэдэх үү?

	— Хүн, хүн янз, янз дуудна. Би ч ганц хоёр үг хэлчихдэг, 

	Сумын наадам, түрүүний таван морийг гол асар, хөлийн сайдын майхны өмнө дэс дараалан цоллож, айргаар хур дэл, хондлойг нь мялааж, бусад морины цолыг хүмүүс зэрэг дуудах тул хүүхдүүд гийн гоолно. Манай багийн хүүхдүүд бие биеэ хөтлөн явахад зургаа, долоо наймд орсон хэмээн байр булаалдана. Отгон хээр мориороо галгиулан гоолоход хүмүүс шагшин гайхна. Цол дуудахад миний хар морь чихээ солбиулан, толгой хаялан зогсох нь үнэхээр бахархалтай ч гоолж чадахгүйдээ гонсойно. 

	Гомбодагва «Бүгд Найрамдах... гэж эхлээд пайзан дээр бичээстэй үгийг үл харан чээжээрээ... «хур сайхан дэлийг хуйлруулан хийсгэж, хурц дөрвөн туурайг гялалзуулж, суран жолоог сунган гүйж, судаг жалгыг харайн дүүлж... » гэх буюу «Мулгуу хүүхэд унадаггүй, мухар ташуураар гуяддаггүй... Уяхад хурдалдаг, унахад удгалдаг... » гэх мэтээр цэцэн үгийг урсган шуудхан өгүүлэх ажээ. Түрүү морины бариач цангинам яруу хоолойгоор дуулах мэт цоллоно. Гэтэл нөгөө нэг нь пайз харан баргил дуугаар маш тод өгүүлэн, аялгуулан дуудна. 

	Буцаж ирэхдээ:

	— Базарайд нэг гэм байна аа. Хээр морьтой «ногоон» охин шиг гоолдог болоосой! гэж хэлэв. 

	— Тэр ч түмэн хүн баясгах хоолой!

	— Манайханд үүн шиг эв хавгүй дуугардаг хүн ерөөсөө үгүй. Эцгийгээ л дуурайсан юм. 

	— За чимээгүй. Хэл амны нэмэр. Цаадах чинь согтуу. Аавдаа битгий хэлээрэй!... 

	— Маргааш нь соёолон мордоход би айрагт орсондоо хөөрч, лавтай гуравт орно хэмээн дотроо ихэд додигор сэхүүн явлаа. 

	— Хөөе тэр хадган цэнхэр цамцтай жаал аа! Чи өчигдрийн айрагддаг хар морины хүүхэд мөн үү? гэж араас дуудан асуухад нь:

	— Мөн мөн барын арьс! Мөнтэй, зүйтэй чонын арьс!

	— Өө, юү гэнэ вэ? Чиний хэлж байгаа чинь үг юм уу? Үхрийн баас юм уу?

	— Үг гэвэл тогтоогоод ав! Баас гэвэл хатаагаад түлчих. 

	— Үгүй ер! Юу гэнээ?

	— Юу майн таг!

	— Яасан адтай эд вэ? Чиний наад унаж яваа чинь ямар цүндгэр гэдэстэй юм бэ. Арай боос гүү биш биз?

	— Танай тэнд боос гүү уралдуулдаг уу? Хар гэдэс татаад тэр. 

	— Бас улаан, ногоон гэдэс гэж байх уу?

	— Байдаг шүү дээ гэж жаал ах хажуугаас хэрүүлд оролцлоо. 

	— Бас нэг гүүтэй жаал юу ч вэ. 

	— Морь гүү ялгадаггүй ёстой гуйлгачин байх аа! гэж Отгон цангинан өгүүлэв. 

	— Еэ энэ муу ногооныг хэн тоож яриа вэ. 

	— Арилгаагүй гэдэс ногоон, цус цутгахаар улаан, уясан морины ус хоол буруудаад хий дүүрэхийг хар гэдэг юм. Мэдэж ав. 

	Хүүхдүүд ийнхүү ам булаацалдан маргаж би нэг хүүхдийн морины өсгийг санамсаргүй гишгүүлж, түүнээс болж өөр хүүхдүүдтэй муудалцлаа. Урд талын хүүхдүүд нэгэндээ ташуураа сэмхэн өгч харагдана. 

	— За одоо л биш боллоо. Сайн харж яв, ташуураа залгаж байна! хэмээн Отгон шивнэв. Гэтэл нөгөө хүүхдүүд бөөгнөрөн хажуу тийшээ болов. Манай багийн хүүхдүүд зэрэгцээгээрээ хоцрон хударгад нь үлдвэл морь гаргагчид шахуурдан урагш хөөв. 

	Тэндээс нэг хүүхэд өндийн залгаастай ташуур шидэхэд миний дал мөрийг хорстол ороолгов. Жаал ах ташуурын сураас шүүрэн авч тэн татлаа. Хоёр талцан ташуур булаалцахад би давхин очиж, нөгөө мэргэн шидэгчийн нурууг шавхуурдахад тэр уйлан сагалдаргаа тавилаа. Морь гаргагч нар ирж биднийг хөөн тарааж, «дахиад зүггүйтвэл таван салаа боов хүртүүлнэ» хэмээн сүрдүүлж, улам ширүүн ергүүлж нэг нь бидний дунд явж эргэх газар хүрлээ. Эргэхэд урьдын адил манай багийн гурван соёолон түрүүлэн цойлж гарлаа. Нөгөө зодооч хүүхэд бидний хажуугаар орон өнгөрлөө. «Гүйцнэ дээ чамай хүүг!» хэмээн эргэн харахад ард олон морьдын тоос босно. Өмнө гуравхан зургар тоос. Юутай бахтай!

	«Байт» толгойн бэлд морь цогиод гүйцэгдэхээрээ ухасхийн тэнчигнэж, сүүлдээ хатирч, бүр болиод гэлдрэн, гүйцэгдэхдээ ухасхийж чадахаа байлаа. Хэрэлдсэн хүүхдүүд хажуугаар гарахдаа «Еэ болж! Еэ болж!» хэмээн орилно. Зарим нь намайг ороолгон өнгөрнө, Зарим нь «хөөе гүү чинь унага хаячаа юу?» гэж дооглоно. 

	Би уйлан мориноосоо буун хөтлөн гүйж үзлээ. Хамаг морьд яваад өнгөрлөө. «Намайг яа гээв дээ?» гэх мэт халтар үрээ толгойгоо унжуулан сажилна. Уйлсаар миний нулимс ч гарахаа болилоо. Тоос шороонд булагдан, хатсан уруулаа долоон морио хөтлөн явах шиг гутамшиг хурдан морины хүүхдэд байх уу? Нэг харах нь ээ өмнөхөн, жаал ах, Зундуй хоёр мөн л морио хөтлөн гэлдрэх ажээ. Хэсэг морьтой улс бидний зүг айсуй. 

	— Хүүхдүүд ээ мориныхоо эмээлийг ав! гэж алсаас дуу өгөхөд олмоо тайлтал Насанбат дэргэд ирэн морины нурууг эмээлээр хэд сэвэн хондлой дээр нь тавин намайг сундлан хөдлөхдөө:

	— Битгий гутар! Эр хүн дээртэй, доортой. Морь, унагч хоёрын муугийнх биш. Хар гэдэс татчихаад бөглөрч л дээ. За одоо яах вэ. Маргааш зээрд шүдлэнгээ хурдлуул! Ах чинь гурав даваад байна. Жөрмөд заан хуруу булгарсан гээд Намхай начныг аваад буучихлаа. Батаа заан халтираад Баянцогтын Балжир гэдэг залууд сөхөрчихлөө. Дөрвийн даваанд Дэмидийг Даш начин авлаа хэмээн намайг тайтгаруулан ярьж явлаа. 

	Уяачид биднийг майханд авчран хүйтэн хярам залгилуулж, тоосонд дарагдаж, нулимсанд халтартсан нүүр гарыг угаалган;

	— Унаа морьдоо эмээллэж, улаан гэрээр очиж юм үз хэмээн явууллаа. Тэнд очвол эрэгтэй, эмэгтэй залуус дуулж, хөгжимдөж бүжиглэх ажээ. Бор ахыг үздэг эмч хүүхэн цэнхэр торгон дээл өмсөж, дугариг цагаан малгай хэлтгийдүүхэн тавьж, манайхнаар очсон сургуулийн багштай зэрэгцэн шанз барин суужээ. Тэр нарийн цагаан хуруугаа хөгжмийн утсыг дагуулан дээш, доошоо сурмаг гүйлгэж, чээж биеэ үл мэдэг найгуулан цангинам хоолойгоор дуулна. Сургуулийн багш хуучирдана.

	— Морьтой явган наадамчид тэднийг тойрон зогсож сонирхоно. Хэсэг хүмүүс гудамжлан зогсож цагариг шидэх бөгөөд хажууханд нь хонжворт сугалгаа гарчээ.

	— Хязаалангаа эмээллээрэй! Бөхчүүл цуглаад! хэмээн өндөр дуугаар давтан зарлах даруйд жаал ах мориныхоо амыг эргүүлж, давиран олны дундуур зүтгүүлэн; 

	— Хөөе явъя! хэмээн намайг дуудав.

	Биднийг ирэхэд түүний унах хээр үрээ цулбуураа сунатал духайж зогсоогоороо унтжээ.

	— Уяа нь ч аргагүй л таарч дээ. Хурдлах нь дээ хө. За бид хоёр ч хязаалантай биш. Явж бөх харъя хэмээн Насанбат өгүүлэв. Улаан гэр лүү дахин очмоор санагдавч үгнээс нь үл гажин түүнийг даган одов.

	Тэр миний гараас хөтлөн:

	— Ийш тийшээ сайн хараарай! Энд, тэндээс согтуу хөлчүү хүн давхиж ирээд дайрчхаж мэднэ. Олны газар юу эс тохиолдох вэ. Болгоомжтой соргог явж сур гэж хэллээ.

	Биднийг очиход наадам жигдэрч, морь тойрч, бөх гарч байлаа.

	— Дэмид хэнтэй бэ?

	— Бургалдайн Даш авчээ.

	— Хэцүү эр шүү!

	— Эдэн дотроо л хуучин цагийн бөх дөө, Алсуураа харьж л яваа хүн дээ.

	— Дөч гэдэг эр дундын нас аа. Гарын бүл нь лав хэвээрээ байгаа даа. Ийм ярианы үеэр дэвж, дэлж буй бөхчүүдийн дунд ах үл харагдав. Насанбатаас учрыг асуувал:

	— Баруун аймгаас баахан машинтай цэрэг ирлээ гэсэн ажил гараад явчихаа биз гэв.

	— Тэгээд яах вэ?

	—Хүлээнэ биз.

	— Базарайг давхиулж ахад нь хэл хүргэе гэж багийн дарга хэлэв:

	— Тэг нээрээ! Машин замаас холуур яваарай! гэж Насанбат өгүүлэв.

	Би моринд өшиглүүлэхгүйн тулд асар дотуур орж хүмүүсийн араар бөхийн гэтэж, тэдний нүдийг хариулж хаяагаар мөлхөн гарч багийн уяан дээр ирвэл хэн ч алга. Мордон, сумын төв рүү жийгүүлж ахынхаа ажилладаг газар дөхөж очвол эгнүүлэн зогсоосон машинаас морь маань үргээд хавьтдаггүй. Тэндээс холдож явгалан хөтөлж ойртвол бас л болдоггүй. Тэхээр нь морио чөдөрлөж, давхар тушаад хамгийн том гэрт орвол, хоёр хүн хоол уудалж зогссоноо:

	— Чи юун хүүхэд вэ? хэмээн асуув.

	— Ах хаана байна.

	— Чиний ах хэн бэ?

	— Дэмид.

	— Аль түрүү Намхайтай хоёулаа наадам руу явчихсан.

	Би юу ч хэлсэнгүй. Мориныхоо чөдөр, тушааг тайлж мордон давхиулав. «Хаагуур зөрчив? Өдийд барилдаж байгаа биз!» Ийнхүү бодохоос сэтгэл яарна. Хүрч очвол улс шуугилдан бужигналдаж зам гудас хөндөлдөнө. Тэдний чөлөөгөөр урагшлан харвал ах зүүн асрын үүдний хавьцаа бүсээ ороож түүний дэргэд өргөмөл эцэг нь зогсож үзэгдэв.

	Би бүр алсуур даялан ойртвол ах эцэгтэйгээ зэрэгцэн морио хөтлөн айсуй.

	Түүний майханд ирэхэд нутгийн өвгөн айраг сөгнөн барьж, «саадгүй сайн барилдаарай!» хэмээн ерөөж, түдэлгүй хязаалан харахаар мордов. Гуравт жаал ах нэг хүүхэдтэй зуузай холбон явснаа барианд ойртох үеэр араар нь зөв талд гаран «Пайз! Пайз» хэмээн хашхирч давхин өнгөрөв. Хойноос нь очвол «Гурав» гэсэн пайз барин инээн зогсож байв.

	— Эр хүн! Яаж гээв! Эгзэгтэй цагт хударгаар нь шургалаа.

	— Аргагүй л хурдан морь шиг ирж байна.

	— Соёолон хар гэдэс татаагүй бол ч учиртай л байх сан.

	— За тэр ч яах вэ.

	— Маргааш хэдэн шүдлэнгээ Дэмидтэйгээ хараад наадам шувтарна даа. Манайхан даага уралдуулах биш... Багийн наадамчид ийнхүү ярилцан хурдан үрээг тойрно.

	Морь цоллох хүртэл хэсэг хугацаанд улаан гэрээр очвол гадаа дуулж, хуурдаж, бүжиглэх хүн алга. Харин дотор нь эмч хүүхэн эгшигт хайрцаг тоглуулж, сургуулийн багш боловсролын сугалаа, сугалуулж сууна. Би түүн рүү дөхвөл тэр намайг ажиглан харж:

	— Энэ чинь таньдаг жаал байх чинь вэ. Ээжийн чинь бие сайн уу? гэхэд нь би толгой дохиж, таг нь онгорхой хайрцаг рүү гараа шургуулан нэг хуйлаастай цаасыг чимхэж аван задалж: «Манай улсыг юу гэж нэрлэдэг вэ?» хэмээн чангаар уншвал:

	— Ямар сүрхий нүүрэмгий хүүхэд вэ хэмээн эмч хүүхэн өгүүлэв.

	— За хариулж чадах уу?

	— Чадна. Монгол.

	— Ямар Монгол билээ?

	— Улаан Монгол гэх чацуу хүмүүс инээлдэв.

	— Чимээгүй та минь! Зөв л ярьж байна. Цагаан толгойд юу гэж бичсэн байдаг билээ? Манай... гэхэд нь

	— Манай улсын нэрийг Бүгд Найрамдах Монгол Ард Улс гэнэ.

	— Зүйтэй. Дахиад нэг сугалчих. Мэдэхгүй бол ах нь хариулж тусална гэхээр нь гараа дахин явуулбал «Тус улсын дээд эрхийг хаана барих вэ?». Энэ асуулт надад их амархан мэт бодогдож амандаа уншингуутаа:

	— Улаанбаатарт гэж хэлбэл

	— Хүйд! Ямар иш, мухаргүй хариулт вэ? Аль вэ асуултаа үзүүл хэмээн багшийн өгүүлэхэд;

	— Шулуухан эр юмаа гэж эмч хүүхэн хэллээ.

	— Тус улсын дээд эрхийг улсын их хурал барина. Ойлгов уу? гээд өөрийнхөө хэлснийг давтуулаад дэвтэр харандаагаар шагнав. Би тэнд зогсон багш, эмч хоёрыг ээлжлэн харж: «Энэ хоёрын хэн нь илүү эрдэмтэй бол? Хоёулаа хөгжимдөнө. Дуулна. Нэг нь хүн эмчилнэ. Нөгөө нь ном заана. Эдэн шиг болох сон!» Ингэж бодсоор:

	— Та ном бичиж өгөөч хэмээн дэвтрээ сарвайвал:

	— Чи наад дэвтэр харандаагаа хадгал. Би маргааш ондоо дэвтэр дээр шүлэг хуулж авчирамз. Одоо харина байгаа хө гэхэд нь гаран одож билээ.

	Зээрд шүдлэн санасанчлан хурдалсангүй. Би ирүүт улаан гэрээр орж, багш дээр очвол надад «Миний нутаг» хэмээх шүлэг сийрүүлэн бичсэн дэвтрийг дэлгэж эхнээс нь дуустал уншиж өгөөд:

	— Олон дахин дуурайлгаж бич. Дараа нь чээжээр бич. Тэгэнгээ шүлгийг тогтоо. Залхуурч ацаг, шүд, энхлэг, орхиц, сүүл, гэдсийг хааш яаш сарайлгаж, муруйлгавал базаахгүй бичээч болно шүү гэв.

	Бөх үзэхээр давхин ирвэл Дэмид засуулынхаа мөрийг өрөөсөн гараараа даран өмнүүр нь дэлэн хоёр талд нь ээлжлэн гарч тогтож ядна. Гэтэл Насанбат намайг дуудан:

	— Чи нэг хурдан даага унаач.

	— Үгүй, би бөх үзнэ.

	— Ах нь Дэмидийг харчихъя. Бушуухан явъя хэмээн намайг ятган долоодугаар багийн уяан дээр очвол үнэхээр хөөрхөн хонгор халзан даага эхээ хөхөн зогсох ажээ.

	— Хүүхэдгүйгээс хойш тавихаас яах вэ дээ гэж нэг уяач гунигтай өгүүлнэ.

	— Чиний даагатай адилхан байгаа биз. Бас хусран. Миний хүү унаад өгчих гэж Насанбатын хэлэхэд мориноосоо бууж олмоо тайлтал, даагыг барьж хазаарлав.

	— Түргэл, түргэл, даага гарчихсан хэмээн хэлээд Насанбат наадмын талбай руу давхив.

	Насанбатын надад өгөхөөр амласан даагатай адилхан зүстэй тэр хөөрхөн морь байн байн янцгаасаар эргэх газар хүрч дунд хирд гарч урагш ахин явтал, олом саарч арайтай л ойчсонгүй эмээлийнхээ хойгуур суухад хөл дөрөөнд хүрэхтэй үгүйтэй болж, мориныхоо амыг сул тавин гуядав. Морьд хурдлав.

	— Би чамд хэлээгүй юү. Тун шандастай даага харагдсан юм хэмээн Насанбат хэлэв. Хонгор халзны эзэн надад атга чихэр, нэг төгрөгтэй өгөв.

	Даага цоллож шувтармагц дөрвөн бөх гарлаа. Ахыг Бал заан амлаж, Гомбодагва, Намхай начин нар тунажээ.

	Дэмидийг барилдахаар өрөхөд өргөмөл эцэг нь царайгаа барайлган, уруулаа хазлан, байж ядан харчигнаж голын хүйтэн усанд шумбасан хүүхэд мэт дагжин чичрэх ажээ. Хоёр бөх зөөлхөн барилцаж зааныг халуут ах тохойг нь алгадаад зузаан гуягаар нь суйлаад түртэл заан огцом зайлж, Дэмид дөрвөн хөллөлөө. Бал ухран сэхээ өгөлгүй дугтрахад ах хэдэнтээ газар, алгадан тэсээд өндийж чадалгүй сунаж ойчлоо. Насанбатыг ажвал амаа барьж, толгойгоо сэгсрэн: «Еэ тоогүй. За яах вэ!» хэмээн бүвтнэх ажээ.

	Нэг мэдэх нь ээ Гомбодагва ойччихоод тахимаа өгч харагдана. Тэр наадамд Бал заан түрүүлсэн учир үзүүрлэснээс ялгаагүй барилдлаа гэж хүмүүс ахыг магтана.

	— Би ч яах вэ барьж авлаа гэж санаа амарч явж дамжуулчихлаа. Чи жаахан доогуур суйлж болсонгүй юү. Бал чинь тэгж сандрахаар догшин, цалгиатай бөх биш шүү дээ гэж Гомбодагвын хэлэхэд:

	— Гишгэлт дутаад л барсангүй, Чи ч гэсэн дээ, өрсөхгүй бээрсээр яваад тэр дээ. Бас хүн зэмлэх санаатай гэж Дэмид хариулаад инээв.

	— Энэ чинь л сүрхий мэхтэй бөх гарч мэднэ хэмээн Гомбодагва намайг зааж өгүүлэхэд:

	— Миний муу хэнз, шавил дүү юү л гавина аж даа гэж толгойг минь илээд, Дэмид намайг энхрийлэн харлаа.

	 


II

	 

	Сумын наадмаас буцаж харихад ээж минь ороо тохойлдон сууж байв. Тэр намайг хармагц:

	— Миний хүү сайхан наадав уу? Нааш ир. Ээж нь үнсье хэмээн амьсгаадан өгүүлэв.

	Тэр шүдээ зуун босож тогоо тавьж, цай чанах зуураа:

	— Ээж нь хий хатгуулаад хэвтэрт орох дөхлөө. Бумба тавиулж, шөл ууж ашгүй наашилж, орж гарахчаа шүү болж байна хэмээн өгүүлэв.

	Борхүү, зээ дүү нартайгаа гүйн ирлээ. Би тэдэнд наадам үзсэнээ гайхуулмаар санагдан:

	— Хурдны морь унах чинь хэцүү ажил юмаа. Их нас эргэхэд жолоогоо алдаж, эмээлийнхээ хойгуур суучхаад, нэг хэсэг яваад, морио нүхэн дээгүүр харайхад нь эмээл дээрээ гарлаа шүү дээ. Нэг танихгүй айлын даага уначихсан чинь явж өгдөггүй шүү. Эмээлээ толгой руу нь түлхэж үргээн арай гэж хорьд орлоо хэмээн худал хэлэхэд тэд амаа ангайн чагнах ажээ. Би өврөө суйлан, сургуулийн багшийн өгсөн дэвтэр харандааг гарган авдар дээр тавилаа. Ээж ахын явуулсан боов чихрээс хүүхдүүдэд тараана. Томчуул орж ирж:

	— За их насанд айрагдсан гэв үү?

	— Соёолонд сүүлдээд уйлж явлаа гэж дуулдав уу? хэмээн асуухад Борхүү учиргүй хөхрөв. Тэр үед түүний хүзүү улам урт болсон мэт эгдүүтэй харагдана...

	Маргааш нь аргал түүх, хонь хариулах, ус авах ажилдаа орж билээ. Зав чөлөө гарвал багшийн бичиж өгсөн шүлгийг дуурайлган хуулахыг оролдовч, адил эс болоход гайхаш тасран дахин дахин бичиж, дэвтэр дуусгаад, үг нэг бүрийн дээгүүр ч бичиж үзлээ. Ингэсээр шүлгийг чээжээр түгдрэлгүй унших болсондоо баясна.

	Нэг өдөр Борхүүгээс дэвтэр гуйвал:

	— Хүүдээ өгөх байтугай, хүртсэн хувьдаа алга гээд барьж суугаа шүлэгтэй дэвтрээс угз татан булааж зугтаагаад, хуудас, хуудсаар нь тасчин базаж хаяв. Өших харамсах зэрэгцэн уйлж суухад минь, Дундаа над дээр ирж, гараас минь татан босгож:

	— Уйлна гэдэг муу эрийн шинж! хэмээн гэртээ дагуулан орж, авдраа уудлан дөрвөлжин хайрцаг мэт зүйл гаргаж,

	— Энэ нэг ёсны үнгэгдэж урагддаггүй дэвтэр дээ! Бас харандаа хэрэглэхгүй гэж хэлээд надад өгөв.

	Өрөөсөн талд нь нүх гаргаж, нарийн сураар торгож, илэг цавуудаж бэхлэн тогтоосон, модон хуудаснуудыг эргүүлж, зүүлттэй хулсан үзгийг барьж үзнэ: «Үүгээр яаж ном бичих вэ?» гэж дотроо дурамжхан байгааг минь Хайдав мэдэв бололтой ийн өгүүлрүүн:

	— Чи ер гололтгүй. Наадах чинь юм чаддаг хүн хийсэн эд. Модны нь өөг авч, хатаалгыг нь сайн тааруулж, хөө, тосны хольцыг сүрхий тохируулж түрхсэнийг яана. Үнс үрээд л бичээд бай! Малд явахдаа ч өвөртлөөд, хээр гараад бичиж суухгүй юу?

	— Хүүхдүүд шоолно доо!

	— Шоолог цаашаа! Ном сурвал амьтны хэлэх ямар хамаатай вэ.

	Би ийнхүү хорогдож, холтордоггүй дэвтэр эзэгнэсэн бөгөөд түүнийг ихэд сонирхон «Хэнтий, Хангай...» хэмээн хулсан үзгээр бичихэд үнсэн дундуур үг, үсэг тодровч шугамгүй учир муруй, саруй мөр гарч зовооно.

	Борхүү хожим самбарыг минь үзчихээд: «Модон дэвтэрт, үнсэн бэхт!» хэмээн дооглов.

	Би тийнхүү доромжлоход нь ичивч, самбараасаа салалгүй зав л гарвал тонгойн сууж ямар нэг зүйлийг хуулан бичсээр, гар бузгай эвлэж билээ.

	Тулганы захаас үнс аван самбартаа үрж суугаа намайг эжий харж, харж:

	— Миний хүү номдоо өдөр өдрөөр сайжраад л, ээжийн нь бие хоног хоногоор муудаад л хэцүү еэ гэв.

	— Яагаад хэцүү гэж хэмээн гайхаж асуувал:

	— Мөн ч томоогүй еэ... Бусдад эрүүл, өөртөө өвчтэй. Хэр удаан шаналдаг бол доо. Чамайг л өрөвдөх юм даа. Ах, дүү хоёртой ч нэг нь толгойн мэдэлгүй. Нөгөө нь анзааргагүй. Нааш харах хүн алга даа хэмээн уртаар шүүрс алдан, нулимс дуслуулснаа газар тулан алгуур босоод:

	— Сэрүү орлоо. Яваад аргал түүгээд ир гэв.

	Түүнээс хойш ээж илт дордож үнээгээ сааж чадахаа больж, Дундаагийн авгайг гуйж хагас дутуу шувтруулдаг болов.

	Хүнд арагтай аргалаа дааж ядан зүтгэсээр гэрийнхээ хаяанд тулж, бүслүүрээс барин суугаад, шээзгийний оосрыг мултлан, амьсгаа авч, ухасхийн босож хувцсаа гүвж хөлсөө арчив. Дөтлөн айсуй хоёр морьтой хүний нэг нь манайхыг зүглэв. «Энэ чинь хэн байх билээ?» Би ийнхүү таньж ядан гөлөрч зогстол гадаа ирж буув. Тэр Рэнцэн ажээ.

	— Саасгай ах аа хэмээн дуу алдан ухасхийхэд Рэнцэн, хацрыг минь илэн:

	— Амар сайн уу? гэж үнсэв.

	Гэрт орон ээжтэй золгоод мишилзэж байсан царай нь барайж, тогоо шанагандаа түүртэн буй ээжээс нүд үл салган ширтэж сууснаа, санаа алдан толгой сэгсрэв.

	Санаандгүй айлчин ээжийг баярлуулжээ.

	— За тэгээд ямар сонин хүн бэ. Хэзээ ирэх нь энэ вэ?

	— Өчигдөр.

	— Чамайг сайн явна гэж дуулаад аминдаа л баярлаж суудаг юм. Энд удах уу?

	— Хэд хононо.

	Ээж түүнд цай уудлан, идээ тавьж, Саасгай ачмагаа оруулж, ээжид дээлийн өнгө, боов чихэр бэлэглэж, надад баахан дэвтэр харандаа өгч:

	— Номд хэр болж байгаа вэ? гэж асуулаа.

	— Миний хүү ахдаа үзүүл дээ. Би нагацынхаас авчирсан ардын унших бичгээс «Далан худалчийн үлгэрийг» уншихад, тэр инээж:

	— Бузгай уншиж байна. Арай цээжилчхээгүй биз дээ.

	— Үгүй, би өчигдөр олж ирсэн юм.

	— За бичихдээ ямар вэ?

	Үнсэн самбараа өврөөсөө гаргахаас ичин хацар халуу оргих шиг боллоо.

	— Дэвтрийг нь Борхүү урж хаячаад самбар дээр л сараачих юм даа. Уг нь сүрхий уйгагүй оролдоно доо хэмээн ээж өгүүлэв.

	— Аль вэ үзье. Самбар ч бичиг сурахад ихээхэн л хэрэгтэй зүйлийн нэг дээ гэхэд нь би өөрөө суйлан самбараа гаргахад, бичгийг харж сууснаа:

	— Зэгсэн голтой бичжээ. Одоо дэвтэр дээр бичиж бай гэлээ. Ээж бидний яриаг таслан;

	— За хө хонь ойр байгаа болов уу? хэмээн хэлэхэд

	— Танайх өнөөдөр хишигтэй юү? гэж Саасгай асуув.

	— Хот газрын хүнд л бөөр гаргаж өгөх санаатай.

	— Яах нь вэ?

	— Би далимд нь шөл оочъё.

	— Тэр яаралтгүй, Доодой минь. Та ер нь доор орж шүү. Багийн даргыг мордохоос өмнө Дэмидийг чөлөөлүүлэх өргөдөл бичиж, сум руу явуулъя. Сая надтай цуг ирсэн. Сум орох гэнэ лээ. Би Гомбожоод хэл хүргэе. Ингэж сууна гэдэг ямар явдал байх вэ.

	— Чи морь биеэ амраагаад маргааш яв. Миний үгэнд ор. Би бүр ч тартагтаа тулчхаагүй байна.

	Рэнцэн, багийн даргад өргөдлийг гардуулж, Дэмидийг ажлаас бүрмөсөн халуулах тухай захиж, орой хонь гаргаж, айлын хүмүүс цуглаж гэр дүүрч билээ.

	— Бид яах ч учраа олохгүй суулаа л даа. Манай Пунцаг тарвагатай хөөцөлдөөд, энэ муу Хайдав хэдэн гэрийн дунд хонхны хэл шиг савчаад л өдий хүргэчихлээ. Хүн бүл дутаад, ажил зуун задгай жаран хагархай гэж нагац бэргэн өгүүлнэ.

	Рэнцэн, тэдэнтэй ярилцаж, манайхыг хөл дүүжлэх хэдэн унаатайг сонсоод:

	— Хоёр морь барьж, хагсрааж бай. Эмч докторт очих хэрэг гарна гэж хэлэв.

	Маргааш өглөө Рэнцэн Гомбожоотой уулзахаар мордож, Дундаа адуу руу явлаа.

	Үд хэвийх үед Дундаа бор үрээ, цавьдар морь хоёрыг хөтлөн ирэв. Морьдын хондлой ацалжээ. Тосон гүйж очиход, хамраа тачигнуулан буй морьдыг ширээлттэй тэрэг рүү дөхүүлэн:

	— Чөдөр аваад ир гэж Дундаа хэлэв.

	Би гэрт гүйн орж, хоёр чөдөр аваачиж өгөөд:

	— Бор үрээг уная гэвэл Хайдав над өөд том харж:

	— Унах ий? Эгээ чам шиг хүү барахаар ажил биш дэгээ. Цаад цавьдрын чинь дайр нь сэвэрчхээд бас л үргэж, бусгаад байна.

	— Тэгээд яах вэ?

	— Ах нарыг чинь цуглатал жигшээж, алдчихалгүй шиг цулбуурыг атгуулбал учир олдоно гээд чөдөрлөж, тэрэгнээс гацгадан уяад:

	— Хэрсүү хэнийг алах вэ. Базарай минь илүү зан бүү гарга. Түүний оронд эхдээ ганц хормой аргал дөхүүлж өгөхийг бод! гэхэд нь урамгүй эргэлээ.

	«Нэгийг нь унаад, нөгөөг нь хөтлөөд сумын төв рүү давхиж ахдаа очих сон! Тэгээд эмч аваад ирвэл улс амьтан ямар сүрхий хүүхэд вэ! гэж гайхалдах байх даа.»

	Намайг ийнхүү бодон зогсоход Пунцагийн авгай гарч цавьдар, бор хоёрыг хараад:

	— Еэ бүү үзэгд! Эмээл тогтохын аргагүй таргалж. Эсгий татахад догшдох болов уу? гэхэд нь «Яршиг! Морь тасдчихна» хэмээн дотроо дургүйцэж, гэртээ орвол:

	— Цаадуул чинь чөдрийн ганц хоёрыг илүү үзэж байна уу? хэмээн ээж асуув.

	— Эсгий татвал догшдох болов уу? гэж том эжий хэлж байна.

	— Ах нар чинь ирвэл арга нь олдоно доо.

	— Тэд нар морьдоо өгөхгүй гэж хэлэх үү?

	Хаанаас даа. Өөрсдөө унаад л татчихгүй юү. Ерөөсөө эсгийг нь хийлцэж өгөлгүй яах вэ дээ. Дөрвөн цагийн эргэлтэд манайхыг хэний хөсгөөр хэн нүүлгэж явна. Бидний энэ ярианы дундуур гадаа хүн мориноосоо буух сонстон Дэмид орж ирэв. Тэр, ороо тохойлдон суугаа эхийнхээ хажууд очиж:

	— Бие тань яаж байна? хэмээн асуухад:

	— Гайгүй дээ хүү минь гэж хариулав.

	Дэмид эхийнхээ духан дээр гараа тавьж:

	— Халуунтай л байна даа.

	— Унааны аяс олдсонгүй. Би сумаас эм л авчирлаа гээд шүүрс алдав. Тэр ус буцалган ээжид эм уулгаж, хэвтүүлээд:

	— Юутай ч байрыг нь жаахан харзнахаас даа. Ах өнөөдөртөө багтаж ирдэг болов уу? гэж бүвтнэв.

	Улс унтахын өмнө Саасгай, Гомбожоо хоёр ирэв. Тэд унаа морьдоо чөдөрлөж, тавиад адуунаас барьсан хоёрыг уяж хонов. Эмчийг таньдгаараа Дэмид сумын төв рүү очих, Гомбожоо эхээ сахин үлдэх болов.

	— Рэнцэн минь маргаашаас ажлаа бодож үз дээ гэж Гомбожоогийн хэлэхэд:

	— Амарч яваа надад ажилсахаар юу байх билээ дээ гэв.

	— Нутаг орондоо ирсэн хүн чинь ядаж, айл хунараар орж сууж, айраг цагаа ууж, гэдсээ цайлгавал аштай юу даа.

	— Тэр хождохгүй.

	Гурван ханхар эрийг энэ тэрийг ярилцан хооллож суухад ээж маань босоо дэрээ налан орон дээрээ гэдрэгээ харан амьсгаадаж юу ч эс дуугаран нүдээ аньж, нээж, аяархан ёолно.

	Өглөө давхийн сэрвэл, нар дээр хөөрчээ. Ээж дээлээ нөмгөн өмсөөд ороо сандайлан сууж, сүү самран зогсож буй Гомбожоог гөлрөн ажиглана. Гадаа гарвал мал хэдийн бэлчээрт хүрсэн ажээ. Хүйтэн усаар нүүр гараа угаагаад орж ирэхэд:

	— Миний дүү мөн ч ядуу эр ээ дээ. Үд болтол унтаад л үхрийн дуунаар сэрээд л гэж Гомбожоо инээмсэглэв. Саасгайн эмээл хатавчинд тавиастай харагдахад мориндоо явж дээ хэмээн бодлоо.

	Гадаа тэрэгний чимээ сонстож:

	— Рэнцээн! Үхрээ битгий тавиарай. Усанд явна гэж Маамуугийн хашхирах дуулдав. Би саваагүйтэн ухасхийн гарвал, Саасгай ах аргал түүгээд иржээ. Дөрвөлжин аргуудтай аргалыг огт түүртэлгүй хөмөрч овоолон асгаж буйг хараад «Би үүнийг чинь хоосонд нь өргөөд даадаггүй шүү дээ. Ямар мундаг бяр вэ! Дэмидтэй барилдвал дийлэх болов уу!» Ингэж бодон тэрэгний татлагыг эвхэж зогсов. Тэр дээлээ тайлан шороог нь сэгсэрч, надад өгөн:

	— Үүнийг оруулчхаад ус аваад ир гэв. Түүний ус тосож буй гар томгүй ч бугалгын нь булчин товойж үзэгдэх ажээ. Толгойгоо угаахаар тонгойход нь хүзүү нь чилийж, нуруу нь ховилтоход эгдүү хүрч домботой усаа палхийтэл хөнтөрчихлөө. Саасгай давхийн цочиж биеэ эгцэлснээ:

	«Чамайг даа» хэмээн ухас хийж яах ийхийн завдалгүй шүүрэн өвдгөн завсраа хавчуулж, түүгээр яваа Борхүүг дуудан гэрээс шанагатай ус дөхүүлүүлэн толгой руу минь цутгаад:

	— Ахдаа халдвал арван даага гэдэг энэ дээ хүүхээ гэж инээн өгүүлээд намайг тавингаа:

	— Одоо томоотой бай. Тоглоом тоотой нь дээр хэмээн нэмэн хэлэв.

	Толгойныхоо усыг шавхран буй намайг хялайн харж зогссоноо:

	— Ах зах хүнтэй үеийн юм шиг тоглоод, хаашаа эдгүй амьтан бэ! гэж Борхүү өгүүлэв.

	— Яана гэнээ хө. Чамд ямар хамаатай, хаданд ямар чимээтэй хэмээн дайрвал:

	— Хөөе Доодой! Энэ Базарайгаа хараач гээд толгой даран цааш зугтан холдоод:

	— Хөөрч байж хөлөө хугалчхав. Онгирч байж олгойгоо хагалчхав гэсээр гэр лүүгээ явав.

	Чөдөртэй морьдоо барилан гадаа ирж буй Гомбожоо намайг нүдний булангаар харж;

	— Яагаад л дүрсгүйтээд байна даа. Зүгээр шүү л байж үзээрэй дээ гээд Рэнцэнд:

	— Наадахад чинь нүүр хамаагүй өгвөл доорх газраа харахгүй юу руу ч орчиж мэдэх эр шүү Рэнцэн минь гэж хэлэв.

	— Манай Базарай сэргэлэн хүн. Тийм ч дэггүй хүүхэд биш гэж Рэнцэн хариулаад над өөд харан нүдээ ирмэв.

	Тэр хоёр цай унд ууж, энэ тэрийг ярилцаж суутал нь Дэмид эмчийн хамт ирлээ. Нөгөө хүүхэн ээжийн биеийг үзэж, хэсэг зуур дуугүй сууснаа:

	— Ер нь доор орж дээ. Гэхдээ гайгүй. Сайн додомдох хэрэгтэй хэмээгээд тоонолжин хэлбэртэй цүнхээ онгойлгож хэдэн төрлийн эм өгөөд:

	— Үүнийг уугаад харзная. Наашилна биз гэхэд нь;

	— Ам чинь өлзийтэй бол! Яасан буянтай бүсгүй вэ. Эрүүл саруул явбал ч эрүү, өвдөг хоёр нийлчих болоогүй л хүн дээ би хэмээн ээж хэлээд харцаа над дээр тусгаж:

	— Энэ нэг хамхуул шиг амьтныг зүгээ олтол нь айлын тогоо өнгийлгөлгүй бараа болж явах сан гэж санах юм даа гээд шүүрс алдав.

	— Хүүгээ сургуульд оруулбал таарна. Юм сурахаар авхаалжтай хүүхэд. Бид чинь наадмаар улаан гэрт боловсролын сугалаан дээр танилцсан улс даа.

	Борхүү орж ирээд, эмчид хандаж:

	— Ээж таныг цай уу гэж байна хэмээн урив.

	— Чиний бие бүр зүгээр болсон уу? хэмээн хүүхний асуухад нь: Борхүү толгой дохив.

	Сумын эмчийг нагацынд ороход нь Пунцагийн авгай цай, идээ болж:

	— Ганц хүүг минь аварсан ачтай бүсгүй. Ноднин өвөл ирэхэд чинь сандарчхаад хэдэн үг тухтай ч сольж чадалгүй явуулчихсан юм хэмээн галуун хүзүүттэй нэрмэл архи, мөнгөн аяга майга ширээн дээр тавив.

	— Хөөе яадаг билээ! Би архи уудаггүй. Заллагын лам шиг аашилж сууснаас эртхэн газар дөхье гээд цай идээнээс амсаж босон харайв.

	Нагац бэргэн амаа ангайн өөдөөс нь харж:

	— Еэ харла. Яасан адгуу дамшиг вэ. Суу, би хоол хийе гэхэд нь:

	— Зүгээр, зүгээр. Би айлд хоол идчихсэн гээд гарлаа.

	— За хүүхээ сайн яваарай! гэж хэлээд эмчийг гаргаж өгөв.

	— За хөдөлж үзье. Эгч минь эмээ уугаад, биеэ сайн гамнаарай! Ийм сайхан хүүхдүүдтэй хүн юу алзах вэ.

	Эмч манайд ороод ийм үг хэлээд мордож билээ. Түүнээс хойш ээжийн бие сайжран наашилсаар үнээгээ саахтай боллоо. Энэ завсар айлын бүсгүйчүүл тэгш дөрвөлжин вандан дээр хөвөн мэт ахрын унгасны мушгиаг задлан зулж, хуйлсаар дуусгажээ. Туулын эргээс нүүж ирсэн эмэгтэйчүүд нагацынхыг хавчлага тааруулахад нь хамжилцахаар цуглаж, дэлгээстэй эсгийний тал, талд суун уртын ноосыг сэмлэн зэрэгцүүлж, эгнэн зулж:

	— Эдний хонь мөн ч сайхан товир шүү.

	— Ууланд голдуу бэлчдэг болохоороо, унгас нь өргөс харгана ихтэй юм. Ийнхүү ярилцах тэдний зарим нь өрөөсөн хөлөө жийж, зарим нь өвдгөө нугалж, сөхөрч суух ажээ. Бүсгүйчүүдийн нүүр наранд улайн хөлс дааварлан, зунгагт гар нь халтартавч зогсоо зайгүй ажиллана.

	Авгай хүүхнүүд амсхийж цай уухад Отгоны эх намайг харуутаа:

	— Амьтан юу ярих нь вэ? гэж чих тавин сээтийгээд л сууна уу? Нааш ир үнсье. Эжий нь яаж байна? гэж асуув.

	— Муу эх нь аюул эдгэрэх төлөвтэй. Нэг хэсэг ч базаахгүй л байлаа.

	— Сэргэлэн хүү. Малд сайн.

	— Хүүхэд шоглохгүй.

	— Аа мэдэхгүй дээ. Тийм ч магтахаар эр биш дээ. Янз бүрийн зан гаргана даа. Эх нь өмөөрөхийг яана, цаанаа л нэг биш дээ. Хи-хи-хи.

	— Байг даа хөөрхийг. Манай хүргэнийг бүр даваадуулах нь! гэв. Би ичиж, доош харан дуугүй зогслоо.

	— Танай охин ухаалаг даа. Уржнан манай энэ тэнэг хэмээн Борхүүг зааж, бид гурав аргалд цуг явлаа. Тэгсэн чинь «Хээ энэ дэлхий нэг ч өвсгүй бол мөн сайхнаа» гэж манай хүү хэллээ. Танай охин зэртгэнэж: «Яагаад?» гэж асуулаа шүү. «Хөлд өргөс хатгахгүй» Борхүү хариулж байгаа нь тэр. Тэгтэл Отгон толгойгоо сэгсэрч, царайгаа улайлган: «Чи яасан тэнэг вэ. Өвсгүй бол мал юу идэх вэ? Малгүй бол хүн яаж амьдрах вэ» гэж билээ. Еэ дээ тун хурц шүү. Түүнээс хойш л бэр гуйх цаг хүлээгээд битүүхэн харж явдаг юм.

	— Та нар чинь сүй тавих нь уу?

	— Тоглоомгүй. Нээрээ удаж, түдэхгүй.

	— Эд өсөж өндийгөөд, сайн муу явах нь мэдэгдтэлээ өдий дээ гэж Отгоны ээж хэллээ.

	— Чухмаа, чухам гэж тэдний нэг нь хэллээ. «Отгоныг том болохоор» Бор ахад авч өгөх нь ээ. Би Пунцагийн хүүгээс юугаараа дутуу билээ? хэмээн бухимдав.

	Тугал оодгонон худаг руу цувалдан давхихад:

	— Хүүхдүүд ээ дэгдээрэй! Тугалаа эхээс нь буруулж, уулын сүүдэр рүү зал. Нэгнийгээ худагт унагачихавзай.

	— Отгоныг харав уу, хавийн тугалыг цуглуулаад туучиж: Хөөе нааш ир, юм уу! гэж дуудахад нь;

	— Үгүй! Би гэртээ таргийн цийдэм залгилсан хэмээн хариулаад цааш гүйнгээ «Жа-а луудаа бу-шуу-лаа-рай!» гэж цангинан хашхирав.

	Эхчүүлээ дагаж ирсэн багачууд нэг дуунаар дэрхийн босож, худгийн зүг гүйлдэв. Гагцхүү Борхүү л гутал дээлтэй учир зэрэгцэн жирийх биднээс хожимдон, таахаг таахаг алхлав.

	Олон тугал онгоцонд хошуугаа дүрэн овоорч, бие биеэ мөргөх бөгөөд, зарим нь цахилдаг тойрон тонгочиж, дөнгөж цухуйж буй эвэртэй түнтгэр толгойгоороо түншилдэнэ.

	Тугалаа усалж, бэлчээгээд, «Наадам» эхлэв. Хүүхдүүд өөрсдөө бөх, морь, сурчин, наадамчин. Хэдэн хотын багачуул цугласан тул биднээс ахмад жаалууд их нас Борхүүгийн чацуутан соёолон, миний мэт нь хязаалан, долоо найман настай хүүхдүүд шүдлэн, даагаа гэх зэргээр таван насны морь болон уралдав. Борхүү тэр үед л гутал дээлээ тайлав. Тэгээд ч шальсангүй. Үргэлж гуталтай явдаг түүний хөл нь эмзэглэн, жирэлзэн дэгдэх үеийнхнээсээ хол хоцров. Харин би зуны цагт морь эс унавал үргэлж хөл нүцгэн гүйх тул хэр баргийн өргөсийг үл ажирна. Сайран хөлтний уралдаанд хэчнээн мэрийгээд ч Отгоныг гүйцэж чадаагүйдээ хор хөдлөн, нүүр чинэрэх шиг болов.

	Хоёр том хүүхэд бөх хувааж, барилдахад Борхүү бид хоёр тааралдав. Тэр өмднийхөө шуумгийг дээш нь шууж, цамцныхаа урд энгэрийг нь толгой дээгүүрээ давуулан зодог мэт болгож, миний өмнө өрж зогсохдоо: «Онгирвол чинь «булгаарь хөлийг» чинь халц дэвсэнэ шүү» хэмээн сүрдүүлэхэд нь эмээж ар тийшээ ухарлаа. «Хөлөө хайрлахгүй бол би өрөвдөхгүй шүү» гээд дайрахад нь гүйж харваж суйлан хаялаа. Хоёрын даваанд Шархүүтэй барилдав. Тэр надаас дөрөв ахаас гадна, нуруугаар маш өндөр. Би түүнээс хэдий хулчийвч үзэхээр шийдэв.

	«Айхавтар ордог банди даа. Май үүнийг авах уу?» хэмээн доёгор хөлөө өмнө тавихад нь хор хөдлөн, дайрч хонгодвол, дал мөрөн дээрээс шүүрч, нүд эрээлжилтэл эргүүлж, дүүгүүрдэхэд нь толгойгоо дүйртэл ойчлоо. Би Отгоноос ичин шүдээ зууж, арай ядан босовч нулимс аяндаа асгарав.

	Адууны хуурай хомоол зэрэглэн өрж хавчаахайгаар харвахад Борхүү бид хоёр хавчаахайгаа бүр ноднин түлүүлсэн тул хүүхдийнхийг гуйв. Сур харваанд Борхүү түрүүлэв. Бид сайдаж, муудаж, тоглоомдоо улайрсаар нэлээд удсан ажээ. Шархүү нарын том хүүхдүүд мордон давхилдахад, саахалтын багачуул гар гараасаа хөтлөлцөн гүйлдэв. Борхүү дээл хувцсаа янзлан өмсөж, дараа нь тамхи татан ганцаар хоцров. Бидний замд «Мөнгөн чулуу» дайралдаж гэр барин тоглов. Борхүү биднийг гүйцэж ирээд:

	— Хэзээ ийм гэр байсан юм бэ? хэмээн миний барьж буй тоглоомыг өшиглөн нураав.

	Би л хойно доо яаж зүгээр өнгөрөх сөн билээ. Босон харайж, барьж авбал хөл дээр савхин гутлын хатуу улаар хоёр дахин дэвсэхэд хорсон, халуу оргиж суун тусахад шилэн хүзүү дээр даран, хүүхдүүдийг дуудан «махан овоо» хийж золтой л газартай нийлүүлчихсэнгүй. Дээр дээрээсээ овоорох олон хүүхдийг Отгон шилбүүрдэн тарааж:

	— Та нар яалаа гэж нэгийгээ шоглов? Би ах нарт нь хэлнэ дээ хэмээн хоолой нь чахран өгүүлэв.

	— Рэгзэнгийн «ногоон муур» Мя-а-у, Мя-а-у хэмээн гараа арвайлган, шүдээ ярзайлган буй Борхүү үнэхээр эгдүүтэй харагдах бөгөөд хүүхдүүд инээлдэн түүнийг огшооход хөөрхий Отгоны царай нь ягааран нүдэнд нь нулимс гүйлгэнэв. Би бас л тэсэлгүй охиныг өмөөрөн:

	— Хоёр хөлтэй муур үзсэн үү? хэмээвэл

	— Үзсээн үзсэн. Тэгээд юү гэж?

	— Тэмээний үдээрээ.

	Борхүү, бид хоёр дахин барилцаж авлаа. Тэр удаад би хөл дээрээ гишгэлгүй дээр нь гарвал Отгон үсрэн ирж:

	— Муур гэлүү чи! гэж нүүрийг нь самардахад:

	— Ёо-ёо-ёо хэмээн Борхүү нүүрээ даран орилов.

	— Дахиад хүн шоолж муулбал чинь сарьсан багваахайн далавч шиг чихийг чинь хуу татна шүү!

	Отгоны тийнхүү занахад Борхүү юу ч хэлэлгүй хацар, духаа тэмтрэн үзэв.

	— Та нар яагаад зүгээр тоглож чаддаггүй хүүхдүүд вэ. Тарцгаа, харьцгаа! хэмээн баргил дуугаар зандрахыг сонсоод цочин эргэвэл Дэмид морьтой зогсож байв.

	— Хүн үзэхээрээ онгирч дандаа хоорондоо хэрэлддэг яасан заяагүй... хэмээн өгүүлээд Борхүү бид хоёрыг саахалтынхнаас салган гэрийн зүг явуулаад өөрөө худаг руу очив.

	— За хоёулаа эвлэе!

	— Тэгье. Айлын хүүхдүүдтэй элбэж шоглохгүй биз?

	— Үгүй. Яалаа гэж.

	Борхүү бид хоёр урьдын адил агшин зуур муудалцаж, төдхөн эвлээд харьснаас хойш хоёр хоноод манайхан эсгийгээ хийлээ. Манай хоёр ах, Рэнцэн, Дангаа дөрөв омголон мориноос үл айх тул хэн хүний өгсөн морьдоор эсгий татахаар хагсраан, цавьдар, бор хоёрын нуруу амар өнгөрөв.

	Хүүхдүүд эхийн эсгий дээр тавих цахилдаг өрсөлдөн түүж, эрэгтэйчүүд урт модонд хуйлсан хавчлагыг дамнан ирж, өнхрүүлэн дэлгэх бөгөөд эмэгтэйчүүд хөвөн цагаан ахрыг хавчлага дээр эгнүүлж, хүмүүс тал, талд нь зогсон шавшин усална. Пунцаг эсгийн дунд хар унгасаар өлзий зулж, хувинтай сүү өрөөсөн гартаа өргөн цутгаж, нөгөө гараараа амсрыг нь цохилон:

	 

	«Хунгаас цагаан

	Дунгаас хатуу

	Дэлгэж бүтээх

	Дээвэр бол!

	Тууш нөмөргөх

	Туурга бол...» 

	 

	гэх зэргээр ерөөв.

	Хүмүүс хусан голыг эх эсгийд тохируулан дэлгэсэн хоёр давхар нойтон унгасаар ороож, дуу нийлүүлэн түлхэж, тэр нь бүдүүрсээр хуйлаадас болоход ширээр боож, сураар үдэж баглаад голын хоёр талд, сүүжин ээмэгний хэлбэртэй дугуй угсрав. Гомбожоо, Дэмид, Дангаа нар хэрсэнд нь зөөлөн эсгий хавчуулж оломлон, өргөн, зузаан тохом бүхий эмээлтэй морьдыг унацгаан, жолоог хумхин, хуйлаастай эсгийний зүг ташуурдан ойртуулахад булнаас бэхэлж гурвалжлуулан уулзуулсан зангилгаанаас гурван аргамж уяж, тус бүрийн үзүүрийг тооно тушин гогцоолж, саваанд хатган гурван эрд атгуулахад омголон морьд дүүлэн ухасхийвч, унагч эзэд нь нуруунаас нь үл салах агаад араас нь хүнд юм чангаах тул, тэр зүүлттэй гайхлаас салахын түүс болох мэт довтлоход нь ширний год далбан пэд-пад дуугаран, эсгий өнхөрнө.

	Би эсгий хийхийг олонтоо үзсэн учир энэ бүхэн над сонин биш. Хавь ойрын хүмүүс хөгшин, залуу, хөрөв нялхгүй цуглаж, дор бүрдээ гар хумхилгүй хөдлөх энэ ажилд хүүхдүүд тун нэмэр багатай тул «Эсгий хийх газар хүүхэд нохойн хэрэггүй» гэдэг үг бий. Тэгэвч тэнд хүүхэд очих маш дуртай. Өрөм, ааруул, бяслагаас гадна зарим айл боов, бин түгээнэ.

	Хонь алж, мах чанах үеэр нугалам хүзүү, зүсэм хавирга горьдож улсын өмнө хойно бөртөлзөнө.

	Омголон морьдын ааг дарагдаж, хөлс цутгуулан цогих агаад эсгийний бүрхүүл ширний год далбан газар балбаж пад-пэд хийнэ. Тэгш талбарыг дагуулан өөдөө, сөргөө холхисоор гэнэт морины явдлыг хурдасган нажигнуулж эсгий, татагчид савааг мултлан хаяут эрчүүл гүйн очиж, баглааг тайлахад мяндсан цагаан эсгийнээс уур савсаж, хүмүүс хоёр сэжүүрээс нь чирэн харайлгаж, зүлгэн дээр аваачин дэлгээд:

	— Тогооны бариул шиг дөрвөлжлөөд, тагдайж, хатуурчхаж;

	— Эрийн бяр зааж, жишиж сунгахаас өөр аргагүй. Энэ ярианы дараа эрчүүл өөд өөдөөсөө халзлан сууж, өрөөсөн хөлийнхөө улыг нийлүүлэн, эсгийний захаас сунган татаж, ийш тийш нь савчин тэлэн татахад, жигд бөгөөд сонин чимээ орчинд гарна.

	Пунцаг эсгий жишиж буй хүмүүсийн дэргэдүүр ууцаа үүрэн инээмсэглэж нааш, цааш алхсанаа, гал тогоо руу очин, буцалж буй махыг шордон гаргаж, мөч хугасаар нь тэвш дээр өрж, тоолж үзэн;

	— Дутааж амьтны дургүй хүргэчих вий дээ хэмээн бөвтнөнө. Тэгснээ унгас зулж буй эмэгтэйчүүд, эсгий жишиж байгаа эрчүүдийг сэмхэн тоолоод ир хэмээн Борхүү бид хоёрыг гүйлгэв...

	Тэднийх бузгай тарган ирэг унагаасан тул мах нь хүртээлтэй болж, сүүдэр бараадан хэсэг бусгаараа суух хүмүүс энэ тэрийг ярилцан, тарган махыг хурц хутгаар огтолж, амтархан идэж, хөгшчүүл хүүхдүүдэд аяга бариулан гал зуух руу явуулж, шөл зөөлгөнө. Улсын урдуур батгана дүнгэнэн нисэхэд: «Хөөе та минь ээ наана чинь өт» хэмээн хүүхнүүд аальгүйтэн шуугина. Багачууд «борогч гүү барина» хэмээн хойноос нь хөөн самардаж, атгаж авбал хөөрхий амьтны далавчийг тасдан хаяна. Ийнхүү хэсэг завсарласны дараа улс амьтан дахин ажилдаа оров.

	Зүлгэн дээр энд тэнд дэлгэн тавьсан эсгийний завсраар нь сахлаг ногоо цухуйх нь цагаан пансыг ногоон торгоор тасамдсан мэт үзэгдэнэ. Эрчүүлийн бие халж хөлс нь чийхран, хөмхийгөө зуун эсгий жиших ажээ.

	Оройн үнээ ирэх үеэр бүсгүйчүүд гэрээ зүглэж зөвхөн харчуул эсгий сунгахаар үлдлээ.

	— За бүгд амархан сайн байцгаана уу? Эсгий ч гэж мяндас шиг, эрс ч гэж шандас шиг биз дээ? хэмээн мориноосоо буунгаа өгүүлэгч хүн алиа Гарам ажээ.

	— Сайн! Та ганцаараа сайн байна уу? хэмээн хошигнон хариулаад Гомбожоо босож:

	— Аль вэ хө цуцаагүй гартайгаараа хэд гүвээд орхиоч! хэмээн түүнд хэлэхэд:

	— Цайтай хүртдэг цагаан идээ, шөлтэй зооглодог махнаас хоцорсон надад элэнцгийн нь тамир байх вэ гэснээ эсгийний захыг барилан үзэж:

	 

	Ёстой л дун шиг цагаан

	Дуран шиг артай

	Яснаас хатуу

	Цаснаас цагаан

	Бухын магнай

	Азаргын саарь мэт болж дээ!

	 

	Үүнийг татаж, саваад нэмэргүй. Гомбожоо, Дэмид, Рэнцэн гээд л бүлтэй залуус байхад эсгийний голоор хэд дэлсээд л өргөөш нь тэлээд, уртааш нь тэлээд сунгачихъя. Ер нь ах дүү хоёрын аль нь илүү бяртайг үзье л дээ та минь! хэмээн нүдээ ирмэв.

	— Тэгье! Энэ ер нь зөв үг шүү хэмээцгээн хүмүүс эсгийн хоёр талаар зэрэгцэн, явган сууж, захаас нь атган өвдөг дээрээ дарахад:

	— Муу ногоон дандаа хүн чадах юм бодож явна шүү! хэмээн Дэмид хэлээд хусан голын үзүүрээс барин далайж эсгий дундуур дэлсэхэд лүгхийх бөглүү чимээ гарна. Хэд дахин тийнхүү дэлссэний дараа дахин өөр эсгий авчрахад, Гомбожоо голыг авч;

	— Бөх хүн дуурайж, өвчигнөж байж, амьтны толгой дээр алдаж, шившгээ хутгах вэ дээ! хэмээн нүдээ ирмэж голыг далайн буулгахад:

	— Арай л жинтэй санагдах чинь!

	— Мэдэгдэж байна.

	— Яриагүй илүү юмаа.

	— Цаанаа л нэг биш дээ! хэмээн хүмүүс ярилцана. Дараа нь Рэнцэнг голоор эсгий дундуур нүдэхэд зарим хүн эсгийний захнаас алдаж харагдав.

	«Том болчхоод айлын эсгий жишиж, бяраа ингэж гайхуулан үүнээс урт модны үзүүрээс барин дээр гэгч далайж цохиод л, бүх хүн бүхэн барьцаа алдаж сандрахыг Отгонд харуулах сан. Хэрэв тийм бяртай болбол Борхүүгийн толгой руу чиглүүлж айлгана даа!» Би өөрийнхөө энэ мөрөөдөлд автагдан мөр, бугалгаа барьж үзэж билээ.

	Нагацын эсгийг хоёр хоног хийгээд дууссаны дараа айлууд залган эсгийгээ хийж хоёр ах маань тэр бүрд уригдан тусалж, оройдоо л гэрийн бараа харна.

	Ээжийн бие засран засарсаар айл саахалтын унгас зулалцаж явлаа. Хавь нугын зуны нэг ажил хэд хоноод шувтарч, үнс бужигнасан гурван чулуу, хэсэг бусаг ноос, мөлжсөн яс үлдэж, гэр майхны буурин дээгүүр хүүхэд, нохой гүйлдэж, шувуу эргэлдэв. Түүнээс хойш удалгүй Гомбожоо тарган ирэг төхөөрч махыг нь загсааж эвдэв. Ээж түүхий сүүний бяслаг шахаж, тогооны өрөм, таргийн ааруул савлах нь Саасгай ахын амралт дуусаж буцахаар завдан буй нь тэр ажээ. Маргааш нь тэр эртлэн босож, цай хоол ууж идэн, хэсэг дуугүй сууснаа:

	— Ер нь Доодой эмч бараадаж, Базарааг сургуульд оруулбал ононо доо. Эрдэм чинь шуурганд уруудахгүй, чононд идүүлэхгүй хөрөнгө юм шүү дээ гэв.

	— Санаа л байна. Цагтаа тулахаар яахыг бүү мэд.

	— Аажуу, уужуу бодоцгоо доо.

	Хоёр ах энэ ярианд оролцолгүй Рэнцэнг ширтэх ажээ. Саасгай өндийж, шургуулга дээрээс малгайгаа авч, хэд сэгсрэн өмсөөд:

	— Нутаг ирчихээр хоргодоод явахад хэцүүхэн л байна. Хөдөлж үзье дээ хэмээн босон харайв. Гомбожоо, Дэмид хоёр ч бослоо. Эжий гүцтэй сүү, халбагатай барьж гарав.

	— Гялайлаа Рэнцэн минь. Чи ирээгүй бол ээж минь яах ч байсан юм билээ хэмээн Гомбожоог өгүүлэхэд:

	— Хар багаасаа үерхчихээд энэ зэргийн тус хүргэхгүй эр хаана байх вэ дээ гэж Рэнцэн хариулав. Дэмид хаяанд тавиастай богцыг нь өргөж:

	— Ах аа, хоёулаа Рэнцэнг газрын цагаанд ортол нь дөхүүлж өгье гэж гэнэт хэлэв.

	Тэднийг гадаа гарахад ээж Рэнцэнгийн зүүн хацрыг үнсэж:

	— Дараа ирэхэд чинь баруун хацрыг чинь үнсэмз. Замдаа сайн яваарай! хэмээн өгүүлэв.

	— За ээжийнхээ үгэнд орж, номоо хичээнгүйлэн үзэж, малаа сайн хариулж, улам том болоорой! Ах нь нэг мэдэхэд л давхиад ирнэ хэмээгээд миний духан дээр үнсээд мориныхоо тушааг тайлж, мордон хөдлөхөд нь эжий хойноос нь сүү өргөлөө.

	Тэднийг явсны дараахан хөтөлгөө морьтой хүн айсуй нь манайхны хамгийн ахмад Самдан өвгөн ажээ. Тэр Пунцагийн гадаа бууж, морио уянгаа намайг олж харан:

	— Сайн уу? Муу «цавуутай толгой тэвэрмэр!» Эхийн чинь бие яаж байна? гэхэд нь:

	— Зүгээр! хэмээн хариулбал:

	— Зүгээр, үгүй хоёрыг чи яаж л мэдээ аж даа харла гээд нагацын босгыг алхаж, зүүн хоймор өөд дуугүй алхахад, буруу харан цагаа бүлж зогссон Пунцаагийн эхнэр эргэж харан, бүлүүрээ тавьж

	— Еэ тосоор гоож. Би ер анзаарсангүй. Та амархан сайн уу? гэв.

	— Сайн. сайн л биз дээ? Пунцаг хаачаа вэ? хэмээн асуугаад, суунгуутаа улаан алаг гансаа түрийнээсээ сугалж ширэв татан тамшаав. Нагац бэргэн цай, идээ барингаа, түүнийг сөлийн ажиж:

	— Пунцаг нөгөө л тарвагатайгаа хөөцөлдөөд л явсан гэж нам дуугаар өгүүлэв.

	Самдан цай, идээ амсаж, өвдгөө тулан босоход:

	— Хөөе та хаа очих нь вэ? Би одоо тогоо тавилаа.

	— За яах вэ. Би эдний эхийн биеийг асууя хэмээн над руу зангалаа. Би тэр чигээрээ год хийж гаран эжийдээ очиж:

	— Самаа манайд орох гэнэ гэвэл:

	— За түүнд чинь уухилж, аахилахаар юу байна? хэмээн малгайгаа өмсөж, гарч угтан, амар мэндийг нь эрж, үүдээ өргөж гэртээ оруулан өнгөц нугалан дэвсэж, суулгаад гал түлэн төдхөн цай чанаж, өрөм хайлж ширээн дээр тавив. Самдан тухлан сууж, аагтай ухаа цайг сочилж уугаад тавагтай хайлмагаас халбагадан үмхэлж, шилээ шөргөөж, дал мөрөө хөдөлгөн:

	— Ёох бурхан минь. Энүүхэн хооронд л сульдчих юм даа, чааваас. Чи бүр бузгай шив дээ. Чамайг чинь муудлаа гэж сонсоод, санаа зовоод наашаа зүглэе гэж санасан чинь хураалгаад үлдсэн хэдэн малын хойноос хөөцөлдсөөр өдөр хоног өнгөрөөж өдий хүргэчихлээ.

	— Аргагүй шүү дээ Самаа минь. Би ч нэг удаад л сэрвийхэд сэрвийлээ. Бусад нь дүүрч. Энэ муу хэнз хүүхдийг ах бэргэний царай харуулалгүй шиг өсгөх юмсан гэж бодож, залбирч явна даа.

	— Энэ чинь нөгөө хоёрыгоо бодвол бядгүй, шавил эр дээ. Уг нь номын мөр хөөвөл өөрт нь дээр сэн дээ. Ээж юу ч хариу хэлэлгүй, яриаг өөрчилж:

	— Гэлэнгээс сураг ажиг гардаггүй юу?

	— Надад хэн юу дуулгах вэ дээ. Малыг нь гэр оронтой нь хурааж аваад явахыг бодвол хэргээ таслуулаа биз...

	Тарвагачин болгочихсон бол насныхаа эцэст сэтгэлийн зовлонд яалаа гэж унах вэ. Жавартай өдөр саахалт хэртэй газар явж үзээгүй «Хүрээний» хүн чинь ял эдэлж чадахгүй дээ гээд нүднээсээ том, том нулимс унагааж:

	— Энэ муу толгой ч ийм л юм үзэх гэж өдий насалж дээ хэмээн гиншгэнэв.

	Ээж түүнийг даган уйлж, хөлс нулимсаа ханцуйгаараа арчлаа. Гадаа морин туурай тачигнаж, хоёр ах гадаа ирж буух сонстов.

	Тэд босго алхангуут Самданг харж, зогтусан:

	— Амархан сайн байна уу? хэмээн зэрэг өгүүлэхэд нь;

	— Сайн. Сайн байцгаана уу? гэж хариулаад, хоёулыг ээлжлэн харж

	— Би та нарыг нэг юманд гуйхаар ирлээ.

	— Юу юм бол доо Самаа.

	Хураалгаас үлдсэн хэд дунд зөв ясны нэг хангал бий. Түүнийг сургаж өгөөч! Хөл, чээжийг нь авчилгүй шиг номхруулбал зэгсэн унаа болмоор шинжтэй. Хэрийн эр хүн хүзүүг нь эргүүлэхгүй. Дуртай аавын хүү зоон дээр нь тогтохгүй. Уургалж, унаж чадах нь та хоёр л байна даа.

	— Толгойд нь хуйв орсноос хойшхыг нь би даая гэж Гомбожоо хэлэв.

	— Уургын морь байвал учиртай гэж Дэмид өгүүлэв.

	— За болоод явчихлаа. «Та нүдээ хужирлаж явахаар үүнийгээ надад зарчих» гээд зэвүү хүргэдэг хүн бас бий. Би уургын морио хагсраагаад хөтөлж явна. Юу юугүй хулжаад ч гарахгүй. Ер нь л толгой дээгүүртэй. Ажиг авбал ч зугтаана даа.

	— Үзээд л алдъя даа.

	— Та хоёрын гарт морь, уурга хоёроо атгуулчихъя. Бусдыг нь өөрсдөө мэд.

	Адуу ч усанд орж ирлээ. Айл, айлаас хүмүүс мордон худгийн зүг тоос татуулан давхилдав. Дэмид, Самаагийн хөтөлгөө морийг эмээллэж, уургаа зэхлээ. Гомбожоо олом жирмээ давхар угсуургадаж, эмээлээ даруулахаар эр хар сүр бүсэндээ хавчуулж, мордлоо. Борхүү бид хоёр ч тэднийг даган цогиулав.

	Хос ховоотой худгаас хүмүүс ээлжлэн ус татаж, адууг удаж түдэлгүй усалж, шагай шиг бөөгнүүлэн тууж уулын бэлд аваачив. Самдангийн адууны түрүүнд шашир дэлтэй хээр морь дүүхэлзэн харагдана.

	Гомбожоо буун харайж мориныхоо эмээлийг авч, хазаарыг мултлав.

	— За тэр дээ хө! гэж өвгөн шивнэн өгүүлж хуруугаараа сэмхэн заав. Дэмид толгой дохин, алсуур дүгрэн эргэж, мориндоо ташуур өгөн дайрахад ардаг хээр цойлон гарахад тонгойн тохисон Дэмидийн уургын уужим хуйв толгойд нь хэдийн оржээ. Агталснаас хойш гурван жил агаарын салхинаас өөр зүйл биедээ хүргээгүй тэр догшин адгуус дээш цоройн чарлан бухаж, шудран зүтгэвч дөрвөн туурайгаа газар шигдтэл цахалж шаасан мэт зогсох морин дээр эмээлийнхээ араар суун, тээж татаж буй Дэмидийн гараас мултрахаасаа өнгөрчээ. Гомбожоо яах ийхийн завдалгүй дэгдэн очиж, уурга, эмнэг хоёрын хоорондуур үсэрч өрөөсөн гар нь аргамгийн чихийг атгахад Дэмид уургаа мултлав. Цааш зулрагч ардаг хээрийн сүүл гозойж, пэд хийн унаж, Гомбожоо чахалзуур дээр нь өвдөглөн хазаарлаж, цоровдон босголоо.

	Дэмид эмээлийг нь барин очиж, тохохоор завдахад;

	— Хөөе та нар наадахаа чөдөрлө! гэж Самдан тэндээс хашхирав.

	— Зүгээр. Цоровдоод, чихдэж байхад энэ хаачдаг юм бэ! гэж Гомбожоо өгүүлэв. Ах дүү хоёр ардгийг эмээллэн, олмоо шигдтэл татаж, дээгүүр нь үзүүрт нь тооно тушсан сураар даруулж, мордуут цорвыг нь шувтлан хамар дээр нь алгадахад цовх үсрэн харайж, толгойгоо хоёр хөлийнхөө хооронд хийж доороо хэсэг булгиснаа урагшаа ухасхийн давхиут дундаа цамнан дүүлэх ажээ. Гомбожоо эмээл дээрээ хадаастай мэт эмнэгийн нуруунаас огт үл хөндийрөх бөгөөд, харин баруун гар нь үй зайгүй хөдөлж, морины хоёр гуя руу ээлжлэн ташуурдана.

	— Эр хүн ийм төрөхөд яах вэ.

	— Дэмид ч бас л сайхан уургалж байна даа.

	— Харин чи яагаад ахыгаа дөнгөж чихэнд нь хүрүүт уургаа мулталчхав?

	— Манай ах найдвартай юм чинь!

	— Мөн бахтай юмаа. Морио булгиулан адуунаас холдож буй Гомбожоог харж зогсоо хүмүүс ийнхүү ярилцав.

	Ах хангалыг булгиулсаар цөхрөнгөө нь барж, гаднаа, ирж, чихдэн бууж. Дэмидтэй элбэж чөдөрлөөд гэртээ орох гэтэл Самдан тэднийг дуудаж уулзаад:

	— За Гомбожоо минь энэ хээрийг онгийн хүчтэй л аваачиж өгөөрэй! Шээзгий үүрээд ч мордсон үргэхээргүй болгож үзээрэй! Чамд өөр юү захих вэ. Дэмид минь чи манай хэдийг адуу отор гартал харж хандаж аль! Жороо бор, хатирт хул хоёроос бусдыг нь өөрийн юм шиг эдэл. Энэ «цавуутай толгой тэвэрмэр», Борхүү хоёрт үрээ дааганаас нь барьж өгч бай! Самаа нь адуу манаж сөл хөөлгөж чадахаа өнгөрчээ.

	Гомбожоо, Дэмид нар толгойгоо дохиж чимээгүй зогсох ажээ.

	«Еэ гялай адуу тамгалтал явган явахгүй нь» хэмээн би дотроо баярлаж билээ.

	Гомбожоогийн унасан эмнэг доороо цагаашрах тул гурав хоногийн дараа харихаар буцлаа.

	Ээж түүний хойноос харан зогсож, хатируулсаар далд ороход нь:

	— Зоригтой, золбоотой эрд унах унаа ингээд л доороосоо гараад ирдэг юм даа гэж надад хэлэв.

	 


III

	 

	Манайхан нутаг сэлж, Шанагын давааны өвөрт буулаа. Дэмид адуунд явж буцаж ирэхдээ, намайг эгдүүтэй харж::

	— Энэ унааны тэнгэргүй хүүхэд байх аа. Аавын өгсөн даагыг чоно идчихэж гэнэ. Халзан Жанчив өвчигнөж эхийг нь унаж алга болоод, хусран амьтан эхийгээ эрж гүйж яваад боохойд баригдаж гэв.

	Эхийгээ дагаад давхидаг тайранхай сүүлтэй хонгор халзан даага нүдэнд үзэгдэх мэт болж харуусах сэтгэл төрөн гадаа гарахад гандсан талын дээгүүр намрын салхи сэрчигнэж, хамхуул, хазаар өвс хийсгэнэ. Самдангийн адуунаас барьж унасан зээрд үрээ үүрсэн газар цавчлах нь намайг битгий чононд өгчхөөрэй гэх шиг санагдана. Тэр жил надад таван тооны адуу хун өгсний дотор уургын ухаа гүүний унага хонгор халзан даагандаа илүүтэй хайртай билээ. Адуужихыг ямагт эрмэлздэг миний зүрх хөөрхийлөлтэй түгшинэ.

	«Унааны тэнгэргүй» гэх ахын тэр үгийг хул шаргал уул талаар тэнүүчлэгч хээрийн салхи давтан өгүүлэх мэт гэрийн янданг хонгинуулахад «Хайран хөөрхөн даага минь! Үлгэрийн баатар шиг болоосой! Арын чоныг аргал хоргол болтол, өврийн чоныг өтөг шороо болтол намнах сан!» хэмээн занан мөрөөдөж, хөмхийгөө зуун нулимс дуслуулж зогсов.

	— Миний хүү нааш ир! хэмээн ээжийг дуудахад орвол;

	— Ямар муу эр вэ. Бүү гутар. Даага байтугай гарз гардаг юм гээд Дэмидэд хандаж;

	— Чи ч чи! «Тэнгэргүйд» нь хүрэх юу байна. Чөдөртэй морио чононд идүүлчхээд л зогсож байгаагүй юу? Айлын өгсөн үрээг нь хэн даалууны мөрийд өг дөө! гэхэд нь ах жуумалзав.

	Удалгүй адуу тамгалж, оторлох үеэр Дэмид хэдэн хүнтэй нийлж багийн сүргийг хариулахаар явлаа. Цас унасны дараа нагац бэргэн урьдын адил хэдэн шар тэргэнд зуны тарваганы арьс, гүзээ, олгойтой шар, цагаан тос, хөлдөөсөн сүү, өрөм ааруул, малын мах зэргийг ачиж, хавийн улстай нийлэн хот орохоор гарахдаа Борхүү биднээр зулгаалгаж шуудайлуулсан өвстэй тэргийг хамгийн сүүлд хөллөж хөдлөв. Тэр эрвэгтэй пялхгар авгай буцаж ирэхдээ алим, жимс, боов чихэр архи, тамхи аар саар зүйлээс гадна, торго, дурдан мэтийн бараа авчирчээ. Тээж ирсэн ном сонинуудын дотор «Арван таван наст капитан» хэмээх маш сонирхолтой зурагтай ном байв. Уг ном хэдийгээр гаргахад бэрхтэй гадаад үг олонтой ч уншихад нэн сонин тул Борхүүтэй булаалдан энд тэндээс нь харна. «Оюун түлхүүр», «Үлгэрийн далай», «Гэсэр хааны намтар», «Чойжид дагинын тууж оршив», «Ардын унших», «Уран үгсийн чуулга» гэх зэрэг эрт эдүгээгийн зохиолтой номын сан, дээр нэрлэсэн номуудаас гаднаас «өгүүллийг ард үзнэ үү» гэсэн автономит монголын төрийн зарим зүтгэлтэн нарын зурагтай гурван боть шар ном зэргээр баяжсан билээ. Тэр бүгдийг унших завшаан надад хэр барагтай тохиолдохгүй. Уншиж суутал Борхүү өмчирхөн авч одно. Бас Пунцагийн номын сан эмхтэй тул хамаа бус онгичиж, сандрааж үл болно. Гэвч би тэр өвөл эх орныхоо ойрхон үеийн түүх, гадаад их далай, негр хэмээх хөөрхийлөлт хар хүмүүсийн тухай бага сага зүйлийг мэдэж авлаа. Нагац бэргэний авчирсан нэн сонирхолтой юм бол эгшигт хайрцаг. Хонь хотолж, үхэр уясан хойно түүнийг тоглуулна. Би тэндээс Дугаржав, Дорждагва, Ичинхорлоо, Төмөр нарын дуулах, Түдэв, Цэрэндорж, Ишдулам нарын хөгжимдөхийг чагнан чагнасаар дууны үгийг тогтоовч аялгууг үл сурах тул Борхүүд дооглуулах нэг зүйл нэмэгдсэнээр барахгүй заримдаа:

	— Хариач хөөш! Буусан хүнтэй уралдаад хаалгаар зүтгээд хэмээн ад үзнэ. Мөн үүн дээр нэг зүйл нэрмээс болсныг өгүүлье. Жаал ах хотны жингэр дагаж, манай хотонд ирсэн нохойгоо хөтөлж буцахдаа хонины хишигтэй өдрөө уулзахаар ярилцав. Тэр ёсоор нөгөөдөр нь болзоот уул өөд мацсаар хяр дээр нь гарахад жаал ах хэдийн тэнд иржээ. Хонины түрүүнд шоорогнон гүйлдэх ямаанууд асга өөд авирахад дуу өгөн чулуудаж, буцаагаад хадны нөмөрт тухлан сууж, бидний хөөрөлдсөн нь:

	Пунцаагийн эгшигт хайрцгийг чагнадаг уу?

	— Өдөр болгон.

	— Дуу сурч байна уу?

	— «Баян монголыг» л сурсан.

	— За тэгвэл дуулаач!

	— Баян монголын... хэмээн эхэлтэл тачигнатал хөхрөн элгээ дарж:

	— Чи гоолдог шигээ муухай дуулах юм.

	— Нээрээ юу?

	— Нээрээ, нээрэн!

	— Тэгвэл больё.

	— За өөр юм ярь даа.

	— Юу ярих вэ?

	— Харин юу ярих вэ?

	— Өө тийм танайх баян айл байж, «бягтруул» яагаад авдаггүй юм бэ?

	— Аав өвөл хот орохдоо авах гэнэлээ.

	— Тэгвэл танайд очиж, түүний чинь чагнана даа.

	— Манайх танайхаас хол өвөлжинө.

	— Хаана?

	— Цагаан Чулуутад.

	— Өө чааваас гэж урамгүй өгүүлэхэд минь

	— Том болохоороо давхиж очоод сонсохгүй юу.

	— Намайг том болтол эвдэрчихнэ биз дээ.

	— Тэгвэл зун очихгүй юу.

	— Танайх бас л хол зусна биз.

	— Тэгвэл би гэрлэж өмчөө таслахдаа чамд бягтруул авч өгнө. Харин чи гамтай эдлээрэй.

	— Тэгвэл би түүнийг чинь баадагнаж, далд хийгээд, хэрэгтэй цагтаа хааяа нэг гаргаж тоглуулна даа...

	Хонь учиргүй майлалдахад яриагаа таслан ухасхийн босвол хоёр хотны сүрэг нийлээд, бөөгнөрөн хошуурч үймэлдэнэ. Би ихэд айж, жаал ах өөд харвал тэр хөмсгөө зангидан, толгойгоо гилжийлгэн зогсоно.

	— Одоо яана аа?

	— Хоёулаа ялгая.

	— Яаж?

	— Юу ч гэсэн хоёр хуваачихъя.

	— За тэгье.

	Хонины дундуур орж, шавхчин хоёр тийш туувч, эргэж дайран, дахин нийлэв. Бүр аргаа барж ядаж байтал Дундаа бөг-бөг шогшин ирж:

	— Еэ харла. Та нар хонио нийлүүлчхээ юү? Эрхэлсээр суугаад тэр биз, Одоо ялгах гэж оролдоод дэмий. Хэц дагуулж зөнгөөр нь идээшлүүл. Оройхон шиг хонь чинь хоёр тийшээ дэлхэнэ. Яг тэхээр нь дундуур нь тасдаад харьцгаа! Маргааш бас нэг ажил гарч дээ гээд хашин морио давиран уулын шилээр давсан тугалуудын хойноос одов.

	Бид Дундаагийн! хэлснээр хонио зөнгөөр дагаж явтал нар шингэхийн алдад аандаа хоёр тийш ярагдан гэр, гэрээ зүглэв. Ах бид хоёр ихэд баярлавч юу гэж хэлэхээ тохирох хэрэг гарав. Жаал ах магшгар хамраасаа цухуйх нусыг ханцуйгаараа шудран арчиж:

	— За дүүрсэн хэрэг. Энэ хэдэн шар хойгийг тасарсан чигээр нь туугаад харьяа. Үнэнээ хэлье яадаг юм цус! Намайг л лав зодохгүй.

	— Би ч тэгж санаж байна. Харин том эжий, Пунцаа хоёр л загнаж мэднэ.

	— Одоо яана даа дүү минь! Би чамайг өрөвдөж байна. Хэрэггүй л уулзлаа даа.

	— Шийдсэн хэргийг шивнээд яах вэ. Би даарч байна. Жаахан барилдах уу?

	— Тэгвэл тэгье.

	Бид удтал барилдсан бөгөөд би жаал ахыг үргэлж дийлэх тул тэр өгүүлрүүн:

	— Чи намайг дандаа мэхээр хаяж байна. Хоёулаа зөвхөн бяраар үзэлцье гэхэд нь сэрвүү барилцан авахад тэр намайг дүүгүүрдэх буюу мушгиж унагаасаар, хөлс гоожуулан, ам хамраасаа уур савсуулан хоёр зүгт салан одож билээ. Эн чацуухан эгч дүүсийн хүүхдүүд хэрхэн дахин уулзахаа үл мэдэн салан одсон минь энэ буюу. Дундаа надаас түрүүлэн хариад юу ч үл хэлэн, чимээгүй байжээ. Би эмээн эмээсээр гэрийн үүдийг алхуут:

	— Ээжээ! Би хонио нийлүүлчихлээ гэвэл:

	— Бас л нэг хэл тарьж дээ хүү минь. Чи хэзээ хүн болно доо гэв. Гэтэл нагац бэргэн цэндэгнэн орж ирээд:

	— Өнөөдөр яасан орой хонио хотлуулав. Яагаад майлалдаад байна? гэхэд;

	— Наадах чинь хонио нийлүүлчхэж гэж ээжийн хэлүүт царай нь хувьсаж:

	— Аа тосоор гоож! Ямар бүтэлгүй амьтан бэ?

	— Хоньтой нийлснээс, чонотой нийлсэн биш. Ялгаад авна биз.

	— Түүн дээрээ хүрвэл хонь хариулах хэрэг байна уу? Бөөн ажил тосоор гоож.

	— Имтэй малыг чинь эзэн нь ирээд авна биз. Бид очоод л ялгаад ирнэ биз.

	— Танайх шиг хэдэн хоньтой бол амархан сан даа.

	— Чи ер нь хэдэн хонь тууж ирсэндээ манайд баярхаж байна.

	— Би таны малыг өсгөсөн үү гэхээс хороогоогүй.

	— Хоньтой нийлэхээр хорчихгүй байлгүй.

	Том ээж ам дотроо хараасаар гарч одов. Дундаа орой нь манайд орж ирээд:

	— Ижил буруу хонь шөнө тасраад явчхаж мэднэ.

	Чи унтталаа хотоо дахин дахин тойрч захалсныг нь дотогш нь зөөлхөн хумь. Ер нь доор бүрийдээ мэдээтэй унталгүй горьгүй гэв.

	Би түүний үгээр гарч гүйн, хотлоотой хонио эргэж явган сууж, тал тал тийш ажиглан, онцгойрон зогсох болгоныг дотогш шахан хураав.

	Гадагш гарсан хүн «Ча-гүүг-хай» хэмээн дуу өгч хонийг хураана. Хөөрхий ээж минь гал өрдөн сууж, байн байн орж гаран намайг дагуулан, хоттой хонийг тойрно.

	Тэр хошууран тасрах хэсэг хонийг буцааж:

	— Миний хүү болгоомжтой байхгүй яав дээ! Ээж нь өнөө шөнө нойргүй хонож дээ. Амьтны мал боохойн хоол болгочихгүй л юмсан гэж өгүүлж явтал нь Дундаа үүдээ нээн шагайж:

	— Та хэвтэж үз дээ. Наад эрх хүүхэд чин ялаа шиг доорхноо бээрчихнэ. Үйлийн үртэйгээрээ би бүхэл хэвтэж, чих тавьж, хурааж, хумьж үүр цайлгая гэв.

	Өглөө ээжийг дуудахад давхийн сэрж, босон харайж хувцаслан гарахад зүүн уулын цаанаас улаан нар гэнэт ургах мэт мандаж үүлгүй тэнгэр цэнхэртэн цаст уул, тал цайвалзан гялалзана. Мал сүрэг хэвтрээсээ босож, ижил буруу хонь майлан шуугилдана. Үнээ ивлэгэж буй Борхүү намайг хармагцаа:

	— Хөөе Базараа чи юундаа таахалзаж, суниагаад байна вэ? «Аавын чээж» минь тэр захалж байгаа хэдэн ямааг хот руу оруул! Санаандгүй байтал хаданд асчихаад «жонголойн хоол» болчихно шүү! хэмээн захирангуй хэлэхэд нь «Чиний зарц би биш» гэж хэльюү гэснээ өчигдөр хонь нийлүүлсэндээ бантаж дуугүй явлаа.

	Ингээд л саахалтынхны иртэл хонио бэлчээлгүй хоргоож, цайгаа ч ууж чадахгүй хот тойрон гүйсээр байхад Дундаа, ээж хоёроос бусад нь «Эрхлэхээс өөр юу ч үгүй», «Ажил дээр ажил нэмээд», «Хүн сайн хэлэхэд урамшихгүй», «муу хэлэхэд санахгүй», «ёстой хачин янзын амьтан» хэмээн дуу, дуугаа авалцан намайг муулцгаахад:

	«Мал гярхай нүдэлдэг» «Хурдны морь унахдаа овжин, зоримог» «Ном сурахдаа авхаалжтай», «Хонинд явахдаа нөр» гэж хавь ойрын хүмүүс намайг магтдаг байтал эд юунд ингэтлээ элдвээр хэлнэ вэ? хэмээн дотроо цухалдавч, нулимс цийлгэнэсэн нүдээ арчин хонио ээрсээр л байв.

	Манайхны зарим нь хонь ялгахаар нөгөө хот руу явж, зарим нь гэртээ үлдлээ. Би өөрийнхөө хонийг ялгасан учир тийшээ очих хэрэггүй байв. Нөгөө хотынхон ч манайханд ирлээ. Нэг их сүр бадраахаар юм болсонгүй цөөвтөр хонь барьж холбож авлаа. Нөгөө их зүхэж занаад байсан улсууд ч төдий л ядраагүй бололтой буцаж ирэв. Тэгтэл Борхүү нэг хэсэгтээ намайг хонинд явах тоолонд «Наад хэдийгээ баячуулын буянтай битгий хутгачхаж үзээрэй, хамаг ажил нурж дуусах юм» гэж үгээр үхүүлдэг байв. Анхны цаснаас хойш оготнод бэлчээрээ идүүлсэн урд нурууныхан сөл хөөж, манай түүгээр дамжин хойшоо нүүдэллэх тул замаас зайдуу хонио хариулж аминдаа их л хичээж хонины ээлжээ өнгөрөөдөг болов.

	Нэг өдөр Борхүү нүүдэлчний хүүхэдтэй уулзаж, жалганы нөмөрт тамхи татаж суугаад хонио нийлүүлчхэв. Манайхан мэдүүтээ цөмөөрөө хөдөлж, холион бантан болтлоо хутгалдаж, майлан шуугих сүргийг хурааж хөөцөлдөн, цас бужигнуулан гүйлдэж ам хамраасаа уур цан савсуулан уухилцгаана. Ээж маань холбооны аман дээр зогсож миний барьж авчирсан хонийг хэлхэхдээ:

	— Түргэлээрэй! Урьдаар иргээ барил, цаад улс чинь яагаад байна. «Хонь хормой доогуур! хөтлөөд явчихвал чи бид хоёр яалтгүй хоцорно гэв. Хэдэн зуун хонийг барьж холбох гэдэг амар ажил биш ажээ. Өдөржингөө шуугилдаж, нар жаргахын багцаанд хоёр тийшээ болж, тэр хэсэг айл давааны архан доор хэд хонож, харилцан хонь шүүлцэхээр болов.

	Өвсний толгой бараг тасраагүй мал хотонд тогтохгүй, шөнө болтол идүүлье хэмээн Дундаа үлдэж нүүдэлчдийг хөдөлмөгц хонины холбоог хөвж уулын энгэр дагуулан бэлчээв.

	Борхүү дуу аялан морио давиран зөрөг замаар орон, явган хүмүүсийн хажуугаар өнгөрөн давхив. Өргөмөл эх нь хүүгийнхээ хойноос харж:

	— Хөөрхий муу гэгэгнэн хүзүүт минь үнгэлцгээ хагартал айсан байх аа! Одоо л нэг санаа нь амарч, өлссөнөө мэдээд яарч явна аа даа гэж хэлэхэд нь, Дундаагийн авгай тосон авч:

	— Ер нь уужуухан хүн болно шүү. Тэр нь ч дээр дээ гэв.

	— Манай Борхүү бягтруулын дууг бараг цөмийг сурчхаж шүү хэмээн Маамуу магтана. Ээж тэдний үгийг чагнан чимээгүй явснаа.

	— Ай хөөрхий хорвоо гэж! хэмээн өгүүлэв.

	— Яав хө гэж нагацын гэргий нүдээ том болгон асуув.

	— Буян гэдэг өөр юмаа.

	— Юун буян?

	— Заяа муутай нь хазгай л гишгэвэл элдэв хоёроор дуудуулдаг. Буян ихтэй нь буруутай ч гэсэн магтуулдаг юм шив дээ.

	— Яаж байна?

	— Бодоод л байхад тийм юм.

	— Тосоор гоож? Хэрүүл өдөөх нь үү дээ!

	— Хэрүүл шиг хэрэггүй юм алга. Хүн гэмээ мэддэггүй. Тэмээ гэдгэрийгээ мэддэггүй. Ядарч, зүдэрч явсан хүн элдвийг эргэцүүлэн, ухаан суудаг гэдэг. Манай энэ муу «амьтан» юмны учир гадарладаг болж юу магад гэж горьдох юм даа хө.

	— Өө харлаж хоцор. Юу л яриад байна даа.

	— За тэр ч яах вэ. «Оготнын дуу огторгуйд хүрэхгүй». Нөгөө муу гэр маань гил болчхоо биз хэмээн булзааруулав.

	Тэдний хэн нь ч дуугарахгүй явсаар гэр, гэртээ орлоо. Гал нь унтарч зэврэн даасан гэрээ дулаацуулахаар тулганд аргал зэрэглэж, зомгол цуулан багцалж асаан тавихад хуурай аргалд авалцан түдэлгүй улаан дөл дээш зүмбэрэн дүрэлзлээ.

	Ухаа шаргал цайнд хольсон тос хийж, галын илчинд дулаацаж, хөлс дааварлан суугаа намайг харж эжий өгүүлрүүн:

	— Эвий миний хүү эр болох өдий байна даа. Ялаа шиг хүйтэн халууны аяыг даахгүй, надаас хойш чамайг хэн ингэж, бөөцийлж явах вэ дээ?

	— Та юу ярив аа?

	— Үхнэ гэж нэг юм байдаг юм.

	— Би том болно шүү дээ.

	— Чиний түүнийг хүлээж чадахгүй л болов уу? гэж айх юм даа. Хэцүү байна даа. Эртэд чамайг хонь нийлүүлчхээд ирэхэд чинь яаж орь дуу тавилаа. Өнөөдөр Борхүүгээ юунд нь магтаав. Аливааг сайн бодож, цэгнэж сур. Ээж үүнийг хэлээд хэнгэнэтэл санаа алдав. «Ээж дандаа л би үхнэ. Чи хэцүүднэ гэх юм. Энэ ямар учир байна. Би чинь ах эгч нартай шүү дээ» Надад ийм бодол төрөв. Удаан бодох цаг надад гарсангүй, аргал оруулах, цас авчрах, үхэр уях зэрэг оройн ажил эхэллээ.

	Маргаашаас нь нүүхэд зэхэж, тэрэг шаах, чөрх, татлага, боодой, хударга сэлбэх ажилд оров. Би хэдэн тэрэгнийхээ голыг тосолж, дугуйг нь эргүүлэн ус хийж хөлдөөв. Ээж, зуны хувцсаа далд хийж, өмбөө, цөмбөө юмаа боож баглалаа.

	 


IV

	 

	Шөнө хагасалж хоёр тасарч нүүсэн нүүдлийн үеэр даарснаа эс яривал өвөлжөөнд дөхөх жирийн нүүдэл байлаа. Бидний очсон тэр нутагт өвс их ургаж, цас бага унаж өнтэй тавиун тул хөгшчүүл «Баян Хангай, алтан дэлхий минь мөн ч сайхан байх чинь вэ. Цаг хатуурахгүй бол юу юуны тухад хүрэхгүй өвөлжөөнийхөө хавийг мөлжчихгүй, аштай юу?» гэлцэнэ. Харин тэр нутагт цас ховор учир саахалтын хиртэй газар явж уулын ар судгаас шанагаар хутгаж, шээзгий дүүргэн үүрч ирнэ. Олон хот айл буусан учир ойр хавиас аргал үл олдоно.

	Нүүдлээр ээжийн бие дахин муудаж, тулганы захаас холдохгүй амьсгаадан сууна. Зэл цэвэрлэх, аргал ус дөхүүлэх, хонь хариулах, үхэр хураах буцаах бүх л ажил над дээр ирлээ. Айл хунарынхан ч орж ирэх нь ховордож, завтай цагтаа Пунцагийн эгшигт хайрцгийг чагнаж инээлдэн шуугилдана. Ээж зовуурилан тэр бүхнээс хөндий гэртээ сууж, намайг хань татна.

	Миний хүү ээжтэйгээ хамт бай. Тийшээ гүйгээд яах вэ. Хожим харамсана шүү гэж нэг орой хэлэхэд нь би гайхахын эрхэнд

	— Яагаад? гэж асуув.

	— «Мөн ч томоогүй явж дээ. Муу эх минь өвдөж, шаналахдаа дэргэдээ байлгах гэхэд үгэнд нь ордоггүй сэн» гэж бодоод гол чинь харлана даа гэж хариуллаа. Би ээжийнхээ үгэнд орж дуулгавартай явахыг зоривч нэг л мэдэхэд мартчихна. Ээжийн бие доройтсоор. Миний гутал майжийж, дээл сугаараа ханзран хээр гадаа явахад салхи сийгэн өдөр ч дааруулна. Өвөлжөөнд буугаад ч иймэрхүү маягтай өдөр хоногийг өнгөрөөнө. Аав энэ бүхнийг дуулаад өнгөн нэхий дээл, эсгий гутал авчирч өгөв.

	Би магнай хагартлаа баярлаж, шалавхан өмсөөд гадаа гарав. Тэр өдөр цас үүрч ирэхдээ халууцаж билээ.

	— Хүний эцэг ондоо юм даа. Айл байгаа эднийхэн нь ч ханзарсан товчийг чинь хадаад өгөхгүй шүү дээ! Гэтэл аав чинь айлын тогоо өнгийж суугаа мөртөө л эв гавыг нь олоод бүтэн бүрэн хувцастай болголоо.

	Амьтны үр байна чи бүү мартаарай гэж аавыг мордсоны дараа ээж хэлж билээ.

	Би баярлахдаа өвлийн тэр богинохон өдрийг инээмсэглэсээр өнгөрөөсөн шиг санагдана. Хонинд явахад урьд уулын хяр дээр салхи сөрөн зогсож байх мэт санагддаг сан бол дулаан дээл гутал өмссөнөөс хойш өвөлжөөний нөмөрт суугаа мэт санагдах болж билээ.

	Хоног хугацаа хурдан өнгөрөвч ээжийн бие муудсаар бүлгээ. Хөөрхийг минь Борхүү муучлахыг яана. Нэг өдөр салхинд гарч явахад нь хамар, амаа муруйлган, хүзүүгээ гүрдийлгэн, толгойгоо сажин ха-ха инээж:

	— Ээ чааваас дээлийг нь, ноорсон ботго шиг гутлыг нь зулгаараа гишгээд, улаараа тэнгэр харчхаж гэхэд нь ээж, муухан инээж:

	— Ядарна гэдэг энэ дээ. Чи л үргэлж булган сор шиг гялтганаж яваарай!

	— Мөн их булга эдэлж явсан байх даа.

	— Ээж, аавын буянд өмсөж, эдэлж үзлээ хүү минь. Харин одоо энэ болж дээ.

	— Таны наадах чинь булга уу, минж үү, халиу юу? хэмээн ээжийн малгай руу заахад нь ээж:

	— Байтлаа надтай тоглох нь уу? Сайн ч, муу ч би чиний авга эгч шүү дээ.

	— О-ёо-ёо мундаг хүн ээ!

	Би тэсэж чадалгүй:

	— Чи ээжийг минь юу гэнээ хэмээн нагацын хүү рүү дайрвал тэр бултан зайлж,

	Хөөе та минь энэ Базарайг хараач! Цагаачийнхаа нэхий, эсгий хоёрт халуу оргичхож хэмээн хашхирч чулуу шүүрэн аваад, хөмхийгөө зуун хялайн харж, хөмсгөө зангидан:

	— Хохь чинь шүү! Холдохгүй бол тархинд чинь зоочихно шүү! гэхэд нь би арга буюу ухарч:

	— Муу хүн мод чулуу гэвэл:

	— Чиний сайн чинь аль вэ? Хулчийгаагүй бол яваад ир!

	— Чи наад чулуугаа хаячих л даа.

	— Үгүй ер, хаанаа хийсэн дур вэ?

	Хор шар буцалж, суун тусаж хажуу дах чулууг сэмээрхэн атгаж бостол:

	— Хөөе Базарваань! Яах нь вэ? Одоо л бишдэх нь. Миний хүү нааш ир хэмээн ээжийгээ дуудахад түүн тийш очихдоо:

	— Чамайг даа! хэмээн занахад, ээж намайг гараас хөтлөн:

	— Гэртээ ор. Аягүйтвэл эрхтнээсээ сална. Цаадах чинь муу юманд их адтай, яаж ч мэднэ хэмээн шивнэв. Ээжийн минь самсаа нь шарласан нүүр татваганан, миний мөрийг түшин гэртээ орж, гараа галд ээж, хэнгэнэтэл санаа алдаж, намайг харан гөлөрч сууснаа бөгшүүлэн ханиалгаж галаас ухран холдож духаа тулан амьсгаадаж, хөлс нь чийхрах ажээ. Тэр малгайгаа авч, хөлсөө арчин, гэзгээ илэн:

	— Ёох бурхан минь! гээд хэсэг чимээгүй болсноо, над өөд дахин харж:

	— Миний муу хүү яана даа? гэж өгүүлэв.

	Тэр энэ үгийг маш олонтоо давтах учир сонсох бүр зүрх ширхийнэ. Бас уцаар хүрч:

	— Дандаа яах гэж ийм юм ярьдаг юм бэ? гэвэл, тэр толгойгоо сэгсрэн бас л дахин санаа алдаж:

	— Чи ээжээсээ хойш зовно гэдгээ нэг л ойлгохгүй байна аа даа. Хэцүү, хүү минь, хэцүү дээ. Борхүүг хараа биз дээ. Надаар үргэлж тоглоом тохуу хийж чамайг элдвээр хэлдэг боллоо. Энэ ч наад захын хэрэг. Өндийж чадахаа боливол өвдөглөж ч мэднэ. Өнчин хоцорсон хойно чинь амьтны хүүхэдтэй нийлж шоглох нь бүр ихэднэ дээ!

	— Би ах нартаа хэлнэ дээ.

	— Тэд чамайг алийн бүр өмөөрөх вэ дээ.

	— Хоёулаа бяртай. Бас надад хайртай шүү дээ. Хэрэв намайг өмөөрөхгүй бол би гомдоод «ээж ээ» гээд гүйчихнэ!

	— Эш чааваас! Миний хүү хаашаа гүйх вэ!

	— Таны нутаглуулсан газар руу.

	— Тэгээд?

	— Очоод суугаад байхаар намайг аргадаж авна биз.

	— Эвий-эвий, даанч томоогүй байна даа. Яана даа гэж ээжийн нь үглэж байдгийн учир энэ л байгаа юм даа гээд мэлмэрүүлэхэд нь би дагаад мэгшив.

	Ээжийн маань энэлэн шаналж буйг Дундаагаас өөр анхаарч зовних хүн бараг үгүй билээ. Пунцаг ган тулгандаа гал өрдөж, элдэв төмөр улайсган давтаж хутга хийж, үйсээр ишилж зүлгэж янзлан, билүүдэн ирлэж, хуй тааруулан, далд хийнэ. Борхүү болон ач нартаа тус бүрд нь хөөрхөн хутга хийж өгнө. Би тэр бүгдийг шохоорхон харж «Надад нэгийг хийж өгөх болов уу?» хэмээн алх дөшний харших чимээ сонстох бүр чих тавин чагнаж горилно. Ээж жаал гайгүй «Ёох!» хэмээн өндийж, галдаа аргал нэмэхэд нагацын ач гүйн орж ирэн зүүлттэй хутга руугаа харан, байн байн барьж үзнэ. Эжий түүнийг ажиглаж сууснаа үл мэдэг инээмсэглэж:

	— Мөн гоё хутга байна даа. Уран өвөөтэй хүн ч сайхан юм даа гэв. Тэр жаал тамшаалан, ташаагаа тулан:

	— Эмээ, хот орохдоо хэт бэл авчирч өгнө.

	— Ямар?

	— Ямар юу байх вэ. Бор ахынх шиг, мөнгөн оосортой...

	— Гарч өгөх нь дөө.

	— Бас цагаан сараар торгон дээл өмсөнө.

	— Тэгвэл ч чи башийжээ.

	— Дүү бид хоёр ижил өнгийн дээлтэй болно.

	— Мөн сайхнаа.

	Ээж тэр хоёрын яриан дундуур нохой хуцахад жаал хүү ухасхийн гарч одов.

	— Айлын хүүхдүүд яагаад ингэж гоёдог юм бэ? гэж ээжээс асуувал, намайг хэсэг ажигласнаа:

	— Миний муу хүү аминдаа атаархаж байна уу даа. Тэгвэл «Хаан агтаа сойход царцаа гуягаа сойх» гэгч болно.

	— Та юу ярив аа?

	— Дэмий атаархвал турж үхнэ гэсэн үг. Пунцаагийнх одоо хот орохдоо агнасан үнэг чононы арьс, хөлдөөсөн сүү, элдсэн нэхий, хийсэн хутгануудаа аваад дээр нь бас иргэ, шарын мах ачаад явна. Тэд ингэж явахдаа үхэр тэрэг гуйх уу? Чи бид хоёрт мах сүү нь байлаа гэхэд хэн борлуулж өгөх вэ?

	Өөрснөө явдаг юмаа гэхэд хэдэн малыг чинь хэн харж өгөх вэ?

	Бүү яар! Амар мэнд яваад чи зөв өсвөл учир олдоно. «Эд хураахаар эрдэм сур!» гэдэг үнэн үг шүү. Мөнгөн хэт хутга, торгон дээлийн тухай бодсоноос ганц хоёр мөр ном тогтоохыг хичээ. Эрдэм ажилгүй л хүн горьдож, гомдож, атаархаж явдаг юм.

	— Ямар хүн гайхуулдаг вэ?

	— Аав ээжийн арван цагаан буянд сагаж эцэс хойдоо боддоггүй тэнэг хүн л гайхуулна даа. Ер нь хүнээс горьдохгүй, хүнд гайхуулахгүй, чаддаггүйг нь хийж, мэдэхгүйг нь зааж өгч сурвал нөхөдтэй явна. Олонтой эр хаана ч газардахгүй.

	Эжийгээс их зүйлийг асуумаар санагдавч юу асуухаа мэдэхгүй баахан дуугай суулаа.

	Яаж «эрдэм, ажилтай хүн болъё доо» ингэж бодон эх өөдөө харвал:

	— Санаагаар бүү уна. Ажилсаг, номтой улсыг дуурайж уйгагүй ажиж, цөхрөлтгүй оролд. Нэгийг бодоод эхлэхгүй. Эхэлснээ дуусгахгүй бол сурах гэснээ сурахгүй, хийх гэснээ бүтээхгүй дээ. Еэ дээ залхуу, хүнийг ална шүү.

	Ээж бид хоёрын энэ ярианы нөгөөдөр Пунцагийг аянд бэлдсэн тэргээ ачаалж, өвөлжөөний бэл рүү цувуулан тавьж, орой нь хотолсон шарнуудаасаа чөрхлөн уялав. Үдэш Пунцагийн эхнэр манайд орж ирээд, суулгүйгээр:

	— Бие чинь яаж байна даа? Бид хот хороо орох гээд борви бохирохгүй холхисоор сая л нэг зүгширч байна. Маргааш нар тал гаргаад яаралгүй хөдөлнө. Үхэр, бие хоёрынхоо тааваар гэлдэрч яваад ирнэ ээ гэв.

	— А-а-тийм үү?

	— Хайдав та нарт хань бараатай үлдэг. Цаад мууг нь аваад явбал эрэмгий юм их нэмэр болно.

	Дангаа ирнэ биз. Хээрийн хийморь яаж ч мэднэ. Пунцаг буугаа аваад цуг явахаас өөр аргагүй.

	— За тийм байж. Үгүй суугаач! Цай уу л даа.

	— Ө-ө зүгээр. Идээ амсчихъя. Ёс байна гэхэд нь би шургуулгаас тавагтай цагаан тос гарган барив. Тэр түүний гэсгэлэн хэсгээс гурван хурууныхаа өндгөөр чимхэж амандаа хүргээд, уруулаа хэлээрээ долоож, тосны үйрмэгийг залгимар болоод:

	— Жаал жуул ажил бас л байна. Явж үзье. Захих юм бий юү?

	— Би юугаа захих вэ дээ. Сайн яваарай!

	Ээж, нагац бэргэнийг дөнгөж гармагц:

	— Ёстой л «өдөр алдаж, шөнө» гэгч энэ дээ гэв.

	— Яагаад? гэж би асуулаа.

	— Хэдэн өдөр шагайгаагүйгээ, явахынхаа даваан дээр орж ирээд, суулгүй гарахдаа, «захих юм байна уу?» гэнэ шүү. Би юу захиж тэр юу авчирч өгч байлаа.

	— Тэгээд?

	— Тэгээд л тэр дээ.

	— Юу-у?

	— Нэг хүү нь зайдуу нутагт айлд орж суучхаад нөгөө нь олз хайгаад адуу дагаад алга болчхоод байхад бид яах сан билээ гэж санадаг биз. Тэр нь ч зөв л дөө. Хүн ажил төрлөө бодолгүй яах вэ. Харин намайг иймэрхүү байгааг хүн амьтнаар хүүхдүүдэд минь хэл өгүүлчихэд эднээс юу хорох вэ дээ. Ах нар чинь ч мөн ах нар аа даа! Газрын мухарт байгаа биш ирж болмоор доо.

	— Та гомдоод байгаа юм уу? Горьдоод байгаа юм уу?

	— Ээж нь бие муугийн улмаас ялих ялихгүй юманд цухалдаж, уймраад алинаа алдаж хэлэх үгээ ч олохоо больжээ. Чи л эр хүн шиг тайван бай.

	— Би бухимдаагүй.

	— Ашгүй юу даа. За миний хүү гарч тэнгэр ажигла. Хаанаа үүлтэй, салхи аль зүгээсээ байна? гэв.

	Ээжийн хэлснээр гүйн гарвал цэв цэлмэг тэнгэрт, үй түмэн од ярайж, тал дугариг саран ёлтойж, үзэгдэх бөгөөд аргал асгадаг хамар дээр гарахад жаварт салхин үлээж, жиндүүлнэ. Аниргүйн дунд ганцаар зогсоход нэг л зэвүүн тул ийш, тийшээ ажиглан гэрээ зүглэв.

	Маргааш өглөө нь хот орох хөсөг хөдлөхөд Пунцаг бууныхаа амыг доош нь харуулан үүрч, Борхүү бид хоёрыг ээлжлэн харж:

	— Ирэхэд авч ч болохгүй, хаяж ч болохгүй зарга мэдүүлэн чихнээс хонх уяж санаа бүү зовоогоорой! Цаадуулынхаа үгэнд сайн ордог юм шүү! За сайн сууж байгаарай! гээд сүүлчийн тэрэгний хажуугаар орон алхав.

	Түүнээс хойш хэд хоносны дараа хонь хариулж явтал хажуухан дахь замаар хоёр морьтой хүн хатируулахыг хараад, зүггүй хөдөлж даллав. Тэд наашаа эргэв. Юу гэж хэлэхдээ мэдэхгүй дэмий тонгойн газар шагайн хөшөө шиг хөдөлгөөнгүй зогсов. Ойртон ирэхийг нь ажваас Гарам, эмч хүүхэнтэй цуг яваа ажээ.

	— За чи юунд хаагаа сунаж, ханцуйгаа тасартал даллаав? Ээжийн чинь бие сайн уу? хэмээн асуухад нь:

	— Муу! гэж дуулдах төдий хариулан өөдөөс нь өлийн харвал:

	— Хөөе энэ чинь танил маань шив дээ. Ээж нь яагаад байна?

	— Ёолоод л, ханиалгаад л, заримдаа уйлдаг...

	— Еэ хөөрхий дөө. Танайх чинь энүүхэн зүүнтэй биз дээ? Буугаад мордох уу? хэмээн Гарам өөд харлаа. Тэр толгой дохив.

	Мал хотолсноос хойш үүд сэвхийн нээгдэж, Гарам орж ирэв. Тэр гараа галд ээж, хөмсөг сахлынхаа цанг арчиж, аяга халуун цай уугаад, өврөө суйлан эм гаргаж өгөөд:

	— Өдөрт гурвыг уу гэнэ. Нөгөө өнжөөд уугаарай гэдэг нь энэ. Та мартаж самуурав. За мордож үзье, Морины хөлс хөлдчихнө. Эртхэн очиж нэмнэе гээд босохдоо миний толгой дээр дарж

	— Базараагийн зүггүйтэж далласан нь «тэнэсэн сум тархинд» гэгч болж, ээжийгээ доовтортой уулзуулж, эм залгууллаа даа. Дахиж бүү төрхгүйтээрэй! гээд гарч одов.

	Хоол болоход ээж Дундааг дуудуулж, гурвуул гангар гүнгэр ярилцан тарган мах идэж, цагаан тосон дээр цай хийж уув. Түүнийг явахад эх маань санаа алдаж:

	— Хөөрхий муу дүү минь эхнэртэйгээ энэ хэдэн гэрийн ажилд морь нохой мэт зүтгэх юм даа гэв.

	Ээж эмчийн хэлснээр эмээ ууж хэд хонолоо. Борхүү эцэг эхээ эзгүйд ээжийг минь энээ, тэрээ гэлгүй, манай хоолыг заримдаа «буудаж» ойр зуур надтай хамт малд явж байлаа.

	Нэгэн үдэш цас хяхтнах чимээ сонстоход Борхүү бид хоёр газрын баримжаа авч тэр зүг гүйв. Манайхны хүрээчин мөн ажээ. Пунцаг, эхнэр хоёр үл үзэгдэх бөгөөд Дундаагийн эхнэр түүчээ үхрийг хөтлөн бөхийж хурдан хурдан алхалж гадаа ирэхэд:

	— Сайн явж ирцгээв үү?

	— Сайн! Сайн сууцгааж байв уу? хэмээн шуугилдана. Тэргээ буулгаж, ачааг дамжлан зөөцгөөв. Пунцаг авгай хоёр мухлагаас буухад, эхнэр нь нүсэр биеэ дааж ядах мэт өвдгөө тулан хэсэг зогссоноо:

	— Еэ, бурхан минь, хөл оршчихож. Гэрийн бараа харах ямар сайхан юм бэ! хэмээн дөхөж очсон хүүхэн, хүргэн, хүүхэд, ач нараа үнсэж дэргэд нь бараадан яваа миний толгойг илж:

	— Еэ тосоор гоож, Базараагаа орхичхоо юу? хэмээн хацарт хушуугаа хүргэн гэр рүү алхав.

	Хуурай аргал дүүрэн зэрэглэн гал өрдөхөд тэр дорхноо зуухны хоёр бөөр нь улайж, гэр дүүрэн халуу дүүгж, тогоон дахь цай даргин буцлав. Нагац бэргэн бүсээ тайлан дээлээ нөмөрч галд элгээ ээнэ. Пунцаг малгайгаа сэгсрэн дэрний авдар дээр тавиад, данхтай цайны «зоригийг» аягалан, ашилж суугаад оочилно. Том ээж нэг аяга цай уусныхаа дараа:

	— Энэ хэдийн нүдийг хуурч, шүлсийг нь цааш хийхээс дээ хэмээн мөлхөн цаасан хайрцаг руу гараа шургуулан чихэр боов атгаж өгөв. Би ч хувиа аваад гэр лүүгээ харайлгав. Эх маань миний барьсан боов руу харж:

	— Миний хүү наадахыгаа далд хийчих. Хямгад. Донгоо нь (Дундаагийн эхнэр) бас хоосон ирээгүй биз. Тэднийд урьдаар орчоод, хоолоо ид. Би уухайн тас тэднийхээр орвол Донгоо инээмсэглэн:

	— Муу Базараа минь хамгийн түрүүн үзэгдэж байх шив дээ. Ээж нь гайгүй юү? гээд баахан боов чихэр өгч,

	— Ээжтэй нь маргааш нар тал гарахаар уулзана хэмээн нэмэн өгүүлэв.

	Гэртээ харьж Донгоогийн хүрээ боовыг харуулбал

	— Би чамд хэлээгүй юү, том ээжийгээс чинь хавьгүй их юм өгч шүү дээ гэв!

	Маргааш өглөө мал бэлчсэний дараа Донгоо манайд орж ээжийн биеийг асуугаад таваг дүүрэн нарийн боов өгч:

	— Хүн хэрээрээ, тэмээ тэнгээрээ гэж яах вэ дээ. Өөртөө нэг гутал, хар хүндээ дээлийн тансар, аахар шаахар зүйл авлаа. Бас эгч хэдэн цаас өгснөөр нь орж, гарах улс амьтанд амсуулах боов чихэр, бас болоогүй цагаан сараар нарийн хоол амтлах таван халуун, сонгино авлаа. Өөр юугаа ч авах вэ дээ. Авах санаа байлаа ч сачий хүрэх биш дээ.

	— Эднийхэн юу авав даа?

	— Тоймтойгоос хэдэн дээлийн өнгө. Их үнэтэй хоёр малгай. Хүүхэд бүрийд мөнгөн хэт бэл. Хачин сайхан угалзтай наамал лав л гурвыг авна лээ. За тэгээд л эмжээрийн хоргой, оймсны хараа, жилбэнгийн боолт гээд л зөндөө зөндөө. Мах, сүү, ангийн үс, арьс нэхийг нь танил талууд нь доор нь борлуулаад өгчих юм. Манай эгч ч ер нь их зайны хүн. Хөл бэл ч элбэгтэй юм. Нүдээр харснаас л энэ. Наймаа хонжоо бүрийгээ надад ярьж, үзүүлэх биш дээ. Хэдэн тэрэг дүүрэн хот орсон. Буцахдаа бас л дүүрэн ачаатай даа.

	Пунцаа олж долж, эгч өнхрүүлж дугаруулах юм. Тэгэлгүй ч яах вэ дээ.

	— Манай бэргэн ч үнэндээ тун авхаалжтай хүн. За тэгээд хот орноор сонин юутай вэ?

	— Манай эндхийг бодвол хүйтэвтэр. Мах, цагаан идээ ховордуу, үнэтэй. Цаг зэвүүндүү бололтой. Амьтны яриаг чагнахад нөгөө Япон гэдэг улс манайх руу дайрч довтлох гээд байдаг гэнэ. Хувьсгалын эсэргүү гүйцэд дарагдаагүй. Сайд дарга нараас увуу, цувуу баригдсаар байдаг сурагтай. Намайг хүн тоож ярих биш. Би бусдаас асууж зүрхлэх биш дээ. Нарийн учрыг яаж ухах вэ дээ.

	Галын хоёр талд сууж хүүрнэж буй тэр хоёрыг орхин үхрийн зэл цэвэрлэх үеэр энд тэндээс ганц нэг морьтой хүмүүс ирэн Пунцаагийн гадаа бууж харагдана. «Хүрээ боов» амсахаар цугларагсдад сонирхуулж. Пунцагийнх эгшигт хайрцгаа тавьж, дуу хуур болцгоох нь тод сонстоно. Тэднийх хот ороод шинэ пянз худалдан авахаа мартаагүй ажээ. Миний сэтгэл өөрийн эрхгүй тийш татагдан араг, савраа гэрийн гадаа хаяанд тавиад Пунцаагийн руу гүйлээ. Нагац бэргэн малилзаж, боов чихэр цаасанд боож хүмүүст өгнө. Бас тэнд суугаа улсууд дүгрэг цагаан талхыг дамжуулан зүсэж, шар тос элсэн чихэртэй, цайнд дүрэн амтархан иднэ.

	 

	Айл саахалтын тэдгээр хүмүүс голдуу л Пунцагийн пялхгар авгайн хамаатан, садан. Нагац ах лонхтой архинаас мөнгөн аяга дүүргэж, хүн, хүнд дараалан барьж

	— Үүнийг тогтоочих гэж сууснаа өөрөө архинаас ууж, шар нүүр нь ягаарч, дороо хавчганаж, гэзгээ илж, ташаагаа тулан, «Жавхлант сүрэг» гэдэг дууг сонсож сууснаа толгой сэгсрэн:

	— Хөөрхий энэ Дугаржав, Түдэв хоёр чинь.. гэтэл

	— Тэр бидэнд ямар хамаатай билээ. Одоо наад бягтруулаа больё. Тав, гурван үг сольё гэхэд нь нагац үгэнд орж эгшигт хайрцгаа хамхиж:

	— Энэ хүүхдүүд гарч тоглоцгоо! Үг чагнаад л аманд орчих гээд, хэмээн зандрахад нь би тэднийхээс гарч гэртээ орвол ээж маань хахаж цацан ханиалгаж, бөөн бөөн цэр тургих ажээ.

	— Пунцаад хэлэх үү? гэвэл ээж толгой сэгсэрч:

	— Хэрэггүй хүү минь. Доовтор цэр ховхорвол сайн гэсэн. Харин чи цасанд яваад ир хэмээн ханиалгах зуураа өгүүлэв. Би үгэнд нь орж, шээзгийний дотрыг тампуугаар жийрэглэн алхав. «Их цэр гарвал зүгээр болдог юм байх даа. Ээж минь эдгэрвэл ямар сайхан бэ!» Уулын арын судгаас хутгасан цас шээзгий дүүрэхийн алдад ингэж бодов. Шалавхан харихыг хичээн буй чадлаа шавхан шогшив. Ээж маань харин гадаа явж харагдав. Би баярлахдаа «Ээж ээ! Ээж ээ!» хэмээн дуудсаар дэргэд нь очиход:

	— Яав? Юунд орилж хашхираа вэ? хэмээн асуув. Элгээ эвхэн зогсох түүний царай цонхийн харагдана:

	— Та зүгээр болчхов уу?

	— Эдгэнэ биз дээ. Чээж нэг л хөнгөрөх шиг санагдаад байна. Явж цасаа буулгачхаад аргал дөхүүлээрэй. Би ингээд орлоо гэв.

	Би баярлахдаа хий гэсэн бүгдийг хийж, үхэр уясны дараа гэртээ орж эхийгээ сайтар ажиглавал урьдын хэвээр тул:

	«Доктор зүгээр болно гээд эм өгөөд байхад ямар удаан эдгэрнэ вэ?» хэмээн гиюүрч тулганы захад суугаа ээжийгээ удтал гөлрөн ширтэв.

	Өглөө сэрэхэд ээж хэдийн босчихоод үнсээ арилгаж байв. Тэр өдөр хонины хишигтэй тул би ундаа яаран ууж, малгайгаа шүүрэн гарахаар завдахад:

	— Ээж нь өнөөдөр Пунцаагийнд нь орж хүрээ боов аваад хүүдээ тавьж баймз хэмээн инээн өгүүлэв. Нар жарган хонио ойртуулан гэртээ орж ирэхэд манайх нэг л дулаахан, цэвэрхэн. Ээж намайг оруут нагацынхаас олсон боов, талхнаасаа аяганд хийж өгөн домботой халуун цай өмнө тавив. Тэр үдэш манайх гурилтай хоол хийж, Дундаа, Донгоо хоёр орж ирэн хууч хөөрөн аажуухан унтав. Маргааш нь үхрийн зэл арилгахад ээж өтгөн доороос өчнөөн төчнөөн хөлдүүс төнхөн гаргаж:

	— Хэдэн үхэр чинь ийм хэвтэрт зутраа шүү дээ гэж хэлэв.

	Гурав өнжөөд хонинд яваад ирэхэд ээзгий нунтаглан нүдэж, шар тосонд багсран элсэн чихэр хутган, миний дуртай «борж» зэхэж тавьсан байв. Маргааш нь зувцаа дээлийн маань нооронхой өнгийг хуулж, ханцуй, сугыг нь ханзлан, шинэ үзүүрсгээр сэлбэн даалимба авдраасаа гарган өнгө татуулахаар Донгоод өглөө. Ханзархай наамал гутлын улыг салгаж, зуузай хадаж тавив.

	— Та үүгээр яах нь вэ? гэж асуухад:

	— Чадвал уллаад тавьчих санаатай гээд инээж байв. Нэг мэдэхэд эсгий ул бэлэн болж, маргааш нь гэхэд ширлэж, нөгөөдөр нь хонио хариулаад ирэхэд хэдийн уллаад дотор нь өтөг чихээд хатавчинд тавьжээ.

	Маргааш нь надад ахрын эсгийгээр оймс эсгэхэд нь:

	— Харааг нь аятайхан хадаарай гэхэд:

	— Базаасан идээ минь амттай, оёсон хувцас минь үзэмжтэй болдог гэж амьтан ах дүү нар ярьдаг сан гээд инээмсэглэн ирмэв.

	Ойрдоо ээж үе, үе инээмсэглэн түүнийг дагаад би бас инээмсэглэх болов.

	Пунцагийн эхнэр хүүхэн хоёр толгой өөд татахгүй үйл мэтгэж, эгнэсэн хурганы арьсан дотрыг торго чисчүүгээр өнгөлж дуусмагц гадаа хэц дээр тохож салхи авхуулаад сэгсрэн эвхэж далд хийнэ. Орохоор хялайн харах бөгөөд, заримдаа ад үзэж:

	— Сархагнаад, утас зүү тараачхав. Харьж цаад эхдээ нэмэр бол гэж хөөнө. Би түүнд нь хал ававч, дорхноо мартчихдаг сан. Ингэсээр тэднийхэн гоёлоо оёж гүйцэхэд цагаан сар хаяанд ирж буй тул манай хотынхон боовоо хийхээр зэхэв.

	Пунцаагийнд ойр тойрны хэдэн хүн ирж нарийн гурил төмпөн, төмпөнгөөр зуурч нухав.

	— Боов хийх, хүн бүл муутай улсад ярвигтай ч ажил даа гэж нагац бэргэний үглэхэд:

	— Бяр байхад зуурч нухах юу байх вэ гэж булиа залуу өгүүлэв.

	— Би ч бэмбий зэргээ өө сэвгүй янзалж дөнгөнө өө гэж халзан Жанчив толгой бөнжигнүүлэн хэлэв.

	— Бэмбий сайн бол хүнд гологдохооргүй дарчихдаг шүү юмсан даа.

	— Муруйлгахгүй, цэврүүтүүлэлгүй чанахыг би даая.

	— Урьдаар тахилд тавих, ганц нэг хүнд өгөх дан шар тосны боов хэдийг хийе. Бас чихэр хайлах ажил гарлаа.

	— Тэр хэдэн боовыг би хэвд дарж үзье дээ гэж Пунцаг хэлээд гараа угаав.

	Өдөржингөө явдал болж хийсэн боовоо хөргөж чингэлэгт хурааж, дангинатал цоожлов. Дундаагийн манай хоёр зүгээр байлгүй, тахилын, гүйлгээ гэж ялган нэлээд боов хийж, бэлтгэлээ.

	Пунцагийнх банш бууз хийх гэж мөн л нэг өдрийг авлаа,

	Өдөр нэлээд уртсаж, дулааран буй өвлийн сүүл сарын хуучдаар морин төвөргөөний чимээгээр нохой хуцахад гарч харвал Дэмид, Дангаа нар манай хотын цагаан сараар унах морьдыг хөтлөн ирэв. Дэмид хээр морио унаж, миний бор үрээний хүзүүнээс тарган шарга морь холбожээ.

	Дангаа, Пунцагийн сайвар хулыг Борхүүгийн бор морьтой холбон хөтөлжээ. Дэмидийг морио уяад гэрийн үүдийг сөхмөгц Дундаа хойноос нь орж, мэнд мэдэлцээд:

	— Дэмид ээ! Миний дүү хонгор морийг минь хөтлөөд ирэхгүй яагаа вэ? хэмээн асуув.

	— Дангаа юм хэлээгүй шүү.

	— Яахчаа аядах нь тэр вэ? Би ногт өгөөд явуулав билээ.

	— Таны ногтоор гадаах шарга морийг ногтолчихсон. Цагаан сараар түүнийг л унахаас даа хэмээн инээв.

	— Чи чинь арай надаар тоглоогүй биз?

	— Танаар яалаа гэж тоглох вэ?

	— Үгүй, номхон байгаа даа.

	— Навтас чирсэн ч үргэхгүй. Хонгор морь чинь хондлой дүүрэн яваа. Хэд хоног ч болов нуруу, хөл нь амар байг гээд үүнийг бариад ирлээ. Унахад хөнгөн, бас галавын алхаж, хатирна. Та эмээллэж бай. Би мордоод өгье.

	— Тэгээд би одоо эмээллэх үү?

	— Тэг, тэг. Дундаа босон гарахаар завдсанаа миний эмээлийг авч оломцгийг нь гүвэв.

	— Та наадахаараа яах нь вэ?

	— Олом, жирэм, угсуургыг нь үзэж байна. Дөрөөн сур нь базаахгүй юм. Дундаа нь сольж өгнөө. Ер нь морийг нь эмээллэчихье. Ахаараа мордуулаад ав! Хур хүчтэй адуу зан гаргаж мэднэ.

	Өөрснөө л мэдэцгээ! гэж Дэмид хэлэв. Тэр цай уугаад Дундаа бид хоёрын моринд ээлжлэн мордож өгөөд цулбуурыг бариулав. Дундаа морьдыг эмээлтэй нь уяад, гэртээ оруут тос дааварласан хар аргамж барьж ирэн, миний морины эмээлийг авч дөрөөн сур тааруулж өгөв.

	Борхүү морио эмээллэн:

	— Хөөе Базараа! Хоёр борынхоо хурдыг үзэх үү? хэмээн өдөхөд нь:

	— Тэгье яадаг юм бэ? гэтэл, Дундаа инээж:

	— Тэр сэрүүднэ гэж мэдэх үү? Мөртөө л байж үз. Одоо л бишдэх нь гэв.

	Тэр өдөр манай хотын эрчүүд цөм морио эмээллэн, эмээлийнхээ тоосыг арилгана хэмээн ойр зуур мордоцгоов.

	— Борхүүгийн бор ч тун зөв ясны сайхан морь болж дээ.

	— Энэ ч ойр зуурын гоёлын унаа даа. Харин Базараагийн бор чинь таргаа сайн тогтоодог, цаанаа л нэг эртэй, унаа эдэлгээ даахаар шинжтэй.

	— Эзэн муу бол ямар ч морь хэрэггүй. Эхлээд л олойртоод, дараа нь нуруу, хөл муутай болно доо хэмээн томчуул хоорондоо ярилцав.

	Хүсэн хүлээсэн битүүн боллоо. Манай хотынхон бүгд сайхан зантай. Цагаа солилцож, айл айл хэр хэрээрээ битүүлэв. Пунцагийнх бууз жигнэж, Хайдавынх банш чанав. Манайх Дангаагийнх хоёр иргэний тарган мах тэвш дүүрэн гаргав. Цөм тахил өрж, хонины ууц, үхрийн шагайт бүхий битүүлэг тавьжээ. Гэрийн утаа тоосыг гүвж, чадах чинээгээрээ шинэ дэвсгэр дэвссэн нь өнгө үзэмжтэй цэвэр цэмцгэр.

	Шинийн нэгэнд бүгд өвгөн гэлэнгийнд домботой цай, тавагтай идээ барин орж золгов.

	— Урт настай, удаан жаргалтай аав ээжийгээ сайн өргөж яваарай! хэмээн настайчуул хүүхэд залуучуудыг үнсэнэ. Бүх хүн нударга малгайгаа сөхөж өмссөн харагдах бөгөөд эрчүүл хоорондоо хөөрөг, гансаар тамхилцгаан цай, идээ битүүлэг амсаж:

	— Сар шинэ сайхан шинэлэв үү?

	— Сайхан шинэллээ. Сайхан шинэлэв үү?

	— Он цагт мэнд сайн оров уу?

	— Мэнд сайхан орлоо. Тавтай тарган өвөлжив үү?

	— Их хурц тод нар гарлаа!

	— Тэнгэрийн цэлмэг тунгалгийг яана!

	— Мөн ч өлзийтэй, өгөөжтэй жил ирлээ!

	Иймэрхүү билэг дэмбэрэлтэй үг ярилцаад, өвгөнийхөөс гарч, гэр гэрээрээ хэсэлцэн бэлэг өгөлцөж авалцан. Пунцагаас зүгээ асуун мордон зүглэцгээж, хүүхдүүдээс Борхүү бид хоёр эрчүүлийг даган айл хэсэхээр гарлаа. Пунцаг хотоос худалдаж авсан нэр нь үл мэдэгдэх үстэй гозгор оройтой, улаан бүчтэй малгайгаа духдуулсхийн өмсөж, цагаан чисчүү дээл дээгүүрээ шар бажгир ороож, зүү ороож, шар магнагаар халз тавьсан хөх хамбан дайлан хавчуулжээ. Мөнгөн жилбэнгийн боолтын доогуур ногоон торгон өмд цухуйж, оймсны нь товгор угалзтай хүрэн булигаар хараа, гурван сарьстай, таван угалзтай жанчхүү наамал гуталтай нь өнгө нийлнэ. Саахалт айлын гадаа дэмбэгнүүлэн очиж буугаад, мөнгөн, хяр тоногтой, ногоон нанжин гахай гөлөмтэй, ягаан будагтай, хүрэн одончуу оломцогтой эмээлийнхээ бүүргэнээс хүрэн суман ташуураа өлгөж, цулбуурыг Дэмидэд өгөхөд хул морины толгой хаялах аясаар товруутай мөнгөн хазаарын хоёр талын амгай зуузайг холбосон шармал гуулин морины толгой амьтай юм шиг хөдөлнө. Тэр айлаас мордоход Дэмид, Дангаа хоёр өөр зүг салан одоход араас нь харахад эрэгтэй, эмэгтэй хоёр хүн цуг яваа мэт үзэгдэнэ.

	Аль хүнийг зурж гүйцэх вэ? Борхүүгийн эцгээсээ ялгарах зүйл нь морины зүс өөрийн дээр дээл нь нударгагүй, ташуур нь хулс, мөнгөн хэт хутгатай хөөргийн даалингүй ажээ. Борхүүгийн эдлэн хэрэглэж яваатай дүйцэх юм надад яахин олдох билээ.

	Дундаад бусдаас ялгарах содон зүйлгүй, луугар шарга морь унаж, нарийн хиртэй хөх чисчүү дээл өмсөж том хар богц тохжээ. Ээжийн хийж өгсөн хувцсан дээр надад нэмэгдсэн зүйл гэвэл Дэмидийн авч өгсөн зааны ясан савхтай мөнгөн чимэгтэй хутга, жижиг хэт бэл билээ. Бид хэд хэдэн хотоор буухдаа Борхүү бид хоёр цай амсан нар зөв тойрон айл болгоноор орж цаас буюу шинэ даавуунд ороож өгсөн боовыг өвөртөлж, мордохын өмнө Дундаад гардуулж богцонд хийлгэнэ. Заримдаа айл хэсэн шинэлэгсэдтэй дайралдан нийлэн, заримдаа зам салан одсоор Пунцаа бид нар Самаагийнхыг зүглэхэд нутгийн хөгшинтэй золгоно хэмээн олон хүн дагалдав.

	Пунцаг жаахан явж байснаа:

	— Орой буцахдаа мориныхоо хатирыг тулгаж сорино. Базараагийн морь сүрхий хатирмаар шинжийн адуу байна гэхэд Борхүү:

	— Хурдаар бол?

	— Үзэж л мэд дээ.

	— Базараа таван боовны мөрийтэй уралдах уу?

	— Тэгье.

	— Өөр уралдах хүүхэд байна уу? Цөмөөрөө буугаад олмоо чангал. Яг хурдны морь шиг зэрэгцэж зогсоод, «за» гэхээр хөдөлнө шүү хэмээн Гарам гуай хэлэв.

	Таван хүүхэд уралдах болов. Уралдах газар хоёр саахалт орчим зайтай. Гармыг хэлсэн ёсоор бид уралдлаа. Миний морь хамгийн сүүлд явснаа хазаар даран духайж өмнөө хурдлах Борхүүгийн борын хондлойг дэлэн очиход, Борхүү эргэн харж:

	Чи бас миний түрүүнд орох санаатай юу хэмээн морио ташуурдав. Би хариу юу ч хэлэлгүй морио ороолговол хажуу талаар нь шуугин өнгөрч бөөнөөрөө жирийлгэх гурван жаалыг төдхөн гүйцээд, суга үсрэн гарахад:

	— Чи тэгж л бай. Гүйцнэ дээ чамайг хө хэмээн орилох Борхүүгийн дуу ойрхон сонстоход би дөрөөн дээрээ босон гүүгэлж хол тасарлаа.

	Амыг сул тавин ташуур өгөхөд морь улам хурдлан тачигнав. Би тэр чигээр нь давхиулсаар Самаагийн өвөлжөөний ойролцоо амыг нь татаж арай ядан тогтоож, товолзтол алхуулан эргэж харахад, баячуулын хүүхдүүд мориныхоо хоёр тал руу гуядаж, хойно өмнөө орон айсуй.

	Алиа Гарам намайг гүйцэж зэрэгцээд:

	— Сайн байна, болж! «Ганц морьт уралдаач! Ганц дээлт барилдаач! гэдэг боллоо хэмээн өгүүлээд, араас ирсэн хүүхдүүдэд:

	— Тун тоогүй юм боллоо доо, жаалууд аа! Самдан гуайнхны хотынхон энэ жил их том боов хийцгээсэн гэнэ лээ. Тэднийхэн яг таван гэр. Та нар тэндээс хоосон мордож дээ. Шинийн нэгэнд алдсан мөрийгөө унжих шинжгүй эр гарахгүй биз? хэмээн тас тас хөхрөв.

	Дундаа намайг харан инээж, толгой дохино. Би мөрий хожсоноор барахгүй, Самаагийнтай айл өвөлжиж буй аав маань золгосны дараа;

	— За хэтний тээг хийгээрэй хэмээн цутгамал мөнгөн шагай бэлэглэж:

	— Үүнээс хойш мөрийтэй уралдаад явбал морь чинь дорхноо ясан хэдрэг болно шүү гэв.

	Бид айлаар орж гүйцээд, Самаа, Пунцаа хоёрын шатар тавихыг хүлээх болов. Цуг ирсэн хүүхдүүд олсон боовоо надад өгөхдөө заримын нь царай мэдэгдэхүйц улайж билээ. Би хормойгоо тосон инээж, авч буй боовоо тоолон:

	— За хүүхдүүд минь энэ дээр тавиад бай! хэмээн инээв. Дундаа намайг хялайн харж:

	— Яаж байна. Тэгдэггүй юм. Одоо л бишдэх нь! гэхэд нь чимээгүй, хормойлоостой боовоо Дундаад дөхүүлж өгвөл богц нь дүүрсэн тул, тэр баадан гаргаж, янгинатал нь баглаж, миний моринд ганзагалан:

	— Онгирч явж замаар нэг гээчээд харив даа. Болгоомжтой явж үзээрэй! хэмээн захиж зогсоход нь, Борхүү хажууд ирж:

	— Базараа хэдэн хатсан хавсай олоод бүр онгирчиж! Маргааш уралдаж, эргүүлж авна даа хүү минь гэхэд нь Дундаа намайг үг хэлүүлэлгүй:

	— За одоо л бишдэх нь. Айлын хотонд хэрэлдэж, шившгээ тарих нь уу, дүү нар минь гэж өгүүлэв.

	Бид буцах замдаа газрын цагаанд хатируулан, хөтөл гүвээгээр ергүүлсээр төдхөн хүрч ирэв. Миний морь хазаар даран хатирч, Борхүүгийн морь заримдаа өвхийтөл цогиход нь:

	— Морь явуулж чадахгүй. Буруу талын нь амыг татасхий! хэмээн Пунцаг хүүгээ нэг удаа зандрав. Тэгээд ч хэрэг болсонгүй, үе үе цогьсоор л явав. Би Борхүүгээс ганц ч болов юмаар илүү гарсандаа туйлгүй баярлав.

	Гэртээ ирээд, ваадантай боовоо авдар дээр тавьж:

	— Бор мориныхоо хүчинд хэдэн хавсай илүү оллоо хэмээн эжийдээ хэлбэл:

	— Уралдаа юу? хэмээн инээн асуув.

	— Тэгэхээр барах вэ. Баячуудын хүүхдүүдийн морьд чинь хэд харайгаад л миний борын тоосонд дарагдаад хоцорлоо.

	— Борхүү яав?

	— Тэр бид хоёр гайхуулахаас цааш яадаг билээ дээ. Муу морио давирч, ороолгоод үлдэнэ лээ. Хэзээ морийг учир зүггүй ороолгож, давирч хурдлуулж байсан юм. Маргааш уралдах санаатай даг аа.

	— Миний хүү юун ч хэгсгэр юм билээ дээ. Бусад хүнд иймэрхүү янзтай яривал зэвүү нь хүрнэ шүү дээ. Харин наад боовноосоо нэгийг Дундаадаа өг. «Олзыг олуулаа» гэдэг юм гэв.

	Дундаа миний цуглуулсан боовыг авчрахад нь;

	Морины бай хэмээн нэг боов өгвөл, хоёр гардан авч:

	— Яасан сайн хүүхэд вэ. Дүүгийн хишиг ахад олдохгүй. Хурдан морьдтой зээ нар маань ухаан сууж, олсон долсноо муу хулгар ахдаа хандуулдаг боллоо хэмээн их л хөхүүн өгүүлээд гарч одов.

	Маргааш нөгөөдөр нь бид айл хэсэхдээ нэлээд чинээлэг айлуудаар орсон бөгөөд, тэдгээр айл Борхүүд боов өгөхдөө дээр нь төгрөг тавьж, надад тав буюу арван мөнгө хандуулахын дээр, зарим айл хэв, өнгө, жижиг том, боодлоороо эрс ялгаатай боов бид хоёрт өгнө. Шинийн гурваны орой гэртээ ирээд үүний учрыг ээжээс асуувал:

	— Ядуу, чадуугийн ялгаа гэдэг тэр дээ гэв.

	Манайхан монголын заншлаар идээ, битүүлгээ шинийн гурванд хурааж, айлчид хөл дарахаа больж, хааяа нэг авгай хүүхнүүд Пунцагийнд ирж, эгшигт хайрцаг чагнан, тавил эргэж хонож өнжих буюу, зарим өвөгчүүл ирэн, Пунцагтай шатар тавих, хотоос авчирсан шинэ номоос уншиж, сонирхохоор ирж, хаврын урт өдрийг өнгөрүүлж нам тайван, мал төллөж, уураг сүүтэй залгаж ахуй цаг сан билээ.

	Нэг өдөр үүд сөхөгдөн Гомбожоо орж ирэн нударгаа сөхөн, хадаг дэлгэж эх өөдөө дөхөн:

	— Амар байна уу та? хэмээн гараа сунгахад ээж босон харайж малгайгаа шүүрэн өмсөж:

	— Сайн байна, мэнд сайн уу? хэмээн золгож, хүүгийнхээ хацрыг үнсээд, ухасхийн гал дээрээ тогоо тавьж, ус хийн, сууж цай нүдэхдээ инээх атал нулимс дуслуулж харагдана.

	Би ахтайгаа золголоо. Борхүү, Пунцагийн ач нар гүйж ирэн ахтай золголоо. Гомбожоо цай ууж, идээ амсаад авчирсан бэлгээ ээж бид хоёрт өгөөд Пунцаг, Хайдав нарынхаар хэсэж хадаг барин золгов. Тэр өдөр ээж бид хоёрын хувьд баярт өдөр байлаа.

	Ээж, ах хоёр ярилцах нь:

	— Ээж нь хөөрөөд, нэг хэсэгтээ хэлэх үг ч олдохгүй байлаа. «Мартсан, мал сүрэг мэнд үү» гэгчээр бэрийн бие сайн уу?

	— Сайн, сайн.

	— Охин ч зөндөө том болоо биз дээ?

	— Өө сүрхий. Номхон морь унаад, хонь мал эргүүлээд байна гээч. Бас давхих санаатай.

	— Нөгөө муу Аяа минь ямар шүү байна даа?

	— Би шинийн нэгэнд очиж золгосон. Тэнхээ нь данги л даа. Харин гавжийгаа санаад уйлаад суудаг нь гайгүй. Цөхрөө биз дээ.

	— Дэмид маань адуу маллаад бузгай олз омогтой сар шинэ гаргалаа. Амьтанд адууг нь хүлээлгэж өгөөд ойрдоо алга. Жаал жуул олсноо үрж яваа юү бүү мэд.

	— Түүнийг чинь давхиад очих магадгүй гэж ахархаж харсаар өдий хүртэл наашаа зүглэж чадсангүй л дээ.

	— Нөгөө муу дүү чинь сайн л биз дээ?

	— Сараас өмнөхөн нэг хүүтэй болсон.

	— Еэ бурхан минь ээ! Хөөрхөн үү?

	— Одоохондоо үрчилзсэн, улаан юм л байна лээ.

	— Хөөрхий дөө! Эцэг, эх хоёр нь сүйд биз?

	— Тэр яриа юу байх вэ!

	— Чи буцахдаа Самаагинхаар орно биз дээ. Төсөрхөн манайхаар ирээд өнжиж хоноод явсан. Чиний сургасан хээр морийг уначихсан, номхон унахад сайныг нь л гайхаад л, чамд л их баярласан юм ярьдаг шүү.

	— Зайлуул настай юм даа. Би тэднийхээр одоо орж чадахгүй. Мал төллөөд ажил их. Хурга хөрөвжихөөр манайх наашаа нүүнэ. Ойртож байж тухтай очно оо.

	— Чи үүгээр нутаглах санаатай хэрэг үү?

	— Тиймээ. Таны бие ч ойр ойрхон муудаад, нутаг холдоод эргэж, тойрч чадахгүй, хий санаа зовоод суух юм.

	— Нүүгээд ирвэл аштай юу даа.

	— Алийн бүр хоёр хөгшин ахад лаахай тулгаж суух вэ. Их нэмэр болохгүй ч гэсэн бараа харагдаж явъя...

	Энэ ярианы маргааш Гомбожоо буцлаа. Цас хайлж цаг тайван, мал хөрөвжмөгц манайхан нүүж, Уртын аманд хаваржихаар очлоо. Тэр хавар тэнд маш олон айл буусны дотор Отгоных бас байлаа. Тэднийд зориуд очиход минь:

	— Хүргэн хүү хүрээд ирлээ хэмээн эх нь дооглосон тул тийшээ зүглэхээсээ ичин, хонь хурга буцааж явахдаа битүүхэн харуулдаж явтал Туул руу нүүчхэв.

	 


V

	 

	Би морио юүлж, цавьдрыгаа барьж унав. Хаврын тарчиг цагаар хур хүчтэй, хөнгөн хөлтэй унаа юутай сайхан!

	Би гэр лүүгээ буцаж одохдоо сүүдрээ байн байн харж, ташаагаа тулж үзвэл чээж өргөн, чих хулгар мэт үзэгдэх, нэг л том болчихсон шиг санагдана. Ээж шаналж өвдөхөө больсны дээр ус ургамал тэгш нутагт урин цагийн салхи амьсгалан морин дэл дээгүүр дэрвэж явах бахтай ажээ.

	Товор товор алхуулсаар гэртээ ойртож очвол бүгээн морьтой хүн манайхныг зүглээд дол дол шогшиж харагдав. Би түүнээс урьтахаар мориныхоо амыг сул тавьж «чүү!» хэмээн өндийхөд цавьдар ухасхийн тоос гозойлгон давхин гаднаа ирэв. Ээж гаднаа зогсоод намайг харан инээмсэглэж:

	— Хавар яагаа ч үгүй байхад харвах чинь хэтэрвэл «хоёр зээрдээрээ» болно шүү гэв.

	Намайг морио уяад гэрийн үүдэнд очиход бүгээн морьтой хүн ойртон айсуйг ажиглавал халзан Жанчив ажээ. Тэр Пунцагийн гадаа бууж, унаагаа тэрэгнээс дөмнөөд тэднийд орлоо.

	Төдий л удалгүй манайхаар ирж:

	— Би Пунцаг гуайтай ярьж танайхантай айл буухаар боллоо. Ачлага өгье гэнэ. Та надтай хамт Базараагаа явуулж үзээч. Ачааны хажуугаар хэдэн хонь ямаа туугаад ирэг. Хоёулхнаа айл чинь нэг нь тэргээ хөтлөөд, нөгөө нь дагаж туух хэрэг гарах юм.

	— Тэгэхээс дээ. Үүнгүй чинь миний гар мухарддаг юм. Өнөө орой маргааш өглөө хоёртоо дөнгөе.

	— За гялайлаа гээд Жанчивыг гарахад ээж:

	— Миний хүү онгировзай. Морио унаад яв. Цөөн мал туухад адармаатай. Гишгүүлж, дайруулчхав. «Өгнө байгаа гэснээ гуйж, өршөөнө байгаа гэсэндээ мөргөдөг» гэдэг үг бий. Ядуу амьтанд тус болоход огтын гэмгүй.

	Тэднийх хонь, ямаа хурга ишигтэйгээ нийлээд хориодын дээр нэг тугалтай үнээ, ганц бяруутай ажээ. Авгай нь ачаагаа хөтлөөд л, нөхөр нь дагаад л, би хэдэн малыг нь туугаад л нэг даваа даваад, жаахан уруудаад манайхны гадаа буулга мулталлаа.

	Би гэртээ орвол манайх гал хөс ч үгүй. Ээж бүхлээрээ атиран хэвтэнэ. Тэр намайг хармагц:

	— Өө миний хүү хүрээд ирэв үү? Ээж нь яах аргагүй дахиад муудлаа. Өчигдөр ганцаардаад хоол хийлгүй Хайдавынд орж, аяга хоол идэхчээ болсон чинь хуршиж, нигшээд ой гутам амттай. Тэрнийх ч арай биш дэг ээ. Тэндээс халууцаж гараад үхэр мөргөлдөж, хонь гишгэчих гээд баахан хөөцөлдсөн дөө. Тэгж явахдаа нэг эвгүй таварцаглаж ойчсон доо. Ээж ийнхүү ярихдаа үгээ зөөж амьсгаадах ажээ.

	Ээж хэвтэж босон, бие нь доройтон гаднах аргалаа ч оруулж чадахаа болив.

	Нэг өдөр хонь эргүүлээд буцаж ирэхэд ээж хөмрөөтэй арган дээр сандайлан сууж:

	— Тэднийг хараач, миний хүү! Цаадуул чинь айсуй хэмээн заах зүг рүү нь харвал арав гаруй шар тэрэг цуварч, хажуугаар нь хонь үхэр тууж үзэгдэнэ.

	— «Ахыг лавтай мөн!» хэмээн бодоод мориноосоо буулгүй тийш давхив. Дөхөж очвол яг мөн!

	Гомбожоо цахиур бууны ам доош харуулан үүрч ачаа дагах ажээ. Дэмид хүүхэдтэй нь мал туулцана. Гомбожоогийн гэргий түүчээ тэргэн дээр сууж.

	— Сайн явж ирэв үү? гэвэл:

	— Хараач хөөе, эр хүн! Сайн, сайн сууж байна уу? хэмээн Гомбожоо нүд ирмэн өгүүлээд миний ханцуйнаас татан хацар дээр үнсэв. Авгай нь мориноос бууж очиход тэрэгнээс буун харайж, золгон үнсээд:

	— Ээжийн нь бие сайн уу? хэмээн асуув.

	— А-а муу байна гэж хариулбал:

	— Еэ харла яагаад байна? гэж нүдээ их болгож, Гомбожоо, Дэмид хоёр өөд өөдөөсөө харав.

	Нүүдэл гадаа ирэхэд, ээж хэдийн цай чаначихсан, идээ таваг засчихсан суухад «ямар амархан зүгээр болчоо вэ» гэж баярлаж билээ.

	Гомбожоогийн гэрийг айл хунарын хүмүүс элбэлцээд дорхноо барьчихлаа.

	Маргааш нь ахын гэргий боов, бэлэг барьж охиноо дагуулан Пунцаг, Хайдав нарынхаар очиж золголоо.

	Нагацын авгай манайхаар орж ирээд:

	— Манай Гомбожоогийн хань чинь нүд, шүд сайхантай, шулуун нуруутай гар хуруу цэвэртэй, үс, хөмсөг өтгөнтэй зэгсэн хүүхэн байна шүү гэхэд,

	— Ундтай, устай, ааш зан сайтай, миний муу хүүд олдохооргүй бүсгүй.

	— Гомбожоо ч сахлаа хусчихаад явбал нүднээс гарчихсан эр бишээ. Харин энэ хүүхэн нь ажил, үйлээр хэр вэ дээ?

	— Гэрийн бүсгүй хүний хийдгийг хийнэ. Утас ороож, угалз хатгахгүй. Хөшиж хөвөрдөж, шаглаж, нэвтгэлзэхтэй л байх. Харин гутал уллаж чадахгүй.

	— Еэ тосоор гоож. Яасан харламар вэ?

	— Хуучин нөхөр нь өөрөөс нь ах гуталчин хүн байсан юм. Тэгээд л сураагүй биз дээ.

	— Хагархай хатгалцаад өгөх санаа төрөх болов уу?

	— Харин л дээ.

	Ахынх айл буусан биш, би л чөлөөтэй болж, тэргээр ус авч, аргал түүгээд тав өнжөөд мориор хонь хариулна. Морины гүйхээр, хөлийн жийхээр давхиж, хээр гадаа дайралдах хүүхдүүдтэй барилдсаар дээл мөр, тохойгоороо урагдаж, гутал боом зулгаараа ханзарлаа.

	Хавсаргатай нэг өдөр гэртээ орвол ээж толгой сэгсрэн шогширч:

	— Миний хүү даан ч шальдар булдар байна даа. Чи наад хувцас хунараа хараач! Ийм хүүхэд манай энэ хавьд бий юү? Ээжид нь юм оёх нь бүү хэл, хөх зүү хөндлөн барих тэнхэл алга. Ноцолдож, ноололдохын оронд номоо үзэж сураач!

	Би үгэнд нь орж хэдэн хоног бузгай дуулгавартай гэр зуур байн, хувцас хунараа Гомбожоогийн эхнэрээр нөхүүлж, оёулж байтал майн нэгэн өнгөрлөө. «Япон довтолж гэнэ» хэмээн хүмүүс хоорондоо ярилцах болов.

	Энэ үеэр Дэмид сумын захиргаанд дуудагдан яваад эгж ирэв. Хоёр ах хоорондоо ярилцсан нь:

	— За ямар тухай хэргээр дуудаав?

	— Гүүрний цагдаа бол гэнээ.

	— Тэгээд?

	— За л гэлээ.

	— А-а тийм үү. Чи эм авч ирэв үү?

	— Үгүй эмч нь солигдоод явчхаж.

	— Тэгээд яана?

	— Тэртэй, тэргүй эмнэлэг бараадах юм чинь.

	— Чи ээж дүү хоёроо аваад явах гэж үү?

	— Ээжийг эмнэлэг бараадуулъя. Базарааг ч намар сургуульд суулгая гэж санаж байна.

	— Зөв ч юм уу?! Хэзээ нүүх вэ?

	— Би гурав хоногийн чөлөөтэй. Та л хүргэж өгмөөр байна.

	— Тэгдэг л хэрэг байх даа. Ээж юу гэж бодож байна?

	— Доовторт үзүүлээд үхэх сэхэхээ үзье дээ.

	Энэ ярианы маргааш Дэмид сум руу мордож, нүүдэлд бэлтгэх хамаг ажил Гомбожоод ноогджээ. Тэр хэд хоног тэрэг шааж, татлага, чөрх сэлбэж, нүүхийн урьд өдөр тарган ирэг нядалж загсаан, шар тос чихэртэй бин баахныг хайрч зэхэв. Би өөрийгөө ямархан хувь заяа хүлээж буйг эргэцүүлэхдээ «сумын ойролцоо очоод ээж эмчид үзүүлмэгц зүгээр болно. Дэмидийн цалингаар торго авч дээл хийлгэн сумын наадмаар гоёно. Намар сургуульд орж, ногоон цамц өмд, тууран малгай, савхин гутал өмсөж, улаан бүч зүүж, хичээлд очихоор жагсаж явна. Харин өвөл ямар дээл өмсдөг бол?».

	Би энэ хүслээ биелүүлэхийг яарч байлаа. Товчилбол, манайх гэрээ ачаалж, тэрэгний арлыг хойд зүг харуулан тавьж, хөллөх шаруудыг арлын чихнээс уячхаад, хонио ялган холбож дуусаж байтал тал талаас морьтой хүмүүс тоос татуулан давхиж айсуй. Тэдний нэг айлд ч оролгүй бидэн дээр шууд ирж мэндлээд:

	— За Гомбожоо хө цэрэгт мордох болж дээ.

	— Ээж дүү хоёроо эмнэлэг бараадуулаад очвол яана?

	— Тэр болохгүй хө. Халх голын дайн эхэлж 29—31 насны бэлтгэл цэргүүдийг татах тушаал гарчээ. Танай хоёрыг нүүлгэх хүн гаргана. Хөдөлж үз! гэв.

	Ахын царай барайж, ээж бид хоёрыг ээлжлэн харж санаа алдав. Ах бэргэн нулимсаа арчиж харагдана. Манай хотынхон цөм толгой унжуулан зогсоно. Пунцагийнд орцгоолоо.

	— Дайн болно гэдэг цагаан сараас л хойш мэдэгдээд байсан юм даа. «Цэргийг мянган өдөр тэжээж нэг өдөр хэрэглэнэ» гэдэг үг байдаг. Улсын хоол идэж, хувцас өмсөж, сургууль хийсэн та бүхнийг засаг төр дуудсанаас хойш явах л болж дээ. Дайснаа түргэн дараад эсэн мэнд эргэж ирцгээгээрэй! хэмээн намуухан өгүүлэх Пунцагийн царай баргар харагдах бөгөөд эхнэрээ данханд цай уудалж, хүмүүст аяга тарааж өгөхөд малгайгаа өмсөж, эхний хүнд дүүрэн тавагтай идээ барив.

	— Ард хоцорч буй бид ч дэм дэмдээ болоод л явчихна. Харин бууны ам чиглээд явж байгаа эд л хөөрхий.

	— Цэрэгт очуут буу бариад л байлдаанд орчоо ч уу, үгүй ч үү. Бэлтгэл зузаатгах хүч улсад хэрэгтэй шүү дээ.

	— Хэцүү бэрх цаг эхэллээ. Энэ Япон гэдэг яасан их нүгэлтэй амьтад вэ?

	— Дайн удахгүй дуусна. Зөвлөлт улс байхад Япон манайхыг яаж ч чадахгүй.

	— Еэ дээ дайн гэдэг тоглоом биш. Гай, гамшиг их тарина... гэх зэргээр хүүрнэлдэн буй тэдний ярианд би оролцож:

	— Ном заавал сайн суръя. Байлдвал нь зад тулалдах хэрэгтэй шүү хэмээн хэлбэл:

	— Чи хожид.

	— Үнэндээ ч Базараагийн хэлдэг зөв...

	Иймэрхүү ярианы дараа Гомбожоо босон харайж ээжийг гараас нь татаж босгон үүд зүглэв. Би тэднийг дагалгаа.

	Ах ээжийг сугадан түшиж, аяархан алхаж гэртээ оров. Гомбожоогийн гэргий шинэ цай чанаж, гадаа гаран сацал өргөж, зоригийг нь Гомбожоод аягалж өгөв. Ээж тэдний зүүн орыг тохойлдон сууж, бэрийнхээ аягалж өгсөн цайг оочилж, цэрэгт мордохоор завдан буй хүү өөдөө байн байн харна. Тэд чимээгүй аягатай цайгаа ууж дуусав. Багийн дарга Гомбожоогийнд орж ирэн, халзан Жанчивыг дуудуулж:

	— За Жанчив эднийхийг нүүлгэх хэрэгтэй дээ.

	— Чадахгүй. Би аль айлын шар навтастай ноцолдож, ажлаа алдах ямар албатай юм бэ?

	— Тэгж болохгүй. Ингэж ярьдаг цаг одоо биш. Чам дээр нэг хүн нэмж өгнө. Маргааш хөдлөх хэрэгтэй. Өнөөдөр өнгөрлөө.

	— Та нар яахаараа ядуу хүнд бусдын лайг үүрүүлж байдаг улс вэ?

	— Надад чамтай хэрэлдэх зав алга. Гомбожоо баяндаа цэрэгт явж, чи хоосондоо хоцроогүй шүү. Үүнийг сайн бодоорой гэлэн гуай минь! гээд

	— За мордъё! хэмээн ахад хандан өгүүлэхэд Гомбожоо бослоо. Ээж ч ор түшин босож хүнээр түшүүлэлгүй гарч тогоотой сүүнээс шанагаар хутгаж аваад гарлаа. Тэр ахын дөрөөн дээр сүү дусааж:

	— Аль вэ, миний хүү ээж нь үнсье! Чамайг минь ардын төрийн сүлд өршөөх болтугай! Ирэхээр нь баруун хацрыг чинь үнсье! хэмээн хоолой зангируулан өгүүлж, тонгойн зогсох хүүгийнхээ өрөөсөн хацарт уруулаа хүргэн ухарч, өөрийн эрхгүй мэлмэрэх нулимсаа арчиж, Гомбожоог мордон морины жолоог залан нөхөдтэйгөө нийлэн дөрөө харшуулан одоход:

	— Баян хангай, алтан дэлхий, бурхан сахиус, ардын төр минь аавын олон хүүг аварч өршөө хэмээн залбиран өгүүлж тэдний араас сацал өргөөд:

	— Миний хүү нааш ир хэмээн намайг дуудан түшиж арай ядан хөлөө зөөж гэрт ороод, амьсгаадан сууж, хөлс нулимсанд халтардсан нүүрээ арчиж:

	— Би мөн ч лайтай толгой ёо! Үхэх мөрөөрөө үхэхгүй, алс хязгаарт, суман доор яваа үр минь амьд мэнд болов уу, үхээ болов уу? гэж амьсгалаа хураатал тарчлан үйлээ үзэх учиртай байж дээ хэмээн толгой сэгсрэн гасална. Дэмий л хэлэх үгээ олж ядан харвал ээжийн самсаа нь шарлаж, хацар нь хонхойн, царай нь цонхийжээ. «Ингээд үхчихдэггүй байгаа даа!?» Сэтгэл сэрхийн ийнхүү бодож, аргаа барахдаа, духыг алгаараа дарвал:

	— Эш үр минь! Ээж нь зүгээр. Гарч хонио хар. Цаад хэдийгээ алдчихав. Айл амьтны малтай нийлүүлж ажил удав даа гэхэд би гарч алслан буй хонио буцаахаар одлоо. Орой нь тусгай хашаанд хонио хашиж, Гомбожоогийнд орвол ээж мухлагт унтахаар тэргэн дээр очжээ. Ах бэргэн хүүхэдтэйгээ хоёулаа бүртэлзэн хөдөлж, тэдний гэрийн өрөөсөн тал ханхайгаад нэг л эвгүй. Би хөөрсөн сүүнээс ууж гэрийн баруун талд дээлээ өрөөлдөн хэвтэж тэр дорхноо унтаж,

	Гомбожоогийн гэргийн дуудахаар сэрвэл нар хэдийн цухуйжээ.

	Халзан Жанчив түүчээ тэргэнд сууж хойно хойноос нь угсарсан шар тэрэг цувран хөдөлж замдаа ороход би араас нь хонь үхрээ тууж гарлаа. Нүүлгэлцэх хүн даваан дээр тосохоор болжээ. Олон хоног ширүүн дөрөөгөөр талхисан цавьдар морио хэд хоног адуунд тавьсан учир даарь нь сэвэрч, сэвэлзэнэ. Хаврын бүрхэг өдөр хавсарга сөрөн хэдэн малаа тууж одохдоо:

	Ах цэргээс халагдахдаа харандаа дэвтэр авчирна. Байлдвал одон зүүгээд ирж мэднэ. Сумын наадмаас өмнө бор морь аавын өгсөн унага даагатай гүүгээ хэзээ яаж авах вэ? Адуу ногооноос ирэх үед ээж зүгээр болчихно биз. Тэр үед л арга олдох байгаа!» Миний бодлыг Шархүү давхин ирж сарниулав. Тэр надтай зэрэгцүүт:

	— За дүү минь ахынхаа ташуурыг өгөөд орхи! хэмээн намайг цулбуурдан авав.

	— Юун ташуур? хэмээн гайхан асуувал:

	— А-а тийм гээ. Танайхны хотонд чамаас өөр хулгайлах хүн байхгүй.

	— Би түүнийг чинь авах нь битгий хэл, хараа ч үгүй,

	— Ташуур өгөхгүй бол багтаа тарган гэж гайхуулдаг иргэнээс чинь нэгийг дүүрч аваад явлаа шүү.

	— Цэргийн ар гэр дээрэмдэх эрх чамд хаана байна? гээд морины нь цавь руу шилбүүрээрээ хатгаж тонгочуулаад зугтааж холдон:

	— Олон үггүй тонилохгүй бол хохь чинь шүү! хэмээн бүсэн дэх хутгаа хуйнаас нь сугалан занавал:

	— За гайгүй дээ хүүхээ. Уулзах цаг ирнэ дээ!

	— Одоо уулзъя хэмээн дөхвөл тэр мориныхоо амыг эргүүлэн зугтав.

	Мэдээ орсон цагаасаа түүнд шоглуулж явсаар гэнэт тийнхүү айлгасандаа би юутай ихээр баярласан гэж санана. Ямагт доромжлогчоо ялсандаа сэтгэл ханаж хутгаа хуйлахдаа тамшаалавч хулгайд худлаа сэрдэгдсэндээ бухимдаж нүдийг минь нулимс бүрхлээ... Би яагаад хулгайч шиг харагдана вэ? Дэмид, Гомбожоо хоёр шиг бяртай болоосой! Муу гүжирч новшийг шуумай боогоод мухар ганга руу шидэх сэн! хэмээн цухалдаж билээ.

	Даваан дээр гарахад хар дээлтэй холхгор хүн ууцаа үүрээд зогсож байв. Тэр манайхыг нүүлгэлцэх ажээ. Манай нутгийн ядмаг, тохьтой эр. Түүний тухай энд онцлон өгүүлэх зүйлгүй. Мань эр газрын цагаанд ормогц хөнгөн ачаатай тэргэн дээр сандайлав. Үүл өмнө зүг рүү хөвөрч, чөлөөгөөр нь хааяа нар цухуйна. Хөсөг умар зүг зорьж, би түүнийг дагалдана, Жанчив нар хоногийн газар үдэлсэнгүй. Замд айл, амьтангүй тул ээж бид хоёр юу ч ууж идэлгүй явсаар орох нартай уралдан бууж, ачаатай тэргээр хүрээ байгуулж, хонь үхрээ дунд нь хурааж, майхнаа дугараглан байрлуулсан тэрэгнүүдийн уулзвар тушаа шааж, цай, хоол хийв. Мухлагт хэвтээ ээж минь цай аваачиж өгөхөд, өндийж аягаа гарган:

	— Еэ бурхан минь хамар хавчийчих дөхлөө. Ах нь явсан бол юунд ингэж зогсоо, зайгүй гүйлгэх вэ дээ хэмээн өгүүлэв.

	Майханд орвол Жанчив бидний бэлдсэн бингээс аяга овоолон хөшиглөж цайнд гэсгэж идэж сууснаа, намайг харуут, суудал дээрээ дайвалзан:

	— За дүү минь зам дагаж гүйгээд аргал түүгээд ир! Хүний бага нь явж, шувууны бага нь жиргэдэг юм. Түргэлээрэй! гээд хонины маань махнаас эвдэн төмпөнд овоолж:

	— Хөлөө явж, хөлсөө гэдэг юм. Ногоо гүйцэд гарч, цагаа сайн дэлгэрээгүй тарчиг цагт ховор олдох тарган хонь байна. Түхийтлээ иддэг хэргээ. Эр хүний жаргал эзгүй хээр гэдэг биз дээ хэмээн тогоонд үйв. Аргалаас ирэхэд надад богтос, богино хавиргатай гаргаж өгөөд:

	— Бага хүүхэд дулаан цагт их мах идвэл бие нь хүндэрдэг гэмтэй хэмээн нүдээ ирмэхэд нь цуг яваа хүн төмпөнтэй махнаас сорчлон тавагт хийж, шөлнөөс бортогонд уудлан, босож, лаа чүдэнз аван:

	— Эрүүл бидний идэх, цэцэрхэх яамай. Өдөржин хэлэн дээрээ юу ч тавиагүй өвчтэй хүн хэцүүдлээ гээд гарч одов. Гадаа мухлагт ээж тэр хоёр дүнгэр дүнгэр ярилцаж буй нь сонстовч чухам юу ярьж байгаа нь үл дуулдана. Тэр майхны үүдээр хөлөө тавиут Жанчивын урдаас төмпөнтэй махыг авч миний өмнө тавьж:

	— Аль вэ хө аманд хийх юм аваад өгөөч! гэхэд нь ичих гайхах зэрэгцэн, нүүр халуу оргин өөдөөс нь харвал:

	— Эзэн нь юмаа мэдэж, эрэг нь усаа хашдаг гэдэг биз дээ. Гэтэл чи хатавчинд богтос мэрж, богино хавирга хуулж суудаг, чааваас даа, хэзээ ч эр болно доо хөөрхий! Ах нь тоглосон юм. Махаа дундаа тавьчих. Гурвуулаа хувааж идье гэхэд нь: Жанчив хэлээ бултгануулж, нүдээ бүлтийлгэн:

	— Базараа хүү дэгтэй. Ах зах хүнд илүү дутуу үг хэлэхгүй хэмээгээд мах алаглуулан хэрчиж үмхэн хэд зажилснаа гүлдэсхийн залгих нь эгдүүтэй харагдаж, завилан суугааг нь ахиулан ажихад бүдүүн хүзүү, том толгой, лагс биетэй, хөх халзан тэр лүүтэй адил санагдахад би инээд алдчихлаа.

	— За хүү минь инээхийг асуу, уйлахыг бүү асуу гэдэг юм. Юу болоов? гэж халзан хүн хялайн өгүүлэв.

	Би булзааруулан Шархүүг хэрхэн айлгаснаа өгүүлбэл:

	— Тэр чинь нэртэй хүний зүстэй хүү дээ. Чамд ч дарлуулахгүй дээ.

	— Нутагтаа очихдоо уулзалгүй зугтаачихгүй юу.

	— Чи хэзээ тэнд очих вэ?

	— Ээжийг зүгээр болохоор зун тийшээ л очно доо.

	— Үгүй ер. Муу эрийн санаа алсын онд гэгч байна даа. Чам зэргийн хүүг эргээд урд Туул ортол тэхийн эвэр тэнгэрт тулж, тэмээн сүүл газар шүргэх биз.

	— Юу гэнээ.

	— Чамайг басаж, дайрч байна.

	— Гайгүй тэгж л бай хэмээн шүдээ зуув.

	— Ёстой тэгж л байг! «Өсөх хүнд өших үг бүү хэл» гэдэг сэн дээ хэмээн гарынхаа тосыг арчиж буй эр ярианд оролцож бид чимээгүй болон унтахаар хэвтэцгээв.

	Маргааш нь хоол унд гэсээр яаралгүй хөдөлсөн боловч Жанчив түүчээ үхрийг үе, үе ороолгон гүйлгэх тул би хоньтойгоо хол хоцорч, үхэр маань ачааны хажуугаар газрын уруу шогшиж харагдав. Нэг гүвээ даваад харсан чинь Туул гол цэнхэртэн, сумын төв түүнээс зүүн тийш цайран ярайна. Харин манай хөсөг зогсож харагдана. Хонио туусаар очоод би ээжийнхээ хэвтэж яваа мухлаг руу яаран өнгийвөл тэр гэдрэгээ хараад, омголтсон уруулаа долоож хэвтэж байв. Тэр намайг үзүүт:

	— Нөгөө хэдэн үхэр чинь алга болчхож. Томоогүй гэдэг нь. Үхрээ тогтоож хоньтойгоо цуг туухгүй дээ.

	Шалавхан давхиад гол руу оч. Мал үзэгдмэгц аажуу яваарай. Хүн амьтнаас сайн сур. Энэ олон мал дундаас сайн ажиж байж гэмээж олно шүү.

	— Хонио яах вэ?

	— Сайн тогтоогоод орхичих. Цаадах чинь харж байг. Би мориндоо ташуур өгөн давхилаа. Багшрах мал, цайрах гэрүүд харахад ойрхон мэт боловч, зориод явахаар хол ажээ. Цогиулж, хатируулсаар нэлээд удаж малын захад очмогц мориныхоо амыг татаж, гэлдрүүлэв. Алагтай үхэр харагдвал давхин очно. Манайх биш л байна. Айл амьтнаас сураглавал үзэж дайралдсан хүн үл тохиолдоно. Тэгсээр явтал үд аль хэдийн хэвийж, зулай дээрээс төөнөх наран баруун тийшээ ташиж, сүүдэр зүүн хойно гарчээ. «Үхрээ олохгүй бол ахдаа юу гэж хэлнэ. Энэ хоёр хүн төлж өгөх болов уу? Жанчивын бүх мал манай үхрээс цөөхөн шахуу. Хайран мал минь» Ийм бодол намайг эзэмдэн уйтгар төрөв.

	Баруухантай харагдах хэдэн гэрт очиж асуух юм билүү? хэмээн дөрөөн дээрээ босон саравчилбал тэднийх рүү морьтой хүн алагтай хэдэн үхэр тууж яваа үзэгдэв. Би мориндоо ташуур өгөн тэр зүг ухасхийлгэв. Хүрч очвол манай үхэр яг мөн! Нүүлгэлцэгч эр морь олоод уначихсан, ташаа тулан исгэрч явснаа намайг харан, нүдээ ирмэж:

	— Толгойн тоо бүрэн л байна. Өрөнд орчхов уу? гэж сандарлаа. Тээртлээ хужир идэж, ус ууж дээ хө. Би энэ айлын морийг өгчхөөд, наад хэдийг чинь зам руу дөхүүлээд хоргоож байя. Чи давхиад ачаан дээр очоод «Үхрээ оллоо» гэж хэлээд хонио замаар оруулаад түргэн туугаарай гэхэд нь би эргээд харвалаа. Намайг очиход Жанчив дуу аялан, тэрэгний сүүдэрт сууж байв. Мориноосоо буун мухлаг руу өнгийвөл ээж маань хажуулдан, шанаагаа тулж гөлөрчээ.

	— Ээж ээ! хэмээн дуу алдахад, толгойгоо өндийлгөн?

	— А-а миний хүү юү? За яав?

	— Оллоо.

	— Ашгүй дээ. Ээж нь хатаж үхэх нь! Цаанаасаа ус ч болтугай аваад ир! хэмээн аягаа өгөв.

	Би усны гантай тэрэг рүү гүйтэл:

	— Хөөе үхрээ олоо юу? хэмээн Жанчив дуудан асуув.

	Би түүний хариуд толгой дохив.

	— За тэгвэл зам шуудрах нь тэр дээ. Үхрүүдээ хөллөөд бай! гэхэд нь би юу ч хэлэлгүй гантай уснаас утгаж өөрөө нэг аяга залгилаад ээждээ аваачиж өгвөл, эх маань түүнийг ууж:

	— Гол руу нойтон юм орох ямар сайхан бэ! хэмээн өгүүлэхэд нь Жанчив намайг тэргэн дээрээс татан буулгаж, хажуу тийш түлхэн:

	— Дүлий юм уу чи? Хүний үг яагаад дуулдаггүй билээ? гээд түүчээ үхрийг хөллөж, чөрхийг надад бариулан:

	— Ядаж үүнийг барьж бай хэмээгээд бусад тэргүүдийг хөллөж угсраад:

	— За дуу өгөөд орхиорой! гэж чөрхийг гараас шувт татан авч тэргэн дээр үсрэн гарч, үхрийн хондлойг ороолгоход би «хөөг! хөөг!» хэмээн хашхирав. Хонио босгож хойноос нь туухад гүйцэгдэх янз огт алга. Би ачаанаас холдон холдон хоцорсоор бараа тасрав.

	Сумын төвийг өнгөрмөгц машины замаас гарч зүлэг дагуулан хониныхоо тааваар явж нар шингэхээс өмнөхөн гүүрэнд тулж ирэв.

	Жагсаал хувцастай Дэмид гүйсээр тосож ирэв. Хоёр өнцөгтөө манаачийн шовгор цамхагтай модон гүүрээр хонио шахаж гаргахад буу үүрч, сэлэм зүүсэн цэрэг хувцастай хүн гартаа улаан дарцаг барин зогсох бөгөөд доош тонгойн харахад гүнзгий ус цэлэлзэн ногоорно. Гүүрийн баруухантай дэрсний захад гэр маань бариастай үзэгдэв. Дэмид бид хоёр саахалтын хэдэн гэрийн хоньтой хонио нийлүүлж, гэртээ ирэхэд манайх аль хэдийн төвхнөжээ. Жанчив нөгөө хүнтэй хоёулаа үхрээ усалж, идүүлэхээр явжээ.

	Ээж маань орон дээрээ атиран хэвтжээ. Түүний өмнө аяга, таваг өрөөстэй байна. Тэр намайг үзмэгц хошуугаа цорвойлгон:;

	— Эш, миний муу хүүг дээ. Цай ууж, хоол ид! Ээж нь ахын чинь барааг харуут мэнд ус ч үгүй, хүү минь уух юм гэж ориллоо шүү. Сая л нэг бие жаахан тавирмаар маягтай. Мөн ч их ядарлаа даа. Доовторт ойртсон хойно арга нь олдоно биз гэв.

	Би цай хоол ууж идээд, тэр доорхноо ороо засаад хэвтэж толгой дэрэн дээр тавиурт унтжээ. Ээжийг дуудахад давхийн сэрвэл нар тоононы хуруунд иржээ. Нүдээ нухлан гадагш гарахад үл таних эмэгтэй үнээ сааж суув. Тэр гүүрний цагдаа нарын нэгний нь авгай санжээ. Эмэгтэй хувинтай сүүг тогоонд юүлж:

	— Танай үнээнүүд чинь хол туугдсан гэхэд их л сүүтэй юм. Яасан ч номхон буянтай малууд вэ хэмээн өгүүлэв.

	— Эзэн нь даанч ийм болчихсоноос биш дөрвөн цагийн эргэлтэд цагаан идээгээр тасалдаггүй л юмсан даа.

	— Танайх цөөхөн ч цэврүү шиг малтай айл байна даа.

	— Эцэг эхийн буянаас үлдсэн нь энэ дээ. Би залуудаа... нарийн яривал гурван удаа өмч авсан хүн. Манай хоёр хүү үрэхээс нэмдэггүй улс даа. Түүнээс өдийд бузгай малтай байх ёстой айлууд. Харин энэ муу бага нь өсгөх арвижуулах дуртай, санаа зөвтэй.

	— Тэгвэл л учиртай.

	— Би сэхэж сэрвийвэл ч арга гэгч бий сэн.

	— Та эдгэрнэ ээ.

	— Уг нь их доор орчихлоо. Саяын нүүдэл бүр нэрмэчихлээ... Дүү минь хэдэн үнээг өглөө оройд шувтарч тус болж үз. Залхуурахгүй бол манай хонийг сааж, сааль сүүндээ нэмэрлэ дээ.

	— Тэгвэл сайн л байна. Манайх түүртэхээр малтай айл бишээ.

	Сааль сүүний нэмрийг айлын эхнэр олзуурхжээ. Ажил төрөлд туслах хүнтэй түвэггүй танилцсандаа ээж ч урамтай.

	Би бин идэх санаатай үйсэн хувингийн таглааг нээвэл хэлтэрхий ч үлдсэнгүй. Махнаас ердөө л гуяны гурван яснаас өөр мах алга. Цөхрөн гонсойж:

	— Ээж ээ идэх юм юу ч байхгүй, яана аа? гэвэл тэр над өөд мэлийн ширтсэнээ толгойгоо сэгсэрч Жанчив шөнө хагасалж хөдлөхдөө бүгдийг хамж аваад явж дээ.

	— Мөн ч цагаандаа гарсан өөдгүй амьтан аа даа. Замд нь зогсоход аяга цай буцалгаж өгөлгүй гонгинож дуулаад л хэвтлээ. Тэгээд хөдлүүт энхэл донхолтой замаар зогсоо зайгүй гүйлгэж, донсолгоод эцэс сүүлд нь идэх юмыг минь цөлмөчөөд арилдаг байна шүү. Хавар тэр мууд тус болгох гэж чамайг явуулж өвчин маань дахисан билээ. За яах вэ буянаараа болог! Ачийг бачаар гэгч энэ дээ. Сүүгээ хөөрүүлээд уу!

	Эхийнхээ хэлснээр ханатлаа сүү ууж, морин төвөргөөнөөр гадаа гарвал ах нэг хүнтэй цуг давхиж ирэв. Тэр сумын шинэ эмч ажээ.

	Гонзгой хөх царайтай, туранхайвтар эр «хүүбаа» хэмээн мориноос үсрэн буув. Тэр гэр оруут ээжийн ор дээр сандайлан сууж биеийг нь үзээд:

	— Так-так-Би эм бичнээ. Одоо очоод авчих. Мах идэж зохихгүй. Ээдэм өг. Өтгөн, сүүтэй цай хэрэггүй. Хярам уулга гээд л ахыг дагуулаад мордлоо. «За ахыг эм аваад ирэхээр ээж уугаад зүгээр болно». Би ийнхүү итгэхдээ эмийн ус буцалгав.

	Эм уулаа. Гурав хонолоо. Сэхэл авсан шинжгүй. Гүүрний дарга гэж нэг хүн манайд орж ирээд, ээжийн биеийг асууж, энэхэн тэрхнийг ярьж сууснаа, ээжид хандаж:

	— Та эмчид үзүүлж, эм ууж байгаа болохоор удахгүй эдгэрнэ. Энэ хооронд Дэмидийг хот руу явуулж, курст суулгаад, энд гүүрний дарга болгохоор шийдвэрлэсэн дээ.

	— А-а тийм үү, миний нэг хүү дайнд явж байгаа шүү дээ.

	— Тэгээд?

	— Тэгээд үү? Та бүхэн хүүг минь явуулчихвал би энэ хумсын чинээ хүүхэдтэй хоцорно шүү дээ.

	Бид та нарыг гаргуунд нь хаяхгүй. 

	— Би чинь тун доор орсон хүн шүү дарга минь!

	— Зохих дээд дарга нарт илтгээд шийдчихсэн асуудал. Цагийн байдал түгшүүртэй үед эргэж буцаад байх арга алга гээд босон харайж, мөрөвчтэй суран бүсээ чангалж, цамцныхаа нугалаасыг засаад гарч одлоо.

	— Энэ даргад үг хэлсэн, үнс рүү ус асгасан хоёр адил дагаа. Ах чинь явж таарлаа даа гээд ээж маань уртаар шүүрс алдлаа...

	Хэд хоногийн дараа ах хот орохоор явлаа. Түүний царай барайж, хөмсөг нь атирчээ. Гарч эргэн тойрныг хэсэг ажигласнаа:

	— За сайн сууж байгаарай! хэмээн намуухан өгүүлэхэд нь ээж орноосоо өндийсөн ч үгүй, уйлсан ч үгүй, үнссэн ч үгүй:

	— Сайн яваарай! хэмээн дуулдах төдий өгүүлэв. Би Дэмидийн араас бараадвал, ээж гэрээсээ намайг дуудан хажуудаа суулгаж:

	— Миний хүү түүнийг дагаад юу хийнэ. Цаадах чинь санаа шулуудаад, бид хоёрыг хаяад явчихлаа.

	— Дарга нь тушаасан шүү дээ.

	— Тушаал яах вэ. Юманд ч бас учир бий шүү дээ. Хорвоо дээр гүүрний даргаас өөр дарга байхгүй бишээ. За тэр ч яах вэ. Миний хүү морио барьж усал. Үхэр тугалаа хар! гэв.

	Чөдөртэй морио барьж, явган хөтөлж гүүрний хажуугийн тохойд усалж зогстол нэг машин огцомхон мушгирч замаас гарч шууд тулж ирэхэд цавьдар маань үргэн ухас хийж усны гүн рүү ороход би цулбуураа алдав. Суларсан адгуус Туул голыг зэтгэн гарч, норсон биеэ шилгээж давхин одов.

	Би уйлсаар гэртээ ирж, ээждээ учрыг хэлбэл:

	— За ингээд явгарах нь тэр дээ! Миний хүү даанч шальдар булдар байна даа гэв. Түүнээс хойш хэд хоносныг бүү мэд. Ээжийн бие муудан муудсаар өндийж чадахаа болилоо. Би өмдөө шуун, хөл нүцгэн гүйж хонины ээлжээ өнгөрөөж, ээжийгээ шөнө дуудахаар нойрмоглон босно. Заримдаа үнээгээ нийлүүлэх учир хар цай уух удаа тохиолдоно.

	Нэг өдөр ээж маань хошуу цорвойж, дэргэдээ суулган миний толгойг илбэж:

	— Ээж нь ч тэсэхгүй дэг ээ. Миний хүү гомдлын мөрт сумын доовторт очоод ир гэж хэлэв. Би даруй гарч гүйн замаар цувах машинд гар өргөн явсаар сумын төв хүрч эмнэлгийн нэг өрөөний үүдийг түлхэн орвол цагаан малгай, халаадтай хүн:

	— Чи яасан янзын хүүхэд вэ. Тарилга хийж байхад ухаан жолоогүй дайрна гэнээ хө! гэхэд би гэдрэг ухарч, шал ширтэн байж:

	— Ээжийн бие муудаад... гэвэл:

	— Олон үг бүү ярь хэмээн зандрав.

	— Буцаад л алхлаа. Нойр хоол хагастай надад ирэх буцахын өртөө шахам газар явган явах хэцүү байж билээ.

	Гэртээ ороход ээж маань атиралдан ёолж хэвтсэнээ миний чимээгээр нүдээ нээж:

	— А-а миний хүү юу. За юу болов? гэхэд нь:

	— Олон үг бүү ярь? гэлээ хэмээгээд би уйлав.

	— Элэг барьж байгаа нь тэр дээ. Сумын захиргаанд дуулгах санаа төрөөгүй биз? Би толгой сэгсэрлээ.

	— Битгий усан нүдэл! Нулимс барагддаггүй юм. Эр хүн чанга бодолтой явах учиртай. Гүүрний даргад очиж, эмчид үзүүлж өгөөч гэж гуй. Гаргуунд нь хаяхгүй гэсэн хүн нэгийг бодно биз.

	Намайг гүйж очиход зүлгэн дээр бариастай, цагаан даавуу бүрээстэй жижиг гэрийнхээ гадаа ууцаа үүрэн зогсож байв. Тэр хүн сумын төв орчимд ганцаараа мөрөвчтэй бүс бүслэх бөгөөд дундаа соёмботой улаан хүрэн таван хошууг саравчтай малгайдаа зүүж, саарал цамцныхаа заханд цагаан даавуу хадаж, хар савхин гутлаа тосолж гялалзтал зүлгэх учир маш жавхаатай харагдана. Дунд зэргийн нуруутай, тэгшхэн мөртэй эрийг сэм ажиглан зогсвол:

	— За хүү минь ямар тухай явна. Ээжийн чинь бие ямар байна?

	— Муу.

	— Түрүүн чи зүүнтэйгээс ирж харагдав уу?

	— Тийм.

	— Хаа хүрээв.

	— Сум ороод.

	— Морио яасан бэ?

	— Алдчихсан.

	— Еэ харла, хэлэхгүй яагаа вэ?

	— Айгаад...

	— Ямар муу эр вэ. Сум орж юу хийв?

	— Эмчид очоод.

	— Юу гэж байна?

	— Олон үг бүү ярь! гэв.

	— Юу?! Тэгэх ёсгүй дээ. Чи учрыг нь олсонгүй л дээ. За харьж бай гээд унадаг дугуйдаа мордон сум руу жирийв.

	Би түүнийг явсны дараа салхидаж холдсон тугал бяруугаа буцааж, дэрсэнд тогтоогоод, шээзгий аргал түүж буулгаад, голоос ус барин явтал дугуйтай хоёр хүн манайд буулаа. Би хувинтай усаа цалгиулан шогшин хүрч очвол:

	— За жаал аа, юунд худлаа хэлээв?

	— Би худлаа хэлээгүй.

	— Хэн чамайг олон үг бүү ярь! гэсэн юм.

	— Доктор.

	— Ямар?

	— Цагаан малгайтай тарианы зүү барьсан.

	— А-а заа-за мэдлээ. Манай сувилагч байж таарлаа хэмээн инээмсэглэж гэрт ороод ээжийг маш удаан үзлээ. Тэр хэсэг гөлрөн сууснаа:

	— За би хүн явуулж тариа хийлгэе. Бас эм өгүүлье гээд өвдгөө алгадан босов. Гүүрний дарга түүнийг дагалдан гарав.

	— Ёо-ёо! Миний хүү наашаа суу. Ээж нь тариа эм хоёртой залгаж чадахгүй ч байж мэднэ. Хүн төрдөг юм. Үхдэг юм. Төр чамайг түмэн олонтой нийлүүлж өгнө. Амьд явахад арга олдоно. Энэ дайн дэгдээгүй бол яалаа гэж иймд хүрэх вэ дээ. Ээжийгээ амьсгаа хураавал хамаагүй битгий бархираарай. Айх хэрэггүй. Тулгаа гаргаж тавиад, өрхөө бүтээж, хаалгаа түгжээд хамгийн түрүүн гүүрний дарга дээр очоорой!

	— Сайн, муу боловч эцэг чинь байна. Ах, эгч нар чинь байна. Ойрхон хамаатнууд байна. Алийг нь түшихээ өөрөө мэдээрэй! Болж л өгвөл сургууль барааддаг юм шүү!

	— Ээжээ та ийм юм битгий яриач! би заавал сургуульд орно... за юу!! би танд ээдэм хийж өгье!

	— Ээж нь идэж чадахгүй. Харин миний хүү, аяга сүү аваад ир!

	Сүү барьж очвол ээж минь хүчлэн өндийж нэг балгаад, аягаа алдаж:

	— Болох-оо...бай-ла-аа... гээд уртаар амьсгаа авахад нь би «Ээж ээ» орилон зуурлаа. Хөөрхий эх минь миний чарлахыг сонсохоос өнгөрчээ!..

	Би ээжийнхээ гэрээсийг дагаж захисан ёсоор нь тулгаа гаргаж, өрхөө бүтээж, хаалгаа түгжсэн боловч уйлахгүй байж тэвчсэнгүй. Байдаг тэнхээгээрээ бархирав.

	Цэлмэг тэнгэрт мандах алтан наран, мяралзан урсах тунгалаг Туул, алаглан харагдах цэцэгт нуга, багшран налайх мал сүрэг, зурайн туузрах замаар цувран давхих машин, алсад униартан сүндэрлэх уулсын алийг ч олж харахгүй гүйж явтлаа гэнэт ухаан орж нулимс урсахаа больж эхэр татан хоолой тагжирч алмайран зогсов. Тэрхэн агшинд миний өмнүүр өчнөөн төчнөөн хүн цувах шиг болоод, сумын бага сургуулийн багшийн царай бусдаас илүүтэй тод харагдах мэт санагдахад гөлөрсөн би нүдээ цавчиж билээ.

